
MatthewMATMATTHEW
1 2 3 4 5 6 7 8 9 10 11 12 13 14 15 16 17 18 19 20 21 22 23 24 25 26 27 28 Warefaꞌaia
Feni rawaniꞌa wareaa Matthew fi warewareaa mei Telaꞌana Jesus, mei na faꞌunainia mei Haidaa laloo fei rawarawa fiꞌugaia, fei hesuwii fei Buꞌu Apuna. Feni buꞌu na uꞌu ba fei rawaniꞌa warea abaa manumanuu ei Jew ua, maꞌuaa minaa ei ramaꞌa. Jesus na wanini, pudugufai, waduꞌai aꞌa fei manimania, na fatawa ma na asiꞌaa aꞌa fei maꞌea.
Jesus nadoꞌo faꞌasiꞌanaa fei bigiꞌana yei Galilee ma nene, Jerusalem. Hia paꞌaa feroia. Na feroinaa fei haparaiaa mei Haidaa ma ana na paꞌi foraforana. Ei feroiana fi warewareaa haipani manumanu: a. fei uꞌuga pafoo fei maugeni (5-7), b. feroia aꞌa ei hefua ma helagui wagii fei bigiꞌaa roꞌou (10), c. warehanunuia wagii fei haparaia i pafea (13), d. ei feroia wagii fei mau nenegia (18), e. ei feroia wagii feni pedupeduu feni ano ma batanai fei haparaia ba i nomai (24-25).

 
Fei Wawapugee Jesus
(Luke 3:23-38)
 
1
1Fei waꞌafaꞌaiaa minaa fei wawapuge i nomai wagina Jesus Christ, mei pai David, mei pai Abraham:
 
2Abraham na fuainaa Isaac, mei amaa Jacob.
Jacob na fuainaa Judah mawe ei lofuna,
3Judah na fuainaa Perez ma Zerah. Inaa lagua, Tamar.
Perez na fuainaa Hezron, mei amaa Ram.
4Ram na fuainaa Amminadab.
Amminadab na fuainaa Nahshon.
Nahshon na fuainaa Salmon.
5Salmon na fuainaa Boaz ma mei inaa Boaz, Rahab.
Boaz na fuainaa Obed ma mei inaa Obed, Ruth.
Obed na fuainaa Jesse
6ma Jesse na fuainaa mei hapara David.
 
David na fuainaa Solomon. Mei inaa Solomon, hia doꞌo haroo Uriah.
7Solomon na fuainaa Rehoboam.
Rehoboam na fuainaa Abijah.
Abijah na fuainaa Asa.
8Asa na fuainaa Jehoshaphat.
Jehoshaphat na fuainaa Jehoram.
Jehoram na fuainaa Uzziah.
9Uzziah na fuainaa Jotham.
Jotham na fuainaa Ahaz.
Ahaz na fuainaa Hezekiah.
10Hezekiah na fuainaa Manasseh.
Manasseh na fuainaa Amon.
Amon na fuainaa Josiah.
11Ma Josiah na fuainaa Jeconiah [a] mawe ei lofuna aꞌa fei au rona suganaa roꞌou Babylon.
 
12Nenee fei roꞌaa suganaa roꞌou Babylon:
Jeconiah na fuainaa Shealtiel.
Shealtiel na fuainaa Zerubbabel.
13Zerubbabel na fuainaa Abiud.
Abiud na fuainaa Eliakim.
Eliakim na fuainaa Azor.
14Azor na fuainaa Zadok.
Zadok na fuainaa Akim.
Akim na fuainaa Eliud.
15Eliud na fuainaa Eleazar.
Eleazar na fuainaa Matthan.
Matthan na fuainaa Jacob.
16Ma Jacob na fuainaa Joseph mei haroo Mary, mei i wanininaa Jesus, mei rona roroinia Christ.
 
17Siꞌei, puduu ei tawe watolaa Abraham ma David, hefua ma obao. Ina paꞌi hefua ma obao watolaa David ma fei ba hefiꞌa na suganaa roꞌou Babylon ma hefua ma obao watolaa fei gutaa roꞌou i Babylon ma fei waniniaa mei Christ. [b]
	[a] 1:11 O, Jehoiachin; v. 12 anaa
	[b] 1:17 O, Messiah. “Mei Christ” (warea Greek) ma “mei Messiah” (warea Hebrew), hanuu guapaloei ba “Mei rona ipinaa tabana pao.”

Fei Waniniaa Jesus Christ
(Luke 2:1-7)
18Fei waniniaa Jesus Christ na nomai aleꞌei: mei inana Mary na tamaꞌaiꞌau ba i lalainaa Joseph, maꞌuaa ana lagutawe hainofipui ma na paꞌidii iana aꞌa fei Spiriti Apuna. 19Siꞌei ba mei harona, Joseph, hia hemea wanewane ramaꞌa, lomi na nunumiai ba i famamafaia pudaa ramaꞌa, ina nara ba i fiꞌalagipaꞌai aꞌana.
20Maꞌuaa nenee fei naranarana fei, hemea aloꞌaloo mei Fasu na faꞌarewa aꞌana laloo mefina ma na ware, “Joseph, mena naꞌuu David, apuna maꞌau ba o duginaa Mary humumu aleꞌei haromu, uaa fei na toro laloo iana, paꞌana aꞌa fei Spiriti Apuna. 21I wanininaa hemea baduu wawane ma onei roroinaa harana Jesus, [c] uaa i fatelaꞌanaa ei ramaꞌaa gufuna aꞌa ei hafeloꞌaa roꞌou.”
22Ei manumanu ei, paꞌafina ba i fafaꞌuainaa tamanu mei Fasu nadii wareia aꞌa mei mamamaꞌa: 23“Mei nanao aꞌuꞌuanarai atawe dinaa aꞌa hemea wawane, i paꞌi iana ma i wanininaa hemea baduu wawane ma roꞌaa roroinia Immanuel”—hanuna ba “Mei Haidaa i aꞌa oꞌou.”
24Iꞌa wera Joseph, ina bigiꞌaa tamanu mei aloꞌaloo mei Fasu na ware ba inei bigiꞌia. Ma ina noduginaa Mary humuna aleꞌei harona. 25Maꞌuaa lomi na hainofipui aꞌana nopaꞌaloo fei ba na wanini mei baduu wawane. Ma mei amana na roroinaa fei harana ba Jesus.
	[c] 1:21 Fei hara Jesus (warea Greek) ana aleꞌei fei hara Joshua (warea Hebrew). Hanuu guapaloei ba mei Fasu fatelaꞌanaa ramaꞌa.

Fei Noramiaa ei Anoꞌano
2
1Aꞌa fei au haparaiaa Herod, Jesus na wanini yei Bethlehem fawelei Judea. Nenee fei waniniana, ei anoꞌano, [d] noramiaa roꞌou pepei anaa halo, rona nomai Jerusalem 2ma iꞌigai, “Amaia mei ina wanini ba haparaa ei Jew? Haiꞌouna fanunupaꞌaa fei piꞌuna pepei anaa halo [e] ma ba haiꞌou losuinia.”
3Iꞌa guainaa fei mei hapara Herod, hia ma minaa ei ramaꞌaa Jerusalem, ronamina naranara watauda. 4Iꞌa harofigupuinaa minaa ei famamoaa humuu mei Haidaa mawe ei feroiaa law, na iꞌiginaa roꞌodu ba i wanini hitani mei Christ. [f]5Rona ware, “Yei Bethlehem, i fawelei Judea, uaa sifeni, feni neꞌiaa mei mamamaꞌa:
6“‘Maꞌuaa yoi, Bethlehem, yena malalaa Judea,
faꞌua ba onamina pusuꞌoroi maꞌuaa, ana ona bauana aꞌa ei bauaniaa Judah;
uaa, i aꞌamu iwe nomai hemea hapara
ma i omaꞌaa ei maroau, ramaꞌaa Israel aleꞌei hemea omaꞌaa ei sipsipi.’”
7Siꞌei, Herod na haroꞌuꞌugainaa ei anoꞌano ma iꞌigifagiginaa roꞌou fei paꞌaa au roꞌaa fanunupaꞌaa fei piꞌu. 8Ma ina ware, “Hamonei aunu ma labagifarawaninaa mei baduu. Hamona labagipaꞌia, mi warefanau ma ana uꞌaree losuinia.” Ma ina alonaa roꞌou yei Bethlehem.
9Roꞌaa guaidigaa wareaa mei hapara, rona aunulao ma fei piꞌu, fei fanunupaꞌaa roꞌou pepei anaa halo, [g] na nolao i maꞌaa roꞌou ma noꞌulao fawelei i wagina mei baduu. 10Roꞌaa fanunupaꞌaa fei piꞌu, ronamina niꞌeniꞌe. 11Roꞌaa nopaꞌaloo fei humu, rona maꞌapaꞌaa mei baduu mawe mei inana Mary ma rona faꞌunaa duꞌuu roꞌou ma losuinia. Siꞌei, rona gigiaa ei pa roꞌou ma fania ei fanaa roꞌou—ei gold ma ei manumanu dufaa ma hefiꞌadiai ranuu ei haihai na dufa. 12Ma siꞌei ba rona apaꞌidigia laloo ei mefii roꞌou ba roneiꞌaa hadiweꞌainaa aꞌa Herod, rona tonaa hepalodiai tala ma hadiweꞌidinaa gufuu roꞌou.
	[d] 2:1 ei rona paꞌi apaꞌaa roꞌou
	[e] 2:2 O, fanunupaꞌia ei na asiꞌaa fei piꞌu.
	[f] 2:4 O, Messiah
	[g] 2:9 O, fei fanunupaꞌaa roꞌou ei fi asiꞌaa

Ponipaꞌainaa Egypt
13Roꞌaa aunudii, hemea aloꞌaloo mei Fasu na faꞌarewa aꞌa Joseph laloo fei mefi. Ina ware, “Asiꞌadugaa mei baduu mawe mei inana ma ponipaꞌainaa Egypt. Guta yena hawina na warefaꞌaio, uaa Herod fi labaginaa mei baduu ba i foꞌafamaꞌeia.”
14Siꞌei, i nopoilao Joseph na asiꞌadugaa mei baduu ma mei inana ma rona aununaa Egypt 15ma ina guta yei nopaꞌaloo fei maꞌeaa Herod. Ma siꞌei, napaꞌaa faꞌuai tamanu inadii wareia mei Fasu aꞌa mei mamamaꞌa: “Una harofaꞌasiꞌanamii mei naꞌuu, baduu wawane, yei Egypt.”
16Iꞌa narapaꞌia Herod ba rona sifiꞌia ei anoꞌano, namina sibafafelo ma na faniwarea ba ronei foꞌafamaꞌeaa minaa ei baduu wawane yei Bethlehem ma yei aꞌa ei gufu i malalana, ei rona paꞌi guai igisimasi mawe ei rotaa paꞌi guai igisimasi, aleꞌei fei au i guainia aꞌa ei anoꞌano. 17Siꞌei ba ei wareaa mamamaꞌa Jeremiah napaꞌaa faꞌuai:
18“Rona guainaa hepalo lao yei Ramah,
aiꞌaiga ma baua faloloaꞌia,
Rachel na aigaa ei naꞌuna;
ma lomi na nunuminaa nemea ba i faloloaꞌinia,
uaa lomi rona oadiai.”
Rona Hadiweꞌidinaa Nazareth
19I maꞌedii Herod, hemea aloꞌaloo mei Fasu na faꞌarewa aꞌa Joseph laloo fei mefi yei Egypt 20ma na warenaa aꞌana, “Asiꞌaa, dugaa mei baduu mawe mei inana ma dinaa fei gufu Israel, uaa ei ba roꞌaa foꞌafamaꞌeaa mei baduu, rona maꞌedii.”
21Siꞌei, na asiꞌaa, dugaa mei baduu mawe mei inana ma rona dinaa fei gufu Israel. 22Maꞌuaa iꞌa guainia ba Archelaus na tonaa fei haparaiaa mei amana Herod yei Judea, ina maꞌau ba i dinaa yei. Siꞌei ba laloo fei mefina na tonaa hefaa warefaꞌaia, na momoꞌainaa Galilee 23ma naree guta laloo hefaa gufu, harana Nazareth. Siꞌei, nawe paꞌaa faꞌuai ei wareaa ei mamamaꞌa: “Roꞌawe ware ba hia, hemea Nazareth.”
John, mei Pudugufaia i Raꞌaꞌaugaa fei Tala
(Mark 1:1-8; Luke 3:1-18; John 1:19-28)
 
3
1Aꞌa ei arewaa ei, John, mei Pudugufaia na nomai ma na uꞌu yei Judea fawelei abaa wawawau ramaꞌa 2ma na ware, “Filoginaa naranaraa hamuꞌou, uaa fei haparaiaa mei Haidaa na rafiꞌi.” 3Simeni, meni idii wareia mei mamamaꞌa Isaiah:
“Fei lao hemea i haroharomai fawelei abaa wawawau ramaꞌa,
‘Raꞌaꞌaugaa fei talaa mei Fasu,
fawanewaneaa ei talana.’”
4Fei susuu John, bigiꞌaa roꞌou hugoo camel ma fei adii walana, hudii manulelele. Ei hanana, teraupu ma musilao podu. 5Ei ramaꞌa noramiaa roꞌodu Jerusalem ma minaa ei gufu i Judea ma fawelei Jordan, rona dinaa aꞌana. 6Rona warefania ei hafeloꞌaa roꞌodu ma ina pudugufinaa roꞌodu laloo fei Ranu Jordan.
7Maꞌuaa iꞌa fanunupaꞌaa watauda Pharisee ma Sadducee ba rona nomai fawelei ifi pudugufainaa ei ramaꞌa, ina warefanaa roꞌou, “Hamuꞌou ena naꞌuu waꞌawaꞌa! Hini mei i warefaꞌaiaa hamuꞌou ba hamonei ponipaꞌai aꞌa fei au sibaa, fei ba i nomai? 8Ei maumau hamuꞌou nei famaꞌaia ba hamona filogidigaa naranaraa hamuꞌou. 9Apuna naranara aleꞌei ba ‘amaa haiꞌou, Abraham.’ Uꞌei warefanaa hamuꞌodu ba mei Haidaa na hawia ba i faꞌasiꞌafani naꞌuu Abraham aꞌa ei mugoo. 10Fei poa na udedii wagii ei waraa ei haihai ma tamanu haihai lomi na fuafarawani, i reresuminaa hafi.
11“A pudugufinaa hamuꞌou ranu [h] wagii fei filogiaa naranara. Maꞌuaa neneu, iwe nomai hemea na faufaudiai laraa yau ma yau ana lomi na rawani ba a talaitonaa ei hafenaa pinena. I pudugufinaa hamuꞌou Spiriti Apuna fininaa hafi. 12Fei nuenueina na udedii i panina ba i famamaꞌaa fei eꞌeaa nuenueina ma i tolafuiꞌaugaa ei wheat laloo fei udeꞌudee roꞌou ma ei meme, i siminaa fei hafi lomi i peretoo.”
	[h] 3:11 O, laloo ranu

Fei Pudugufaiaa Jesus
(Mark 1:9-11; Luke 3:21,22)
13Jesus noranamai Galilee ma na dinaa yei Jordan ba nei pudugufinia John. 14Maꞌuaa John ba i pauninia ma na ware, “Yoi nei pudugufinau. Tani o nomai aꞌau?”
15Jesus na ware, “Agunei bigiꞌia aleꞌeni eꞌeni. Ina wanewane ba agua bigiꞌaa feni ba i fafaꞌuainaa ei diwareꞌaugaa mei Haidaa.” Ma siꞌei, John na ugainia.
16Iꞌa pudugufaidii Jesus, ina asiꞌaa laloo fei ranu ma ana ei ua, na gigi fei gufu pafea ma ina fanunupaꞌaa fei Spiritii mei Haidaa, fei maumauna aleꞌei pune fi falorogio pafona. 17Ma hepalo lao na harogio i gufu pafea ma na ware, “Simeni, meni naꞌuu, meni una haguia ma unamina niꞌeniꞌe aꞌana.”
Fei Manimaniaa Jesus
(Mark 1:12,13; Luke 4:1-13)
 
4
1I dii, fei Spiriti na noduginaa Jesus fawelei abaa wawawau ramaꞌa ba nei manimania mei haniꞌu. 2Nenee fei i fabao laloo gunaroa paꞌaniaa arewaa ma poi, ina bao. 3Mei manimania na nomai aꞌana ma na ware, “Nabaa yoi Naꞌuu mei Haidaa, ware aꞌa eni mugoo ba ronei filoginaa faraa pidaua.”
4Jesus na ware, “Rona neꞌidigia ba: ‘Ei ramaꞌa, lomi roꞌaa gutalao aꞌa ei faraa pidaua ua, maꞌuaa aꞌa minaa ei warea noranamai habaꞌumuu mei Haidaa.’”
5I dii, mei haniꞌu na noduginaa hia aꞌa fei baua gufu na apunai ma na faꞌufalarainia pafoo fei sidesidee fei humuu mei Haidaa. 6Ina ware, “Nabaa yoi Naꞌuu mei Haidaa, fapasinaa yoi pu. Uaa rona neꞌidigia:
“‘I ware aꞌa ei aloꞌalona
ba ronei hadumio
ma roꞌaa poronaa yoi pafea aꞌa ei panii roꞌodu
ba nepalo mugoo neiꞌaa biꞌaꞌainaa pinemu.’”
7Jesus na warenaa aꞌana, “Ana na neꞌidii: ‘Apuna manimaniaa mei Fasu, mei Haidaniamu.’”
8I didiai, mei haniꞌu na noduginaa hia aꞌa hepalo tarea maugeni ma famaꞌaia minaa ei gufuu ei hapara aꞌa feni ano ma ei fananamaiaa roꞌou. 9Ina ware, “Minaa eꞌeni a fanio nabaa o faꞌunaa duꞌumu ma losuinau.”
10Jesus na warefania, “Faraua aꞌau, Satan! Uaa na neꞌidii ba ‘Losuinaa mei Fasu, mei Haidaniamu ma biginenegiꞌuaia.’”
11I dii, mei haniꞌu na diꞌininia ma ei aloꞌalo, rona nomai aꞌana ma hadumia.
Jesus fipowe Faꞌunaꞌanaa fei Uꞌuga
(Mark 1:14,15; Luke 4:14,15)
12Iꞌa guainia Jesus ba rona aunaa John humuu boboꞌaia, na hadiweꞌinaa Galilee. 13Na diꞌininaa Nazareth ma aunu, reguta Capernaum, yei papaa fei ranu fawelei Zebulun ma Naphtali— 14ba i fafaꞌuainaa ei idii wareia mei mamamaꞌa Isaiah:
15“Fei malalaa Zebulun ma fei malalaa Naphtali,
fei tala dinaa agi i papaa Jordan
ma fei gufu Galilee, fei gufuu ei Gentile—
16ei ramaꞌa rona guta laloo fei roromaa,
rona fanunupaꞌaa hepalo baua weꞌai;
ma aꞌa ei rona guta i malalaa fei hanunuu fei maꞌea,
fei weꞌai na arewa.”
17Aꞌa fei au fei ma nolao, Jesus nawe uꞌuꞌu, “Filoginaa naranaraa hamuꞌou, uaa fei haparaiaa mei Haidaa na rafiꞌi.”
Fei Harofana ei Rawarawa Otalai Nenera
(Mark 1:16-20; Luke 5:1-11)
18Ei fi talailao piyee Agii Galilee, Jesus na fanunupaꞌaa laguei filofui, Simon, mei rona roroinia Peter ma mei lofuna Andrew. Laguꞌei sumai lepo laloo fei agi, uaa lagua diaꞌagi. 19Na ware Jesus, “Nomai. Nenerau ma a feroinaa hamugua tonaa ramaꞌa aleꞌei hamunaꞌo to nia.” 20Ana ei ua, lagunadii augaa ei lepoo lagua ma nenegia.
21Iꞌa nodilao, na fanunupaꞌaa helaguidiai filofui, James ma John. Lagua, naꞌuu Zebedee. Lagua laloo fei wa aꞌa mei amaa lagua Zebedee ma laguꞌei hinuꞌaa ei lepoo lagua. Jesus na harofaa lagua 22ma ana ei ua, laguna diꞌininaa fei wa mawe mei amaa lagua ma nenegia.
Jesus na Farawaninaa ei Funua
(Luke 6:17-19)
23Jesus na tatalai yei Galilee ma feroi laloo ei synagogue roꞌou, na uꞌugaa fei rawaniꞌa warea wagii fei haparaia ma na fapedugaa minaa ei mau funua ma ei hafeloꞌaa unuu ei ramaꞌa. 24Fei uꞌugana namina talaipedunaa Syria ma ei ramaꞌa, rona duginamii aꞌana minaa ei rona funu aꞌa watauda mau funua, ei naminapaꞌaa fiꞌi unuu roꞌou, ei rona waduꞌaa roꞌou ei pigea, ei ronaꞌo memeroi mawe ei na maꞌe unuu roꞌou ma ina farawaninaa roꞌou. 25Hefiꞌa baua gupuu ramaꞌa, noramiaa roꞌou, Galilee, Decapolis, [i] Jerusalem, Judea ma ei gufu fipepei Jordan, rona nenegia.
	[i] 4:25 Hanuna warea Greek ba Hefua Gufu

Jesus na Uꞌu Pafoo fei Maugeni
5
1Iꞌa fanunupaꞌaa ei gupuu ramaꞌa, na fanenaa pafoo fei maugeni ma na guta. Ei otalai nenerana, rona nomai aꞌana 2ma inaꞌaa feroinaa roꞌou ma na ware:
Fei Paꞌaa Niꞌeniꞌea
(Luke 6:20-23)
3“Niꞌeniꞌea aꞌa ei rona fapapanai aꞌa mei Haidaa,
uaa fei haparaia pafea, manumanuu roꞌou.
4Niꞌeniꞌea aꞌa ei ronapaꞌaa faloloaꞌi,
uaa i paꞌi nemea ba i farawaninaa ei naranaraa roꞌou.
5Niꞌeniꞌea aꞌa ei rona fafafauaa naranaraa roꞌou,
uaa roꞌawe tonaa fei malagufu.
6Niꞌeniꞌea aꞌa ei rona bao ma sigigi wagii ei wanewaneaa manumanu,
uaa roꞌawe magu.
7Niꞌeniꞌea aꞌa ei rona faloloaꞌinaa hefiꞌa,
uaa nemea iwe faloloaꞌinaa roꞌou.
8Niꞌeniꞌea aꞌa ei na fafaꞌarai ei naranaraa roꞌou,
uaa roꞌaa fanunupaꞌaa mei Haidaa.
9Niꞌeniꞌea aꞌa ei ronaꞌo fapedugaa fisibaiaa hefiꞌa,
uaa nemeadiai iwe roroinaa roꞌou naꞌuu mei Haidaa.
10Niꞌeniꞌea aꞌa ei rona to fiꞌia wagii ei manumanu na wanewane,
uaa fei haparaia pafea, manumanuu roꞌou.
11“Niꞌeniꞌea aꞌa hamuꞌou nabaa ena ramaꞌa, rona warefafeloaa hamuꞌou, haperararaiaa hamuꞌou ma warefasifi ba hamona bigiꞌaa ei maumau hafelo ma rona bigiꞌaa ei manumanu ei aꞌa hamuꞌou, uaa yau. 12Niꞌeniꞌe ma unuwenuwe, uaa na bauanai fei ponoꞌaa hamuꞌou i pafea, uaa ana rona haperararaiaa ei mamamaꞌa mina.
Fei Agi ma fei Weꞌai
(Mark 9:50; Luke 14:34,35)
13“Hamuꞌou aleꞌei agii feni malagufu. Maꞌuaa nabaa fei agi na paꞌai fei agiꞌagiana, batanai ba i agiꞌagiadiai? Lomidiai bigiꞌana; hepalo ua bigiꞌana ba roꞌaa siminaa ano ma roꞌaa talaihapuninia ei ramaꞌa.
14“Hamuꞌou aleꞌei weꞌai feni malagufu. Hepalo baua gufu pafoo maugeni, paꞌaa lomi i udeꞌopaꞌaipaꞌi. 15Ana lomi ba ei ramaꞌa, roꞌaa haꞌinaa ei weꞌai roꞌou ma augia haroo hepalo hagi. Maꞌuaa roꞌaa augia pafoo fei udeꞌudena ma i weꞌainaa minaa ei ramaꞌa laloo fei humu. 16Ana aleꞌei, faweꞌainaa ei weꞌai hamuꞌodu i pudaa ei ramaꞌa ba roꞌaa fanunupaꞌaa ei rawaniꞌa bigiꞌaa hamuꞌou ma uduginaa mei Amaa hamuꞌou pafea.
Fei Fafaꞌuaiaa fei Law
17“Apuna nara ba eni a nomai ba a fapedugaa fei Law o ei Mamamaꞌa; abaa eni a nomai ba a fapedugaa roꞌou, maꞌuaa ba a bigiꞌaa tamanu ronadii wareia. 18A warefaꞌuai aꞌa hamuꞌou ba, i apaꞌai fei haroo pafea ma feni malagufu, maꞌuaa lomi ba i paꞌai maꞌida neꞌia, o hepalo dibaa neneꞌi wagii fei Law hawina ba minaa ei manumanu lalona na nodigimai. 19Hini i barafeaa maꞌida ei warea lalona ma feroinaa hefiꞌa ba ronei bigiꞌia aleꞌei, hia, lomi ba i paꞌi harana aꞌa fei haparaia pafea, maꞌuaa hini i feroi ma neneraa eni warea eni, iwe paꞌi baua harana aꞌa fei haparaia pafea. 20Uaa uꞌei warefanaa hamuꞌou ba nabaa ei wanewaneaa hamuꞌou lomi i muainaa ei wanewaneaa ei Pharisee mawe ei feroiaa law, paꞌaa lomi ba hamoꞌaa waduꞌainaa laloo fei haparaia pafea.
Foꞌafamaꞌe
21“Hamona aida ba ei ramaꞌaa mina, rona guainia ba, ‘Apuna foꞌafamaꞌe, ma hini i foꞌafamaꞌe, i oa aꞌa fei dududua.’ 22Maꞌuaa uꞌei warefanaa hamuꞌou ba hini i siba aꞌa mei lofuna, [j] ana i oa aꞌa fei dududua. Hepalodiai, hini i ware ‘Raca’ [k] aꞌa mei lofuna, hia, i u i pudaa ei Sanhedrin. Maꞌuaa hini i ware ba, ‘Yoi paꞌaa lomi apaꞌamu!’ i fagiana aꞌa fei hafi lomi i peretoo.
23“Siꞌei, nabaa oꞌaa augaa ei fanamu aꞌa fei tawahafi na apunai yei humuu mei Haidaa ma yei ona nonominia ba mei lofumu na paꞌi awatana aꞌamu, 24diꞌaugaa fena fanamu yena i maꞌaa fena tawahafi na apunai. Ma doꞌo aunu ma fawanewaneia aꞌa mei lofumu. Nene, hadiweꞌimai ma fanaa fei fanamu.
25“Fawanewanebatafainia aꞌa mei i bidi ununa aꞌamu, mei ba i dududuio. Bigiꞌia ei hamuꞌeifi talailao i maꞌaa tala. Nabaa lomi, i aunaa yoi i panii mei fadududua ma mei fadududua i aunaa yoi panii mei ba ipowe aunaa yoi humuu boboꞌaia. 26A warefaꞌuai aꞌamu, lomi o asiꞌaa hawina ona hodipedugaa ei mugoo poꞌina. [l]
	[j] 5:22 Hefiꞌa neꞌia ba mei lofuna ma lomi paꞌafina
	[k] 5:22 Warea Aramea ba yoi poapoa
	[l] 5:26 Warea Greek kodrantes

Fiharoharoipaꞌaia
27“Hamona aida ba ei ramaꞌaa mina, rona guainia ba, ‘Oneiꞌaa fiharoharoipaꞌai.’ 28Maꞌuaa uꞌei warefanaa hamuꞌou ba hini i nanamainaa nemea pifine, ina fiharoharoipaꞌaidii aꞌana laloo fei naranarana. 29Nabaa fei pudamu pepei maꞌau i fafeloio, walesiminia. Ina rawani ba hepalo ua manumanuu unumu na paꞌai laraa fei ba minaa ei unumu i baroronaa waduhero. 30Ma nabaa fei panimu pepei maꞌau i fafeloio, famosuia ma siminia. Ina rawani ba hepalo ua manumanuu unumu na paꞌai laraa fei ba minaa ei unumu i baroronaa waduhero.
Fiꞌalagia
(Matthew 19:9; Mark 10:11,12; Luke 16:18)
31“Ina udedii fei warea ba, ‘Hini mei i diꞌininaa mei harona pifine, inei fania hepalo neꞌifaꞌaia ba laguꞌaa fiꞌalagii.’ 32Maꞌuaa uꞌei warefanaa hamuꞌou ba hini i fiꞌalagii aꞌa mei harona pifine, nabaa mei pifine mei lomi na fiharoharoipaꞌai, i fapasiaa mei pifine mei, aleꞌei ba hia na fiharoharoipaꞌai ma hini nemea i lalainaa mei pifine, mei i fiꞌalagii aꞌa mei harona, hia, na fiharoharoipaꞌai.
Ei Faꞌunaia
33“Hamona aida ba ei ramaꞌa mina, rona guaidigia aleꞌei ba, ‘Oneiꞌaa madiꞌinaa ei faꞌunaiamu; maꞌuaa bigiꞌaa tamanu ona warefaꞌuanainia aꞌa mei Fasu.’ 34Maꞌuaa a warefanaa hamuꞌou ba, apunawe faꞌunainaa hepalo manumanu: aleꞌei fei gufu pafea, uaa fei, gutanaa mei Haidaa; 35o feni malagufu, uaa feni, labenaa pinena; o faꞌunainaa Jerusalem, uaa fei, gufuu mei Baua Hapara. 36Apuna faꞌunainaa fei tabamu, uaa lomi ba owe fafilogipaꞌaa hepalo hugoo taba ba i poꞌi o hararapaꞌo. 37Ma nabaa hamoꞌaa ware ba ‘Hiꞌi’ wagii hepalo manumanu, ware ua ba ‘Hiꞌi’ ma nabaa hamoꞌaa ware ba ‘Loꞌe’, ware ua ba ‘Loꞌe’, nabaa na paꞌidilao warea, fei, noranamai aꞌa mei hafeloꞌa.
Nabaa O Waleaa Pudau, A Waleaa Pudamu
(Luke 6:29,30)
38“Hamona guaidigia ba, ‘Nabaa nemea i waleaa pudaa nemea, ana i waleaa pudana ma nabaa nemea i faꞌaguguaa difoo nemea, ana i faꞌaguguaa difona.’ 39Maꞌuaa uꞌei warefanaa hamuꞌou ba oneiꞌaa fadugeaa nemea hafeloꞌa ramaꞌa. Nabaa nemea i laparaa manufimu pepei maꞌau, momoꞌaifania pepei anaa. 40Ma nabaa nemea i dududuio ba i tonaa fei lawalawamu, fania fei hawaa ugumu anaa. 41Nabaa nemea forafora i fatalainio aleꞌena heai kilometre, talaifipui aꞌana aleꞌena guai kilometre. 42Fani aꞌa hini i iꞌigainio ma apuna ofadugaa mei ba idoꞌo to aꞌamu ma nene, i hodiꞌia.
Haguaa ei Bidibidii Unuu Hamuꞌou
(Luke 6:27,28,32-36)
43“Hamona aida ba rona ware aleꞌei mina ba, ‘Haguaa mei gufumu ma fahafelo aꞌa mei bidibidii unumu.’ 44Maꞌuaa uꞌei warefanaa hamuꞌou: Haguaa ei bidibidii unuu hamuꞌou [m] ma lafulafunaa ei rona haperararaiaa hamuꞌou 45ba hamowe oa aleꞌei naꞌuu mei Amaa hamuꞌou pafea. Ina faꞌasiꞌanaa fei halo aꞌa ei hafeloꞌa mawe ei rawaniꞌa ma faropanaa fei maunu aꞌa ei rona wanewane mawe ei lomi rona wanewane. 46Nabaa hamona haguaa ena rona haguaa hamuꞌou, tamanu ponoꞌa ba hamoꞌaa tonia? Haa, ei otonaa mugoo poꞌii gavaman, lomi ronaꞌo bigiꞌia aleꞌei? 47Ma nabaa hamuꞌou farawani ua aꞌa ei lofuu hamuꞌou, batanai ei ba ei maumau hamuꞌou i muainaa hefiꞌa? Haa, ei roromaa, lomi ronaꞌo bigiꞌia aleꞌei? 48Ei maumau hamuꞌou neiminapaꞌaa fafaꞌarai ua ana aleꞌei ei maumau mei Amaa hamuꞌou pafea.
	[m] 5:44 Hefiꞌa neꞌia ba, unuu hamuꞌou ma haweginaa ena rona umuio, farawaninaa ena na bidibidi unuu roꞌou aꞌamu

Fani aꞌa ei Lomi Rona Paꞌi

1“Hamoneiꞌaa bigiꞌaa ei rawaniꞌa bigiꞌaa hamuꞌou i pudaa ramaꞌa ba ro fanunuia. Nabaa hamona bigiꞌia, lomi ba hamoꞌaa paꞌi ponoꞌaa hamuꞌou aꞌa mei Amaa hamuꞌou pafea.
2“Siꞌei, nabaa ona fani aꞌa ei lomi rona paꞌi, apuna warefaꞌaiaa ei ramaꞌa aꞌa ei maniwa, aleꞌei ronaꞌo bigiꞌia ei wareꞌoni laloo ei synagogue ma yei maꞌaa tala ba ei ramaꞌa ronei fani maꞌaua aꞌa roꞌou. A warefaꞌuai aꞌa hamuꞌou ba rona todigaa minaa ei ponoꞌaa roꞌou ena rona tenaa roꞌou ei ramaꞌa. 3Maꞌuaa ena ona fani aꞌa ei lomi rona paꞌi, apuna faꞌaiaa fei panimu pepei mauwi ba tamanu ei bigiꞌaa fei panimu pepei maꞌau 4ma ei fanamu i udeꞌopaꞌai. Ma mei Amamu, mei i fanunupaꞌaa ei bigiꞌopaiamu, iwe fani ponoꞌamu.
Lafulafua
(Luke 11:2-4)
5“Ena hamona lafulafu, apuna bigiꞌia aleꞌei ena wareꞌoni, uaa rona nunuminia ba roꞌaa ufalarai ma lafulafu laloo fei synagogue ma i maꞌaa tala ba ei ramaꞌa, roꞌaa fanunupaꞌaa roꞌou. A warefaꞌuai aꞌa hamuꞌou ba rona todigaa minaa ei ponoꞌaa roꞌou. 6Maꞌuaa ena hamonaꞌo lafulafu, waduꞌinaa humuu hamuꞌou, fareꞌaa fei gigei ma lafulafunaa aꞌa mei Amaa hamuꞌou, mei lomi hamoꞌaa fanunupaꞌia. Ma mei Amaa hamuꞌou, mei i fanunupaꞌaa ei bigiꞌopaꞌaiaa hamuꞌou, iwe fani ponoꞌaa hamuꞌou. 7Ma ena hamonaꞌo lafulafu, apuna bababauꞌu ua aleꞌei ei ramaꞌaa roromaa, uaa rona nara ba i guaipaꞌaa roꞌou aꞌa ei watauda wareaa roꞌou. 8Apuna neneraa ei maumau roꞌou, uaa hamotawe iꞌiginia ma mei Amaa hamuꞌou na apaꞌidigaa ei nunumiaa hamuꞌou.
9“Siꞌei ba ei mau lafulafuaa hamuꞌou nei aleꞌeni feni ba:
“‘Mena Amaa haiꞌou pafea,
fei haramu na honua,
10fei haparaiamu nei nomai,
ei nunumiamu, haiꞌou bigiꞌia yeni malagufu, ana aleꞌei ronaꞌo bigiꞌia yena gufu pafea.
11Fani hanaa haiꞌou wagieni
ma laloo minaa ena hepapalo arewaa.
12Futoaa ei hafeloꞌaa haiꞌou,
ana aleꞌei haiꞌounaꞌo futoaa hafeloꞌaa ei rona fahafelo aꞌa haiꞌou.
13Oneiꞌaa duginaa haiꞌou aꞌa ei manimania,
maꞌuaa dugitataꞌainaa haiꞌou aꞌa mei hafeloꞌa.’ [n]
14Uaa, nabaa hamuꞌou futoaa ei hafeloꞌa ena ramaꞌa, ena rona bigifahafelo aꞌa hamuꞌou, mei Amaa hamuꞌou pafea, ana i futoaa ei hafeloꞌaa hamuꞌou. 15Maꞌuaa, nabaa lomi hamoꞌaa futoaa ei hafeloꞌaa ena ramaꞌa, ei rona bigifahafelo aꞌa hamuꞌou, mei Amaa hamuꞌou pafea, ana lomi i futoaa ei hafeloꞌaa hamuꞌou.
	[n] 6:13 O, haiꞌou aꞌa ei hafeloꞌa; hefiꞌa neꞌia ba / uaa ona paꞌi fei haparaia ma fei faufau ma fei hawera ranimai ranimai. Amen.

Fabaoa
16“Ena hamona fabao, apuna fanunufaloloaꞌi aleꞌei fei mau bigiꞌaa ena wareꞌoni, uaa ronaꞌo fanunufaloloaꞌi ba ei ramaꞌa, ronei fanunuꞌapaꞌia ba roꞌei fabao ei. A warefaꞌuai aꞌa hamuꞌou ba rona todigaa minaa ei ponoꞌaa roꞌou. 17Maꞌuaa ena hamona fabao, igi pao tabaa hamuꞌou ma rapuꞌaa pudaa hamuꞌou 18ba ei ramaꞌa, lomi roꞌaa fanunuꞌapaꞌia ba hamoꞌei fabao maꞌuaa, unaa mei Amaa hamuꞌou, mei lomi hamona fanunupaꞌia; ma mei Amaa hamuꞌou, mei na fanunupaꞌaa ei bigiꞌopaꞌaiaa hamuꞌou, iwe fani ponoꞌaa hamuꞌou.
Ei Paꞌaa Rawaniꞌa Manumanu i Pafea
(Luke 12:33,34)
19“Apuna aumaꞌaa ei paꞌaa rawaniꞌa manumanumu yeni malagufu, yeni na paꞌi pugoꞌa ma poꞌai i fafeloia ma ei fafanao roꞌaa waduꞌai ma topaꞌainia. 20Maꞌuaa aumaꞌaiaa ei paꞌaa rawaniꞌa manumanumu yei gufu pafea, uaa lomi na paꞌi pugoꞌa ma poꞌai i fafeloia ma lomi na paꞌi fafanao ba roꞌaa waduꞌai ma topaꞌai. 21Uaa hitani ei augamu ei paꞌaa rawaniꞌa manumanumu, ana na ude yena fena naranaramu.
Fei Weꞌai fei Unu
(Luke 11:34-36)
22“Fei puda, weꞌai fei unu. Nabaa fei pudamu na rawani, minaa fei unumu, ana imina weꞌa. 23Maꞌuaa, nabaa fei pudamu na hafelo, minaa fei unumu, ana imina roroma. Siꞌei ba, nabaa fei weꞌai aꞌamu na roro, iminapaꞌaa rorofafelo!
Mei Haidaa ma ei Manumanu
(Luke 16:13)
24“Lomi nemea i nafii aꞌa helagui fasu. Nabaa aleꞌei, i fabidibidinaa ununa nemea ma haguaa nemea, o i bigifaweꞌi aꞌa nemea ma narafafelo aꞌa nemea. Lomi na hawia ba o nafii aꞌa minaa lagua—mei Haidaa ma fei Mugoo Poꞌi.
Apuna Naranara Watauda
(Luke 12:22-31)
25“Siꞌei, uꞌei warefanaa hamuꞌou, apuna naranara watauda aꞌa fei gutanaa hamuꞌou aleꞌei ba hamoꞌaa hana o hunumaa tamanu; o, aꞌa ei unuu hamuꞌou ba hamoꞌaa rafe tamanu. Haa, fei gutanaa hamuꞌou, manumanuu duꞌua ua? Ma ei unuu hamuꞌou, manumanuu lawalawa ua? 26Fanununaa ei manufifidau; lomi rona faro, o hufu, o aumaꞌa i laloo leaa roꞌou, maꞌuaa mei Amaa hamuꞌou pafea na faguaa roꞌou. Aꞌa ba fei gutanaa hamuꞌou baua manumanu laraa fei gutanaa roꞌou? 27Nemea hamuꞌou ana i famalapaꞌia gutanana wagii fei ba i naranara watauda? [o]
28“Hamatani hamomina naranara watauda aꞌa ei lawalawaa hamuꞌou? Fanununaa ei lily fei ano ba batanai roꞌei habe. Lomi rona bigifatemu o tawitawi. 29Maꞌuaa uꞌei warefanaa hamuꞌou ba Solomon aꞌa ei watauda rawaniꞌa hawerana, lomi na lawalawai aleꞌei ei manumanu ei. 30Nabaa mei Haidaa na fani hawera aꞌa ei guanaa feni ano, ei yeni wagieni ma narani hanaa fei hafi, haa, lomi ba i fanidiai hawera aꞌa hamuꞌou ena lomi na weꞌi naranaraa hamuꞌou? 31Hee, apuna naranara watauda ma ware aleꞌei ba, ‘Oꞌaa hanaiaa tamanu?’, o ‘Oꞌaa hunumaa tamanu?’, o ‘Oꞌaa haweginaa tamanu?’ 32Uaa ei ramaꞌaa roromaa, rona ponineneraa minaa ei manumanu ei ma mei Amaa hamuꞌou pafea na aidadii ba hamonei paꞌi ei manumanu ei. 33Maꞌuaa doꞌo labarainaa fei haparaiana ma fei wanewaneana ma minaa ei manumanu i pafoimai aꞌa hamuꞌou. 34Siꞌei, apuna naranara wataudanaa fei narani, uaa ei awataa fei narani, manumanuu narani. Ei awataa laloo hepalo arewaa, ana hawii fei arewaa fei.
	[o] 6:27 O, ana i famalaiaa anaia aleꞌei hepalodiai cubit

Fanunufarapa aꞌa Hefiꞌa
(Luke 6:37,38,41,42)

1“Apuna fanunufarapa aꞌa hefiꞌa, o mei Haidaa ana i fanunufarapa aꞌamu. 2Uaa batanai fafanunuamu aꞌa hefiꞌa, ana owe tonia aleꞌei ei mau bigiꞌamu—nabaa puduu fanamu watauda o maꞌida, ana watauda o maꞌida i hadiweꞌimai aꞌamu.
3“Tani o fanunuaa ei bareuaa pudaa mei lofumu ma lomi ona narapaꞌaa fei hewagu i pudamu? 4Tani o ware aꞌa mei lofumu aleꞌei ba, ‘Yau, ba a suagisuminaa ei bareuaa pudamu,’ ma ana ona paꞌi hewagu i pudamu? 5Yoi, mena wareꞌoni, oneidoꞌo tosiminaa fei baua haihai pudamu ma owe fanunufarawani ba oꞌaa huguaa pudaa mei lofumu.
6“Apuna fanaa ei ponoto ei manumanu na apunai, uaa roꞌaa momoꞌimai ma tadudigedigeo; ma apuna siminaa ei hapemu pearl aꞌa ei moimoi, uaa, ona bigiꞌia aleꞌei, roꞌaa hapuninia haroo pinee roꞌou.
Iꞌigai, Labarai, Fabaꞌabaꞌa aꞌa fei Gigei
(Luke 11:9-13)
7“Iꞌigai ma hamowe to; labarai ma hamowe labagipaꞌi; fabaꞌabaꞌa aꞌa fei gigei ma iwe gigi aꞌa hamuꞌou. 8Uaa hini i iꞌigai, i to; mei i labarai, i paꞌi; ma mei i fabaꞌabaꞌa aꞌa fei gigei, i gigi aꞌana.
9“Nabaa mei naꞌu i iꞌigainaa fei faraa pidaua, hini hamuꞌou i fania hepalo mugoo? 10O nabaa i iꞌigainaa hepalo nia, i fania hepalo waꞌa? 11Faꞌua ba hamona hafelo maꞌuaa, hamonaꞌaida fani rawaniꞌa manumanu aꞌa ei naꞌuu hamuꞌou. Ma nabaa aleꞌei, mei Amaa hamuꞌou pafea imina fanidiai watauda rawaniꞌa manumanu aꞌa ei rona iꞌiginia! 12Siꞌei, wagii minaa ei manumanu, hamonei bigiꞌia aꞌa ei ramaꞌa ana aleꞌei hamona nunuminia ba ronei bigiꞌia aꞌa hamuꞌou, uaa hefeni, feni paꞌaa hanuu fei Law ma ei Mamamaꞌa.
Guapaloei Pusuꞌo ma Lareaa Gigei
(Luke 13:24)
13“Waduꞌai aꞌa fei pusuꞌo gigei. Uaa, na lare fei gigei wagii fei baua tala i dinaa maꞌea ma watauda, rona waduꞌai lalona. 14Maꞌuaa na pusuꞌoroi fei gigei wagii fei migigii tala i dinaa fawelei na paꞌi harenua ma hefiꞌa ua na labagipaꞌia.
Fei Haihai ma ei Fuana
(Luke 6:43,44)
15“Wagiꞌinaa hamuꞌou aꞌa ei mamamaꞌa sifisifi. Uaa, rona nomai aꞌa hamuꞌou, maumau roꞌou aleꞌei sipsipi maꞌuaa, paꞌaa maumau roꞌou aleꞌei ponotoo podu. 16Aꞌa ei fuaa roꞌou, hamoꞌaa fanunuꞌapaꞌaa roꞌou. Ei ramaꞌa, ronaꞌo hufuꞌaa ei hanamoo, o ei nasi dupuaa ei wowoꞌii na hogia ununa? 17Ana aleꞌei, minaa ei rawaniꞌa haihai na paꞌi rawaniꞌa fuaa roꞌou maꞌuaa, ei hafeloꞌa haihai, lomi na paꞌi rawaniꞌa fuaa roꞌou. 18Hepalo rawaniꞌa haihai, lomi ba i paꞌi hafeloꞌa fuana ma hepalo hafeloꞌa haihai, lomi ba i paꞌi rawaniꞌa fuana. 19Tamanu fei haihai lomi na paꞌi rawaniꞌa fuana, rowe reresiminaa hafi. 20Siꞌei ba aꞌa ei fuaa roꞌou, hamowe fanunuꞌapaꞌaa roꞌou.
Lomi Una u Apaꞌio
(Luke 13:25-27)
21“Aꞌa ba minaa ei rona ware aꞌau ba, ‘Mena Fasu, mena Fasu,’ ba roꞌaa waduꞌainaa laloo fei haparaia pafea maꞌuaa, ana uniaa mei i bigiꞌaa fei nunumiaa mei Amau i pafea. 22Aꞌa fei arewaa fei, watauda roꞌaa warenaa aꞌau ba, ‘Mena Fasu, mena Fasu, haa, lomi haiꞌounaꞌodii wareꞌau aꞌa fei haramu aleꞌei ei mamamaꞌa ma abaa haiꞌounaꞌo fawalaꞌanaa watauda pigea ma bigiꞌaa watauda foigia aꞌa fei haramu?’ 23Ma a warefaꞌarewa aꞌa roꞌou ba, ‘Lomi una apaꞌaa hamuꞌou. Diꞌininau, hamuꞌou ena hamonaꞌu bigiꞌaa ei hafeloꞌa!’
Laguei Poapoa ma Anoꞌano Fadufadua
(Luke 6:47-49)
24“Siꞌei, hini i guainaa eni wareau ma biginenegia, tawiꞌana aleꞌei mei ramaꞌa na paꞌi apaꞌana, mei na faduaa fei humuna pafoo naꞌa. 25Na ropa fei maunu, na mere fei lamalamana ma fei lalarena na agifanimaꞌaiaa fei humu; maꞌuaa lomi na worosi uaa fei fasuꞌufufugoina na ude pafoo naꞌa. 26Maꞌuaa hini i guainaa eni wareau ma lomi na biginenegia, tawiꞌana aleꞌei mei lomi na paꞌi apaꞌana, mei na faduaa fei humuna pafoo piye. 27Na ropa fei maunu, na mere fei lamalamana, fei lalarena na agifanimaꞌaiaa fei humu ma na pasimemeꞌainaa pu.”
28Iꞌa warepedugaa ei manumanu ei Jesus, fei gupuu ramaꞌa, namina nanawala pudaa roꞌou aꞌa ei feroiana 29uaa, ina feroi aleꞌei hemea na paꞌi foraforana ma abaa aleꞌei ei feroiaa law.
Mei Ramaꞌa na Watawatai Ununa
(Mark 1:40-45; Luke 5:12-16)

1Iꞌa upugio aꞌa fei maugeni, hefiꞌa baua gupuu ramaꞌa, rona nenegia. 2Hemea na watawatai ununa [p] na nomai ma faꞌunaa duꞌuna i maꞌana ma na ware, “Mena Fasu, nabaa ina rawani aꞌamu, fafafaꞌarainau.”
3Jesus na roainalao fei panina ma idoaa mei ramaꞌa mei. Ina ware, “Na rawani aꞌau. Inei fafaꞌarai ena unumu!” Ana ei ua, ina pedu [q] ei watawataa ununa. 4Ma Jesus na warefania, “Apuna warefanaa nemea. Maꞌuaa aunu ma famaꞌaa ena unumu aꞌa mei bauaniaa humuu mei Haidaa ma fanaa tamanu Moses nadii wareia ba onei fani ma fei, aleꞌei uꞌugamu aꞌa roꞌou.”
	[p] 8:2 Warea Greek ba hefiꞌa mau funuaa hudi unu—aba unaa watawata ua.
	[q] 8:3 Warea Greek—ina fafaꞌarai

Fei Weꞌiaa Naranaraa mei Centurion
(Luke 7:1-10)
5Iꞌa nopaꞌaloo fei gufu Capernaum, hemea centurion na nomai aꞌana ma na iꞌiginia ba inei hadumia. 6Ina ware, “Mena Fasu, mei nafiu na haino i humu, uaa na maꞌe ununa ma namina tonaa fiꞌina.”
7Jesus na warenaa aꞌana, “Yau, a dii ma re farawaninia.”
8Mei centurion mei, na ware, “Mena Fasu, yau abaa rawaniꞌa ramaꞌa ba o waduꞌaimai humuu. Maꞌuaa onei ware ua ma i rawanidiai mei nafiu. 9Uaa ana yau na paꞌi hemea bauaniau ma yau hemea bauaniaa hefiꞌa ramaꞌaa foꞌaa. A ware aꞌa hemea ba ‘Nowau,’ ma i nolao ma hemeadiai ba, ‘Nomai,’ ma i nomai. A warenaa aꞌa mei nafiu ba, ‘Bigiꞌaa feni,’ ma i bigiꞌia.”
10Iꞌa guainaa fei Jesus, na maduofo ma na warenaa aꞌa ei ro nenegia ba, “A warefaꞌuai aꞌa hamuꞌou ba lomi una apaꞌaa hemea Israel napaꞌaa weꞌi naranarana aleꞌeni meni. 11Uꞌei ware aꞌa hamuꞌou ba watauda, rowe nomai i pepei anaa halo ma i pepei pasiaa halo ma to gutaa roꞌou i aꞌa fei baua hananaa aꞌa Abraham, Isaac ma Jacob i aꞌa fei haparaia pafea. 12Maꞌuaa hefiꞌa naꞌuu fei gufu haparaiaa, rowe oanaa ano laloo fei roromaa fawelei na paꞌi aiꞌaiga ma fiꞌuꞌuiaa difo.”
13Nawe ware Jesus aꞌa mei centurion mei, “Nowau! A paꞌaa bigiꞌia, ana aleꞌei ona nara ba a bigiꞌia.” Ma mei nafina na rawani ana aꞌa fei au fei.
Jesus na Fapedugaa Funuaa Watauda
(Mark 1:29-34; Luke 4:38-41)
14Iꞌa waduꞌimai i laloo fei humuu Peter Jesus, na fanunupaꞌaa mei inaa haroo Peter na babai ununa ma na haino pafoo tawa. 15Ina idoaa panina ma na pedu fei babaiaa ununa ma ina asiꞌaa ma fipowe hasufani hanana.
16I nopoilao, rona noduginaa aꞌana watauda na waduꞌaa roꞌou pigea ma ina fawalaꞌanaa ei spiriti aꞌa ei wareana ma fapedugaa minaa ei funuaa roꞌou. 17Ei bigiꞌana ei, na fafaꞌuainaa tamanu nadii wareia mei mamamaꞌa Isaiah:
“Ina harenaa ei hafeloꞌa unuu oꞌou
ma tonaa ei funuaa oꞌou.”
Fei Ponoꞌa Ona Neneraa Jesus
(Luke 9:57-62)
18I fanunupaꞌaa ei gupuu ramaꞌa papana, ina warenaa aꞌa ei maroana ba hia ma roꞌou, ronei dinaa pepei adii fei ranu. 19Ma hemea feroiaa law na nomai aꞌana ma na ware, “Mena feroia, ona dinaa hitani, a nenegio.”
20Jesus na ware, “Ei ponotoo podu, rona paꞌi waduu roꞌou ma ei manufifidau rona paꞌi hofaa roꞌou, maꞌuaa mei Naꞌuu Ramaꞌa, lomi nopana ba i haino.”
21Hemeadiai ei otalai nenerana na warenaa aꞌana, “Mena Fasu, yau ba adoꞌo aunu ma agifinaa mei amau.”
22Maꞌuaa Jesus na warenaa aꞌana, “Nenerau. Ei maꞌea ronei iꞌifinaa ana roꞌou.”
Jesus na Famadinoaa fei Lalarena ma fei Lama
(Mark 4:35-41; Luke 8:22-25)
23I dii, na hugi pafoo fei wa ma ei otalai nenerana, rona nenegia. 24Lomi rona fanunupaꞌia maꞌuaa, na asiꞌaa fei baua lalarena ma ina towetafafelo fei agi ma na fuamaꞌiꞌinaa laloo fei wa. Maꞌuaa Jesus na maꞌigu. 25Ei otalai nenerana, ronaree funifunia ma ware, “Mena Fasu, fatelaꞌanaa oꞌou! Oꞌaa wawauꞌu!”
26Ina ware, “Hamuꞌou ena lomi namina weꞌi naranaraa hamuꞌou, tani hamomina maꞌau aleꞌei?” I dii, ina asiꞌaa ma na warefamadinoaa fei lalarena ma fei lama. Ma namina madino fei lama.
27Ei ramaꞌa, namina nanawala pudaa roꞌou ma rona iꞌigai, “Ramaꞌa bata meni ramaꞌa meni? Te fei lalarena ma fei lama, ana laguna guaipaꞌaa wareana!”
Na Fawalaꞌanaa ei Spiriti Hafelo aꞌa Helagui Ramaꞌa
(Mark 5:1-20; Luke 8:26-39)
28Iꞌa nopaꞌaloo fawelei i pepei Gadara, [r] na nobapaꞌamii helagui ramaꞌa, noramiaa lagua aꞌa ei huapu ma rona waduꞌaa lagua ei pigea. Siꞌei ba lagunaꞌaida panarofoꞌaa ei ramaꞌa, lomi ba hemea i talailao fawelei. 29Laguna iwa ba, “Tamanu ei nunumiamu aꞌa haigua, mena Naꞌuu mei Haidaa? Atawe paꞌaa fei au haigua ma ba oꞌamii haperararaiaa haigua?”
30Raualao maꞌida na paꞌi hefaa baua gupuu ei moimoi roꞌei hanana. 31Ei pigea, rona iꞌigaifaweꞌi aꞌa Jesus, “Nabaa oꞌaa fawalaꞌanaa haiꞌou, alonaa haiꞌou aꞌa ei moimoi ba haiꞌouꞌaa waduꞌaa roꞌou.”
32Ina warenaa aꞌa roꞌou, “Nowau!” Siꞌei, rona walaꞌaa ma waduꞌaa ei moimoi ma minaa fei gupuu roꞌou, rona poniꞌupunaa fei adii fei ranu fawelei namina faroꞌai ma pasimaꞌe lalona. 33Ei omaꞌamaꞌaa ei moimoi, rona ponibaguanaa fei baua gufu ma uꞌugaa minaa ei manumanu ei fininaa tamanu ina bigiꞌia aꞌa laguei na waduꞌaa lagua pigea. 34Siꞌei, minaa ei ramaꞌa fei baua gufu, rona aunu ba roꞌaa maꞌa Jesus. Ma roꞌaa maꞌapaꞌia, rona iꞌigifaweꞌi aꞌana ba nei diꞌininaa malalaa gufuu roꞌou.
	[r] 8:28 Hefiꞌa neꞌia ba Gergesenes; ma hefiꞌa ba Gerasenes. Haraa fei gufu, Gerasa.

Jesus na Fawanewaneaa Mei i Maꞌe Ununa
(Mark 2:1-12; Luke 5:17-26)

1Jesus na hugi pafoo hepalo wa, dinaa pepei ma suafatetenaa yei piye gufuna. 2Hefiꞌa ramaꞌa, rona notabeamii aꞌana hemea na maꞌe ununa, na haino pafoo fei hafenaa ununa. Iꞌa fanunupaꞌaa fei weꞌiaa naranaraa roꞌou Jesus, na warenaa aꞌa mei na maꞌe ununa, “Guta farawani mena naꞌuu; ena hafeloꞌamu una futoia.”
3Aꞌa fei, hefiꞌa ei feroiaa law ronaꞌu fiwarewarei, “Mei ramaꞌa mei, ina warefafeloaa mei Haidaa!”
4Jesus na aidadii ei naranaraa roꞌou ma na ware, “Tani hamuꞌou narafafelo? 5Afaia na maduta: fei ba una ware, ‘Na futo ei hafeloꞌamu,’ o, fei ba, ‘Asiꞌaa ma talai’? 6Maꞌuaa, siꞌei ba hamonei aida ba mei Naꞌuu Ramaꞌa na paꞌi faufauna yeni malagufu ba i futoaa ei hafeloꞌa...” ina warenaa aꞌa mei na maꞌe ununa ba, “Asiꞌaa, tonaa fei hafenaa unumu ma dinaa humumu.” 7Ma mei ramaꞌa na asiꞌaa ma aununaa humuna. 8Fei gupuu ramaꞌa, roꞌaa fanunupaꞌaa fei, ronamina hawainaa poaa roꞌou ma rona uduginaa mei Haidaa, mei i fani faufau aꞌa ei ramaꞌa aleꞌei.
Jesus na Dugaa Matthew
(Mark 2:13-17; Luke 5:27-32)
9Ei i talaidiꞌininaa yei, ina maꞌapaꞌaa hemea ramaꞌa, harana Matthew, hemea otonaa mugoo poꞌii gavaman na guta wagii fei palee fei bigiꞌana. Ina warenaa aꞌana, “Nenerau,” ma Matthew na asiꞌaa ma nenegia.
10Ei fi hanana i humuu Matthew Jesus, watauda otonaa mugoo poꞌii gavaman mawe ei “ramaꞌa hafelo”, rona nomai ma hananafipui aꞌana ma ei otalai nenerana. 11Roꞌaa fanunupaꞌaa fei ei Pharisee, rona iꞌiginaa ei otalai nenerana, “Tani i hananafipui aꞌa ei otonaa mugoo poꞌii gavaman mawe ei ‘hafeloꞌa ramaꞌa’ mei feroiaa hamuꞌou?”
12Iꞌa guainaa fei Jesus, ina ware, “Aꞌa ba ei rona rawani ei rona nunuminaa hemea loꞌotaa uaa ei rona funu. 13Maꞌuaa nowau ma labarainia ba tamanu hanuu feni: ‘Una nunuminaa faloloaꞌia laraa ei fana.’ Uaa eni a nomai, aꞌa ba uꞌamii dugaa ei wanewanea ramaꞌa, maꞌuaa ei ramaꞌa hafelo.”
Rona Haninaa Jesus aꞌa fei Fabaoa
(Mark 2:18-22; Luke 5:33-39)
14Siꞌei, ei otalai neneraa John, rona nomai ma iꞌiginia, “Tani ipoꞌo biyei ba haiꞌou mawe ei Pharisee, haiꞌouna fabao ma ei otalai neneramu, lomi ronaꞌo fabao?”
15Na ware Jesus, “Batanai ba ei maroaa mei wawane lalaia, roꞌaa faloloaꞌi ei ifi gutafipui aꞌa roꞌou? Iwe nomai fei au ba mei lalaia, hefiꞌa, rowe dugipaꞌainia aꞌa ei maroana; ma aꞌa fei au fei, roꞌawe fabao.
16“Lomi hemea i tawiꞌaa hepalo maninii manufau lawalawa aꞌa hepalo watanai lawalawa, uaa fei manufau maninii lawalawa i rapudigeaa fei lawalawa ma fawaraꞌaꞌapoidinia. 17Ana lomi ba ei ramaꞌa, roꞌaa igiaa ei manufau wine aꞌa ei watanai peꞌii wine. Nabaa roꞌaa bigiꞌia aleꞌei, ei peꞌii wine ei bigiꞌaa roꞌou hudii manulelele i baꞌawaraꞌa, ei wine i wigibeu ma ei peꞌina ana i hafelo. Agia, ronaꞌo igiaa ei manufau wine aꞌa ei manufau peꞌii wine ma minaa lagua, laguꞌaa udefarawani.”
Mei Baduu Pifine na Maꞌe ma Hemea Pifine na Funu
(Mark 5:21-43; Luke 8:40-56)
18Ei ifi wareaa fei, hemea bauaniaa ei Jew na nomai ma faꞌunaa duꞌuna i maꞌana ma na ware, “Mei naꞌuu, baduu pifine, maꞌeana eꞌeni ua. Maꞌuaa mi augaa panimu pafona ma i fawenaidiai.” 19Jesus mawe ei otalai nenerana, rona asiꞌaa ma nenegia.
20Ana ei ua, hemea pifine, mei na udewigiwigii namona aleꞌena hefua ma guai igisimasi na nomai nenena ma idoaa fei supuu fei hawaa uguna. 21Ma ina nara aleꞌei ba, “Nabaa a idoꞌuaiaa fei hawaa uguna, a rawani.”
22Na diarai Jesus, na maꞌapaꞌia ma na ware, “Gutafarawani, mena naꞌuu. Fei weꞌiaa naranaramu na farawaninio.” Ma ana ei ua, ina rawani mei pifine.
23Iꞌa waduꞌailao laloo fei humuu mei bauana Jesus ma maꞌapaꞌaa ei rona hugufaa ei flute ma ba fei gupuu ramaꞌa, rona wawaigi, 24ina ware, “Hamuꞌou aunu. Lomi na maꞌe mei baduu pifine. Na maꞌigu ua.” Maꞌuaa rona fadinia. 25Ei roꞌaa aunudiginaa ano fei gupuu ramaꞌa, ina waduꞌai, tauaa panii mei baduu pifine ma ina asiꞌaa. 26Fei uꞌuga fei na talepedunaa minaa ei gufu fawelei.
Jesus na Fawanewaneaa Laguei Pudawerai ma mei Umuloo
27Ei i talaidiꞌininaa yei, helagui pudawerai, laguna nenegia ma laguna haroharo, “Faloloaꞌinaa haigua, mena Naꞌuu David!”
28Ei i waduꞌailao laloo humu, laguei pudawerai, laguna nomai aꞌana ma ina iꞌiginaa lagua, “Hamunapaꞌaa nara ba a bigipaꞌia?”
Laguna ware, “Hiꞌi, mena Fasu.”
29Ina idoaa pudaa lagua ma na ware, “Ana aleꞌei fei weꞌiaa naranaraa hamugua, yau a bigiꞌia” 30ma laguna fanunupaꞌi. Ma Jesus na warefaweꞌi aꞌa lagua, “Apuna uꞌu aꞌa nemea.” 31Maꞌuaa laguna aunu ma fatalainaa fei uꞌugana i malalaa fei gufu fei.
32Ei roi asiꞌalao, hefiꞌa, rona duginamii aꞌa Jesus hemea na waduꞌia pigea ma ana umuloo. 33Iꞌa fawalaꞌadigaa fei pigea aꞌana, nawe wareware mei umuloo. Namina nanawala pudaa fei gupuu ramaꞌa ma rona ware, “Paꞌaa lomi ba ona fanunupaꞌaa heꞌa manumanu aleꞌeni yeni Israel.”
34Maꞌuaa rona ware ei Pharisee ba, “Aꞌa fei faufau mei haparaa ei pigea, ina fawalaꞌanaa ei pigea.”
Maꞌida Ua Ramaꞌaa Bigiꞌa
35Jesus na aunulao aꞌa minaa ei bauanai ma pusuꞌo gufu ma feferoi laloo ei synagogue roꞌou, wareaa fei rawaniꞌa wareaa fei haparaia ma na fapedugaa minaa ei hafeloꞌaa unuu ei ramaꞌa ma minaa ei funua. 36Iꞌa fanunupaꞌaa ei gupuu ramaꞌa, ina faloloaꞌinaa roꞌou, uaa hefiꞌa, rona fagutafafeloaa roꞌou ma lomi na paꞌi haduma aꞌa roꞌou, aleꞌei ei sipsipi lomi omaꞌamaꞌaa roꞌou. 37I dii, na warenaa aꞌa ei otalai nenerana ba, “Na weꞌidii ei duꞌua laloo fei peꞌihape maꞌuaa, maꞌida ua ei ramaꞌaa hufuꞌa. 38Iꞌiginaa mei Fasuu fei peꞌihape ba inei aloaa ei ramaꞌaa bigiꞌa i peꞌihapena.”
Jesus na Aloaa ei Hefua ma Helagui
(Mark 3:13-19; Luke 6:12-16)

1Jesus na haronaa aꞌana ei hefua ma helagui otalai nenerana ma na fanaa roꞌou fei forafora ba ronei fawalaꞌanaa ei spiriti hafelo [s] ma farawaninaa minaa ei hafeloꞌaa unu ma minaa ei funua.
2Siꞌeni, eni haraa ei hefua ma helagui apostle: rawarawa, Simon (rona roroinia Peter) ma mei lofuna, Andrew; James, mei naꞌuu Zebedee ma mei lofuna John; 3Philip ma Bartholomew; Thomas ma Matthew, mei otonaa mugoo poꞌii gavaman; James, mei naꞌuu Alphaeus ma Thaddaeus; 4Simon mei Zealot ma Judas Iscariot, mei ba i aloia.
	[s] 10:1 Warea Greek ba spiriti loloaa

Fei ba Ronei Bigiꞌia ei Hefua ma Helagui
(Mark 6:7-13; Luke 9:1-6)
5Eni hefua ma helagui eni, Jesus na aloaa roꞌou ma fanaa eni warea eni: “Apuna aununaa aꞌa ei Gentile, o dinaa hepalo gufu yei Samaria. 6Maꞌuaa hamonei dinaa aꞌa ei madidiaa sipsipii Israel. 7Ena hamona nowau, uꞌugaa feni uꞌuga feni: ‘Fei haparaia pafea na rafiꞌi.’ 8Farawaninaa ei funua, faꞌasiꞌanaa ei maꞌea, farawaninaa ei watawatai, [t] fawalaꞌanaa ei pigea. Hamona to ua, te, hamonei fani ua. 9Apuna notoo gold, o silver, o copper i aꞌa ena adii hamuꞌou. 10Hamoneiꞌaa notoo raba aꞌa fei tatalaia fei, o pafuaa lawalawa, o hafenaa pinai, o hepalo o, uaa ei ramaꞌa, ronei fani gutanaa mei bigiꞌa.
11“Tamanu ena bauana o pusuꞌo gufu hamona dinaa lalona, labaginaa nemea ramaꞌa na honua yena ma guta i humuna hawina hamona aunu. 12Ena hamona waduꞌinaa fei humuna, hamonei haweginia. 13Nabaa na rawani ua fei humuna, fei rawaniꞌaa hamuꞌou nei ude lalona ma nabaa lomi, hamonei tohadiweꞌinia. 14Nabaa nemea, lomi i taufagutanaa hamuꞌou, o guainaa ei wareaa hamuꞌou, difoifoinaa ei piyee pinee hamuꞌou ena hamona diꞌininaa fena gufu fena. 15A warefaꞌuai aꞌa hamuꞌou ba aꞌa fei arewaa dududua, na bauanaidiai fagianaa fena gufu fena laraa Sodom ma Gomorrah.
	[t] 10:8 Warea Greek ba hefiꞌa mau funuaa hudi unu—aba unaa watawata ua.

Ei Haperararaia
(Mark 13:9-13; Luke 21:12-17)
16“A aloaa hamuꞌou aleꞌei sipsipi dupuaa ei ponotoo podu. Siꞌei, hamonei anoꞌanoi aleꞌei waꞌa ma inei rawani maumau hamuꞌou aleꞌei ei padu.
17“Omaꞌamaꞌaa hamuꞌou aꞌa ena ramaꞌa; roꞌaa aunaa hamuꞌou panii ei bauaniaa gufu ma hafugaa hamuꞌou laloo ei synagogue roꞌou. 18I aꞌau, rowe faꞌufalarainaa hamuꞌou i maꞌaa ei bauaniaa gavaman mawe ei hapara ba aleꞌei umuu aꞌa roꞌou mawe ei Gentile. 19Maꞌuaa ena rona panaroroꞌinaa hamuꞌou, apuna naranara watauda ba hamuꞌou wareaa tamanu, o batanai hamona ware. Aꞌa fena au fena, hamowe narapaꞌaa tamanu ba hamoꞌaa wareia 20uaa abaa hamuꞌou ena hamuꞌou fi wareware, maꞌuaa hamuꞌou fi umuinaa fei Spiritii mei Amaa hamuꞌou.
21“Ei filofui, ana roꞌaa aloaa ei lofuu roꞌou maꞌea ma nemea ama, ana i aloaa mei naꞌuna; ei baduu, roꞌaa barafeaa wareaa ei ama ma inaa roꞌou ma alonaa roꞌou maꞌea. 22Minaa ei ramaꞌa roꞌaa fabidibidinaa unuu roꞌou hamuꞌou uaa yau maꞌuaa, hini i ofafaufau nopaꞌaloo fei pedupeduna, i tela. 23Ena rona haperararaiaa hamuꞌou i aꞌa hepalo gufu, poninaa aꞌa hepalodiai. A warefaꞌuai aꞌa hamuꞌou, atawe pedu fei tatalaiaa hamuꞌou aꞌa ei baua gufuu Israel ma i nomai mei Naꞌuu Ramaꞌa.
24“Hemei baduu feferoi, lomi i muainaa mei feroiana ma hemei nafi lomi i muainaa mei fasuna. 25Na rawanidii nabaa mei baduu aleꞌei mei feroiana ma mei nafi aleꞌei mei fasuna. Nabaa hefiꞌa, rona ware ba mei bauaniaa fei humu, hia, Beelzebub, [u] ei maroaa humuna anaa!
	[u] 10:25 Warea Greek Beezeboul o Beelzeboul

Maꞌauaa mei Haidaa
(Luke 12:2-7)
26“Siꞌei, apuna maꞌauaa roꞌou. Tamanu na udeꞌopaꞌai, rowe uꞌugia nefarani ma tamanu na opaꞌai iwe udeꞌareꞌare ua. 27Tamanu una wareia aꞌa hamuꞌou poi, hamonei wareia na asiꞌaa fei halo; tamanu roꞌaa warefagigii adiaa hamuꞌou, hamonei warefagipeia i pupuaa ei humu. 28Apuna maꞌau aꞌa ei rona foꞌafamaꞌeaa fei unu ma lomi ba roꞌaa foꞌafamaꞌepaꞌaa ei na ude laloo ei naranara. Maꞌuaa hamonei maꞌauaa Mei ba i foꞌafamaꞌepaꞌaa minaa lagua yei wagii fei gufu hafelo. 29Haa, abaa ponoꞌaa guapaloei pusuꞌo manufifidau aleꞌei hepalo pusuꞌo mugoo poꞌi? [v] Maꞌuaa lomi hepalo i pasinaa pu nabaa lomi i ugainia mei Amaa hamuꞌou. 30Ma ana, hepapalo hugoo tabaa hamuꞌou, ina wareidigia. 31Siꞌei, apuna maꞌau, uaa na awatana hamuꞌou laraa watauda pusuꞌo manufifidau.
	[v] 10:29 Warea Greek assarion

Mei i Ware ba Lomi na Apaꞌaa Christ
(Luke 12:8,9)
32“Hini i ware ba ina apaꞌau i pudaa ramaꞌa, ana a ware ba una apaꞌia i pudaa mei Amau i pafea. 33Maꞌuaa hini i ofadugau i pudaa ramaꞌa, ana a ofadugia i pudaa mei Amau i pafea.
Abaa fei Gutafarawania, maꞌuaa fei Wadu
(Luke 12:51-53; 14:26,27)
34“Hamoneiꞌaa nara ba ena a nomai ba a fagutafarawaninaa ei ramaꞌa yeni malagufu. Ena a nomai, aꞌa ba a fagutafarawaninaa ei ramaꞌa, uaa una notomai fei wadu. 35Uaa ei a nomai ba uꞌa fafisibainaa
“‘nemea ramaꞌa aꞌa mei amana,
nemea baduu pifine aꞌa mei inana,
nemea pifine aꞌa mei inaa mei harona—
36ana ei maroaa hemei i humuaa fei humu,
i bidibidi unuu roꞌou aꞌana.’
37“Hini na mua fei haguana amana ma inana laraa fei haguana yau, lomi i raraba aꞌau; hini na mua fei haguana mei naꞌuna baduu wawane o pifine laraa fei haguana yau, lomi i raraba aꞌau; 38ma hini lomi na harenaa fei hawafolona ma nenerau, lomi i raraba aꞌau. 39Hini ba i urofaa fei harenuana, iwe paꞌai aꞌana ma hini ba i fapaꞌainaa fei harenuana aꞌau, iwe tohadiweꞌidinia.
Ei Ponoꞌa
(Mark 9:41)
40“Hini i fagutanaa hamuꞌou, ina fagutanau ma hini i fagutanau, na fagutanaa mei i aloamiau. 41Hini i fagutanaa nemea mamamaꞌa uaa hia mamamaꞌa, iwe tonaa fei ponoꞌaa mei mamamaꞌa ma hini i fagutanaa nemea wanewanea uaa ina wanewane, iwe tonaa fei ponoꞌaa mei wanewanea. 42Ma nabaa nemea i fani hefaa baraa ranu aꞌa nemea eni pusuꞌo otalai nenerau, uꞌei warefaꞌuai aꞌa hamuꞌou ba lomi i paꞌai ei ponoꞌana.”
Jesus mawe John, mei Pudugufaia
(Luke 7:18-35)

1Iꞌa feroidigaa ei hefua ma helagui otalai nenerana Jesus, ina diꞌininaa fawelei ma aunulao ba i feroi ma uꞌu aꞌa ei gufu yei Galilee. [w]
2John, i laloo humuu boboꞌaia ma iꞌa guainaa tamanu ei bigiꞌaa Christ, ina alonaa ei otalai nenerana aꞌana 3ba roneiree iꞌiginia, “Haa, yoi mei ba i nomai, o haiꞌou omaꞌaa hemeadiai?”
4Jesus na ware, “Nowau ma uꞌufanaa John tamanu hamona guainia ma fanunuia: 5ei pudawerai, rona fanunudiai, ei afetoo, rona talaidiai, ei watawatai, [x] rona rawanidiai, ei lotoo adia, rona guaidiai, ei maꞌea, rona asiꞌaa ma ina uꞌugaa fei rawaniꞌa warea aꞌa ei lomi manumanu. 6Ina paꞌi hawegiana mei lomi na pasi uaa yau.”
7Roꞌaa asiꞌaa ba ro aunu ei otalai neneraa John, Jesus nawe warefanaa fei gupuu ramaꞌa fei uꞌugaa John, “Tamanu fei ba hamoꞌaa fanunuia fawelei abaa wawawau ramaꞌa? Ba hamoꞌaa fanunuaa fei tarea guana na gufifababaia fei lalarena? 8Nabaa lomi, tamanu fei hamoree fanunuia? Hemea na susuinaa ei rawaniꞌa susu? Loꞌe, ei rona rafeaa ei rawaniꞌa susu, rona guta i laloo ei humuu ei hapara. 9Paꞌaa tamanu fei hamoꞌaree fanunuia? Hemea mamamaꞌa? Uꞌei warefanaa hamuꞌou ba hiꞌi. Maꞌuaa hia, abaa mamamaꞌa ua. 10Simei, mei roꞌadii neꞌiꞌuꞌugia:
“‘Awe aloaa mei talaitonaa wareau i maꞌamu,
mei ba i pagipagiꞌaugaa fei tala i maꞌamu.’
11A warefaꞌuai aꞌa hamuꞌou ba: aꞌa minaa ei waniniaa ei pifine, lomi hemea na muainaa John, mei pudugufaia; maꞌuaa, mei hia abaa mau ramaꞌa ma na oa laloo fei haparaia pafea, ina muainaa John. 12Aꞌa fei au John, mei Pudugufaia, nopaꞌamii wagieni, fei haparaia pafea, ifimina fagipelao, lomi hepalo manumanu i lawagia ma ei didigii ramaꞌa, rona urofia. 13Uaa minaa ei mamamaꞌa ma fei Law, nadii wareꞌaugia, nopaꞌamii fei au John. 14Ma nabaa na rawani aꞌa ei naranaraa hamuꞌou, a warefanaa hamuꞌou ba hia, Elijah, mei ba i nomai. 15Hini na paꞌi adiana, inei guai.
16“Uꞌa hawawaginaa hamuꞌou taweni aꞌa tamanu? Roꞌou, aleꞌei ei baduu rona guta i fawelei rona aloꞌalo ma rona haroharonaa aꞌa hefiꞌa ba,
17“‘Haiꞌouna hugufaa fei flute
ma hamuꞌou, lomi hamona palapala;
haiꞌouna laugaa hepalo laugaa faloloaꞌia
ma lomi hamona faloloaꞌi.’
18Uaa John na nomai ma lomi na hanana o hunu ma rona ware ba, ‘Ina tauia pigea.’ 19Ina nohunumai ma hananamai mei Naꞌuu Ramaꞌa ma rona ware ba, ‘Ina puguai ma hunupoapoai ma hia, tafii ei otonaa mugoo poꞌii gavaman mawe ei “ramaꞌa hafelo.” ’ Maꞌuaa fei apaꞌa, ana na famaꞌaiaa oꞌou tamanu na wanewane wagii fei bigiꞌana.”
	[w] 11:1 Warea Greek uꞌu laloo ei gufuu roꞌou
	[x] 11:5 Warea Greek ba hefiꞌa mau funuaa hudi unu—aba unaa watawata ua.


Rona Fagiana ei Baua Gufu Lomi Rona Filoginaa Naranaraa Roꞌou
(Luke 10:13-15)
20I dii, siꞌei ba lomi rona filoginaa naranaraa roꞌou, Jesus fipowe wareaa ei tataa ei baua gufu, ei gufu ina bigiꞌaa watauda foigia aꞌa roꞌou laraa hefiꞌadiai gufu. 21“Ona fagiana yoi, Korazin! Ona fagiana yoi, Bethsaida! Ei foigia una bigidigia aꞌa hamugua, nabaa una bigiꞌia yei Tyre ma Sidon, laguna filogidigaa minaa ei naranaraa lagua aꞌa ei madigee lawalawa ma ei maduhafi. 22Maꞌuaa uꞌei warefanaa hamugua ba aꞌa fei arewaa dududua, na bauanadiai fei aree hamugua laraa Tyre ma Sidon. 23Ma yoi, Capernaum, i poronaa yoi pafea? Loꞌe, yoi o momogunaa fei walaloa. [y] Ei foigia una bigidigia aꞌamu, nabaa una bigiꞌia aꞌa Sodom, ana ifi udemai wagieni. 24Maꞌuaa uꞌei warefanio ba aꞌa fei arewaa dududua, na bauanadiai fei lagimu laraa Sodom.”
	[y] 11:23 Warea Greek Hades

Guta Fawenaiaa ei Rona Temu
(Luke 10:21,22)
25Aꞌa fei au fei, Jesus na ware, “Una uduginio, Oꞌama, mena Fasuu fena pafea ma feni malagufu, uaa ona opaꞌainaa ei manumanu ei aꞌa ei anoꞌano mawe ei rona tonaa baua feroia maꞌuaa, ona faꞌarewaia aꞌa ei pusuꞌo baduu. 26Hiꞌi, Oꞌama, onapaꞌaa nunuminia ba inei aleꞌei.
27“Minaa ei manumanu ei, inadii aunaa paniu mei Amau. Lomi hemea na apaꞌaa mei Naꞌu, ana unaa mei Ama; ma lomi hemea na apaꞌaa mei Ama, ana unaa mei Naꞌu mawe ei ina nunuminia mei Naꞌu ba i faꞌarewaia aꞌa roꞌou.
28“Nomai aꞌau minaa hamuꞌou, ena hamona temu ma na paꞌi rarabaa hamuꞌou ma a fagutafawenainaa hamuꞌou. 29Hupuꞌaifipui aꞌau ma to apaꞌaa hamuꞌou aꞌau uaa fei maumauu namina rawani ua ma lomi una mamagugu ma hamuꞌou, hamowe gutafawenainaa ena naranaraa hamuꞌou. 30Uaa, nabaa hamoꞌaa hupuꞌaifipui aꞌau, lomi ba hamoꞌaa temu ma lomi hamoꞌaa harenaa hefiꞌa awataa manumanu aꞌau.”
Fasuu fei Sabbath
(Mark 2:23-28; Luke 6:1-5)

1Aꞌa fei au fei, Jesus na tatalai dupuaa ei peꞌihape hefaa Sabbath. Ei otalai nenerana, rona bao ma rona hufuꞌaa hefiꞌa lau wheat ma hanaia. 2Roꞌaa fanunuia aleꞌei ei Pharisee, rona warenaa aꞌana ba, “Maꞌa! Ei otalai neneramu, wagii fei law rona bigiꞌaa tamanu na hafelo aꞌa fei Sabbath.”
3Ina warenaa aꞌa roꞌou, “Haa, lomi hamona igoaa tamanu David mawe ei maroana rona bigiꞌia ei roꞌaa bao? 4Ina waduꞌainaa fei humuu mei Haidaa ma fipui aꞌa ei maroana, rona hanaiaa fei faraa pidaua na apunai, fei auꞌuꞌugaiaa roꞌou, fei ba wagii fei law roneiꞌaa hanaia, maꞌuaa, unaa ei bauaniaa humuu mei Haidaa ronei hanaia. 5Ma ana lomi hamona igoia laloo fei Law ba aꞌa fei Sabbath, ei bauania laloo fei humuu mei Haidaa, ronaꞌaida bigi ma siꞌei rona fafeloaa fei arewaa maꞌuaa, ana lomi rona tata. 6Uꞌei warefanaa hamuꞌou ba mei [z] na muainaa fei humuu mei Haidaa, hia yeni. 7Lomi ba hamoꞌaa ware ba rona bigifatata ei rawaniꞌa ramaꞌa nabaa hamona aidadii hanuu feni warea feni, ‘Una nunuminaa faloloaꞌia, abaa ei fana.’ 8Uaa mei Naꞌuu Ramaꞌa, Fasuu fei Sabbath.”
	[z] 12:6 O, ba hepalo manumanu; vv. 41 ma 42 anaa

Mei Ramaꞌa i Maꞌe Hepapa Panina
(Mark 3:1-6; Luke 6:6-11)
9Iꞌa diꞌininaa fei gufu fei, na waduꞌainaa laloo fei synagogue roꞌou 10ma hemea ramaꞌa na maꞌe hepapa panina, ana hia yei. Siꞌei ba roꞌaa labarai talawareaa roꞌou ba na tata Jesus, rona iꞌigainia, “Ina rawani aꞌa fei law ba oꞌaa farawaninaa ei funua aꞌa fei Sabbath?”
11Ina warenaa aꞌa roꞌou, “Nabaa nemea hamuꞌou na paꞌi hapena sipsipi ma ina pasinaa hepalo huapu aꞌa fei Sabbath, lomi oꞌaa taufaꞌasiꞌania? 12Hemea ramaꞌa na awatadiai laraa hepalo sipsipi! Siꞌei, ina rawani aꞌa fei law ba oꞌaa bigiꞌaa ei rawaniꞌa manumanu aꞌa fei Sabbath.”
13Siꞌei, ina warenaa aꞌa mei i maꞌe hepapa panina, “Roainalao fei panimu.” Hee, ina roainia ma namina rawanidiai, ana aleꞌei raudei i rawani. 14Maꞌuaa ei Pharisee, rona aunu ma fiwarewarei ba batanai roꞌaa foꞌafamaꞌeaa Jesus.
Mei Rafeiaa mei Haidaa Nafina
15Jesus na aida fei ma na diꞌininaa fei gufu fei. Watauda, rona nenegia ma ina farawaninaa minaa ei funuaa roꞌou 16ma na warefaweꞌi aꞌa roꞌou ba roneiꞌaa uꞌu ba hia hini. 17Hefei, ba i fafaꞌuainaa tamanu nadii wareia Isaiah, mei mamamaꞌa:
18“Simeni, meni nafiu, meni unadii rafeinia,
mei una haguia, mei una niꞌeniꞌe aꞌana;
uꞌa fania fei Spiritiu,
ma iwe wareaa tamanu na wanewane aꞌa ei baua gufu.
19Lomi ba i fiharei aꞌa nemea o i haropararai;
lomi nemea ba i guaipaꞌaa fei laona i maꞌaa tala.
20Lomi ba i winisuminaa fei paꞌapaꞌaa sipawa, fei na malou ua ma lomi na adige,
ma lomi ba i pereaa fei ramai, fei anaa ba i pere,
nopaꞌaloo fei ba ina mua fei fawanewaneana.
21Ei baua gufu, rona paꞌi oꞌonaia unuu roꞌou wagii fei harana.”
Jesus ma Beelzebub
(Mark 3:20-30; Luke 11:14-23)
22I dii, rona noduginamii aꞌana hemea ramaꞌa na waduꞌia pigea, mei na pudawerai ma umuloo ma Jesus na fawanewaneia aleꞌei ba inei warepaꞌi ma fanunupaꞌi. 23Minaa ei ramaꞌa, ronamina baꞌarofo ma rona ware, “Haa, simeni, meni Naꞌuu David?”
24Maꞌuaa roꞌaa guainia ei Pharisee, rona ware, “Aꞌa fei faufau Beelzebub, [aa] mei haparaa ei pigea, meni ramaꞌa meni, na fawalaꞌanaa ei pigea.”
25Jesus na apaꞌaa ei naranaraa roꞌou ma na ware, “Minaa ei gufuu ei hapara, nabaa roꞌaa fifalagii, roꞌaa borosi ma minaa ei baua gufu, o humu, nabaa roꞌaa fifalagii, lomi roꞌaa ufalarai. 26Nabaa Satan na fawalaꞌanaa ana Satan, ina fifalagii anaia. Ma batanai ba fei haparaiana i ufalarai? 27Ma nabaa faꞌua ba una fawalaꞌanaa ei pigea aꞌa fei faufau Beelzebub, ei ramaꞌa gufuu hamuꞌou, roꞌaa fawalaꞌanaa ei pigea aꞌa fei faufau hini? Siꞌei, ana roꞌou ua, roꞌaa ware ba ei wareaa hamuꞌou na tata. 28Maꞌuaa, nabaa una fawalaꞌanaa ei pigea aꞌa fei Spiritii mei Haidaa, te, fei haparaiaa mei Haidaa na nodigimai aꞌa hamuꞌou.
29“Ma hepalodiai, batanai ba hemea i waduꞌaiporopaꞌainaa ei manumanu humuu hemea faufau ramaꞌa nabaa lomi nadoꞌo roroꞌai mei faufaua? Maꞌuaa, nabaa i roroꞌinia, ipowe topaꞌainaa ei manumanuu humuna.
30“Hini lomi na oa aꞌau, ana lomi na nunuminau ma hini lomi na haufipui aꞌau, ina larosumai. 31Siꞌei, uꞌei warefanaa hamuꞌou ba minaa ei hafeloꞌa ma ei rona warefafeloaa mei Haidaa, mei Haidaa i futoia maꞌuaa, lomi ba i futoia nabaa rona warefafeloaa fei Spiriti. 32Hini i warefafeloaa mei Naꞌuu Ramaꞌa, mei Haidaa, i futoia, maꞌuaa hini i warefafeloaa fei Spiriti Apuna, lomi ba i futoia aꞌa feni au feni, o fena au ataa nomai.
	[aa] 12:24 Warea Greek Beezeboul o Beelzeboul; v. 27 anaa

Fei Haihai ma ei Fuana
(Luke 6:43-45)
33“Farawaninaa fei haihai ma ei fuana i rawani, o fafeloaa fei haihai ma ei fuana i hafelo, uaa oꞌaa fanunuꞌapaꞌaa fei haihai aꞌa ei fuana. 34Hamuꞌou ena naꞌuu waꞌa hafelo, batanai ba hamuꞌou ena hafeloꞌa, hamoꞌaa wareaa ei rawaniꞌa warea? Uaa, tamanu na pepesu laloo ei naranara, fei poa i wareia. 35Mei rawaniꞌa ramaꞌa i wareaa ei rawaniꞌa, ei na ude laloo naranarana ma mei hafeloꞌa i wareaa ei hafeloꞌa, ei na ude i laloo naranarana. 36Maꞌuaa uꞌei warefanaa hamuꞌou ba aꞌa fei arewaa dududua, ei ramaꞌa, roꞌaa to aree roꞌou aꞌa minaa ei warefalaraa roꞌou. 37Uaa wagii ei paolaa wareaa hamuꞌou, hamoꞌaa to aree hamuꞌou, o loꞌe.”
Fei Hilalaa Jonah
(Mark 8:11,12; Luke 11:29-32)
38I dii, hefiꞌa ei Pharisee mawe ei feroiaa law, rona warenaa aꞌana, “Feroia, haiꞌouna nunuminia ba onei bigiꞌaa hepalo hilalaa foigia i pudaa haiꞌou.”
39Ina ware, “Hamuꞌou ena ramaꞌa hafelo, ena lomi na oafagugu aꞌa feni au feni, hamona iꞌiginau ba unei bigiꞌaa hepalo hilalaa foigia! Lomi ba a famaꞌaia, maꞌuaa, sifeni ua ba a famaꞌaia, fei hilalaa mei mamamaꞌa Jonah. 40Uaa ana aleꞌei ba Jonah na oa oduꞌai arewaa ma oduꞌai poi i laloo iaa fei baua nia ma ana aleꞌei, mei Naꞌuu Ramaꞌa, iwe oa oduꞌai arewaa ma oduꞌai poi i laloo feni malagufu. 41Aꞌa fei arewaa dududua, ei Nineveh, roꞌawe ufipui aꞌa taweni ma roꞌaa dududuaa roꞌou; uaa rona filoginaa naranaraa roꞌou aꞌa ei uꞌugaa Jonah ma eꞌeni na paꞌi hemea [ab] yeni na muainaa Jonah. 42Aꞌa fei arewaa dududua, mei Pifine Hapara noramiana Haraꞌuu, i asiꞌafipui aꞌa taweni ma dududuaa roꞌou; uaa noranamai susuweꞌii gufu ba i guainaa fei apaꞌaa Solomon ma eꞌeni ina paꞌi hemea yeni na muainaa Solomon.
	[ab] 12:41 O, na paꞌi hepalo manumanu; v. 42 anaa

Fei Hadiweꞌiaa fei Spiriti Hafelo
(Luke 11:24-26)
43“Nabaa hepalo spiriti hafelo [ac] i walaꞌaa aꞌa nemea ramaꞌa, i dinaa aꞌa ei gufu na hapera ba i labarainaa gutafawenaiana, lomi na labagipaꞌi. 44I dii, ipowe ware, ‘Yau, a hadiweꞌinaa aꞌa fei humu una diꞌininia.’ Iꞌa hadiweꞌimai, na fanunupaꞌia ba lomi hemea na guta lalona ma na apagidii fei humu ma minaa ei manumanu lalona na udelafui. 45I dii, ina dugamai olorompalodiai spiriti rona hafelodiai lara hia ma rona waduꞌaiguta yei. Ma fei gutanaa mei ramaꞌa mei, namina hafeloꞌapoi laraa fei gutanana famaꞌa. Ana aleꞌei hinene aꞌa feni hafeloꞌa taweni.”
	[ac] 12:43 Warea Greek ba spiritiloloaa

Mei Ina mawe ei Lofuu Jesus
(Mark 3:31-35; Luke 8:19-21)
46Ei ifi warewarelao aꞌa fei gupuu ramaꞌa Jesus, mei inana mawe ei lofuna, rona u ano ba roꞌaa wareware aꞌana. 47Hemea na warefania, “Mei inamu mawe ei lofumu, rona u ano ba roꞌaa wareware aꞌamu.” [ad]
48Ina warefania, “Hini mei inau ma ei lofuu?” 49Ina uninaa fei panina aꞌa ei otalai nenerana ma na ware, “Siꞌeni, eni inau mawe eni lofuu. 50Uaa hini i bigiꞌaa ei nunumiaa mei Amau pafea, hia, lofuu, agiu ma inau.”
	[ad] 12:47 Hefiꞌa neꞌia lomi na paꞌi v. 47.

Fei Warea Hanunuu mei Faroa
(Mark 4:1-9; Luke 8:4-8)

1Ana fei arewaa fei, Jesus na asiꞌaa aꞌa fei humu ma naree guta yei piye. 2Abaa poꞌo gupuu ramaꞌa rona hoaninia ma siꞌei, ina hugi pafoo hepalo wa ma guta lalona ma ei ramaꞌa, rona u yei piye. 3Ma ina warehanunuinaa watauda manumanu aꞌa roꞌou, aleꞌeni, “Hemea faroa na dinaa peꞌihapena ba i faroaa ei lau. 4Ei ifi larofinaa ei lau, hefiꞌa rona pasi i maꞌaa tala ma rona fidumai ei manufifidau ma rona hanaia. 5Hefiꞌa, rona pasi pafoo ei naꞌanaꞌa, yei lomi na piꞌodua ei piye. Na nusu batafa aꞌa ei piye lomi na piꞌodua. 6Maꞌuaa iꞌa asiꞌarai fei halo, na sidefaholeaa nusuu ei lau, uaa ataa gugu waraa roꞌou. 7Hefiꞌadiai lau, rona pasi i dupuaa ei wowoꞌii na hogia ma ei wowoꞌii, rona fifigaa nusuu ei lau. 8Ma hefiꞌadiai lau, rona pasi pafoo ei rawaniꞌa piye ma rona fuaa aleꞌei hefa puꞌu, o oloroa paꞌania, o odufua paꞌaniadiai aꞌa figa ei ina faroia. 9Hini na paꞌi adiana nei guainia.”
Tani i Warehanunui Jesus
(Mark 4:10-12; Luke 8:9,10)
10Ei otalai nenerana, rona nomai aꞌana ma iꞌigai, “Tani o warehanunui aꞌa ei ramaꞌa?”
11Ina ware, “Fei apaꞌa aꞌa ei maumau opaꞌaiaa fei haparaia pafea, hamona todigia, maꞌuaa aꞌa roꞌou, lomi. 12Hini na paꞌi iwe todiai ma iwe paꞌi watauda. Hini lomi na paꞌi, tamanu maꞌida ina paꞌi, iwe paꞌai aꞌana. 13Sifeni, feni paꞌafina a warehanunui aꞌa roꞌou:
“Rona fanunu, maꞌuaa lomi rona fanunupaꞌi;
rona guai, maꞌuaa lomi rona guaipaꞌi, o apaꞌia.
14Tamanu nadii wareia mei mamamaꞌa Isaiah, inawe faꞌuai aꞌa roꞌou:
“‘Ranimai hamoꞌaa guai ua, maꞌuaa lomi hamoꞌaa apaꞌia;
hamoꞌaa fanunu ua, maꞌuaa lomi hamoꞌaa fanunupaꞌi.
15Uaa ei naranaraa eni ramaꞌa eni, nawe waiwai;
lomi rona guaifarawani aꞌa ei adiaa roꞌou,
ma rona maꞌigunaa ei pudaa roꞌou.
Nabaa lomi, woro roꞌaa fanunupaꞌi aꞌa ei pudaa roꞌou,
guaipaꞌi aꞌa ei adiaa roꞌou,
ma i paꞌi apaꞌaa ei naranaraa roꞌou
ma roꞌawe filogii ma a farawaninaa roꞌou.’
16Maꞌuaa na paꞌi hawegiana ei pudaa hamuꞌou, uaa rona fanunupaꞌi mawe ei adiaa hamuꞌou, uaa rona guaipaꞌi. 17Uaa, a warefaꞌuai aꞌa hamuꞌou ba watauda mamamaꞌa ma wanewaneaa ramaꞌa, rona nunuminia ba roꞌaa fanunuaa tamanu hamona fanunuia, maꞌuaa lomi; ma rona nunuminia ba roꞌaa guainaa tamanu hamona guainia, maꞌuaa lomi.
Jesus na Piguaa Hanuu fei Warea Hanunuu mei Faroa
(Mark 4:13-20; Luke 8:11-15)
18“Hamonei guainaa fei hanuu fei warea hanunuu mei faroa: 19Nabaa nemea i guainaa fei uꞌugaa fei haparaia ma lomi na apaꞌia, mei hafeloꞌa, i nomai ma tarafaa tamanu mei faroa na faroia i naranarana. Ma fei, aleꞌei ei lau rona pasi i maꞌaa tala. 20Ei lau rona pasi pafoo ei naꞌanaꞌa, tawiꞌana aleꞌei mei na guainaa fei warea ma nadoꞌo niꞌeniꞌe. 21Maꞌuaa, siꞌei ba lomi na gugu warana, lomi na madii fei habeana. Iꞌa nomai ei hafeloꞌa o ei haperararaia uaa fei rawaniꞌa warea, ina pasi batafa ua. 22Ei lau rona pasi dupuaa ei wowoꞌii na hogia, tawiꞌana aleꞌei mei na guainaa fei warea, maꞌuaa na fifigaa naranarana aꞌa watauda manumanuu feni ano ma ei sifisifii ei mugoo poꞌi ma lomi na paꞌi fuana. 23Maꞌuaa ei lau rona pasi pafoo ei rawaniꞌa piye, tawiꞌana aleꞌei mei na guainaa fei warea ma na apaꞌia. Ina fuaa ma ei fuana aleꞌena hefa puꞌu, o oloroa paꞌania, o odufua paꞌaniadiai aꞌa figa ei ina faroia.”
Fei Warea Hanunuu ei Guana
24Jesus na warefanaa roꞌou hepalodiai warea hanunu: “Fei haparaia pafea, tawiꞌana aleꞌei mei na faroaa ei rawaniꞌa lau i peꞌihapena. 25Maꞌuaa roꞌaa maꞌigu minaa ei ramaꞌa, mei bidibidii unu na nomai ma faroaa ei guana maumauna ana i dinaa maumau fei wheat dupuaa ei wheat ma ina aunupaꞌai. 26Laguna nusufipui fei wheat ma fei guana ma laguna paꞌi obaa lagua.
27“Ei nafii mei amaa fei peꞌihape rona dinaa aꞌana ma ware, ‘Haguꞌu, aꞌa ba ona faroaa ei rawaniꞌa lau i peꞌihapemu? Ma noramiaa roꞌou hitani ei guana?’
28“Ina ware, ‘Bigiꞌaa hemea na bidibidi ununa aꞌau.’
“Rona iꞌiginia ei nafina ba, ‘Ona nunuminia ba haiꞌouree fufusiminaa ei guana?’
29“Ina ware ba, ‘Lomi, uaa ena hamona fufuꞌaa ei guana ana hamoꞌaa fufufininaa ei wheat. 30Lagunei habefipui nopaꞌaloo fena au hufuꞌa. Aꞌa fena au fena, a ware aꞌa ei hufuꞌa: Hamoneidoꞌo hiteporaa ei guana ma faroroꞌinaa roꞌou ma faguꞌaia; nenee fei, hamonei hiteporaa ei wheat ma re augia i laloo fei paleu.’”
Fei Warea Hanunuu fei Lau Mustard
(Mark 4:30-32; Luke 13:18,19)
31Ina warefanaa roꞌou hepalodiai warea hanunu: “Fei haparaia pafea, tawiꞌana aleꞌei fei lau mustard na tonia hemea ma faroia laloo peꞌihapena. 32Faꞌua ba namina pusuꞌoroi aꞌa minaa ei lau, maꞌuaa ei i habe, namina bauanaidiꞌininaa minaa ei manumanu i peꞌihape ma na gipenaa haihai ma ei manufifidau i haroo pafea, ronamii guta aꞌa ei rarana.”
Fei Warea Hanunuu fei Fafuafua
(Luke 13:20,21)
33Ina warefanaa roꞌou hepalodiai warea hanunu: “Fei haparaia pafea, tawiꞌana aleꞌei ei fafuafua na tonia hemea pifine ma fihafuinia aꞌa watauda [ae] palaua hawina na fihafuipedugia ma na fua.”
	[ae] 13:33 Greek odumanu sata (aleꞌei hesuwi bushel o 22 litres)

Inaꞌaida Warehanunui aꞌa ei Ramaꞌa
(Mark 4:33,34)
34Jesus na warehanunuinaa minaa ei manumanu ei aꞌa ei gupuu ramaꞌa; lomi na wareaa hepalo abaa warea hanunu. 35Siꞌei, nawe faꞌuai tamanu nadii wareia mei mamamaꞌa:
“Uꞌa gigiaa fei umuu ma wareaa ei warea hanunu,
a wareaa ei manumanu na udeꞌopaꞌai ei i mamara feni ano nopaꞌamii wagieni.”
Ina Piguaa Hanuu fei Warea Hanunuu ei Guana
36I dii, inawe diꞌininaa fei gupuu ramaꞌa ma waduꞌinaa fei humu. Ei otalai nenerana, rona nomai aꞌana ma ware, “Warefaꞌarewaia aꞌa haiꞌou fei hanuu fei warea hanunuu ei guana i peꞌihape.”
37Ina ware, “Mei na larofinaa ei rawaniꞌa lau, hia mei Naꞌuu Ramaꞌa. 38Fei peꞌihape, aleꞌeni feni ano ma ei rawaniꞌa lau, aleꞌei ei naꞌuu fei haparaia. Ei guana, aleꞌei ei naꞌuu mei hafeloꞌa 39ma mei bidibidii unu, mei na faroaa roꞌou, hia, mei haniꞌu. Fei au hufuꞌa, fei au pedugaa feni ano ma ei hufuꞌa, ei aloꞌaloo mei Fasu.
40“Hanuu fei fufuꞌaa roꞌou ei guana ma faguꞌaia aꞌa fei hafi, ana aleꞌei fei au pedugaa feni ano. 41Mei Naꞌuu Ramaꞌa i aloaa ei aloꞌalona ma aleꞌei ei guana laloo fei haparaiana, rowe fufusiminaa minaa ei manumanu na fafeloaa ei ramaꞌa mawe ei rona bigiꞌaa ei hafeloꞌa. 42Rowe siminaa roꞌou hafi, fei na paꞌi aiꞌaiga ma fiꞌuꞌuiaa difo. 43Siꞌei, ei wanewanea, roꞌawe weꞌa aleꞌei fei halo i laloo fei haparaiaa mei Amaa roꞌou. Mei na paꞌi adiana nei guai.
Ei Warea Hanunuu ei Mugoo Poꞌi na Ude Opaꞌai ma fei Pearl
44“Fei haparaia pafea, tawiꞌana aleꞌei ei gold rona opaꞌainia i podu. Iꞌa paꞌia hemea, ina opaꞌaidinia ma wagii fei niꞌeniꞌeana na aunu ma re aloaa minaa ei manumanuna ma na ponoꞌaa fei podu fei.
45“Ma hepalodiai, fei haparaia pafea, tawiꞌana aleꞌei hemea aloꞌaloa fi labaginaa ei rawaniꞌa pearl. 46Iꞌa labagipaꞌaa hepalo na bauanai ponoꞌana, ina aunu ma re aloaa minaa ei manumanuna ma na ponoꞌia.
Fei Warea Hanunuu fei Lepo
47“Hepalodiai, fei haparaia pafea, tawiꞌana aleꞌei hepalo lepo rona pudinaa agi ma tonaa watauda mau nia. 48Iꞌa pepesu ei udiaa roꞌou nia, rona forafaꞌaununaa piye. Ma rona guta ma toꞌaugaa ei rawaniꞌa nia laloo ei pa ma ei hafeloꞌa, rona siminia. 49Ana aleꞌei aꞌa fei au pedugaa feni ano. Ei aloꞌaloo mei Fasu, rowe nomai ma fiꞌalaginaa ei hafeloꞌa aꞌa ei wanewanea 50ma ei hafeloꞌa, ro siminaa hafi, fei na paꞌi aiꞌaiga ma fiꞌuꞌuiaa difo.”
51Jesus na iꞌigai, “Hamona apaꞌaa minaa ei manumanu ei?”
Rona ware ba, “Hiꞌi.”
52Ina warenaa aꞌa roꞌou, “Siꞌei, nabaa hemea na faꞌarewaiaa fei haparaia pafea aꞌa hemea feroiaa law, mei feroiaa law, hia aleꞌei mei amaa hepalo humu, mei na faꞌasiꞌanamai ei manufau mawe ei watanai rawaniꞌa manumanu aꞌa fei leana.”
Mei Mamamaꞌa Lomi Rona Maꞌauia
(Mark 6:1-6; Luke 4:16-30)
53Iꞌa warepedugaa ei warea hanunu Jesus, ina diꞌininaa fei gufu fei. 54Iꞌa dinamii aꞌa fei paꞌaa gufuna ma naꞌaa feroinaa ei ramaꞌa i laloo fei synagogue roꞌou ma ronamina malefa. Rona iꞌigai, “Tonana hitani meni ramaꞌa meni, fei apaꞌa ma fei faufau ba i bigiꞌaa ei foigia? 55Haa, simeni, meni naꞌuu mei fadufadua? Haa, mei inana Mary ma ei lofuna James, Joseph, Simon ma Judas? 56Aꞌa ba minaa ei agina aꞌa oꞌou yeni? Nabaa aleꞌei, tonana hitani minaa ei manumanu ei, meni ramaꞌa meni?” 57Ma rona faraa aꞌana.
Maꞌuaa Jesus na warenaa aꞌa roꞌou, “Ana uniaa aꞌa fei paꞌaa gufuna ma fei paꞌaa humuna, hemea mamamaꞌa lomi i honua.”
58Ma lomi ina bigiꞌaa watauda foigia yei, uaa lomi na weꞌi naranaraa roꞌou.
Na Mosu fei Huaa John, mei Pudugufaia
(Mark 6:14-29; Luke 9:7-9)

1Aꞌa fei au fei, Herod, mei haparaa obao gufu na guainaa ei uꞌugaa Jesus 2ma na warenaa aꞌa ei paniaa panina, “Hia John, mei Pudugufaia. Na maꞌeleleꞌaa! Siꞌei i paꞌi faufauna ba i bigiꞌaa ei foigia.”
3Herod na panarofaa John ma boboꞌinia, uaa ba ina ware watauda aꞌa fei bigiꞌaa lagua Herodias, mei haroo mei lofuna Philip. 4Hamatee John naꞌaida warefanaa Herod ba, “Lomi na rawani aꞌa fei law ba yoi, o haroinia.” 5Herod, ba i foꞌafamaꞌeaa John, maꞌuaa ina maꞌau aꞌa ei ramaꞌa, uaa rona nara ba hia hemea mamamaꞌa.
6Aꞌa fei arewaa waniniaa Herod, mei naꞌuu Herodias na ufaꞌufa i pudaa roꞌou ma siꞌei ba namina faniꞌeniꞌeaa Herod, 7Herod na faꞌunai aꞌana ba tamanu nunumiana, inei iꞌiginia ma i fania. 8Siꞌei ba ina uꞌugainia mei inana, ina ware, “Fanau yeni i pafoo hefaa tabetabe fei tabaa John, mei Pudugufaia.” 9Mei hapara na naranara watauda, maꞌuaa siꞌei ba na faꞌunai pudaa ei ramaꞌa, ei roꞌei guta hananafipui aꞌana, ina ware ba fei iꞌigiana, ronei bigiꞌia. 10Ma rona moroꞌaa huaa John yei humuu boboꞌaia. 11Rona tabeamii fei tabana pafoo fei tabetabe ma fanaa mei nanao ma ina notabenaa aꞌa mei inana. 12Ei otalai neneraa John, rona nomai ma tonaa fei ununa ma agifinia ma ronaree warefanaa Jesus.
Jesus na Faguaa Haipani Pufabaꞌa
(Mark 6:30-44; Luke 9:10-17; John 6:1-14)
13Iꞌa guainia Jesus, na hugi pafoo wa ma aununaa fawelei lomi ramaꞌa. Roꞌaa guainaa fei, ei gupuu ramaꞌa, noramiaa roꞌou aꞌa ei gufu, rona talaiꞌuanaa pinee roꞌou ma nenegia. 14Iꞌa nofatetelao Jesus, na fanunuaa hepalo baua gupuu ramaꞌa ma na faloloaꞌinaa roꞌou ma na farawaninaa ei funuaa roꞌou.
15I nofafilao, ei otalai nenerana, rona nomai aꞌana ma ware, “Ina raua faweleni ma na fafidii. Aloaa ei gupuu ramaꞌa ba ronei aununaa ei gufu ma pono hanaa roꞌou.”
16Jesus na ware, “Lomi na rawani ba ronei aunu. Hamuꞌou fani hanaa roꞌou.”
17Rona ware, “Haiꞌouna paꞌi haipani ua faraa pidaua ma guapalo nia.”
18Ina ware, “Tonamai aꞌau.” 19Ma ina warenaa aꞌa ei ramaꞌa ba ronei guta pafoo ei guana. Ina tonaa haipaniei faraa pidaua ma guapaloei nia, na aranaa pafea, na ware ‘ta’ ma na digeaa ei faraa pidaua. Na fanaa ei otalai nenerana ba ronei fanaa ei ramaꞌa. 20Minaa roꞌou, ronamina hanana magu ma ei otalai nenerana, rona paiaa hefua ma guapalo pa masii duꞌua. 21Puduu ei rona hanana, haipani pufabaꞌa wawane ma na paꞌidiai pifine ma baduu.
Jesus na Talai Pafoo Agi
(Mark 6:45-52; John 6:15-21)
22Ana ei ua, Jesus na fahuginaa ei otalai nenerana pafoo fei wa ma alonaa roꞌou maꞌana ba ronei dinaa pepei ma hia, i doꞌo aloaa fei gupuu ramaꞌa. 23I alodigaa roꞌou, na faneaa hepalo maugeni, ana unaia ba i lafulafu. I nopoilao, ana unaia yei, 24maꞌuaa fei wa na rauadii piye ma na hasuroforofo ua, uaa fei lalarena na agisuafia.
25Mafufuo badu, Jesus na talainaa aꞌa roꞌou pafoo agi. 26Roꞌaa fanunupaꞌia ei otalai nenerana fi talaimai pafoo agi, ronamina maꞌaufafelo. Rona ware ba, “Haniꞌu, mena!” ma rona maꞌauꞌiwaꞌiwa.
27Maꞌuaa Jesus na warebatafalao aꞌa roꞌou, “Guta farawani! Yau meni. Apuna maꞌau.”
28Peter na ware, “Mena Fasu, nabaa paꞌaa yoi, waremai aꞌau ba unei talaiwau aꞌamu pafoo agi.”
29Ina ware, “Nomai.”
Siꞌei, Peter na upu pafoo fei wa ma talainaa aꞌa Jesus pafoo agi. 30Maꞌuaa i fanunupaꞌaa fei lalarena, na maꞌaumomogu ma ina haroharo, “Mena Fasu, hadumau!”
31Ana ei ua, Jesus na roainaa panina ma panarofia. Ina ware, “Yoi mena pusuꞌo weꞌiaa naranaramu, tani omina hamamagua?”
32Ma laguꞌaa hugi pafoo fei wa, fei lalarena na rere. 33Ma ei roꞌou laloo fei wa, rona losuinia ma ware ba, “Paꞌaa faꞌua ba yoi, Naꞌuu mei Haidaa.”
Jesus na Farawaninaa Funuaa ei Ramaꞌa Yei Gennesaret
(Mark 6:53-56)
34Roꞌaa dinaa pepei, rona fatetenaa Gennesaret. 35Ma ei ramaꞌaa fei gufu fei, roꞌaa fanunuꞌapaꞌaa Jesus, rona alo warea aꞌa minaa ei gufu fawelei. Ma ei ramaꞌa, rona duginamii aꞌa Jesus minaa ei funuaa gufuu roꞌou. 36Ma rona iꞌigifaweꞌi aꞌana ba nei ugainaa ei funua ba ronei idoaꞌuaiaa fei supuu hawaa uguna ma minaa ei rona idoia, ronawe rawani.
Ei Feroia Noranamai aꞌa ei Upu Mina
(Mark 7:1-13)

1I dii, hefiꞌa ei Pharisee mawe ei feroiaa law rona dinaa aꞌa Jesus, noramiaa roꞌou, Jerusalem ma rona iꞌigai, 2“Tani roꞌaa barafeaa ei maumau ei upuu oꞌou ei otalai neneramu? Lomi ronadoꞌo huwe panii roꞌou nabaa roꞌaa hanana!”
3Jesus na ware, “Hamatani hamuꞌou barafeaa ei wareaa mei Haidaa uaa ei maumau ei upuu hamuꞌou? 4Uaa mei Haidaa na ware, ‘Maꞌauaa mei amamu ma inamu’ ma ‘Hini i umuaa mei amana o inana, ronei foꞌafamaꞌeia.’ [af]5Maꞌuaa hamona ware ba nabaa nemea na warenaa aꞌa mei amana o inana ba, ‘Fei ba a fanio, a fanaa mei Haidaa.’ 6Siꞌei, lomi ina maꞌauaa amana [ag] aꞌa fei fanana. Siꞌei, hamuꞌou barafeaa fei wareaa mei Haidaa uaa fei maumau hamuꞌou. 7Hamuꞌou ena wareꞌoni! Paꞌaa faꞌua ei wareaa Isaiah:
8“‘Eni ramaꞌa eni, rona maꞌauau aꞌa ei habaꞌumuu roꞌou,
maꞌuaa ei naranaraa roꞌou, na raua aꞌau.
9Lomi hanuu ei losuiaa roꞌou yau;
ei feroiaa roꞌou, naranaraa ramaꞌa ua.’”
	[af] 15:4 Leviticus 20:9
	[ag] 15:6 Hefiꞌa neꞌia ba maꞌauaaama o inana

Ei Fafaꞌaraia ma Loloaa Manumanu
(Mark 7:14-23)
10Jesus na haronamii aꞌana fei gupuu ramaꞌa ma na ware, “Guainia ma apaꞌia. 11Tamanu ina waduꞌaa poaa hemea ramaꞌa, lomi i ‘faloloaia’, maꞌuaa tamanu na leleꞌaa i poana, sifei, fei na ‘faloloaia’ pudaa mei Haidaa.”
12I dii, ei otalai nenerana rona nomai aꞌana ma iꞌigainia, “Ona aida ba ei Pharisee, rona ra ei roꞌaa guainaa fei?”
13Ina ware, “Minaa ei fudaa, ei abaa faroaa mei Amau pafea, iwe fufufininaa ei waraa roꞌou. 14Diꞌininaa roꞌou, uaa rona pudawerai ma ronaꞌaida talaidugaa ei ramaꞌa. [ah] Nabaa hemea pudawerai na talaidugaa hemeadiai pudawerai, laguꞌamina pasifipuinaa laloo fei huapu.”
15Peter na ware, “Italalafuifanaa haiꞌou fei warea hanunu.”
16Jesus na iꞌiginaa roꞌou, “Haa, ana fi waiwai tabaa hamuꞌou? 17Lomi hamona aida ba tamanu na waduꞌainaa fei habaꞌumu, i dinaa pahanana ma i leleꞌalao? 18Maꞌuaa tamanu na leleꞌaa aꞌa fei habaꞌumu, norai aꞌa ei naranara ma na ‘faloloaa’ mei ramaꞌa. 19Uaa laloo fei naranara, ina nomai ei hafeloꞌa naranara, foꞌafamaꞌea, fiharoharoipaꞌaia, fitatafipaꞌaia, fafanaoa, warefasifi ma ei wiwitoia. 20Siꞌei, ei na ‘faloloaa’ hemea ramaꞌa; maꞌuaa, nabaa nemea lomi na huwenaa panina ma hanana, abaa na ‘faloloaia’.”
	[ah] 15:14 Hefiꞌa neꞌia ba pudawerai ma roꞌou talaidugaa ei pudawerai

Fei Narafaweꞌiaa mei Pifinee Canaan
(Mark 7:24-30)
21Iꞌa diꞌininaa fei gufu fei, Jesus na dinaa fawelei Tyre ma Sidon. 22Hemea pifinee Canaan, humuna na rafiꞌinaa Tyre ma Sidon, ina nomai aꞌana ma na haroharonaa aꞌana, “Mena Fasu, mena Naꞌuu David, faloloaꞌinau! Mei naꞌuu, baduu pifine namina nanamuinia uaa na waduꞌia pigea.”
23Lomi na wareaa hepalo warea Jesus. Siꞌei, ei otalai nenerana rona nomai aꞌana ma na iꞌigifaweꞌi aꞌana, “Aloia, uaa ifimina aiharoharomai aꞌa oꞌou.”
24Ina ware, “Ina aloamiau aꞌa ei paꞌaiaa sipsipi Israel ua.”
25Mei pifine na nomai ma faꞌunaa duꞌuna i maꞌana ma ware, “Mena Fasu, hadumau!”
26Ina ware, “Lomi na wanewane ba a tonaa ei faraa pidaua, ei hanaa ei baduu ma faguaa ei hapee roꞌou, ponoto.”
27Ina ware ba, “Faꞌua, mena Fasu, maꞌuaa ei ponoto ana rona hanaiaa ei memee faraa pidaua, ei na pasinaa haroo tawaa ei fasuu roꞌou.”
28Siꞌei, na ware Jesus, “Mena pifine, namina weꞌi naranaramu! Una bigidigia fei iꞌigiamu.” Ma mei naꞌuna na rawani ana aꞌa fei au fei.
Jesus na Fawanewaneaa Watauda
29Jesus na diꞌininaa fei gufu fei ma tatalai i papaa fei Agii Galilee. I dii, ina fanenaa fei maugeni ma na guta. 30Hefiꞌa baua gupuu ramaꞌa, rona nomai aꞌana, nodugamii ei afetoo, ei pudawerai, ei ibaꞌiba, ei umuloo mawe wataudadiai ma rona fahainopaa roꞌou i pinena; ma ina fawanewaneaa roꞌou. 31Ei ramaꞌa, ronamina baꞌarofo ei roꞌaa fanunuia ba ei umuloo, rona warepaꞌi, ei ibaꞌiba, rona rawani, ei afetoo, rona talaipaꞌi ma ei pudawerai, rona fanunupaꞌi. Ma rona uduginaa mei Haidaniaa ei Israel.
Jesus na Faguaa Gunaroa Pufubaꞌa
(Mark 8:1-10)
32Jesus na harofamai ei otalai nenerana ma na ware, “Una faloloaꞌinaa eni ramaꞌa eni, uaa rona gutafipui aꞌau aleꞌei oduai arewaa ma lomi rona paꞌi hanaa roꞌou. Lomi na rawani aꞌau ba rona bao ma uꞌa aloaa roꞌou, uaa roꞌaa pasi maꞌaa tala.”
33Ei otalai nenerana, rona ware, “O to hitani faraa pidaua aꞌa feni raua gufu aleꞌeni ba na hawia ba oꞌaa faguaa feni baua gupuu ramaꞌa aleꞌeni?”
34Jesus na iꞌigai, “Hamona paꞌi figa faraa pidaua?”
Rona ware ba, “Olorompalo ma hefiꞌa pusuꞌo nia.”
35Ina warenaa aꞌa fei gupuu ramaꞌa ba ronei guta malagufu. 36Ma ina tonaa olorompaloei faraa pidaua ma ei nia ma iꞌa waredii ba ‘ta’, na digedigeaa roꞌou ma fanaa ei otalai nenerana ma rona fanaa ei ramaꞌa. 37Minaa roꞌou, rona hanana ma ronamina magu. Nenee fei, ei otalai nenerana, rona paifapepesuaa olorompalo pa masii duꞌua. 38Puduu ei rona hanana, gunaroa pufabaꞌa wawane ma na paꞌidiai pifine ma baduu. 39Iꞌa alodigaa fei gupuu ramaꞌa Jesus, na hugi pafoo wa ma aununaa malalaa Magadan.
Rona Ware ba Inei Famaꞌaa Hepalo Hilala
(Mark 8:11-13; Luke 12:54-56)
 
16
1Ei Pharisee mawe ei Sadducee, rona nomai aꞌa Jesus ma rona mania aleꞌei ba nei famaꞌaiaa roꞌou hepalo hilala noranarai pafea.
2Ina ware, [ai] “Iꞌa fafilao, hamona ware ba, ‘Iwe rawani ua narani hamatee na ro fei haroo pumanugawe’, 3ma na mafufuo hamoꞌaa ware ba, ‘Wagieni i paꞌi lalarena ma maunu, uaa na ro fei haroo pumanugawe ma ana na giogio.’ Hamona fanunuꞌapaꞌaa ei hilala haroo pumanugawe maꞌuaa, lomi hamona fanunuꞌapaꞌaa ei hilalaa feni au feni. 4Aꞌa feni au feni, ei hafeloꞌa, ei lomi rona oafagugu, rona labaginaa hepalo foigia hilala, maꞌuaa lomi. Roꞌaa fanunuaa hepalo ua, fei hilalaa Jonah.” Ma Jesus na diꞌininaa roꞌou ma aunu.
	[ai] 16:2 Hefiꞌa neꞌia, lomi na paꞌi fei dufuu v. 2 ma minaa fei v. 3.

Fei Fafuafuaa ei Pharisee ma Sadducee
(Mark 8:14-21)
5Rona aunudiginaa pepei adii fei agi ma ei otalai nenerana, rona madiꞌinia ba ro notomai faraa pidaua. 6Jesus na warenaa aꞌa roꞌou, “Hamonei omaꞌaa hamuꞌou aꞌa ei fafuafuaa ei Pharisee ma Sadducee.”
7Rona fiwarewareinia dupuaa roꞌou ma ware, “Haa woro siꞌei ba lomi ona notomai faraa pidaua.”
8Jesus na apaꞌadigaa ei fiwarewareiaa roꞌou ma na iꞌigai, “Hamuꞌou ena pusuꞌoro weꞌiaa naranara, tani hamoꞌaa fiwarewarei dupuaa hamuꞌou ba lomi hamona paꞌi faraa pidaua? 9Haa, hamotawe apaꞌia? Lomi hamona nonominaa haipaniei faraa pidaua aꞌa ei haipani pufabaꞌa ma hefiga pa masii duꞌua hamona paia? 10Ma olorompaloei faraa pidaua aꞌa ei gunaroa pufabaꞌa—hefiga pa masii duꞌua hamona paia? 11Batanai ei ba lomi hamona apaꞌia ba yau aꞌa ba fi wareaa ei faraa pidaua aꞌa hamuꞌou? Maꞌuaa, hamonei omaꞌaa hamuꞌou aꞌa ei fafuafuaa ei Pharisee ma Sadducee.” 12Ma ronawe apaꞌia ba, hia, aꞌa ba ifi warewareaa fei fafuafua faraa pidaua maꞌuaa, fei mau feroiaa ei Pharisee ma Sadducee.
Peter na Ware ba Jesus, Hia mei Christ
(Mark 8:27-30; Luke 9:18-21)
13I nopaꞌamii malalaa Caesarea Philippi Jesus na iꞌigainaa ei otalai nenerana, “Ei ramaꞌa, rona ware ba mei Naꞌuu Ramaꞌa, hia, hini?”
14Rona ware, “Hefiꞌa, rona ware ba John, mei Pudugufaia; hefiꞌa ba Elijah; ma hefiꞌadiai ba Jeremiah, o hemea ei mamamaꞌa.”
15Ina iꞌigai ba, “Ma hamuꞌou, hamona ware ba yau, hini?”
16Simon Peter na ware, “Yoi mei Christ, [aj] mei Naꞌuu mei Haidaa, mei i oalao.”
17Jesus na ware, “Ona paꞌi hawegiamu, Simon mena naꞌuu Jonah uaa, aꞌa ba faꞌarewaa hemea ramaꞌa aꞌamu maꞌuaa, faꞌarewaa mei Amau pafea. 18Ma uꞌei warefanio ba yoi Peter [ak] ma pafoo feni naꞌa feni a faꞌugaa fei losuu ma ei gigei Hades, [al] lomi ba roꞌaa muaipaꞌia. [am]19A fanio ei gigigii fei haparaia pafea; ma tamanu ona faroroꞌinia yeni malagufu, ana i roroꞌai [an] pafea ma tamanu ona alagia yeni malagufu, ana i ala pafea.” 20Ma ina warefaweꞌi aꞌa ei otalai nenerana ba roneiꞌaa warefanaa nemea ba hia, mei Christ.
	[aj] 16:16 O, Messiah; v. 20 anaa
	[ak] 16:18 Hanuu fei warea Peter, mugoo.
	[al] 16:18 O, ei gigei fei gufu hafelo
	[am] 16:18 O, lomi rona muainaa fei
	[an] 16:19 O, malagufu, ana na roroꞌaidii

Jesus nadii Wareꞌaugaa fei Maꞌeana
(Mark 8:31–9:1; Luke 9:22-27)
21Aꞌa fei au fei ma nolao, Jesus na warefaꞌarewaia aꞌa ei otalai nenerana ba hia, i dinaa Jerusalem ma tonaa fiꞌina aꞌa watauda manumanu i panii ei bauaniaa gufu, ei famamoaa humuu mei Haidaa mawe ei feroiaa law. Ma hefiꞌa, roꞌaa foꞌafamaꞌeia ma aꞌa fei faꞌoduꞌaiaa arewaa i asiꞌadiai.
22Peter na dugitataꞌainia ba i warefawanewaneinia, “Paꞌaa lomi, mena Fasu! Hefeni, paꞌaa lomi ba i nomai aꞌamu!”
23Jesus na momoꞌilao ma warenaa aꞌa Peter, “Dinaa mugiu, mena Satan! Yoi aleꞌena hepalo alabeꞌa aꞌau; lomi ona paꞌi naranaramu aꞌa ei manumanuu mei Haidaa maꞌuaa, aꞌa ei manumanuu ramaꞌa.”
24Ma Jesus na warenaa aꞌa ei otalai nenerana ba, “Hini ba i nenerau nei aunaa ei naranarana i pu ma harenaa fei hawafolona ma nenerau. 25Uaa hini ba i urofaa fei harenuana [ao] iwe paꞌai aꞌana, maꞌuaa hini i fapaꞌainaa fei harenuana aꞌau iwe tonia. 26Tamanu fei rawaniꞌana nabaa nemea i topedugaa feni malagufu maꞌuaa fei harenuana i paꞌai? O, nemea i filoginaa fei harenuana aꞌa tamanu? 27Uaa mei Naꞌuu Ramaꞌa, iwe nomai aꞌa fei haweraa mei Amana fipuinaa ei aloꞌalona ma i fani ponoꞌaa hememea ana aleꞌei tamanu ina bigiꞌia. 28A warefaꞌuai aꞌa hamuꞌou ba hefiꞌa eni rona u yeni, roꞌadoꞌo fanunuaa mei Naꞌuu Ramaꞌa na nomai aleꞌei hemea hapara ei ana roifi werawera.”
	[ao] 16:25 Hanuna warea Greek ba faweweni, o laloo naranara; v. 26 anaa

Fei Maumauna na Filogii
(Mark 9:2-13; Luke 9:28-36)

1Nenee oloroa arewaa, Jesus na nodugaa Peter ma laguei filofui James ma John pafoo fei tarea maugeni, uniaa roꞌou. 2Ma na filogii fei maumauna yei i pudaa roꞌou. Fei pudana na weꞌa aleꞌei fei halo ma ei lawalawana namina poꞌi aleꞌei weꞌai. 3Ana ei ua, laguna faꞌarewamai Moses ma Elijah ma laguna fiwarewarei aꞌa Jesus.
4Peter na warenaa aꞌa Jesus, “Mena Fasu, ina rawani ba oꞌou yeni. Nabaa ona nunuminia, a faꞌugaa odumanu pale, hepalo yoi, hepalo Moses ma hepalo Elijah.”
5Ei fi warewarelao, hepalo agimee papalei na hawainaa roꞌou ma hepalo lao noranarai aꞌa fei papalei na ware, “Simeni, meni Naꞌuu, meni una haguia; ma unamina niꞌeniꞌe aꞌana. Guainaa wareana!”
6Roꞌaa guainia ei otalai nenerana, rona fapasipoponainaa pu ma rona maꞌaufunurere. 7Maꞌuaa Jesus na nomai ma idoaa roꞌou. Ina ware ba, “Asiꞌaa. Apuna maꞌau.” 8Roꞌaa aranaa pafea, lomi rona fanunupaꞌaa hemeadiai, ana unaa Jesus.
9Ei roi upugio aꞌa fei maugeni, Jesus na warefaꞌaiaa roꞌou, “Apuna warefanaa nemea tamanu hamona fanunuia nopaꞌaloo fei ba mei Naꞌuu Ramaꞌa na asiꞌaa aꞌa fei maꞌea.”
10Ei otalai nenerana, rona iꞌiginia, “Tani roꞌaa ware ei feroiaa law ba Elijah neidoꞌo nomai?”
11Jesus na ware, “Faꞌua, Elijah ba i nomai ma mi aufarawaninaa minaa ei manumanu. 12Maꞌuaa a warefanaa hamuꞌou ba Elijah na nodigimai ma lomi rona fanunuꞌapaꞌia; maꞌuaa, rona bigiꞌaa tamanu rona nunuminia aꞌana. Ma mei Naꞌuu Ramaꞌa ana i tonaa fiꞌina i panii roꞌou.” 13Ma ei otalai nenerana, ronawe apaꞌia ba hia fi uꞌugaa John, mei Pudugufaia.
Fei Farawaniana Mei Baduu Wawane, Mei na Waduꞌia Pigea
(Mark 9:14-29; Luke 9:37-43a)
14Roꞌaa nobapaꞌaloo fei gupuu ramaꞌa, hemea na nomai ma na oꞌoꞌui i maꞌaa Jesus. 15Ina ware, “Mena Fasu, faloloaꞌinaa mei naꞌuu, baduu wawane. Inaꞌo memeroi ma namina nanamuinia. Inaꞌo pasinaa laloo fei hafi, o laloo fei ranu. 16Una noduginaa hia aꞌa ei otalai neneramu maꞌuaa, lomi ba rona farawanipaꞌia.”
17Jesus na ware, “Hamuꞌou ena ramaꞌaa feni au feni, lomi na weꞌi ma ana lomi na wanewane ei naranaraa hamuꞌou. Yau na tamafoidii aꞌa fei gutanau aꞌa hamuꞌou. Ana una tamafoi aꞌa fei maumau hamuꞌou. Dugamii mei baduu wawane aꞌau.” 18Jesus na warefaweꞌi aꞌa mei pigea ma na walaꞌaa aꞌana ma ana ei ua na rawani mei baduu.
19Siꞌei, ei otalai nenerana uniaa roꞌou, rona nofagigimai aꞌa Jesus ma iꞌiginia, “Tani lomi haiꞌouna fawalaꞌapaꞌia?”
20Ina ware, “Hamatee namina pusuꞌoroi fei weꞌiaa naranaraa hamuꞌou. A warefaꞌuai aꞌa hamuꞌou ba nabaa na weꞌi maꞌida ua ei naranaraa hamuꞌou aleꞌei fei pusuꞌo lau mustard, hamoꞌaa ware aꞌa fei maugeni ba, ‘Asiꞌaa faweleni ma dinaa yei’ ma i asiꞌaꞌaunu. Lomi hepalo manumanu ba lomi i maꞌatalaa aꞌa hamuꞌou.” 21 [ap]
	[ap] 17:21 Hefiꞌa neꞌia ba maꞌatala aꞌa yoi. 21 Maꞌuaa fei mau aleꞌei, i walaꞌaa aꞌa lafulafua ma fabaoa ua.

Jesus na Waredinaa fei Maꞌeana
(Mark 9:30-32; Luke 9:43b-45)
22Roꞌaa nofipuimai i Galilee, ina warenaa aꞌa roꞌou ba, “Mei Naꞌuu Ramaꞌa, roꞌaa aloia panii ei ramaꞌa. 23Roꞌaa foꞌafamaꞌeia ma aꞌa fei faꞌoduaiaa arewaa, i asiꞌaa ma fawenaidiai.” Ma ei otalai nenerana, ronamina faloloaꞌi.
Mugoo Poꞌii fei Humuu mei Haidaa
24Nenee fei noramiaa Jesus ma ei otalai nenerana yei Capernaum, ei otonaa guapalo pusuꞌo mugoo poꞌii fei humuu mei Haidaa, rona nomai aꞌa Peter ma iꞌigai “Ana i au mugoo poꞌii [aq] fei humuu mei Haidaa mei feroiamu?”
25Peter na ware, “Hiꞌi, i au.”
I waduꞌimai laloo fei humuu Peter, Jesus nadoꞌo ba ware ba, “Tamanu ei naranaramu, Simon? Ei haparaa feni malagufu ronaꞌo to mugoo poꞌi aꞌa hini—aꞌa ei naꞌuu roꞌou o aꞌa hefiꞌadiai?”
26Peter na ware, “Aꞌa hefiꞌa.”
Jesus na ware aꞌana, “Siꞌei ba ei naꞌuu roꞌou, lomi roꞌaa au. 27Maꞌuaa, siꞌei ba lomi aguꞌaa faranaa roꞌou, dinaa agi ma suminaa fei waomu. Tonaa fei rawarawa guꞌamu nia; fahawainaa fei poana ma o maꞌapaꞌaa hepalo obao drachma mugoo poꞌi. Tonia ma fanaa roꞌodu fena augaa agua.”
	[aq] 17:24 Warea Greek ba Ana i au guapaloei drachma

Mei i Pafeai laloo fei Haparaia Pafea
(Mark 9:33-37; Luke 9:46-48)

1Aꞌa fei au fei, ei otalai nenerana, rona nomai aꞌa Jesus ma iꞌigai, “Hini na pafeai laloo fei haparaia pafea?”
2Ina harofaa hemea pusuꞌo baduu ma faꞌufalarainia dupuaa roꞌou. 3Ma ina ware, “A warefaꞌuai aꞌa hamuꞌou, nabaa lomi hamoꞌaa filoginaa maumau hamuꞌou aleꞌei ei pusuꞌo baduu, paꞌaa lomi ba hamoꞌaa waduꞌinaa laloo fei haparaia pafea. 4Siꞌei hini i fafafaunaa anaia pu aleꞌeni meni baduu meni, hia i pafeai laloo fei haparaia pafea.
5“Ma aꞌa fei harau, hini i taufagutanaa nemea pusuꞌo baduu aleꞌeni meni, ina taufagutanau.
Abaa Fapasiaa Nemea
(Mark 9:42-48; Luke 17:1,2)
6“Maꞌuaa, nabaa nemea i fapasiaa nemea eni pusuꞌo baduu, eni na weꞌi naranaraa roꞌou aꞌau, na rawani ba mei ramaꞌa mei, hepalo baua mugoo nei habe huana ma re famomogu lama roroma.
7“Na fagiana feni ano uaa na fafeloaa ei ramaꞌa. Ei manumanu aleꞌei, i nomai, maꞌuaa na fagiana mei i nomai aꞌana! 8Nabaa fei panimu o pinemu na fafeloio, balaisiminia. Ina rawani ba o waduꞌaitonaa harenuamu fininaa latoaa panimu o pinemu laraa fei ba ona paꞌi guapalo pani ma pine ma i siminio laloo fei hafi lomi i peretoo. 9Ma nabaa fei pudamu na fafeloio, walesiminia. Ina rawani ba o waduꞌaitonaa harenuamu aꞌa hepalo ua puda laraa fei ba ona paꞌi guapalo puda ma i siminaa yoi fei hafii gufu hafelo.
Fei Warea Hanunuu fei Paꞌaiaa Sipsipi
(Luke 15:3-7)
10“Omaꞌamaꞌaa hamuꞌou ba lomi hamona fanunufafelo aꞌa nemea eni pusuꞌo baduu eni. Uaa uꞌei warefanaa hamuꞌou ba ranimai, ei aloꞌalo pafea, ei omaꞌaa roꞌou, rona fanunuaa fei pudaa mei Amau i pafea. 11 [ar]
12“Tamanu naraa hamuꞌou? Nabaa nemea na paꞌi hefa puꞌu sipsipi ma hepalo na lelepaꞌai, haa, lomi i diꞌininaa ei faimfua paꞌania ma faimpalo pafoo maugeni ma re labaginaa fei na lelepaꞌai? 13Ma nabaa i labagipaꞌia, a warefaꞌuai aꞌa hamuꞌou ba imina niꞌeniꞌe aꞌa fei laraa ei faimfua paꞌania ma faimpalo lomi rona lelepaꞌai. 14Ana aleꞌei, mei Amaa hamuꞌou i pafea, lomi na nunumiai ba nemea eni pusuꞌo baduu eni i paꞌai.
	[ar] 18:11 Hefiꞌa neꞌia ba gufu pafea. 11 Mei Naꞌuu Ramaꞌa na nomai ba i fatelaꞌanaa fei na paꞌai.

Hemea Lofu i Bigifatata aꞌamu
15“Nabaa mei lofumu i bigifatata aꞌamu, [as] dinaa aꞌana ma famaꞌaiaa fei tatana, uniaa hamugua ua. Nabaa i guainio, te, lomi watolaa hamugua. 16Maꞌuaa, nabaa lomi i guainio, dugaa helaguidiai aꞌamu ba ‘i paꞌi helagui o oꞌodui gutaguaiaa minaa ei awataa.’ 17Nabaa lomi ina guainaa roꞌou, warefanaa ei losuia; ma nabaa lomi ina guainaa roꞌou, bigiꞌia aꞌana aleꞌei ona bigiꞌia aꞌa nemea roromaa, o nemea otonaa mugoo poꞌii gavaman.
18“A warefaꞌuai aꞌa hamuꞌou ba tamanu hamona faroroꞌinia [at] yeni malagufu, ana i roroꞌai i pafea ma tamanu hamona alagia [au] yeni malagufu, ana i ala i pafea.”
19“Hepalodiai, a warefanaa hamuꞌou ba nabaa helagui hamuꞌou yeni malagufu, hamuna fiꞌugai ba hamuꞌaa iꞌigainaa hepalo manumanu, mei Amau i pafea, i bigiꞌia aꞌa hamugua. 20Uaa hitani helagui, o oꞌodui, roꞌamii gutafipui wagii fei harau, yau ana aꞌa roꞌou.”
	[as] 18:15 Hefiꞌa neꞌia lomi na paꞌi aꞌamu.
	[at] 18:18 O, faroroꞌidigia
	[au] 18:18 O, aladii

Fei Warea Hanunuu mei Nafi Lomi Faloloaꞌiana
21I dii, Peter na nomai aꞌa Jesus ma iꞌiginia, “Mena Fasu, figa au a futoaa ei hafeloꞌa na bigiꞌia aꞌau mei lofuu? Inei aleꞌena olorompalopoa?”
22Jesus na ware, “A warefanio, aꞌa ba olorompalopoa maꞌuaa, oloromfua paꞌania ma olorompalopoa. [av]
23“Siꞌei, fei haparaia pafea, tawiꞌana aleꞌei hemea hapara, mei ba i fawanewaneaa ei ponoꞌaa ei nafina. 24Ei ba i fawanewaneaa ei mugoo poꞌi, hefiꞌa, rona duginaa aꞌana hemea nadoꞌo tonaa hefua paꞌania pufabaꞌa mugoo poꞌi aꞌana. [aw]25Siꞌei ba lomi na paꞌi mugoo poꞌi, mei hapara na warefaweꞌi ba hia, mei harona, ei naꞌuna mawe minaa ei manumanuna, ronei aloaa roꞌou ba hodiꞌaa ei mugoo poꞌina.
26“Mei nafi na fapasinaa duꞌuna i maꞌana. Ina iꞌigifaweꞌi aꞌana, ‘Doꞌo fawiwiꞌainau ma awe hodipedugaa minaa ei mugoo poꞌi.’ 27Mei fasuu mei nafi na faloloaꞌinia ma na famaꞌeꞌuaiaa minaa ei tonana ma alofatalainia.
28“Maꞌuaa ei fi asiꞌalao mei nafi, ina nobapaꞌalao hemeadiai nafi na bigifipui aꞌana, hemea nadoꞌo tonaa hefa puꞌu denarius [ax] aꞌana. Ina panarofia ma guafaa gimona ma warefaweꞌi aꞌana, ‘Hodiꞌaa tamanu ona tonia aꞌau!’
29“Mei nafi, mei na bigifipui aꞌana na fapasinaa duꞌuna ma na iꞌigifaweꞌi aꞌana, ‘Doꞌo fawiwiꞌainau ma awe hodiꞌaa minaa ei mugoo poꞌimu.’
30“Maꞌuaa ina ware ba lomi. Ma idii, inaree aunaa hia humuu boboꞌaia hawina ba na hodipedugaa ei mugoo poꞌi. 31Roꞌaa fanunuia aleꞌei hefiꞌadiai nafi, ronamina naranara watauda ma ronaree warefanaa mei fasuu roꞌou minaa ei rona fanunuia.
32“Siꞌei, mei fasu na lalaꞌaa mei nafi ma ware, ‘Yoi, hemea paꞌaa hafeloꞌa nafi. Unamina famaꞌeꞌuaiaa minaa ei onadoꞌo tonia aꞌau, uaa onamina iꞌigaifaweꞌi aꞌau. 33Haa, lomi ba oꞌaa faloloaꞌinaa mei hamugua aleꞌei a bigiꞌia aꞌamu?’ 34Mei fasuna namina siba ma fifaninaa hia panii ei omaꞌamaꞌaa humuu boboꞌaia ba ronei fanimaꞌaia hawina na hodipedugaa ei mugoo poꞌi.
35“Mei Amau pafea iwe bigiꞌia aleꞌei aꞌa hememea hamuꞌou nabaa lomi hamona futoaa ei hafeloꞌaa ei lofuu hamuꞌou laloo naranaraa hamuꞌou.”
	[av] 18:22 O, na paꞌi olorompaloei oloromfua paꞌania. Hanuna ba 7x70 o gunaroa puꞌu ma faimfua paꞌania.
	[aw] 18:24 watauda million kina (10,000 talent)
	[ax] 18:28 maꞌida ua kina

Fiꞌalagia
(Mark 10:1-12)
 
19
1Iꞌa waredigaa ei manumanu ei Jesus, ina asiꞌadiꞌininaa Galilee ma aununaa malalaa Judea, fipepei Jordan. 2Hefiꞌa baua gupuu ramaꞌa, rona nenegia ma na farawaninaa ei funuaa roꞌou yei.
3Hefiꞌa Pharisee, rona nomai aꞌana ba roꞌaa mania. Rona iꞌigai, “Na wanewane aꞌa fei law ba nemea wawane i fiꞌalagii aꞌa mei harona ma lomi rawaniꞌaa paꞌafina?”
4Ina ware, “Haa, lomi hamona igoia ba famaꞌa, mei Famamaraia na bigiꞌaa lagua ‘wawane ma pifine,’ 5ma ware ba, ‘Sifei, fei paꞌafina ba nemea wawane nei diꞌininaa amana ma inana ma gutafipui aꞌa mei harona ma laguwe pigioinaa hepalo’? 6Siꞌei, aꞌa ba lagua fai helagui, uaa hemea. Siꞌei, tamanu na fihupuꞌinia mei Haidaa, nemea neiꞌaa alagia.”
7Rona iꞌigai, “Nabaa faꞌua, tani i ware Moses ba nemea nei fani hepalo neꞌiaa fiꞌalagia ma alofatalainia?”
8Jesus na ware, “Moses na ugainia ba hamoꞌaa diꞌininaa ei haroo hamuꞌou hamatee namina waiwai tabaa hamuꞌou. Maꞌuaa doꞌofamaꞌa abaa aleꞌei. 9A warefanaa hamuꞌou ba hini i diꞌininaa mei harona ba i lalaidiai ma mei harona lomi na fiharoharoipaꞌai, mei ramaꞌa mei, na bigiꞌaa fei fiharoharoipaꞌaia.
10Ei otalai nenerana, rona ware, “Nabaa aleꞌei aꞌa hemea wawane ma mei harona, ina rawani ba lomi lalalaia.”
11Jesus na ware, “Abaa minaa ei ramaꞌa, roꞌaa tonaa fei warea fei, uniaa ei una fanaa roꞌou. 12Uaa hefiꞌa, lomi ba roꞌaa lalai, uaa rona waninimai aleꞌei ma hefiꞌadiai, ei ramaꞌa na morosiminaa wawanei roꞌou ba aleꞌei ma hefiꞌadiai, rona ware ua ba lomi roꞌaa lalai [ay] uaa rona naranaraꞌuaiaa fei haparaia pafea. Mei ba na rawani aꞌana, inei tonia.”
	[ay] 19:12 O, ware ua ba rona morosiminaa wawanei ana roꞌou.

Ei Pusuꞌo Baduu ma Jesus
(Mark 10:13-16; Luke 18:15-17)
13I dii, rona duginamii aꞌa Jesus ei pusuꞌo baduu ba nei augaa panina pafoo roꞌodu ma lafulafunaa roꞌou. Maꞌuaa ei otalai nenerana, rona pauninaa ei rona dugamii roꞌou.
14Jesus na ware, “Fanoramiaa ei baduu pusuꞌo i aꞌau ma apuna lawaraa roꞌou, uaa fei haparaia pafea, manumanuu ei aleꞌeni eni.” 15Iꞌa audigaa guei panina pafoo roꞌou, ina diꞌininaa fei gufu fei.
Mei Baubara Watauda Mugoo Poꞌina
(Mark 10:17-31; Luke 18:18-30)
16Ma hemea na nomai aꞌa Jesus ma na iꞌigai, “Feroia, a bigiꞌaa tamanu rawaniꞌa manumanu ba a tonaa fei harenua lomi i pedutoo?”
17Na ware Jesus, “Tani o iꞌiginau ba tamanu na rawani? Unaa Hemea ua na rawani. Nabaa o nunumiai ba oꞌaa waduꞌaitonaa harenuamu, onei neneraa ei law mei Haidaa.”
18Ina iꞌigai, “Tamanu ei?”
Jesus na ware, “‘Apuna foꞌafamaꞌe, apuna fiharoharoipaꞌai, apuna fafanao, apuna warefasifi, 19maꞌauaa amamu ma inamu,’ [az] ma ‘haguaa mei gufumu aleꞌei onaꞌo haguio.’”
20Mei baubara na ware, “Minaa ena, unamina nenegidigia. Tamanudiai fei lomi una bigiꞌia?”
21Jesus na ware, “Nabaa ona nunuminia ba oꞌaminaa fafaꞌarai, wi aloaa ena manumanumu ma fanaa ei lomi manumanuu roꞌou ma owe paꞌi manumanumu i pafea. Nenee fei, mi nenerau.”
22Iꞌa guainaa fei mei baubara, ina aunufaloloaꞌilao, uaa na paꞌi watauda manumanuna.
23I dii, Jesus na warenaa aꞌa ei otalai nenerana, “A warefaꞌuai aꞌa hamuꞌou ba namina waiwai ba nemea na paꞌi watauda mugoo poꞌina i waduꞌainaa fei haparaia pafea. 24A warediai ba na madutainaa fei camel ba i waduꞌainaa fei maꞌahiꞌu laraa fei ba nemea na paꞌi watauda mugoo poꞌina i waduꞌainaa fei haparaiaa mei Haidaa.”
25Roꞌaa guainaa fei ei otalai nenerana, ronamina hawainaa poaa roꞌou ma iꞌigai, “Nabaa aleꞌei, hini ba i tela?”
26Jesus na fanunulao aꞌa roꞌou ma ware, “Aꞌa ramaꞌa lomi na maꞌatalaa, maꞌuaa aꞌa mei Haidaa minaa ei manumanu na maꞌatalaa.”
27Peter na warenaa aꞌana, “Haiꞌouna diꞌininaa minaa ei manumanuu haiꞌou ba haiꞌou nenegio! Siꞌei, haiꞌouꞌaa tonaa tamanu?”
28Jesus na warenaa aꞌa roꞌou, “A warefaꞌuai aꞌa hamuꞌou ba aꞌa fei au ba i manufaudiai minaa ei manumanu, ena na guta fininaa ei hawerana mei Naꞌuu Ramaꞌa pafoo gutanaa mei hapara, hamuꞌou ena hamona nenerau, ana hamowe guta pafoo ei hefua ma guapalo gutanaa ei hapara ma dududuaa ei hefua ma guapalo pai Israel. 29Ma hini ei rona diꞌininaa ei humu, o lofu, o agi, o ama ma ina, [ba] o naꞌu, o peꞌihape uaa yau, rowe to aleꞌei hefa puꞌudiai ma ropowe tonaa fei harenua lomi i pedutoo. 30Maꞌuaa watauda ei rona nomai nene, rowe dinaa maꞌa ma ei ro nomai maꞌa ro dinaa nene.
	[az] 19:19 Deuteronomy 5:16-20
	[ba] 19:29 Hefiꞌa neꞌia ba ina o harona pifine

Fei Warea Hanunuu ei Bigibigiꞌa Wagii fei Peꞌihape
20
1“Fei haparaia pafea, tawiꞌana aleꞌei mei amaa fei peꞌihape, mei na asiꞌaa mafufuo ba i pono ramaꞌa ba ronei bigi wagii fei peꞌihapena wine. 2Ina ware ba ponoꞌaa roꞌou aꞌa heai arewaa, hepalo denarius ma alonaa roꞌou peꞌihapena.
3“Nopaꞌaloo faimpalo idoꞌo, ina aunu ma fanunupaꞌaa hefiꞌadiai rona u i humuu aloꞌalo, lomi bigiꞌaa roꞌou. 4Ina warenaa aꞌa roꞌou, ‘Ana hamoneiree bigi wagii fei peꞌihapeu ma awe fawanewaneaa ei ponoꞌaa hamuꞌou.’ 5Siꞌei, rona dii.
“Ina aunudiai haloaina ma fei faꞌoduaiaa idoꞌo ma bigiꞌia ana aleꞌei. 6I nopaꞌaloo haipani idoꞌo, na aunu ma fanunupaꞌaa hefiꞌadiai, ana roꞌei ufalarai ua. Ina iꞌiginaa roꞌou, ‘Tani hamuꞌou ufalarai ua yeni minaa feni arewaa feni ma lomi hamona bigiꞌaa hepalo manumanu?’
7“Rona ware, ‘Hamatee lomi hemea na ponoꞌaa haiꞌou.’
“Ina warenaa aꞌa roꞌou, ‘Ana hamoneiree bigi wagii fei peꞌihapeu.’
8“I nororolao, mei amaa fei peꞌihape na warenaa aꞌa mei paniaa panina, ‘Apainamii ena bigibigiꞌa ma fani ponoꞌaa roꞌou. Doꞌo ponoꞌaa ei we noramiaa roꞌou ma nene, ei rawarawa.’
9“Ei bigibigiꞌa ronaꞌaa bigi aꞌa fei haipani idoꞌo, hememea roꞌou na tonaa hepalo denarius. 10Siꞌei, ei rawarawa bigiꞌa, rona nara ba i bauanadiai ponoꞌaa roꞌou. Maꞌuaa hememea roꞌou, ana na tonaa hepalo ua denarius. 11Roꞌaa todigia, rona bababauꞌu aꞌa mei amaa fei peꞌihape. 12Rona ware, “Eꞌei ramaꞌa we fabigiꞌuamu nene, lomi rona bigifamadii ma ponoꞌaa roꞌou, fiminaꞌei aleꞌei haiꞌou ma haiꞌounamina bigifatemu haroo fei baua halo.’
13“Maꞌuaa ina warefanaa hemea roꞌou ba, ‘Otafi, lomi una bigifatata aꞌamu. Haa, lomi ba onadoꞌo uga ba ponoꞌamu, hepalo denarius? 14Tonaa fei ponoꞌamu ma aunu. Una nunuminia ba ponoꞌaa mei aꞌapoo dugamiau, i fiminaꞌei aꞌa fei ponoꞌamu. 15Haa, lomi na wanewane ba una bigiꞌaa tamanu nunumiau aꞌa ei mugoo poꞌiu? O, yoi, ona punepune hamatee yau, una baubaurawani?’
16“Siꞌei ba mei i nomai nene, iwe dinaa maꞌa ma mei i nomai maꞌa i dinaa nene.”
Jesus na Wareꞌaudinaa fei Maꞌeana
(Mark 10:32-34; Luke 18:31-34)
17Ei fitalaidinaa Jerusalem, Jesus na dugitataꞌainaa ei hefua ma helagui otalai nenerana ma warenaa aꞌa roꞌou, 18“Oꞌou, oa dinaa Jerusalem ma mei Naꞌuu Ramaꞌa, roꞌaa aloia panii ei famamoaa humuu mei Haidaa mawe ei feroiaa law. Rowe ware ba inei maꞌe 19ma rowe fifaninia panii ei Gentile ba roꞌaa hapepeinia, babuinia ma fatawaia. Ma wagii fei faꞌoduaiaa arewaa iwe asiꞌatodiai harenuana!”
Fei Iꞌigaiaa Hemea Ina
(Mark 10:35-45)
20I dii, mei inaa laguei naꞌuu Zebedee na nofipuimai aꞌa ei naꞌuna, dinamii aꞌa Jesus, faꞌunaa duꞌuna ma iꞌiginia hepalo nunumiana.
21Ma Jesus na iꞌiginia, “Tamanu fei nunumiamu?”
Ina ware, “Uga ba hemea lagueni naꞌuu i guta pepei maꞌaumu ma hemea mauwimu wagii fei haparaiamu.”
22Jesus na warefanaa roꞌou, “Lomi hamona aida ba tamanu hamoꞌei iꞌiginia. Hamoꞌaa hunupaꞌi aꞌa fei bara ba a hunumia?”
Rona ware ba, “Haiꞌou hunupaꞌi.”
23Jesus na warenaa aꞌa roꞌou, “Paꞌaa faꞌua ba hamoꞌaa hunu aꞌa fei barau maꞌuaa, fei ba hini ba i guta i pepei maꞌauu, o mauwiu, abaa yau mei ba a ugainia. Ei gutana ei, pagiꞌaugaa mei Amau, gutanaa ei di rafeiana.”
24Roꞌaa guainaa fei ei hefua, ronamina siba aꞌa laguei filofui. 25Jesus na harofipuinaa roꞌou ma ware, “Hamona aida ba ei bauaniaa ei Gentile, rona fasuinaa ana roꞌou mawe ei paniaa panii roꞌou, rona paꞌi foraforaa roꞌou aꞌa ei ramaꞌa. 26Abaa aleꞌei aꞌa hamuꞌou. Agia, hini ba hia bauana aꞌa hamuꞌou, nei aleꞌei nafii hamuꞌou 27ma hini ba i rawarawa nei aleꞌei humuwaa hamuꞌou— 28ana aleꞌei ba mei Naꞌuu Ramaꞌa, abaa ei i nomai ba ei ramaꞌa, ronei nafii aꞌana maꞌuaa, ba i nafii aꞌa roꞌou ma ba i fanaa fei harenuana aleꞌei ponoꞌaa watauda.”

Helagui Pudawerai, Laguna Fanunupaꞌi
(Mark 10:46-52; Luke 18:35-43)
29Jesus ma ei otalai nenerana, ba roꞌaa diꞌininaa Jericho, hefaa baua gupuu ramaꞌa, rona nenegia. 30Helagui pudawerai, laguna guta i papaa fei tala ma laguꞌaa guainia ba Jesus fi falogilao nanaꞌaa lagua, laguna haroharo, “Mena Fasu, mena Naꞌuu David, faloloaꞌinaa haigua!”
31Fei gupuu ramaꞌa na warefasiba aꞌa lagua ba lagunei babanini maꞌuaa, laguna haropararai apoidiai, “Mena Fasu, mena Naꞌuu David, faloloaꞌinaa haigua!”
32Jesus na u ma na haroꞌiꞌiginaa lagua, “Tamanu nunumiaa hamugua ba a bigiꞌia aꞌa hamugua?”
33Laguna ware, “Mena Fasu, ba haiguꞌaa fanunupaꞌi.”
34Jesus na faloloaꞌinaa lagua ma na idoaa pudaa lagua. Ana ei ua, laguna fanunupaꞌi ma nenegia.
Ina Waduꞌainaa fei Gufu Aleꞌei Hemea ina Mua
(Mark 11:1-11; Luke 19:28-40; John 12:12-19)
 
21
1Roꞌaa nofarafiꞌimai Jerusalem ma nopaꞌamii Bethphage pafoo Maugeni Olive, Jesus na aloaa helagui ei otalai nenerana 2ma inadoꞌo warefanaa lagua, “Dinaa aꞌa fei gufu i maꞌaa hamugua ma hamuwe fanunupaꞌaa hepalo donkey na roroꞌai yena ma fena naꞌuna, papana. Alaforamiaa lagua aꞌau. 3Nabaa nemea i wareaa hepalo manumanu aꞌa hamugua, warefania ba mei Fasu na nunuminaa gueini donkey ma iwe alodinamai.”
4Fei manumanu fei, fi fafaꞌuainaa tamanu nadii wareia mei mamamaꞌa:
5“Warenaa aꞌa mei Naꞌuu Zion, Baduu Pifine,
‘Fanunu, mei haparamu fi nomai aꞌamu,
ina nowiwidimai pafoo hepalo donkey,
pafoo hepalo naꞌuu manulelele, hepalo naꞌuu donkey.’”
6Laguna aunu laguei otalai nenerana ma bigiꞌia aleꞌei na wareia aꞌa lagua Jesus. 7Laguna foramii fei donkey ma fei naꞌuna, augaa ei hawaa uguu lagua pafoo guapaloei ma Jesus na guta pafoo guapaloei. 8Hepalo baua gupuu ramaꞌa na hafeninaa ei hawaa uguu roꞌou i maꞌaa tala ma hefiꞌa, rona balainaa ei raraa haihai ma hafeninia i maꞌaa tala. 9Ei gupuu ramaꞌa, ei rona nolao i maꞌana ma ei rona talailao nene, rona haroharo,
“Hosanna [bb] aꞌa mei Naꞌuu David!”
“Ina paꞌi hawegiana mei na nomai aꞌa fei haraa mei Fasu!”
“Hosanna i dinaa pafea!”
10Iꞌa waduꞌainaa Jerusalem Jesus, minaa ei ramaꞌaa gufu, rona asiꞌaa ma iꞌigai ba, “Hini meni?”
11Ei gupuu ramaꞌa, rona ware ba, “Meni ramaꞌa meni, Jesus, mei mamamaꞌa, noramiana Nazareth yei Galilee.”
	[bb] 21:9 Warea Hebrew. Hanuna doꞌo famaꞌa ba “Fatelaꞌania!” I dii, nawe oanaa hepalo warea udugia; v. 15 anaa

Jesus Yei aꞌa fei Humuu mei Haidaa
(Mark 11:15-19; Luke 19:45-48; John 2:13-22)
12Jesus na waduꞌainaa malalaa fei humuu mei Haidaa ma na tetefaꞌasiꞌanaa minaa ei roꞌei ponopono ma aloꞌalo yei. Ina haupeduaa ei tawaa ei roꞌei filoginaa ei mugoo poꞌi mawe ei gutanaa ei roꞌei aloaa ei pune. 13Ina ware, “Rona neꞌinia ba, ‘Rowe ware ba fei humuu, hepalo humuu lafulafu,’ maꞌuaa, hamona bigiꞌia aleꞌei humuu fafanao.’”
14Ei pudawerai mawe ei afetoo, rona nomai aꞌana i humuu mei Haidaa ma ina farawaninaa roꞌou. 15Maꞌuaa, rona siba ei famamoaa humuu mei Haidaa mawe ei feroiaa law ei roꞌaa fanunupaꞌaa ei rawaniꞌa bigiꞌana ma aleꞌei ba ei baduu, rona haroharo laloo fei humuu mei Haidaa ba, “Hosanna i dinaa aꞌa mei Naꞌuu David.”
16Rona iꞌiginia, “Ona guaipaꞌia ba tamanu ei wareaa ei baduu?”
Jesus na ware ba, “Hiꞌi. Haa, lomi hamona igoia,
“‘Aꞌa fei habaꞌumuu ei baua baduu mawe ei pusuꞌo baduu,
ona nunuminia ba ronei uduginio’?”
17Ma ina asiꞌaa aꞌa roꞌou ma diꞌininaa fei gufu fei ma aununaa Bethany ma na maꞌigu yei.
Fei Haihai Figi na Hole
(Mark 11:12-14,20-24)
18I nomafufuoilao, fi hadiweꞌinaa fei baua gufu ma na bao. 19Ina fanunupaꞌaa hepalo haihai figi i papaa fei tala ma na nolao wagina ma lomi na fanunupaꞌaa hepalo fuana unaa ei rauna. Ma na warenaa aꞌana, “Fai lomi ba o fuadiai!” Ana ei ua, fei haihai na hole.
20Roꞌaa fanunuaa fei ei otalai nenerana, ronamina baꞌarofo ma iꞌigai, “Tani ei ba fei haihai figi namina holebatafa?”
21Jesus na ware, “A warefaꞌuai aꞌa hamuꞌou ba nabaa na weꞌi naranaraa hamuꞌou ma lomi hamona hamamagua, aꞌa ba una fei ba hamoꞌaa bigiꞌia aꞌa fei haihai figi, maꞌuaa ana hamowe warenaa aꞌa feni maugeni ba, ‘Wi siminio agi,’ ma iwe guainaa hamuꞌou. 22Nabaa na weꞌi naranaraa hamuꞌou, hamowe tonaa tamanu hamona iꞌiginia aꞌa ei lafulafuaa hamuꞌou.”
Rona Haninaa fei Foraforaa Jesus
(Mark 11:27-33; Luke 20:1-8)
23Jesus na waduꞌainaa malalaa fei humuu mei Haidaa ma fi feroi, ei famamoaa humuu mei Haidaa mawe ei bauaniaa gufu, rona nomai aꞌana. Rona iꞌigai, “Tonamu hitani fei forafora ba oꞌaa bigiꞌaa eni manumanu eni? Ma hini na ugainio?”
24Jesus na ware, “Yau ana a iꞌiginaa hamuꞌou hepalo iꞌigaia. Naꞌaa hamoꞌaa warefanau, a warefanaa hamuꞌou ba tonau hitani fei forafora ba a bigiꞌaa eni manumanu eni. 25Fei pudugufaiaa John—noramiana hitani? Noramiana pafea, o aꞌa ramaꞌa?”
Rona fiwarewareinia dupuaa roꞌou ma ware, “Nabaa o ware ba, ‘Noramiana pafea,’ iwe iꞌigai, ‘Nabaa aleꞌei, tani lomi hamona nara ba faꞌua wareana?’ 26Maꞌuaa, nabaa o ware ba, ‘Noramiana aꞌa ramaꞌa’—oꞌouna maꞌauaa ei ramaꞌa, uaa minaa roꞌou, rona nara ba John, hemea mamamaꞌa.”
27Siꞌei, rona warenaa aꞌa Jesus, “Lomi haiꞌouna aida.”
Ma ina ware, “Ana lomi ba a warefanaa hamuꞌou ba tonau hitani fei forafora ba a bigiꞌaa eni manumanu eni.”
Fei Warea Hanunuu Laguei Naꞌu
28“Tamanu naraa hamuꞌou? Na paꞌi hemea ramaꞌa na paꞌi helagui naꞌuna. Ina dinaa aꞌa mei umaꞌua ma na ware, ‘Onaꞌuu, re bigi i peꞌihape wagieni.’
29“Ina ware, ‘Lomi ba a bigi,’ maꞌuaa nenee fei, na filoginaa naranarana ma na aunu.
30“I dii, mei ama na dinaa aꞌa mei umugi ma ana aleꞌei wareana aꞌana. Ina ware, ‘Awe dii,’ maꞌuaa lomi na dii.
31“Amaia lagua na bigiꞌaa nunumiaa amana?”
Rona ware ba, “Mei umaꞌua.”
Jesus na warenaa aꞌa roꞌou, “A warefaꞌuai aꞌa hamuꞌou ba ei otonaa mugoo poꞌii gavaman mawe ei pifinee tala, roꞌei waduꞌainaa fei haparaiaa mei Haidaa, i maꞌaa hamuꞌou. 32Uaa John na nomai aꞌa hamuꞌou ba i famaꞌaa hamuꞌou fei talaa wanewanea ma lomi hamona guainaa wareana maꞌuaa, ei otonaa mugoo poꞌii gavaman mawe ei pifinee tala, rona guainia. Ma hamoꞌaa fanunudigaa fei, ana lomi hamona filoginaa ei naranaraa hamuꞌou ma guainia.
Fei Warea Hanunuu ei Omaꞌamaꞌaa fei Peꞌihape
(Mark 12:1-12; Luke 20:9-19)
33“Guaidiai hepalo warea hanunu: Na paꞌi hemea na faroaa ei wine laloo peꞌihapena. Ina nonoinia, agifaa fei huapuu wine ma na faꞌugaa fei palee ei gutaꞌomaꞌaa fei peꞌihapena. Siꞌei, nadii fanaa hefiꞌa ba ronei omaꞌaa fei peꞌihapena ma na aunu ba i tatalai gufu raua. 34Iꞌa norafiꞌinaloo fei au hufuꞌa, ina aloaa ei nafina ba ronei dinaa aꞌa ei roꞌaa omaꞌaa fei peꞌihape ma re tomai ei alagiꞌaugaa roꞌou hanana fua.
35“Ei omaꞌamaꞌaa fei peꞌihapena rona panarofaa ei nafina; babuinaa hemea, foꞌafamaꞌeaa hemea ma nafaꞌaa mei faꞌoꞌoduaiaa roꞌou aꞌa ei mugoo. 36Siꞌei, na alodinaa hefiꞌadiai nafina aꞌa roꞌou, rona wataudadiai aꞌa ei rawarawa ma ei omaꞌamaꞌaa fei peꞌihapena rona bigiꞌia aꞌa roꞌou ana aleꞌei bigiꞌaa roꞌou famaꞌa. 37Nenee minaa ei, nawe aloaloo mei naꞌuna aꞌa roꞌou. Ma ina ware, ‘Roꞌawe maꞌauaa mei naꞌuu.’
38“Maꞌuaa, ei roꞌaa fanunupaꞌaa mei naꞌuna ei omaꞌamaꞌa, rona fiwarewarei ana roꞌou, ‘Simeni, meni ba i tonaa feni peꞌihapee amana. O dii, o foꞌafamaꞌeia ma tonaa fei peꞌihapena.’ 39I dii, rona panarofia, faꞌasiꞌania aꞌa fei peꞌihape ma foꞌafamaꞌeia.
40“Nabaa i nomai mei amaa fei peꞌihape, i bigiꞌaa tamanu aꞌa ei omaꞌamaꞌaa fei peꞌihapena?”
41Rona ware, “I paꞌaa fanimaꞌaa ei wawaꞌai poa, tonaa fei peꞌihapena ma fanaa hefiꞌadiai omaꞌamaꞌaa, ena rowe fania hefiꞌa ei fuaa fei peꞌihapena aꞌa fei au hufuꞌa.”
42Na ware aꞌa roꞌou Jesus, “Haa, lomi hamona igoia laloo fei Buꞌu Apuna:
“‘Fei mugoo, fei lomi rona nunuminia ei fadufadua,
i powe oanaa fasuꞌufufugoi. [bc]
Mei Fasu na bigiꞌaa feni,
ma namina fafanunufarawani pudaa oꞌou’?
43“A warefanaa hamuꞌou ba fei haparaiaa mei Haidaa i tonia aꞌa hamuꞌou ma fanaa ei ramaꞌa, ei rowe fafuafarawaninia. 44Hini i pasinaa pafoo feni mugoo i matala, maꞌuaa hini i pasiꞌonia fei mugoo i marafita.” [bd]
45Roꞌaa guainaa ei warehanunuiaa Jesus ei famamoaa humuu mei Haidaa ma ei Pharisee, rona apaꞌia ba ifi warewareaa roꞌou. 46Roꞌei labarainaa hepalo tala ba roꞌaa panaroboboꞌinia, maꞌuaa rona maꞌau aꞌa fei gupuu ramaꞌa, uaa ei ramaꞌa rona nara ba hia mamamaꞌa.
	[bc] 21:42 O, English cornerstone
	[bd] 21:44 Hefiꞌa neꞌia lomi na paꞌi v. 44.

Fei Warea Hanunuu fei Hananaa Lalaia
(Luke 14:15-24)
 
22
1Jesus na warehanunuidiai aꞌa roꞌou: 2“Fei haparaia pafea, tawiꞌana aleꞌei hemea hapara, mei na pagipagiaa fei hananaa lalaiaa mei naꞌuna, baduu wawane. 3Ina aloaa ei nafina ba ronei dinaa aꞌa ei ramaꞌa, ei na wareꞌaudii aꞌa roꞌou ba ronei nomai aꞌa fei hananaa, maꞌuaa rona ware ba lomi ro nomai.
4“I dii, ina alodinaa hefiꞌa ei nafina ma ware, ‘Ware aꞌa ei una wareꞌaudii aꞌa roꞌou ba una pagiꞌaudigaa fei finei fafi: ei hapeu manulelele ma ei hapeu bauana budumaꞌao, una hawidigaa roꞌou ma minaa ei manumanu namina udedii. Nomai aꞌa fei hananaa.’
5“Maꞌuaa lomi rona falanaa huoo roꞌou ma rona aunu ua—hemea na dinaa peꞌihapena, hemeadiai aꞌa fei bigiꞌaa mugoo poꞌina. 6Ma ei dufu, rona patarofaa ei nafii mei hapara ma haperararaiaa roꞌou ma foꞌafamaꞌeaa roꞌou. 7Ma mei hapara na sibafafelo. Ina aloaa ei ramaꞌaa foꞌaa ma ronaree foꞌafamaꞌepedugaa ei ramaꞌa, ei roꞌaa foꞌafamaꞌeaa ei nafina ma faguꞌaa ei gufuu roꞌou.
8“Siꞌei na ware aꞌa ei nafina, ‘Fei hananaa lalaia na udedii maꞌuaa, ei una waredii aꞌa roꞌou ba ronei nomai, lomi na rawani ba roꞌaa nomai. 9Aununaa maꞌaa tala ma ware aꞌa hini eꞌena hamona bapaꞌaa roꞌou ba ronei nomai aꞌa feni hananaa.’ 10Siꞌei, ei nafi, rona aununaa maꞌaa tala ma dugamiaa minaa ei bapaꞌaa roꞌou, ei rawaniꞌa mawe ei hafeloꞌa ma fei humuu hananaa namina horo.
11“Maꞌuaa iꞌa waduꞌaimai mei hapara ba imii maꞌa ei ramaꞌaa hananaa, na fanunupaꞌaa hemea lomi na rafeaa fei susuu lalai. 12Ina iꞌigai, ‘Otafi, ona waduꞌaibatanaimai yeni ma lomi susumu susuu lalaia?’ Lomi na wareware mei ramaꞌa.
13“Siꞌei mei hapara na ware aꞌa ei paniaa panina, ‘Faroroꞌinaa panina ma pinena ma suminia ano laloo fei roromaa, fei na paꞌi aiꞌaiga ma fiꞌuꞌuiaa difo.’
14“Una lalaꞌaa watauda maꞌuaa, maꞌida ua rafeiau.”
Fani Mugoo Poꞌi aꞌa Caesar
(Mark 12:13-17; Luke 20:20-26)
15Ma ei Pharisee, rona aununaranara ba batanai rona sifiꞌia ba inei warefatata. 16Rona alonaa i aꞌana ei otalai neneraa roꞌou mawe ei maroaa Herod. Ma rona ware, “Mena feroia, haiꞌouna aida ba yoi hemea wanewanea ramaꞌa ma onaꞌo feroinaa fei maumau mei Haidaa, fei na neneraa tamanu na wanewane. Lomi ona falanaa huomu ei wareaa ramaꞌa, uaa lomi ona nara ba roꞌou hini. 17Siꞌei ba onei warefanaa haiꞌou fei naranaramu. Ina wanewane ba o fani mugoo poꞌi aꞌa Caesar, o lomi?”
18Maꞌuaa Jesus na aidadii fei hafeloꞌa ba roꞌaa bigiꞌia ma na ware, “Hamuꞌou ena wareꞌoni, tamanu paꞌafina ba hamoꞌaa sifiꞌau ba unei warefatata? 19Famaꞌau fei mugoo poꞌi, fei ronaꞌo fanaa gavaman.” Rona tonamai aꞌana hepalo denarius, 20ma ina iꞌiginaa roꞌou, “Hanunuu hini feni? Ma neꞌiaa hini?”
21Rona ware ba, “Caesar.”
Ma na warefanaa roꞌou, “Fanaa Caesar tamanu ei manumanuu Caesar ma fanaa mei Haidaa tamanu ei manumanuu mei Haidaa.”
22Roꞌaa guainaa fei, ronamina baꞌarofo. Siꞌei, rona diꞌininia ma aunu.
Lalaia wagii Fei Au Asiꞌanaa Maꞌea
(Mark 12:18-27; Luke 20:27-40)
23Ana fei arewaa fei, ei Sadducee, ei rona ware ba lomi asiꞌana, rona nomai aꞌana aꞌa hepalo iꞌigaia. 24Rona ware, “Mena feroia, Moses nadii warefanaa oꞌou ba nabaa nemea wawane na maꞌe ma lomi naꞌuna, mei lofuna nei lalainaa mei harona ba nei paꞌi naꞌuu mei lofuna, mei na maꞌe. 25Ma nabaa na paꞌi oloromeai filofui aꞌa oꞌou ma mei umaꞌua na lalai ma na maꞌe ma siꞌei ba lomi naꞌuna, mei harona na lalainaa mei umugina. 26Ana aleꞌei aꞌa mei umugina ma mei umugii mei umugina, mina aleꞌei nopaꞌaloo mei faꞌoloromeiaiaa roꞌou. 27I dii, nawe maꞌe mei pifine. 28Siꞌei, wagii fei au asiꞌana, haroo hini, mei pifine mei, uaa minaa roꞌou, rona lalainia?”
29Jesus na ware, “Hamona tata, uaa lomi hamona aida fei Buꞌu Apuna, o fei faufau mei Haidaa. 30Wagii fei au asiꞌanaa ei maꞌea, lomi lalaia, o falalaia; ei ramaꞌa, ro aleꞌei ei aloꞌalo pafea. 31Maꞌuaa wagii fei asiꞌanaa ei maꞌea, lomi hamona igoaa tamanu mei Haidaa na wareia aꞌa hamuꞌou ba, 32‘Yau, mei Haidaniaa Abraham, mei Haidaniaa Isaac ma mei Haidaniaa Jacob’? Hia, abaa Haidaniaa ei maꞌea, uaa Haidaniaa ei rona paꞌi fawewenii roꞌou.”
33Roꞌaa guainaa fei ei gupuu ramaꞌa, ronamina maduofo aꞌa ei feroiana.
Fei Wareaa mei Haidaa namina Mua
(Mark 12:28-34; Luke 10:25-28)
34Roꞌaa guainia ba Jesus na fababaniniaa ei Sadducee, ei Pharisee, rona figupui. 35Hemea roꞌou, hemea napaꞌaa apaꞌaa fei law na mania aꞌa feni iꞌigaia feni: 36“Mena feroia, tamanu fei wareaa mei Haidaa laloo fei Law namina mua?”
37Jesus na ware, “‘Haguaa mei Fasu, mei Haidaniamu fininaa minaa ei naranaramu ma minaa ei faufaumu ma minaa ei apaꞌamu.’ 38Sifei, fei rawarawa wareaa mei Haidaa, fei namina mua. 39Ma fei faguapaloana, ana aleꞌei: ‘Haguaa mei gufumu ana aleꞌei ona haguio.’ 40Minaa ei Law ma ei Mamamaꞌa, rona urofaa guapaloei wareaa mei Haidaa.”
Mei Christ, Hia Naꞌuu Hini?
(Mark 12:35-37; Luke 20:41-44)
41Roꞌaa gutafipui ei Pharisee, Jesus na iꞌiginaa roꞌou, 42“Tamanu ei naraa hamuꞌou aꞌa mei Christ? [be] Hia, naꞌuu hini?”
Rona ware ba, “Hia naꞌuu David.”
43Ina warefanaa roꞌou, “Nabaa aleꞌei, tani ei ba David, wagii fei faufau fei Spiriti na roroinia ‘Fasu’? Uaa ina ware,
44“‘Mei Fasu na warenaa aꞌa mei Fasuu:
“Guta i pepei maꞌauu
nopaꞌaloo fei una aunaa ei bidibidii unumu
haroo pinemu.” ’
45Nabaa David na ware ba hia, ‘Fasu,’ batanai ei ba hia naꞌuna?” 46Lomi hemea na wareaa hepalo manumanu wagii fei ma aꞌa fei arewaa fei ma nolao, lomi hemea ba na iꞌigidinia hepalodiai iꞌigaia.
	[be] 22:42 O, Messiah

Jesus na Aweinaa Roꞌou aꞌa ei Feroiaa Law
(Mark 12:38,39; Luke 11:43,46; 20:45,46)
 
23
1I dii, Jesus na warefanaa ei gupuu ramaꞌa mawe ei otalai nenerana: 2“Ei feroiaa law ma ei Pharisee, rona guta aꞌa fei gutanaa Moses. 3Siꞌei, hamonei guainaa roꞌou ma bigiꞌaa ei rona ware ba hamonei bigiꞌia. Maꞌuaa hamoneiꞌaa bigiꞌaa tamanu rona bigiꞌia, uaa lomi rona neneraa ei rona uꞌugia. 4Rona roroꞌinaa ei awataa manumanu ma augia foreforee ei ramaꞌa maꞌuaa, lomi ba rona fani pani ba roꞌaa poroꞌia.
5“Minaa ei manumanu rona bigiꞌia ba ronei maꞌaia ei ramaꞌa: Rona fadufabauaninaa ei bao ei neꞌiaa Buꞌu Apuna [bf] roꞌou ma famalaiaa ei wao supuu lawalawaa roꞌou; 6ronamina nunuminaa ei gutanaa ei baua ramaꞌa aꞌa ei hananaa ma ei paꞌaa rawaniꞌa gutana i laloo ei synagogue; 7ronamina nunuminia ba ei ramaꞌa, ronei famafufuoinaa roꞌou malalaa ei humuu aloꞌalo ma ba ei ramaꞌa nei harofaa roꞌou, ‘Rabbi.’
8“Maꞌuaa abawe haronaa hamuꞌou ‘Rabbi,’ uaa hamona paꞌi hemea ua Fasu ma minaa hamuꞌou, filofui. 9Ma apuna harofaa nemea yeni malagufu ‘Ama’, uaa hamona paꞌi hemea ua Ama ma hia, i pafea. 10Ana abaa haronaa hamuꞌou ‘feroia,’ uaa hamona paꞌi hemea ua ‘Feroia’, mei Christ. [bg]11Mei na pafeai aꞌa hamuꞌou, hia i aleꞌei nafii hamuꞌou. 12Uaa hini na poronaa hia pafea, i oanaa pu ma hini i fafafaunaa hia pu, iwe pafeai.
	[bf] 23:5 Ei pusuꞌo bao na paꞌi neꞌiaa Buꞌu Apuna lalona ma rona moꞌinia pafoo rawa o fasuu pau roꞌou.
	[bg] 23:10 O, Messiah

Jesus na Dududuaa ei Wareꞌonii Roꞌou
(Mark 12:40; Luke 11:39-42,44,52; 20:47)
13“Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamonaꞌu fareꞌaa fei gigei fei haparaia pafea i pudaa ei ramaꞌa. Lomi ba hamoꞌaa waduꞌai ma ana hamona lawaraa fei gigei aꞌa ei ba roꞌaa waduꞌai. 14 [bh]
15“Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamona tatalai yeni malagufu ma pafoo agi ba hamoꞌaa falosuinaa nemea ma iꞌa neneraa hamuꞌou, hamona fahafelodinia aleꞌei naꞌuu fei gufu hafelo ma imina hafeloꞌapoidiai laraa hamuꞌou.
16“Hamona fagiana, hamuꞌou ena pudawerai talaiduga! Hamonaꞌu ware ba, ‘Nabaa nemea i faꞌunainaa fei humuu mei Haidaa, lomi hanuna; maꞌuaa hini na faꞌunainaa fei mugoo poꞌii humuu mei Haidaa na roroꞌai wagii fei faꞌunaiana.’ 17Hamuꞌou ena poapoa pudawerai! Afaia guapaloeni na paꞌi hanuna, fei mugoo poꞌii laloo humuu mei Haidaa, o fei humuna, fei na faꞌapunainaa fei mugoo poꞌi lalona? 18Ana hamonaꞌu ware ba, ‘Nabaa nemea i faꞌunainaa fei tawahafi na apunai laloo fei humuu mei Haidaa, lomi hanuna; maꞌuaa, hini i faꞌunainaa fei fanaa na ude pafona, ina roroꞌai wagii fei faꞌunaiana.’ 19Hamuꞌou ena pudawerai! Afaia guapaloeni na paꞌi hanuna, fei fana, o fei tawahafi na apunai, fei na faꞌapunainaa fei fana pafona? 20Siꞌei, hini i faꞌunainaa fei tawahafi na apunai, ana na faꞌunainaa minaa ei pafona. 21Ma hini i faꞌunainaa fei humuu mei Haidaa ana na faꞌunainaa mei na oa lalona. 22Ma hini i faꞌunainaa fei gufuu pafea na faꞌunainaa fei gutanaa mei Haidaa mawe mei na guta pafona.
23“Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamona fani hepalo aꞌa hefua eꞌei dufaa duꞌua—mint, dill ma cummin. Maꞌuaa hamona fanunuꞌauꞌuaiaa ei rarabaa manumanu laloo fei law—aleꞌei tamanu na wanewane, ei faloloaꞌia ma fei mau oafagugua. Ina rawani nabaa hamona bigidigamai eꞌei ma lomi hamona madiꞌinaa fei hepalo aꞌa hefua. 24Hamuꞌou ena pudawerai talaiduga, hamona nueisiminaa hepalo pugoꞌa, maꞌuaa hamona onomaa hepalo camel.
25“Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamonaꞌu fesuaa fei auguu ei bara ma ei apia, maꞌuaa lalona na pepesu ei wawaꞌai poa ma fei naraꞌuaiaa ana hamuꞌou. 26Hamuꞌou ena pudawerai Pharisee! Doꞌo fesuaa laloo ei bara ma apia ma fei augu ipowe fafaꞌarai anaa.
27“Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamuꞌou aleꞌei ei humuu maꞌea na pomaifapoꞌi fei auguna, fei na fananamai, maꞌuaa, i lalona na pepesu aꞌa ei guii maꞌea ma minaa ei loloaa. 28Ana aleꞌei, i pudaa ramaꞌa ba hamona wanewane, maꞌuaa laloo iaa hamuꞌou na pepesu aꞌa ei wareꞌonia ma ei naranaraa hafeloꞌa.
	[bh] 23:14 Hefiꞌa neꞌia ba roꞌaa waduꞌai. 14 Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamona faꞌamoaa humuu ei maꞌesuabea ma lafulafufamalaa pudaa ramaꞌa. Siꞌei imina ratadiai ei fagianaa hamuꞌou.

Jesus na Wareꞌaugaa ei Fagianaa Roꞌou
(Luke 11:47-51)
29“Hamona fagiana, hamuꞌou ena feroiaa law mawe hamuꞌou ena Pharisee, gueina wareꞌoni! Hamonaꞌu wadufani humuu maꞌeaa ei mamamaꞌa ma haweginaa ei huapuu ei wanewanea. 30Ma hamonaꞌu ware ba, ‘Nabaa haiꞌouna oa aꞌa fei au ei amaa haiꞌou mina, lomi ba haiꞌou rarafiaa roꞌou ei ro fawiginaa fei namoo ei mamamaꞌa.’ 31Ma wagii fei, hamona uniaa ana hamuꞌou, uaa hamuꞌou pai ei rona foꞌafamaꞌeaa ei mamamaꞌa. 32Eꞌeni hamopowe bigifaꞌapoinaa ei hafeloꞌa, ei di faꞌasiꞌanaa ei amaa hamuꞌou mina!
33“Hamuꞌou ena waꞌa! Hamuꞌou ena naꞌuu ei waꞌa hafelo! Hamuꞌou ponipaꞌai batanai aꞌa fei waduhero? 34Siꞌei, yau ba a aloawii ei mamamaꞌa, ei anoꞌano mawe ei feroia aꞌa hamuꞌou. Hamoꞌaa foꞌafamaꞌeaa hefiꞌa roꞌou ma fatawaa roꞌou aꞌa ei hawafolo ma hefiꞌadiai, hamoꞌaa babuinaa roꞌou i laloo ei synagogue hamuꞌou ma tetenaa roꞌou aꞌa hepapalo gufu. 35Ma siꞌei, i pafoo hamuꞌou iwe wigimai fei raraa minaa ei wanewanea, ei rona maꞌe yeni malagufu aꞌa fei au wigiaa raraa Abel nopaꞌaloo fei au wigiaa raraa Zechariah, mei naꞌuu Berekiah, mei hamona foꞌafamaꞌeia watolaa fei humuu mei Haidaa ma fei tawahafi na apunai. 36A warefaꞌuai aꞌa hamuꞌou ba minaa ei, iwe pasi pafoo taweni.
Jesus na Aigaa Jerusalem
(Luke 13:34,35)
37“O, Jerusalem, Jerusalem, mena, ona foꞌafamaꞌeaa ei mamamaꞌa ma nafafamaꞌenaa mugoo ena aloawiau aꞌamu, unaꞌaida nunuminia ba a fafigupuinaa ei naꞌumu aleꞌei hepalo inaa aꞌaroo na fafigupuinaa ei naꞌuna haroo pauna maꞌuaa, lomi ona nunumiai. 38Maꞌa, na fawawadua fei humumu, fei na udenaa aꞌamu. 39Uaa a warefanaa hamuꞌou ba lomi hamoꞌaa fanunupaꞌidinau hawina hamona ware ba, ‘Na paꞌi hawegiana mei fi nomai aꞌa fei haraa mei Fasu.’”
Jesus na Wareaa fei Wataꞌoꞌoaa fei Humuu mei Haidaa
(Mark 13:1,2; Luke 21:5,6)
 
24
1Jesus na diꞌininaa fei humuu mei Haidaa ma iꞌa talailao, rona nomai aꞌana ei otalai nenerana ba roꞌaa famaꞌaiaa ei humu yei. 2Ina iꞌigai, “Oo, hamona fanunuia minaa ena manumanu ena? Apaꞌaa warefaꞌuai aꞌa hamuꞌou ba lomi hepalo mugoo wagina ba i ude pafoo hepalodiai; minaa ei, roꞌaa sumipedunaa pu.”
Ei Hafeloꞌa Manumanu ma ei Haperararaia
(Mark 13:3-13; Luke 21:7-19)
3Iꞌa guta pafoo Maugeni Olive Jesus, ei otalai nenerana, rona nofagigimai aꞌana ma ware, “Warefanaa haiꞌou ba nahaiga i nomai fei manumanu fei ma tamanu fei hilala i unifanaa haiꞌou ba opowe nomai ma ipowe pedu fei au.”
4Jesus na ware, “Omaꞌamaꞌa ba lomi nemea i sifiꞌaa hamuꞌou. 5Uaa watauda, rowe nomai aꞌa fei harau ma ware ba, ‘Yau, mei Christ,’ [bi] ma roꞌaa sifiꞌaa watauda. 6Hamowe guainia ba ei gufu, rona fifoꞌai ma hamowe guainia ba na paꞌi fifoꞌaia, maꞌuaa hamoneiꞌaa naranara watauda wagii ei. Ei manumanu ei, roꞌapowe nomai, maꞌuaa atawe pedu fei au. 7Hefiꞌa baua gufu, rowe asiꞌaa fasibanaa aꞌa hefiꞌadiai baua gufu ma ei hapara, rowe asiꞌaa fasibanaa aꞌa hefiꞌadiai hapara. Iwe moubiabia ma rerere hefiꞌa gufu yeni malagufu. 8Minaa ei manumanu ei, neidoꞌo nomai aleꞌei nemea pifine ba i doꞌo tonaa fiꞌina ma hinene i wanini.
9“Ma nenee fei, hefiꞌa, roꞌaa fifaninaa hamuꞌou panii hefiꞌadiai ba roꞌaa haperararaiaa hamuꞌou ma foꞌafamaꞌeaa hamuꞌou ma minaa ei gufu i bidibidi unuu roꞌou aꞌa hamuꞌou uaa yau. 10Aꞌa fei au fei, watauda i asisi ei naranaraa roꞌou aꞌau ma roꞌaa fiꞌufadugii ma fibidibidii unuu roꞌou. 11Rowe nomai watauda mamamaꞌa sifisifi ma sifiꞌaa watauda. 12Siꞌei ba namina rata ei hafeloꞌa, fei haguaa watauda i paꞌai, 13maꞌuaa hini i ofafaufau nopaꞌaloo fei pedupeduu fei au, i tela. 14Ma feni rawaniꞌa wareaa fei haparaia, iwe talepedunaa minaa ei gufu tadiweꞌaia ba minaa ei, ronei guainia ma ipowe nomai fei pedupeduu fei au.
	[bi] 24:5 O, Messiah; v. 23 anaa

Mei Hafeloꞌa
(Mark 13:14-23; Luke 21:20-24)
15“Siꞌei, ena hamona fanunupaꞌaa ‘mei hafeloꞌa, mei ba i fafeloaa fei humuu mei Haidaa’ ba na ufalarai fawelei na apunai, mei nadii uꞌugia mei mamamaꞌa Daniel—mei igoa nei apaꞌia— 16ma ei roꞌou yei Judea, ronei ponipaꞌainaa aꞌa ei maugeni. 17Nemea pafoo pupuaa humuna neiꞌaa upu ba i to neꞌaa manumanu laloo humuna. 18Nemea pifine i peꞌihape neiꞌaa bagua ba i to hawaa uguna. 19Aꞌa ei arewaa ei, iwemina hafeloinaa ei wareu mawe ei roi fasususuu baduu. 20Lafulafu ba fei ponipaꞌaiaa hamuꞌou neiꞌaa nomai aꞌa fei au lalare ma maunu, o laloo fei Sabbath. 21Uaa iwe nomai fei paꞌaa baua au hafelo, fei lomi na hawawagia hepalo hafeloꞌa wagii fei mamaraiamii feni ano nopaꞌamii wagieni ma nefarani, ana lomi ba i paꞌi hepalo au hafeloꞌa aleꞌei fei. 22Nabaa lomi i pedu ei arewaa ei, lomi nemea i tela maꞌuaa, siꞌei ba ei rafeiana ana rona guta wagina, i faweleguinaa ei arewaa ei. 23Aꞌa fei au fei, nabaa nemea i ware aꞌamu ba, ‘Fanunu, simeni meni Christ!’ o, ‘Simei, hia yei!’ apuna guaiana. 24Uaa, rowe nomai ei sifisifi Christ ma ei sifisifi mamamaꞌa ma ro bigiꞌaa ei rawaniꞌa hilala ma ei foigia ba roꞌaa sifiꞌaa ei rafeiaa mei Fasu. Maꞌuaa lomi ba roꞌaa sifipaꞌaa roꞌou. 25Maꞌaia, unadii warefaꞌaidigaa hamuꞌou.
26“Siꞌei, nabaa nemea i warefanaa hamuꞌou ba, ‘Simei, hia yei, fawelei lomi guana ma haihai,’ apuna nolao; o, ‘Simeni, yeni, laloo eni humu,’ apuna guaiana. 27Uaa minaa ei, rowe aida ba fi nomai mei Naꞌuu Ramaꞌa, ana aleꞌei ba nabaa fei usida na gimeꞌaimai pepei anaa halo dinaloo loloaa halo, minaa ei roꞌaa fanunupaꞌia. 28Ma nabaa rona fanunuaa ei roꞌudo rona fidulao hitani, minaa ei, rona aida ba na paꞌi wafuu maꞌea yei.
Fei Noramiaa mei Naꞌuu Ramaꞌa
(Mark 13:24-27; Luke 21:25-28)
29“Inaꞌaa pedulao ei hafeloꞌa wagii ei arewaa ei
“‘fei halo i roroma,
ma fei puda, lomi i fanaa fei weꞌaina;
ei piꞌu, roꞌaa pasirai haroo pumanugawe
ma ei manumanu haroo pafea, rowe rerere.’
30“Aꞌa fei au fei, fei hilalaa mei Naꞌuu Ramaꞌa i faꞌarewamai i haroo pumanugawe ma minaa ei gufupedu yeni malagufu, roꞌaa faloloaꞌi. Rowe fanunupaꞌaa mei Naꞌuu Ramaꞌa fi nomai pafoo ei papalei pafea nofininamii ei faufauna ma hawerana. 31Ma iwe aloaa ei aloꞌalona fininaa aigaa fei maniwa ma rowe figupuinaa ei rafeiana, noramiaa roꞌou laloo minaa ei gufu tadiweꞌaiaa feni malagufu ma i pafea.
To Feroia aꞌa fei Haihai Figi
(Mark 13:28-31; Luke 21:29-33)
32“Hamonei to apaꞌaa hamuꞌou wagii fei haihai figi: ena hamona fanunupaꞌia ba ei rau mamarawii na sunaimai, hamona aida ba fei au rawani ipowe nomai. 33Ana aleꞌei, ena hamona fanunupaꞌaa ei manumanu ei, hamonei aida ba ina [bj] rafiꞌi, i poaa fei gigei. 34A warefaꞌuai aꞌa hamuꞌou ba ei ramaꞌaa feni taweni, [bk] paꞌaa lomi ba roꞌaa paꞌai hawina na nomai minaa ei manumanu ei. 35Fei haroo pumanugawe ma feni ano, laguwe apaꞌai, maꞌuaa ei wareau lomi rowe apaꞌaitoo.
	[bj] 24:33 O, hia
	[bk] 24:34 O, ramaꞌa hepapa gufu

Lomi na Aida fei Arewaa ma fei Au
(Mark 13:32-37; Luke 17:26-30,34-35)
36“Lomi nemea na aida ba paꞌaa nahaiga fei arewaa o fei au, ana lomi rona aida ei aloꞌalo pafea o mei Naꞌu, [bl] maꞌuaa uniaa mei Ama. 37Aꞌa ei arewaa Noah, ana aleꞌei fei au noramiaa mei Naꞌuu Ramaꞌa. 38Uaa aꞌa ei arewaa itawe nomai fei lamalamana, ei ramaꞌa, rona hanana ma hunu, lalai ma falalai nopaꞌaloo fei arewaa ba Noah na waduꞌainaa laloo fei baua wa. 39Ma lomi rona aida ba tamanu i nomai nopaꞌaloo fei ba na nomai fei lamalamana ma na lafenotonaa minaa roꞌou. Ana aleꞌei aꞌa fei au noramiaa mei Naꞌuu Ramaꞌa. 40Helagui wawane, lagua i peꞌihape; hemea i apaꞌai ma hemea, lomi. 41Helagui pifine, laguꞌei harara duꞌua; hemea i apaꞌai ma hemea, lomi.
42“Siꞌei, hamonei omaꞌamaꞌa, uaa lomi hamona aida fei arewaa na nomai mei Fasuu hamuꞌou. 43Maꞌuaa hamonei apaꞌimaꞌaiaa feni: Nabaa mei amaa fei humu na aidadii ba paꞌaa nahaiga laloo fei poi i nomai mei fafanao, i omaꞌa ma lomi i waduꞌaipaꞌi mei. 44Siꞌei, ana aleꞌei, hamonei ofafaufau, uaa mei Naꞌuu Ramaꞌa i nomai aꞌa fei au lomi hamona nara ba i nomai.
	[bl] 24:36 Hefiꞌa neꞌia lomi na paꞌi o mei Naꞌu

Mei Rawaniꞌa o Hafeloꞌa Nafi
(Luke 12:41-48)
45“Mei fasu i aunaa hini nafi na oafagugu ma na paꞌi apaꞌana ba nei omaꞌaa ei hefiꞌadiai nafi laloo humuna ma fani hanaa roꞌou aꞌa fei au hananaa? 46Na rawaninaa mei nafi nabaa i hadiweꞌimai mei fasuna ma fanunupaꞌia ba mei nafi mei, na bigiꞌaa ei nunumiana. 47A warefaꞌuai aꞌa hamuꞌou ba iwe aunaa hia omaꞌamaꞌaa minaa ei manumanuna. 48Maꞌuaa, nabaa mei nafi na hafelo ma na nara ba, ‘Mei fasuu, namina madii gutanana hefawala,’ 49ma na foꞌaa ei nafi, ei rafirafina ma hanana ma hunufapoapoai, 50mei fasuna, ipowe nomai wagii hepalo arewaa ma au lomi na nara mei nafi ba i nomai mei fasuna. 51Iwe walawalainia ma augia i aꞌa ei wareꞌoni, yei fawelei na paꞌi aiꞌaiga ma fiꞌuꞌuiaa difo.
Fei Warea Hanunuu ei Hefua Nanao
25
1“Aꞌa fei au fei, fei haparaia pafea, tawiꞌana aleꞌei hefua nanao rona tonaloo ei ramai roꞌou ma aunu ba roꞌaa maꞌa mei wawane lalaia. 2Haipaniei poapoa ma haipaniei anoꞌano nanao. 3Ei poapoa, rona notonaa ei ramai roꞌou, maꞌuaa lomi rona notoo pao. 4Maꞌuaa ei anoꞌano, rona notolao ramai ma pao fininaa ei peꞌi. 5Ma na madii maꞌida fei noramiaa mei wawane lalaia ma na pasiholehole pudaa minaa roꞌou ma rona maꞌigu.
6“Poidifaꞌuꞌu hemea ramaꞌa na haroharo: ‘Simeni, meni wawane lalaia! Asiꞌamai ma mi maꞌaia!’
7“Ma minaa ei nanao, rona wera ma faweꞌafarawaninaa ei ramai roꞌou. 8Ei poapoa, rona warenaa aꞌa ei anoꞌano ba, ‘Igifani pao eni ramai haiꞌou; fi pere eni ramai haiꞌou.’
9“Rona ware ba, ‘Lomi na hawia haiꞌou ma hamuꞌou. Maꞌuaa aununaa aꞌa ei ronaꞌo alo pao ma pono pao hamuꞌou.’
10“Maꞌuaa ei roifi nolao ba roꞌaa pono pao, mei wawane lalaia na nomai. Ei nanao ei rona omaꞌa, rona waduꞌai ma hananafipui aꞌana fei hananaa lalaia. Ma fei gigei na fareꞌi.
11“Nene, ei haipanidiai, rona nomai. Rona ware, ‘Mena lalaia! Mena lalaia! Gigifanaa haiꞌou fei gigei!’
12“Maꞌuaa ina ware, ‘Apaꞌaa warefaꞌuai ba lomi una apaꞌaa hamuꞌou.’
13“Siꞌei, hamonei omaꞌa, uaa lomi hamona aida fei arewaa, o fei au.
Fei Warea Hanunuu ei Mugoo Poꞌi
(Luke 19:11-27)
14“Ma ana aleꞌei hemea ba i tatalai gufu raua, mei na harofaa ei nafina ma fanaa ei manumanuna aꞌa roꞌou ba ronei omaꞌaia. 15Aꞌa hemea ina fanaa haipani mugoo poꞌi. [bm] Aꞌa hemeadiai, na fanaa guapalo ma aꞌa hemeadiai, hepalo; ina fanaa hememea ana aleꞌei na puduaa apaꞌana. Ma ina aunulao aꞌa fei tatalaiana. 16Mei na tonaa haipani na aunubatafa ma bigi aꞌa ei mugoo poꞌina ma na to haipanidiai. 17Ana aleꞌei, hemei na tonaa guapalo, ina to guapalodiai. 18Maꞌuaa mei na tonaa hepalo na aunu ma agiꞌopaꞌainaa fei mugoo poꞌii mei fasuna.
19“I madilao, na nomai mei fasuu ei nafi ba i fawanewaneaa ei mugoo poꞌi aꞌa roꞌou. 20Mei tonana haipani na todimai haipani. Ina ware, ‘Mena fasu, onadii faninaa paniu haipani. Maꞌa, una pafoinaa haipanidiai.’
21“Mei fasuna na ware, ‘Ona bigifarawani mena rawaniꞌa nafiu, ona narapaꞌau! Siꞌei ba ona omaꞌafarawaninaa maꞌida manumanu; a aunaa yoi omaꞌaa watauda manumanu. Mi niꞌeniꞌefipui aꞌau!’
22“Mei tonana guapalo ana na nomai. Ina ware, ‘Mena fasu, onadii faninaa paniu guapalo. Maꞌa, una pafoinaa guapalodiai.’
23“Mei fasuna na ware, ‘Ona bigifarawani mena rawaniꞌa nafiu, ona narapaꞌau! Siꞌei ba ona omaꞌafarawaninaa maꞌida manumanu; a aunaa yoi omaꞌaa watauda manumanu. Mi niꞌeniꞌefipui aꞌau!’
24“I dii, inawe nomai mei tonana hepalo ma ware, ‘Mena fasu, una aidadii ba yoi, hemea onaꞌo nunuminia ba ei ramaꞌa, ronei bigifaweꞌi aꞌamu, onaꞌo hufu fawelei abaa faroamu ma onaꞌo hau fawelei lomi ona sumai lau. 25Siꞌei, una maꞌau ma na aunuꞌagifipaꞌainaa fei mugoo poꞌimu. Maꞌa, ana sifeni, feni mugoo poꞌimu.’
26“Ina ware mei fasuna, ‘Yoi, paꞌaa tamafo ma hafeloꞌa nafi! Haa, ona aidadii ba unaꞌo hufu fawelei abaa faroau ma unaꞌo hau fawelei lomi una sumai lau? 27Ona aida ba yau aleꞌei, na? Nabaa onadii augaa fei mugoo poꞌiu laloo fei humuu mugoo poꞌi, una hadiweꞌimai a todiai maꞌida mugoo poꞌi pafona.
28“‘Tonaa fei mugoo poꞌi aꞌana ma fanaa mei na paꞌi hefua. 29Uaa hini na paꞌi, i todiai ma iwe paꞌi watauda. Hini lomi na paꞌi, tamanu maꞌidei hodihodiana, nemea i tohadiweꞌinia aꞌana. 30Faꞌasiꞌanaa i ano mei hafeloꞌa nafi wagii fei roromaa, fei na paꞌi aiꞌaiga ma fiꞌuꞌuiaa difo.’
	[bm] 25:15 Laloo feni warea hanunu, mugoo poꞌitalent. Hepalo talent, puduna aleꞌei hefiꞌa pufabaꞌa kina

Ei Sipsipi ma ei Memee
31“Ena na nomai mei Naꞌuu Ramaꞌa nofininamii ei hawerana fipuinaa minaa ei aloꞌalona, iwe guta pafoo fei gutanaa hapara wagii fei haweraa fei gufu pafea. 32Minaa ei gufu tadiweꞌai, roꞌaa figupuimai i maꞌana ma iwe fiꞌalaginaa ei ramaꞌa ana aleꞌei hemei omaꞌamaꞌaa ei sipsipi na fiꞌalaginaa ei sipsipi ma ei memee. 33Iwe aunaa ei sipsipi raudei maꞌauna ma ei memee raudei mauwina.
34“I dii, mei Hapara, i warenaa aꞌa ei pepei maꞌauna, ‘Nomai, hamuꞌou ena na haweginaa hamuꞌou mei Amau; tonaa ei ponoꞌaa hamuꞌou, ei na pagidigia mina, wagii fei au i famamaraiaa feni malagufu. 35Uaa una bao ma hamona faguau, una sigigi ma hamona fani numau, lomi gufuu ma hamona taufaꞌugau, 36lomi lawalawau ma hamona falalawainau, una funu ma hamona roinau, yau humuu boboꞌaia ma hamonamii maꞌa yau.’
37“Ma ei wanewanea, roꞌawe warenaa aꞌana ba, ‘Mena fasu, haiga ei haiꞌouna maꞌapaꞌio ba ona bao ma haiꞌouna faguio, o ona sigigi ma haiꞌouna fani numamu? 38Haiga ei haiꞌouna maꞌapaꞌio ba lomi gufumu ma haiꞌouna taufaꞌugio, o lomi lawalawamu ma haiꞌouna falalawainio? 39Haiga ei haiꞌouna maꞌapaꞌio ba ona funu, o yoi humuu boboꞌaia ma haiꞌounaree maꞌa yoi?’
40“Mei Hapara, iwe ware ba, ‘Uꞌeipaꞌaa ware aꞌa hamuꞌou ba ei hamona bigiꞌaa eꞌei aꞌa hemea lofuu, hemea lomi baua harana, ana aleꞌei hamona bigiꞌia aꞌau.’
41“Ma iwe warenaa aꞌa ei i pepei mauwina ba, ‘Hamuꞌou ena una umuaa hamuꞌou, difaraua aꞌau ma dinaa i aꞌa fei hafi lomi i peretoo, fei di pagiꞌaugau ba hafii mei haniꞌu ma ei aloꞌalona. 42Uaa, una bao ma lomi hamona faguau, una sigigi ma lomi hamona fani numau, 43lomi gufuu ma lomi hamona taufaꞌugau, lomi lawalawau ma lomi hamona falalawainau, una funu ma yau humuu boboꞌaia ma lomi hamona roinau.’
44“Ana roꞌawe ware ba, ‘Mena fasu, haiga ei haiꞌouna maꞌapaꞌio ba ona bao, o ona sigigi, o lomi gufumu, o lomi lawalawamu, o ona funu, o yoi humuu boboꞌaia ma lomi haiꞌouna hadumio?’
45“Iwe ware, ‘Uꞌeipaꞌaa warefaꞌuai aꞌa hamuꞌou ba tamanu lomi hamona bigiꞌia aꞌa hemea lomi na bauana harana, ana lomi hamona bigiꞌia aꞌau.’
46“Ma roꞌawe tonaa fei fagianaa lomi i pedutoo, maꞌuaa ei wanewanea, roꞌawe tonaa fei harenua lomi i pedutoo.”
Fei Fiwareipaꞌaia ba Roꞌaa Foꞌaiaa Jesus
(Mark 14:1,2; Luke 22:1,2; John 11:45-53)
 
26
1Iꞌa warepedugaa ei manumanu ei Jesus, ina warenaa aꞌa ei otalai nenerana, 2“Hamona aida ba i nomai fei Talai Falogia namafuo ma mei Naꞌuu Ramaꞌa roꞌaa fifaninia panii hefiꞌa ba roꞌaa fatawaia.”
3I dii, ei famamoaa humuu mei Haidaa ma ei bauaniaa gufu, rona figupui laloo humuu Caiaphas, mei paꞌaa bauaniaa humuu mei Haidaa 4ma rona fiwareinaa hefiꞌa manitoai hafeloꞌa ba roꞌaa panarofaa Jesus ma foꞌafamaꞌeia. 5Rona ware aleꞌei ba, “Maꞌuaa aꞌa ba wagii fei au Hananaa, o ei ramaꞌa rowemina fisibai.”
Mei Pifine na Iginaa Jesus Pao Yei Bethany
(Mark 14:3-9; John 12:1-8)
6I guta yei Bethany Jesus laloo humuu hemea ramaꞌa, mei rona roroinia Simon mei Watawatai, 7na nomai aꞌana hemea pifine na paꞌi hepalo alabaster peꞌi pao na dufa ma namina bauana ponoꞌana ma na iginaa tabana ei fi gutafapalagi ditataa fei tawa.
8Roꞌaa fanunuaa fei ei otalai nenerana, ronamina siba ma iꞌigai, “Tani o igisimiꞌuaia aleꞌei? 9Fei dufaa pao, ina rawani nabaa ona alonaa baua mugoo poꞌi ma fanaa ei mugoo poꞌi aꞌa eꞌei lomi manumanuu roꞌou.”
10Jesus na aida ba rona ware aleꞌei ma na warenaa aꞌa roꞌou, “Tani hamoꞌaa fahauaa unuu mei pifine? Ina bigiꞌaa hepalo paꞌaa rawaniꞌa manumanu aꞌau. 11Ranimai, ei lomi manumanuu roꞌou, rona guta inamoaa hamuꞌou maꞌuaa, abaa ranimai yau a gutafipui aꞌa hamuꞌou. 12Ina igiaa feni dufaa pao unuu ba i hapigiꞌaugau aꞌa fei huapu. 13A warefaꞌuai aꞌa hamuꞌou ba hitani yeni malagufu roꞌaa uꞌugaa fei rawaniꞌa warea, ana rowe guainaa tamanu ina bigiꞌia aꞌau mei pifine ba ronei nonominia.”
Judas na Uga ba i Aloaa Jesus
(Mark 14:10,11; Luke 22:3-6)
14I dii, hemea ei Hefua ma Helagui—mei rona roroinia Judas Iscariot—na aununaa aꞌa ei famamoaa humuu mei Haidaa 15ma na iꞌigai, “Hamoꞌaa fanau tamanu nabaa a fifaninia panii hamuꞌou?” Siꞌei, rona wareifania odufua paꞌania mugoo poꞌi silver. 16Aꞌa fei ma nolao, Judas na omaꞌaiaa hepalo rawaniꞌa au ba i fifaninia panii roꞌou.
Fei Hananaa fei Talai Falogia
(Mark 14:12-21; Luke 22:7-13,21-23; John 13:21-30)
17Aꞌa fei rawarawa arewaa laloo fei Hananaa ei Faraa Pidaua Lomi Fafuafua, ei otalai nenerana, rona nomai aꞌa Jesus ma iꞌigai, “Nunumiamu ba haiꞌouꞌaa pagia hitani fei gutanaa oꞌou ba oꞌaa hanana aꞌa fei Talai Falogia?”
18Ina ware, “Wi waduꞌainaa fei baua gufu aꞌa hemei ramaꞌa ma warefania ba, ‘Mei Feroia na ware ba: Fei auu na rafiꞌi. Haiꞌou ei otalai nenerau, haiꞌou gutafipui wagii fei Hananaa fei Talai Falogia i humumu.’” 19Siꞌei, ei otalai nenerana, rona bigiꞌaa ei warenaa aꞌa roꞌou ma pagiꞌaugaa ei manumanuu fei Talai Falogia.
20I nopoilao, Jesus na gutafapalagi aꞌa fei tawa fipui aꞌa ei Hefua ma Helagui. 21Ma ei roi hanana, ina ware, “A warefaꞌuai ba hemea hamuꞌou, i aloau.”
22Ronamina faloloaꞌi ma hememea roꞌou na warenaa aꞌana ba, “Aꞌa ba yau, mena Fasu?”
23Jesus na ware, “Mei i pudifipuinaa panina aꞌau laloo fei hagi, hia, i aloau. 24Mei Naꞌuu Ramaꞌa, iwe aunu ana aleꞌei ronadii neꞌinia. Maꞌuaa ina fagiana mei na aloaa mei Naꞌuu Ramaꞌa! Ina rawani nabaa lomi ina waninimai.”
25I dii, Judas, mei ba i aloaa Jesus nawe ware aꞌana ba, “Aꞌa ba yau, Rabbi?”
Jesus na ware, “Hiꞌi, paꞌaa yoi.” [bn]
	[bn] 26:25 O, “Ana yoi ona wareia.”

Fei Finei mei Fasu
(Mark 14:22-26; Luke 22:14-20; 1 Corinthians 11:23-25)
26Ei roi hanana, Jesus na tonaa fei faraa pidaua, na ware ‘ta’, bidigedigeia ma fanaa ei otalai nenerana ma na ware, “Tonia ma hanaia; feni, pigiou.”
27Ma na tonaa fei bara, ware ‘ta’, fanaa roꞌou ma ware, “Hunu aꞌa feni, minaa hamuꞌou. 28Feni, rarau aꞌa fei fiꞌugaia, [bo] fei na wigii aꞌa watauda ba mei Fasu i futoaa ei hafeloꞌaa roꞌou. 29A warefanaa hamuꞌou ba lomi ba a hunudinaa ei ranuu grape nopaꞌaloo fei arewaa na hunufipuidiai aꞌa hamuꞌou laloo fei haparaiaa mei Amau.”
30Roꞌaa laugidigaa hepalo laugaa mei Haidaa, rona aununaa yei Maugeni Olive.
	[bo] 26:28 Hefiꞌa neꞌia ba fei manufau fiꞌugaia

Jesus nadii Wareaa fei Sifisifii Peter
(Mark 14:27-31; Luke 22:31-34; John 13:36-38)
31I dii, Jesus na warenaa aꞌa roꞌou, “Aꞌa feni poi feni, minaa hamuꞌou, hamoꞌaa pasi, uaa yau. Uaa ronadii neꞌinia ba:
“‘Yau, ba a hafugaa mei omaꞌamaꞌaa ei sipsipi,
ma ei sipsipi, rowe ponitalanenei.’
32Maꞌuaa ena na asiꞌaa, awe aunulao i maꞌaa hamuꞌou, dinaa Galilee.”
33Na ware Peter, “Nabaa minaa roꞌou, rona pasi uaa yoi, yau, paꞌaa lomi.”
34Jesus na ware, “A warefaꞌuai aꞌamu ba aꞌa feni poi feni, atawe ai fei aꞌaroo, yoi, oꞌaa ware ba lomi ona apaꞌau.”
35Maꞌuaa Peter na ware, “Nabaa unei maꞌefipui aꞌamu, ana lomi a ware ba lomi na apaꞌaꞌio.” Ma minaa ei otalai nenerana, ana rona ware aleꞌei.
Gethsemane
(Mark 14:32-42; Luke 22:39-46)
36I dii, Jesus na dinaa Gethsemane fipui aꞌa ei otalai nenerana ma warenaa aꞌa roꞌou, “Guta yeni ena na dinaa yei ma lafulafu.” 37Ina dugaa Peter mawe laguei naꞌuu Zebedee fipui aꞌana ma nawemina faloloaꞌi ma awata naranarana. 38Ma ina warenaa aꞌa roꞌou, “Fei naranarau namina pepesu aꞌa ei faloloaꞌia ba apoꞌo bimaꞌe ua. Guta yeni ma omaꞌomaꞌafipui aꞌau.”
39Iꞌa nolao maꞌidadiai, na fapasinaa pudana i malagufu ma lafulafu, “Mena Amau, nabaa na rawani aꞌamu, tonaa fei bara aꞌau. Maꞌuaa oneiꞌaa bigiꞌaa ei nunumiau, uaa ei nunumiamu.”
40Ma inawe hadiweꞌidinaa aꞌa ei otalai nenerana ma re bapaꞌaa roꞌou, rona maꞌigu ua. Ina iꞌiginaa Peter, “Haa, lomi ba hamoꞌaa gutaꞌomaꞌafipui aꞌau aleꞌei heai hour ua? 41Hamonei omaꞌa ma lafulafu ba hamoneiꞌaa pasi aꞌa ei hafeloꞌa. Fei spiriti, na mamalawia, maꞌuaa, fei unu na rafilele.”
42Ina aunudiai fei faguapoana ma na lafulafu, “Mena Amau, nabaa unei hunumaa fei bara ma lomi ba o tonia, te, a bigiꞌaa nunumiamu.”
43Iꞌa hadiweꞌimai, na fanunupaꞌidinaa roꞌou ba rona maꞌigu, uaa namina pasiholehole pudaa roꞌou. 44Siꞌei, ina diꞌininaa roꞌou ma aunudiai ma fei faꞌodupoaa lafulafuana ana aleꞌei ei wareana famaꞌa.
45Iꞌa hadiweꞌidimai aꞌa ei otalai nenerana, ina warenaa aꞌa roꞌou, “Haa, ana hamoꞌei maꞌigu ma fawenai? Maꞌaia, fei au na rafiꞌi ma mei Naꞌuu Ramaꞌa, na udediginaa panii ei hafeloꞌa. 46Asiꞌaa. O dii! Ifi nomai mena i aloau!”
Rona Panarofaa Jesus
(Mark 14:43-50; Luke 22:47-53; John 18:3-12)
47Ana fi wareware ua, na nomai Judas, hemea ei Hefua ma Helagui. I aꞌana na paꞌi hepalo baua gupuu ramaꞌa ma rona paꞌi wadu ma hafuhafu, aloamiaa ei famamoaa humuu mei Haidaa mawe ei bauaniaa gufu. 48Mei aloa nadii pagiꞌaugaa fei lala aꞌa roꞌou aleꞌei ba, “Mei una hatofaa manufina, simei; hamonei panarofia.” 49Judas na nofawanewanelao aꞌa Jesus ma na ware, “Poi, mena Rabbi!” ma ina hatofaa manufina.
50Jesus na ware, “Otafi, bigiꞌaa fena ba oꞌaa bigiꞌia.” [bp]
Ma ei ramaꞌa, ronaꞌaa ulao, panarofaa Jesus ba roꞌaa nodugia. 51Ma hemea ei maroaa Jesus na rapuwenuꞌaa fei waduna ma lafigifamosuaa fei adiaa mei nafii mei paꞌaa bauaniaa humuu mei Haidaa.
52Jesus na warefania, “Auhadiweꞌinia aꞌa fei udeana fei wadumu, uaa hini i rapuwenuꞌaa waduna ana i maꞌe aꞌa fei wadu. 53Lomi hamona aida ba nabaa a harofaa mei Amau, i alofanamiau aleꞌena oloromfua paꞌania pufabaꞌa aloꞌalo? 54Maꞌuaa, nabaa aleꞌei, batanai ba i faꞌuai ei neꞌia laloo fei Buꞌu Apuna ba nei aleꞌei eꞌeni?”
55Aꞌa fei au fei, Jesus na warenaa aꞌa fei gupuu ramaꞌa, “Haa, una fasibaiaa ei ramaꞌa aꞌa fei gavaman ma siꞌei hamona notonamiaa ei wadu ma ei hafuhafu ba hamomii panarofau? Minaa ei arewaa na guta i malalaa fei humuu mei Haidaa ma feferoi ma lomi hamona panarofau. 56Maꞌuaa minaa ei manumanu ei, ina nomai ba nei fafaꞌuainaa ei neꞌiaa ei mamamaꞌa.” Ma minaa ei otalai nenerana, rona ponidiꞌininia.
	[bp] 26:50 O, “Otafi, tani o nomai?”

I Maꞌaa ei Sanhedrin
(Mark 14:53-65; Luke 22:54,55,63-71; John 18:13,14,19-24)
57Ei ramaꞌa rona panarofaa Jesus, rona noduginaa hia aꞌa Caiaphas, mei paꞌaa bauaniaa humuu mei Haidaa, yei fawelei rona figupui ei feroiaa fei law mawe ei bauaniaa gufu. 58Maꞌuaa Peter na nenegifarauamai maꞌida aꞌana, nopaꞌaloo fei malalaa fei humuu mei paꞌaa bauaniaa humuu mei Haidaa. Ina waduꞌai ma gutafipui aꞌa ei oanananaa ba i fanunu ba roꞌaa bigiꞌaa tamanu.
59Ei famamoaa humuu mei Haidaa mawe minaa ei Sanhedrin, rona lalabaginaa ei sifisifi warea aꞌa ei ramaꞌa ba Jesus na bigifatata ma roꞌaa foꞌafamaꞌeia. 60Watauda ramaꞌaa sifisifi, rona nomai maꞌuaa, lomi rona labagipaꞌaa hepalo tatana.
I dii, lagunawe nomai helagui ramaꞌa 61ma laguna ware ba, “Meni ramaꞌa meni, ina ware ba ‘A birosiaa fei humuu mei Haidaa ma fadudinia laloo oduai arewaa.’”
62Nawe ufalarai mei paꞌaa bauaniaa humuu mei Haidaa ma warenaa aꞌa Jesus, “Haa, lomi oꞌaa ware? Tamanu fei uꞌuga laguna wareia ba ona bigiꞌia?” 63Maꞌuaa Jesus na ufamadumu.
Mei paꞌaa bauaniaa humuu mei Haidaa na warenaa aꞌana, “A warenaa aꞌamu ba onei warefaꞌuai i pudaa mei Haidaa, mei fi oalao: Nabaa yoi, mei Christ, [bq] mei Naꞌuu mei Haidaa, te, warefanaa haiꞌou.”
64Jesus na ware, “Hiꞌi. Ana aleꞌei ona wareia. Maꞌuaa a warefanaa minaa hamuꞌou ba nefarani, hamopowe maꞌapaꞌaa mei Naꞌuu Ramaꞌa i guta i maꞌau Hemei Faufaua na nomai i pafoo ei papalei pafea.”
65Ma mei paꞌaa bauaniaa humuu mei Haidaa na rapuniniꞌaa ei lawalawaa anaia ma ware, “Ina warefafeloaa mei Haidaa! Tani o labagidinaa nemea ba i uꞌugia? Maꞌaia, hamona guaidigia ba ina warefafeloaa mei Haidaa. 66Tamanu naraa hamuꞌou?”
Rona ware ba, “Ponoꞌana ba inei maꞌe.”
67Siꞌei, rona huwiaa pudana ma laꞌugia. Hefiꞌadiai, rona lapagia 68ma ware, “Di warefaꞌaiaa haiꞌou, mena Christ. Laꞌugaa hini yoi?”
	[bq] 26:63 O, Messiah; v. 68 anaa

Peter na Ware ba Lomi na Apaꞌaa Jesus
(Mark 14:66-72; Luke 22:56-62; John 18:15-18,25-27)
69Peter na guta i malalaa fei roꞌei fadududu ma hemea nafi nanao na nomai aꞌana. Ina ware, “Yoi, ana hemea maroaa Jesus, mei Galilee.”
70Maꞌuaa ina ware ba lomi. Ina ware, “Lomi una aida ba oi wareaa tamanu.”
71Ma ina aunulao aꞌa fei baua gigei fei gufu ma hemeadiai nanao na maꞌapaꞌia ma warenaa aꞌa ei ramaꞌa yei, “Mena ramaꞌa mena, ina gutafipui aꞌa Jesus, mei Nazareth.”
72Ina warediai ba lomi ma na faꞌunai ba, “Lomi una apaꞌaa mei ramaꞌa mei!”
73Lomi namina madii ma ei roꞌaa ufalarai yei, rona nolao aꞌa Peter ma ware, “Paꞌaa faꞌua ba yoi hemea roꞌou, uaa haiꞌouna guaiꞌapaꞌaa paolaa wareamu.”
74Ma inawe umuaa anaia ma faꞌunai aꞌa roꞌou, “Paꞌaa lomi una apaꞌaa mei ramaꞌa mei!”
Ana ei ua, hepalo aꞌaroo na ai. 75Ma Peter nawe nonomipaꞌaa ei wareaa Jesus: “Nene iwe ai fei aꞌaroo, oꞌaa wareaa fei faꞌodupoaa wareamu ba lomi ona apaꞌau.” Ma ina dinaa ano ma namina aifafelo.
Rona Noduginaa Jesus aꞌa Pilate
(Mark 15:1; Luke 23:1,2; John 18:28-32)

1Mafufuo badu minaa ei famamoaa humuu mei Haidaa mawe ei bauaniaa gufu ronawe ware ba ronei aunaa Jesus maꞌea. 2Rona faroroꞌinia, taudugia ma aunaa hia panii Pilate, mei gavanaa.
Judas na Fahabe
(Acts 1:18,19)
3Iꞌa fanunupaꞌia Judas, mei na aloia, ba rona ware ba nei maꞌe Jesus, inamina faloloaꞌi ma na auhadiweꞌinaa ei odufua paꞌania mugoo poꞌi silver aꞌa ei famamoaa humuu mei Haidaa mawe ei bauaniaa gufu. 4Ina ware ba, “Yau, una bigifafelo, uaa una aloaa hemea maꞌea ma lomi hafeloꞌana.”
Rona ware, “Abaa manumanuu haiꞌodu! Uaa manumanumu.”
5Siꞌei, Judas na siminaa ei mugoo poꞌi laloo fei humuu mei Haidaa ma aunu. I dii, ina nolao ma re fahabe.
6Ei famamoaa humuu mei Haidaa, rona hauꞌaa ei mugoo poꞌi ma ware, “Lomi na rawani aꞌa fei law nabaa oꞌaa augia laloo fei udeꞌudee ei mugoo poꞌi, uaa na udia raraa mei maꞌea.” 7Siꞌei, ronawe ware ba ei mugoo poꞌi ei nei ponoꞌaa hepalo malagufu fawelei ronaꞌo bigiꞌaa ei babagii ma ipowe oanaa huapuu ei ramaꞌaa hepapa gufu. 8Sifei, fei paꞌafina ba nopaꞌamii wagieni ronaꞌo ware ba Malagufu Raraa. 9Ma fei diwareaa Jeremiah, mei mamamaꞌa nawe faꞌuai: “Rona tonaa ei odufua paꞌania mugoo poꞌi silver, ei rona augia ei Israel ba ponoꞌana 10ma aꞌa fei, rona ponoꞌaa fei malagufu, fawelei ronaꞌo bigiꞌaa ei babagii, ana aleꞌei tamanu mei Fasu na ware ba unei bigiꞌia.”
Jesus i Maꞌaa Pilate
(Mark 15:2-5; Luke 23:3-5; John 18:33-38)
11Ma ei, Jesus na u i maꞌaa mei gavanaa ma mei gavanaa na iꞌigainia, “Haa, yoi, mei haparaa ei Jew?”
Jesus na ware, “Hiꞌi, ana aleꞌei ona wareia.”
12Roꞌaa ware ei famamoaa humuu mei Haidaa mawe ei bauaniaa gufu ba ina bigifata, lomi ina wareware. 13Ma Pilate na iꞌiginia, “Ona guainia ei uꞌufafeloaa roꞌou yoi?” 14Maꞌuaa Jesus lomi na wareware, paꞌaa lomi na ware aꞌa hepalo hafeloꞌa wareaa roꞌou—ma namina maduofo wagina mei gavanaa.
Rona Ware ba Jesus Nei Maꞌe
(Mark 15:6-15; Luke 23:13-25; John 18:39–19:16)
15Ma wagii fei au Hananaa, fei maumau mei gavanaa ba i alafaleleꞌanaa nemea i laloo humuu boboꞌaia, nemea rona nunuminia ei gupuu ramaꞌa. 16Aꞌa fei au fei, rona paꞌi hemea paꞌaa hafeloꞌa i laloo humuu boboꞌaia, harana Barabbas. 17Siꞌei, roꞌaa figupuidigimai ei ramaꞌa, Pilate na iꞌiginaa roꞌou, “Hini lagua ba a alafaleleꞌania aꞌa hamuꞌou: Barabbas, o Jesus, mei rona roroinia ba Christ?” 18Uaa ina aidadii ba ei roꞌaa fifaninaa Jesus panina, siꞌei ba rona punepune.
19Ei i guta pafoo fei gutanaa mei fadududua Pilate, mei harona na alonaa aꞌana feni neꞌia feni: “Apuna bigiꞌaa hepalo manumanu aꞌa mei wanewanea, uaa laloo fei mefiu wagieni, namina fiꞌi tabau uaa hia.”
20Maꞌuaa ei famamoaa humuu mei Haidaa mawe ei bauaniaa gufu, rona uꞌugainaa ei gupuu ramaꞌa ba Barabbas nei leleꞌaa ma Jesus nei maꞌe.
21Na iꞌigai mei gavanaa, “Hini lagua hamona nunuminia ba a alafaleleꞌafanaa hamuꞌou?”
Rona ware, “Barabbas.”
22Pilate na iꞌigai, “Ma a bigiꞌaa tamanu aꞌa Jesus, mei rona roroinia ba Christ?”
Minaa roꞌou, rona ware ba, “Fatawaia!”
23Pilate na iꞌigai, “Hamatani? Tamanu fei bigifatatana?”
Maꞌuaa, rona haropararaiꞌapoi, “Fatawaia!”
24Iꞌa fanunupaꞌia Pilate ba lomidiai maꞌatalana ma fei gupuu ramaꞌa fipowe asiꞌaa fei sibaa roꞌou, ina tonaa fei ranu ma na fesuaa panina i pudaa roꞌou. Ma na ware, “Lomi na paꞌi tatau aꞌa ei raraa meni wanewanea. Manumanuu hamuꞌou!”
25Minaa ei ramaꞌa, rona ware, “Ei rarana, na udenaa pafoo haiꞌou mawe ei naꞌuu haiꞌou!”
26Ma ina alafaleleꞌanaa Barabbas aꞌa roꞌou. Maꞌuaa ina ware ba ei maroana, ronei babuinaa Jesus ma ina fifaninaa panii roꞌou ba ronei fatawaia.
Ei Foꞌaa na Hararasinaa Jesus
(Mark 15:16-20; John 19:2,3)
27Ma ei ramaꞌaa foꞌaa mei gavanaa, rona tauduginaa Jesus i laloo fei Praetorium ma minaa ei ramaꞌaa foꞌaa, rona ufaweloinia. 28Rona dudufaꞌalaꞌalaia ma hawainia aꞌa hepalo hawaa ugu ina ro 29ma rona fifigifipuinaa ei wowoꞌii na hogia aleꞌei tao hapara ma rona aunaa tabana. Rona augaa hepalo o i panina pepei maꞌau, faꞌunaa duꞌuu roꞌou maꞌana ma hararasinia. Rona ware, “Haguꞌu, mena haparaa ei Jew!” 30Rona huwia, tonaa fei o ma hafuhafugaa tabana. 31Roꞌaa hararasidigia, rona dudumaa fei hawaa ugu ma farafehadiweꞌinaa hia ana ei susuna. Ma rona aunudugia ba roꞌaa fatawaia.
Fei Fatawana
(Mark 15:21-32; Luke 23:26-43; John 19:17-27)
32Ei roꞌei asiꞌalao, rona nobapaꞌaloo hemea Cyrene, harana Simon ma rona augaa fei hawafolo foreforena ba nei harenia. 33Rona nomai fawelei, Golgotha (hanuna ba Naꞌanaꞌa Guitaba). 34Fawelei, ba roꞌaa fahunumaa Jesus fei wine, fei rona fihafuinia aꞌa fei ranuu ei paraꞌaa fua; maꞌuaa, iꞌa hunumaꞌaia, lomi na nunuminia. 35Roꞌaa fatawadigia, rona fiꞌalaginaa ei susuna aꞌa hepalo uniꞌuni fifigaia. [br]36Rona gutaꞌomaꞌaia yei. 37I palalaa fei tabana rona neꞌiꞌaugaa feni ba tatana:
HEMENI, JESUS. MEI HAPARAA EI JEW.
38Laguei fafanao, laguna fatawafipui aꞌana, hemea i maꞌauna ma hemea mauwina. 39Ei ramaꞌa, ei rona talailao nanaꞌana, rona warefafeloia, biꞌoreinaa tabaa roꞌou 40ma ware, “Yoi, mena ba o birosiaa fei humuu mei Haidaa ma fadudinia laloo oduai arewaa, onei fatelaꞌanio! Upumai aꞌa fena hawafolo nabaa yoi mena Naꞌuu mei Haidaa!”
41Ana aleꞌei, ei famamoaa humuu mei Haidaa, ei feroiaa law mawe ei bauaniaa gufu, rona hararasinia. 42Rona ware, “Ina fatelaꞌanaa hefiꞌa, maꞌuaa, lomi ba i fatelapaꞌaa anaia! Hia Haparaa Israel! Inei upumai aꞌa fei hawafolo ma oꞌawe nara ba faꞌua wareana. 43Ina narafaweꞌi aꞌa mei Haidaa. Na rawani ba mei Haidaa nei fatelaꞌania eꞌeni nabaa ina nunuminia, uaa ina ware, ‘Yau Naꞌuu mei Haidaa.’” 44Ana aleꞌei, laguei fafanao, laguei laguna fatawafipui aꞌana, laguna warefafeloia.
	[br] 27:35 Hefiꞌa neꞌia ba: uniꞌuni fifigaia ba fei wareaa mei mamamaꞌa nei faꞌuai: “Rona fiꞌalaginaa fei susuu aꞌa hememea roꞌou ma rona bigiꞌaa fei uniꞌunififigaia aꞌa ei hawaa uguu” (Psalm 22:18)

Fei Maꞌeaa Jesus
(Mark 15:33-41; Luke 23:44-49; John 19:28-30)
45Haloaina nopaꞌaloo fei faꞌoduaiaa idoꞌo, minaa ei gufu tadiweꞌai na roroma. 46Aleꞌena fei faꞌoduaiaa idoꞌo, Jesus na aipararai, “Eloi, Eloi, [bs] lama sabachthani?”—hanuna ba, “Mena Haidaniau, mena Haidaniau, tani o ofadugau?”
47Hefiꞌa ei roꞌaa ufalarai yei, roꞌaa guainaa fei, rona ware, “Ifi harofaa Elijah.”
48Ana ei ua, hemea na ponilao ba i tonaa fei fahununu, fei i fahununaa fei wine aꞌa fei ranuu ei paraꞌaa fua, na fasuia aꞌa hepalo haihai ma roainalao aꞌa Jesus ba nei hunumia. 49Ma ei roꞌou, rona ware, “Diꞌininia ma o fanunu ba i nomai Elijah mi hadumana.”
50Ma iꞌa aiparararaidiai Jesus, ina fanaa fei spiritina.
51Ana aꞌa fei au fei, fei rapirapi i laloo fei humuu mei Haidaa na aninirai pafea ma dinaa pu. Fei malagufu na rere ma ei mugoo, rona afala. 52Ei nopaa ei maꞌea na baꞌagigi ma ei unuu watauda maꞌea, ei rona apunai, rona asiꞌatodiai harenuaa roꞌou. 53Rona asiꞌamai aꞌa ei nopaa ei maꞌea ma nenee fei asiꞌanaa Jesus, rona aununaa aꞌa fei gufu na apunai ma ina faꞌarewa aꞌa watauda ramaꞌa.
54Mei centurion mawe ei roꞌei omaꞌafipuinaa Jesus aꞌana, roꞌaa fanunuaa fei rereaa malagufu mawe minaa ei manumanu, ronamina maꞌau ma rona ware, “Paꞌaa faꞌua ba hia, Naꞌuu [bt] mei Haidaa!”
55Watauda pifine yei, roꞌei fanunumai raua maꞌida. Rona neneraa Jesus ei i norai Galilee ba roꞌaa hadumia aꞌa ei nunumiana. 56Dupuaa roꞌou, Mary Magdalene, Mary mei inaa James ma Joses ma mei inaa ei naꞌuu Zebedee.
	[bs] 27:46 Hefiꞌa neꞌia ba Eli, Eli
	[bt] 27:54 O, hemea naꞌu


idboooknodeFei Agifaiaa Jesus
(Mark 15:42-47; Luke 23:50-56; John 19:38-42)
57I nopoilao, ina nomai hemea ramaꞌa watauda mugoo poꞌina, gufuna Arimathea, harana Joseph, mei ana hia, nawe neneraa Jesus eꞌeni. 58Ina aunu ma iꞌiginaa Pilate ba nei fania fei unuu Jesus ma Pilate na ware ba ei maroana, ronei fania. 59Joseph na tonaa fei unu, fahawainia aꞌa hepalo lawalawa linen lomi na loloa 60ma naree fahainopia laloo fei manufau nopaa maꞌea fei bigiꞌaugana aꞌa ei naꞌanaꞌa. Ina piguꞌaugaa hepalo baua mugoo i maꞌaa fei wawaduꞌii fei nopaa naꞌanaꞌa ma ina aunu. 61Mary Magdalene mawe hemeadiai Mary, laguna guta omaꞌanaa fei nopaa maꞌea.
Mei Oanananaa fei Nopaa Maꞌea
62Iꞌa nofidunaranilao, hefei arewaa nenee fei Sabbath, ei famamoaa humuu mei Haidaa mawe ei Pharisee, rona aunu ba roꞌaa maꞌa Pilate. 63Rona ware, “Haguꞌu, haiꞌouna nonominia ba ei fi guta mei ramaꞌaa sifisifi, ina ware ba, ‘Nenee oduai arewaa, awe asiꞌadiai.’ 64Hee, onei warefanaa ei maroamu ba ronei omaꞌafarawaninaa fei nopaa maꞌea hawina fei faꞌoduaiaa arewaa. Nabaa lomi, woro naraa haiꞌou ba ei otalai nenerana, rowe nomai ma topaꞌainaa fei ununa ma warefanaa ei ramaꞌa ba na maꞌeleleꞌaa aꞌa ei maꞌea. Ma ei sifisifii roꞌou, ipowemina apoidiai laraa ei sifisifii roꞌou famaꞌa.”
65Pilate na ware, “Dugaa hefiꞌa oanananaa. Wi lawagifarawaninaa fei nopaa maꞌea aleꞌei apaꞌaa hamuꞌou.” 66Siꞌei, ronaree lawaraa fei nopaa maꞌea aꞌa hepalo tamatama pafoo fei mugoo ma faꞌugaa ei oanananaa.
Fei Asiꞌana
(Mark 16:1-10; Luke 24:1-12; John 20:1-10)

1Nenee fei Sabbath, i baꞌapanii fei rawarawa arewaa wagii fei hefapagipagia, Mary Magdalene mawe mei ana hemeadiai Mary, laguna aunu ba laguꞌaree maꞌa fei nopaa maꞌea.
2Inamina rerere fei malagufu, uaa hemea aloꞌaloo mei Fasu na upugio i pafea, na dinaa aꞌa fei nopaa maꞌea, piguaa fei mugoo ma guta pafona. 3Fei maumauna aleꞌei usida ma ei susuna namina poꞌimalewa. 4Ei oanananaa, ronamina maꞌaufunurere aꞌana ma roꞌou aleꞌei maꞌea ramaꞌa.
5Mei aloꞌalo na warenaa aꞌa laguei pifine, “Apuna maꞌau, uaa una aida ba hamuꞌei labaginaa Jesus, mei rona fatawaia. 6Hia, lomi yeni; ina asiꞌadii, ana aleꞌei ei wareana. Midoꞌo maꞌa feni nopana. 7Ma aunubatafa ma re warefanaa ei otalai nenerana ba: ‘Ina asiꞌadii aꞌa fei maꞌea ma fi aunulao i maꞌaa hamuꞌou yei Galilee. Hamowe maꞌaia yena.’ Te, una warefanidigaa hamugua.”
8Siꞌei, laguei pifine, laguna diꞌinibatafainaa fei nopaa maꞌea; laguna maꞌau, maꞌuaa, ana lagunamina niꞌeniꞌe ma poni ba laguꞌaa warefanaa ei otalai nenerana. 9Ana ei ua, Jesus na bapaꞌaa lagua. Ina ware, “Mafufuo.” Laguna nomai aꞌana, panarofaa pinena ma laguna losuinia. 10Ma Jesus na warenaa aꞌa lagua, “Apuna maꞌau. Wi warefanaa ena lofuu ba ronei dinaa Galilee; rowe fanunuau yena.
Ei Wareaa ei Oanananaa
11Ei laguꞌei tatalailao laguei pifine, hefiꞌa ei oanananaa, rona waduꞌainaa fei baua gufu ma uꞌufanaa ei famamoaa humuu mei Haidaa minaa ei manumanu rona fanunuia. 12Roꞌaa fiwarewareidii ei bauaniaa gufu ma ei famamoaa humuu mei Haidaa, rona paꞌapaꞌainaa hepalo naranara ma fanaa ei foꞌaa watauda mugoo poꞌi. 13Ma rona warefanaa roꞌou, “Hamonei ware ba, ‘Ei otalai nenerana, rona nomai poi ei hamoꞌei maꞌigu ma poropaꞌainia.’ 14Nabaa i guainaa fei uꞌugaa fei mei gavanaa, ipowe rawani aꞌana ma lomi ba hamoꞌaa tonaa dududua wagina.” 15Siꞌei, ei ramaꞌaa foꞌaa, rona tonaa ei mugoo poꞌi ma bigiꞌia aleꞌei rona guainia. Ma fei uꞌuga fei, na talenaa aꞌa watauda gufu dupuaa ei Jew aꞌa fei au fei nopaꞌamii wagieni.
Ronei Bigiꞌaa fei Baua Bigiꞌa
(Mark 16:14-18; Luke 24:36-49; John 20:19-23; Acts 1:6-8)
16Ma ei hefua ma hemea otalai nenerana, rona aununaa Galilee aꞌa fei maugeni, fei na ware Jesus ba ronei dinaa wagina. 17Roꞌaa maꞌapaꞌia, rona losuinia; maꞌuaa, hefiꞌa, rona hamamagua. 18Ma Jesus na nomai aꞌa roꞌou ma ware, “Minaa ei faufau i pafea ma yeni malagufu ina fanidigau. 19Siꞌei, hamonei aununaa aꞌa minaa ei gufu ma feroinaa ei ramaꞌa ba ronei nenerau ma hamonei pudugufinaa roꞌou aꞌa [bu] fei haraa mei Ama ma mei Naꞌu ma fei Spiriti Apuna 20ma feroinaa roꞌou ba ronei neneraa minaa ei warefanau hamuꞌou. Ma apowe oafipui aꞌa hamuꞌou ranimai, nopaꞌaloo fei pedupeduu feni ano.”
	[bu] 28:19 O, laloo; maꞌa Acts 8:16; 19:5; Romans 6:3; 1 Corinthians 1:13; 10:2 ma Galatians 3:27


MarkMRKMARK
1 2 3 4 5 6 7 8 9 10 11 12 13 14 15 16 Warefaꞌaia
Feni Buꞌuu Mark na rapu aleꞌeni, “Feni, fafasuii feni rawaniꞌa wareaa Jesus Christ, mei Naꞌuu mei Haidaa.” Mark na famaꞌaia ba Jesus paꞌaa weweaa ramaꞌa ma ana na paꞌi foraforana. Fei foraforana na famaꞌaia aꞌa ei feroiana, fei faufauna, fei ba ina muainaa ei pigea ma fei ba i futoaa hafeloꞌaa ei ramaꞌa.
Watauda neꞌiaa Mark fi warewareaa ei bigiꞌaa Jesus. Ina uꞌugaa fei pudugufaiana, fei manimaniana, ei feroiana ma farawaniana funua. I dii, ei nenerana ronawe apaꞌia, maꞌuaa na apoiꞌualao fei sibaa ei bidibidii ununa.
Na fapoꞌinaa fei buꞌuna aꞌa ei aꞌapoo tatalaiaa Jesus yeni malagufu, fei fatawana ma fei asiꞌanana. Guapaloei fapopoꞌina, woro neꞌiaa hefiꞌa.

 
John, mei Pudugufaia na Raꞌaꞌaugaa fei Tala
(Matthew 3:1-12; Luke 3:1-18; John 1:19-28)
 
1
1Feni, fafasuii feni rawaniꞌa wareaa Jesus Christ, mei Naꞌuu mei Haidaa. [a]
2Aleꞌei i neꞌinia mei mamamaꞌa Isaiah:
“A aloaa mena otalai tonaa wareau i maꞌamu
ma i raꞌaꞌaugaa fena talamu”—
3“Na haroharo fei lao i podu.
‘Raꞌaꞌaugaa fena talaa mena Fasu,
ma fawanewaneꞌaugaa fena talana.’”
4Siꞌei, John na nomai ma pudugufinaa ei ramaꞌa i podu. Ina warefanaa ei ramaꞌa ba ronei filoginaa naranaraa roꞌou ma pudugufai ma i futoaa ei hafeloꞌaa roꞌou, mei Fasu. 5Minaa ei ramaꞌa tadiweꞌaiaa Judea ma Jerusalem, rona dinaa aꞌa John. Ei rona warefania ei hafeloꞌaa roꞌou, John na pudugufinaa roꞌou i laloo fei Ranu Jordan. 6John na susuinaa fei susu, bigiꞌaa roꞌodu hugo camel ma fei adina, hudii manulelele. Ma hanana, ena teraupu ma musilao podu. 7Ma sifeni, feni wareana: “I paꞌi hemea ramaꞌa i nomai neneu, na faufaudiai ma na muainau. Yau ana lomi na rawani ba a fabalou ma alaraa fei hafenaa pinena. 8Yau na pudugufinaa hamuꞌou ranu [b] ma hia, i pudugufinaa hamuꞌou fei Spiriti Apuna.”
	[a] 1:1 Hefiꞌa neꞌia lomi na paꞌi mei Naꞌuu mei Haidaa.
	[b] 1:8 O, laloo ranu

Fei Pudugufaia ma Manimaniaa Jesus
(Matthew 3:13–4:11; Luke 3:21,22; 4:1-13)
9Ma fei au fei, Jesus noranamai Nazareth, yei Galilee. Ma John na pudugufinia laloo fei Ranu Jordan. 10Ei fi asiꞌaa laloo fei ranu Jesus, na fanunuaa fei gufu pafea na baꞌagigi ma fei Spiriti fi falorogio pafona maumauna aleꞌei pune. 11Ma fei haroharofa norai yei gufu pafea, na ware aleꞌei: “Yoi, mena naꞌuu, mena una haguio ma namina niꞌeniꞌe aꞌamu.”
12Siꞌei, fei Spiriti na alonaa Jesus i tau podu. 13Jesus na guta laloo podu gunaroa paꞌania arewaa ma Satan ana fi manimania yei laloo podu. Jesus na guta hugiaa ei manulelele laloo podu ma ei aloꞌalo, rona omaꞌamaꞌaia yei.
Na Dugaa ei Rawarawa Otalai Nenera
(Matthew 4:12-22; Luke 4:14,15; 5:1-11)
14Nenee fei ro aunaa John humuu boboꞌaia, Jesus na dinaa Galilee, wareaa fei rawaniꞌa warea noranarai aꞌa mei Haidaa. 15Ina ware ba “Paꞌaa feni auna feni. Fei haparaiaa mei Haidaa na rafiꞌi. Filoginaa naranaraa hamuꞌodu ma neneraa eni rawaniꞌa warea!”
16Ei fi tatalai adii fei Agii Galilee Jesus, ina fanunupaꞌaa Simon ma mei lofuna, Andrew. Laguꞌei sumai lepo agi, uaa lagua diaꞌagi. 17Jesus na warenaa aꞌa lagua, “Nomai ma nenerau. Ma a feroinaa hamugua tonaa ramaꞌa aleꞌena hamunaꞌo to nia.” 18Ana ei ua, laguna diꞌaugaa ei lepoo lagua ma neneraa Jesus.
19Ei fi tatalaidilao maꞌidadiai adii fei Agii Galilee, na fanunupaꞌaa laguei filofui James ma John, laguei naꞌuu Zebedee. Laguꞌei hinuꞌaa ei lepoo lagua laloo fei wa. 20Siꞌei, na haro fawanewaneinaa lagua. Ma laguna diꞌininaa mei amaa lagua, Zebedee mawe ei tameloi roꞌou laloo fei wa ma laguna nenegia.
Jesus na Fawalaꞌanaa Hepalo Spiriti Hafelo
(Luke 4:31-37)
21Rona aununaa Capernaum ma i nomai fei Sabbath, Jesus na dinaa laloo fei synagogue ma feroinaa roꞌodu. 22Ei ramaꞌa, ronamina baꞌarofo aꞌa ei feroiana, uaa na feroi aleꞌei hemea na paꞌi faufauna, abaa aleꞌei ei feroiaa Law. 23Ana ei ua, hemea ramaꞌa laloo fei synagogue, mei na waduꞌia spiriti hafelo, [c] na mewaiware, 24“Tamanu ei nunumiamu aꞌa haiꞌodu, Jesus, mena Nazareth? Ei o nomai ba o foꞌafamaꞌeaa haiꞌodu? Una apaꞌia ba yoi hini. Yoi, mena Apunaiaa mei Haidaa!”
25Jesus na ware, “Babanini ma walaꞌamai aꞌana!” 26Fei hafeloꞌa spiriti na nuenueinia ma memewai ma walaꞌaa aꞌana.
27Ei ramaꞌa, ronamina naranara watauda ma fiꞌiꞌigai, “Tamanu feni? Hefeni manufau feroia na paꞌi faufauna ma ei hafeloꞌa spiriti ana ronamina guaipaꞌaa wareana!” 28Fei uꞌugana namina talemaduarenaa ei gufu pedu yei Galilee.
	[c] 1:23 Warea Greek ba spiriti loloaa; vv. 26 ma 27 anaa

Jesus na Farawaninaa Funuaa Watauda
(Matthew 8:14-17; Luke 4:38-41)
29Ei roꞌaa diꞌininaa fei synagogue, rona aunuhugiaa James ma John ma dinaa aꞌa fei gufuu Simon ma Andrew. 30Mei inaa mei haroo Simon na funuhaino pafoo tawa. Ei ramaꞌa yei, rona warefanaa Jesus ba na babai unuu mei ramaꞌaa Simon. 31Siꞌei, Jesus na dinaa aꞌana, tauaa panina ma faꞌasiꞌania. Fei funuana na pedu ma i dii, ina hasumaa ei hanaa roꞌodu.
32Fei fafi fei, i lolo fei halo, ei ramaꞌa rona duginamii aꞌa Jesus ei ramaꞌa rona paꞌi funuaa roꞌou fipui aꞌa ei na waduꞌaa roꞌodu pigea. 33Minaa ei ramaꞌa yei, ronamina omaꞌa ua papaa fei gigei. 34Jesus na farawaninaa funuaa watauda ma alofatatalainaa watauda pigea, ei rona waduꞌaa ei ramaꞌa. Ma ina apunainaa ei pigea ba roneiꞌaa wareware; uatani, rona aida ba hia hini.
Jesus na Lafulafu Fawelei Lomi Ramaꞌa
(Luke 4:42-44)
35Mafufuo badu, atawe arewafarawani, Jesus na asiꞌaꞌaununaa fawelei lomi ramaꞌa ba i lafulafu. 36Simon ma ei roꞌei tatalaifipui aꞌana, rona aunu ma labaginia. 37Ma roꞌaa nobapaꞌalao, rona ware aꞌana ba, “Minaa ei ramaꞌa, roi lalabaginio!”
38Jesus na ware aꞌa roꞌodu, “O dii. O aununaa ena gufu opaꞌanawau ma ana a uꞌu yena. Siꞌena, ena a nogio.” 39Ma namina tatalai yei Galilee. Ina uꞌu laloo ei synagogue roꞌou ma alofatalainaa ei pigea.
Hemea Ramaꞌa na Watawatai Ununa
(Matthew 8:1-4; Luke 5:12-16)
40Hemea watawatai [d] na nomai aꞌana, faꞌunaa duꞌuna ma iꞌiginia, “Naꞌaa inapoꞌo rawani aꞌamu, farawaninau.”
41Namina bauanai fei faloloaꞌiaa Jesus. Siꞌei, na roainaa panina, idoaa ununa ma ware, “Na rawani aꞌau. Ena unumu, i fafaꞌarai.” 42Ana ei ua, na pedu ei watawatana ma na fafaꞌarai ei ununa.
43Jesus na alofawanewaneinia ma warefaweꞌi aꞌana, 44“Maꞌaia. Apuna warefanaa nemea maꞌuaa onei dinaa aꞌa mena bauaniaa humuu mei Haidaa ma fanaa ena fanamu wagina aleꞌei i warefanio Moses, aleꞌei uniꞌunina aꞌa roꞌou ba ona fafaꞌaraidii.” 45Agia, i nolao, fimina uꞌuꞌu ma fatalainaa fei rawaniꞌaa Jesus aꞌana. Siꞌei ba ina uꞌuꞌu, fai loꞌe ba Jesus i waduꞌaifalelefo aꞌa hepalo gufu ma na guta uꞌugai ua fawelei loꞌe ramaꞌa. Maꞌuaa ei ramaꞌaa ena tadiweꞌaiaa gufu, ana roiminaꞌu noꞌualao aꞌana.
	[d] 1:40 Warea Greek ba hefiꞌa mau funuaa hudi unu—aba unaa watawata ua.

Jesus na Fatalainaa mei i Maꞌe Ununa
(Matthew 9:1-8; Luke 5:17-26)
 
2
1Nenee hefiꞌadiai arewaa, ei i hadiweꞌidinaa Capernaum Jesus, ei ramaꞌa, rona guainia ba Jesus na nodigimai gufu. 2Watauda, rona papaꞌifigupuimai ma paꞌaa lomi na hawiaa roꞌodu fei laloo humu; namina pepesu. Auguu fei gigei, ana ronamina fihoroi. Ma ifi warefanaa roꞌodu fei rawaniꞌa warea. 3Hefiꞌa, rona dugamii hemea ramaꞌa na maꞌe ununa. Gunaroa ramaꞌa, rona notabeiamai. 4Siꞌei ba ronamina fihoroi, lomi rona noporopaꞌaloo mei ramaꞌa aꞌa Jesus. Roꞌadii, rona bigigiaa fei haꞌoo fei humu, fawelei nanaꞌaa Jesus. Mei ramaꞌa i maꞌe ununa, na haino pafoo fei hafenaa ununa ma rona fataularaiarai aꞌa Jesus. 5I maꞌaia Jesus ba napaꞌaa weꞌi naranaraa roꞌodu, na warenaa aꞌa mei i maꞌe ununa, “Mena naꞌuu, ena hafeloꞌamu, una futoia.”
6Fei au fei, hefiꞌa ei feroiaa law, ana rona guta hugiaa roꞌodu. Ronamina naranara watauda. 7“Tani i ware aleꞌei mei ramaꞌa mei? Ina warefafeloaa mei Haidaa. Lomi hemea i futoaa ei hafeloꞌa. Ana unaa mei Haidaa.”
8Ana ei ua, Jesus na aidadii ei naranaraa roꞌodu. Ma ina warenaa aꞌa roꞌodu, “Tani hamomina naranara aleꞌei? 9Afaia na maduta—fei una warenaa aꞌa mei i maꞌe ununa ba, ‘Ei hafeloꞌamu na futoia,’ o fei una ware ba, ‘Asiꞌaa, tonaa fei hafenaa unumu ma talai’? 10Maꞌuaa siꞌei ba hamonei aida ba mei Naꞌuu Ramaꞌa, na paꞌi faufauna yeni malagufu ba i futoaa ena hafeloꞌa...” Ina warenaa aꞌa mei i maꞌe ununa, 11“A ware aꞌamu, asiꞌaa, tonaa fei hafenaa unumu ma dinaa gufumu.” 12Na asiꞌaa, tonaa fei hafenaa ununa ma talai i pudaa roꞌou ma diꞌininaa roꞌodu. Namina nanawala pudaa minaa ei ramaꞌa ma rona uduginaa mei Haidaa. Rona ware ba, “Lomi ona onaꞌu fanunupaꞌi heꞌa manumanu aleꞌeni feni!”
Na Dugaa Levi
(Matthew 9:9-13; Luke 5:27-32)
13Jesus na aunudinaa piye. Hefaa baua gupuu ramaꞌa, rona nomai aꞌana ma ina feroinaa roꞌodu. 14Ei fi talailao, na fanunupaꞌaa Levi, mei naꞌuu Alphaeus na guta aꞌa fei palee ei otonaa mugoo poꞌii gavaman. Jesus na warenaa aꞌana, “Nenerau.” Levi na asiꞌaa ma nenegia.
15Ifi hanana gufuu Levi Jesus, wataudadiai ei otonaa mugoo poꞌii gavaman ma ei hafeloꞌa ramaꞌa, rona hananafipui aꞌana mawe ei otalai nenerana, uaa watauda na nenegia. 16Roꞌaa fanunuia aleꞌei ei feroiaa law, ei roꞌou Pharisee, rona iꞌigainaa ei otalai nenerana ba, “Tani i hananafipui aꞌa ei otonaa mugoo poꞌii gavaman ma ei ramaꞌa hafelo?”
17Iꞌa guainaa fei, Jesus na warefanaa roꞌodu aleꞌei, “Abaa ena rona rawani ena ronei paꞌi hemea loꞌotaa, uaa ena rona paꞌi funua. Eni a norai, abaa ei re labaginaa ena wanewanea, uaa ena hafeloꞌa ramaꞌa.”
Rona Haninaa Jesus aꞌa fei Fabaoa
(Matthew 9:14-17; Luke 5:33-39)
18Ei otalai neneraa John ma ei Pharisee, rona fabao. Hefiꞌa ramaꞌa, rona nomai ma iꞌiginaa Jesus ba, “Tani ipoꞌo biyei ba, ei otalai neneraa John ma ei otalai neneraa ei Pharisee, rona fabao maꞌuaa ei otalai neneramu, lomi.”
19Jesus na ware, “Nabaa hemea ba i lalai ma i bigiꞌaa hefaa hananaa, batanai ba roꞌaa fabao ei i guta aꞌa roꞌou? 20Maꞌuaa iwe nomai fei au ba mei lalaia, lomi i guta aꞌa roꞌou, uaa hefiꞌadiai, rowe dugia. Ma aꞌa fena arewaa fena, rowe fabao.
21“Loꞌe hemea ba i tawiꞌaa ei maninii ena manufau lawalawa ma waroꞌaa ei waraꞌaa watanai lawalawa. Nabaa i bigiꞌia aleꞌei, fei manufau maninii lawalawa, i rapudigeaa fei watanai lawalawa ma imina forafawaraꞌaꞌapoidinia. 22Ana lomi hemea ramaꞌa i igiaa ei manufau wine aꞌa ei watanai peꞌii wine. Nabaa i bigiꞌia aleꞌei, fei manufau wine i fawaraꞌaa fei peꞌii wine ma fei wine ma fei peꞌina, laguꞌamina fai hafelo. Siꞌei ba fei manufau wine, ana ronei iginaa laloo ei manufau peꞌii wine.”
Mei Fasuu fei Sabbath
(Matthew 12:1-8; Luke 6:1-5)
23Jesus ma ei otalai nenerana, roꞌei tatalai dupuaa fei peꞌii corn hefaa Sabbath ma rona hufuꞌaa ei corn. 24Rona warenaa aꞌa Jesus ei Pharisee, “Maꞌaia, ei otalai neneramu, rona barafeaa fei law laloo fei Sabbath.”
25Ina warefanaa roꞌodu, “Haa, lomi hamona igoaa tamanu David na bigiꞌia ei hia ma ei maroana roꞌaa bao ma rona paꞌi nunumiaa roꞌou? 26Aꞌa fei au Abiathar, mei paꞌaa bauaniaa humuu mei Haidaa, David na waduꞌainaa fei humuu mei Haidaa ma na hanaiaa ei faraa pidaua, ei rona apunainaa aꞌa mei Haidaa ma lomi na rawani aꞌa fei law ba nemeadiai i tonia. Ma ana ina fanaa ei faraa pidaua aꞌa ei maroana.
27Ma na ware Jesus, “Fei Sabbath, bigiꞌaa mei Fasu ba fararawanii ramaꞌa ma aꞌa ba ramaꞌa manumanuu fei Sabbath. 28Uaa, mei Naꞌuu Ramaꞌa, hia Fasu, ana Fasuu fei Sabbath.”
Mei Ramaꞌa na Maꞌe Hepapa Panina
(Matthew 12:9-14; Luke 6:6-11)
 
3
1Hefaranidiai Jesus na waduꞌainaa fei synagogue ma na paꞌi hemea na maꞌe hepapa panina. 2Hefiꞌa ei roꞌeifane lalabaginaa ei tataa Jesus, roꞌou yei. Ronamina pupudainaa Jesus, ba i farawaninia laloo fei Sabbath, o? 3Jesus na warenaa aꞌa mei ramaꞌa, “Mi ufalarai i maꞌaa roꞌou.”
4Ma na iꞌiginaa ei ramaꞌa Jesus ba, “Fei law na ware ba tamanu na rawani aꞌa fei Sabbath? Fei ba o bigiꞌaa ei rawaniꞌa, o ei hafeloꞌa? Ba o hadumaa ramaꞌa, o fafeloaa ramaꞌa?” Maꞌuaa lomi ronaꞌu ware.
5I fanunuaa ei maumau roꞌou aleꞌei Jesus, namina sibafafelo maꞌuaa ana namina faloloaꞌinaa roꞌodu, uatani, namina waiwai tabaa roꞌodu ma ana ronamina tata. Siꞌei na warenaa aꞌa mei ramaꞌa, “Roainamai panimu.” Na roainaa panina mei ramaꞌa ma fei panina na rawanidiai. 6I dii, ei Pharisee, rona asiꞌaa aꞌa fei synagogue ma re gutafipui aꞌa ei maroaa Herod ma pagipagiaa hefiꞌa tala ba roꞌaa foꞌafamaꞌeaa Jesus.
Ei Gupuu Ramaꞌa, Rona Neneraa Jesus
7Jesus ma ei otalai nenerana, rona aununaa agi. Ma hefaa baua gupuu ramaꞌa, noramiaa roꞌou Galilee, rona talaineneraa Jesus. 8Roꞌaa guainaa minaa ei bigiꞌaa Jesus, rona nomai aꞌana. Gufuu hefiꞌa, Judea, Jerusalem ma Idumea; ma gufuu hefiꞌa, yei pepei anaa halo i Jordan ma hefiꞌa, fawelei Tyre ma Sidon. Minaa eni ramaꞌa eni, rona nomai aꞌa Jesus, uatani ronamina guainaa tamanu ina bigiꞌia. 9Ei ramaꞌa, ronamina watauda. Siꞌei ba namina rata fei gupuu ramaꞌa, ina ware aꞌa ei otalai nenerana ba ronei rapuꞌaugamiaa hepalo wa, ba roneiꞌaa puroroinia ei ramaꞌa. 10Uaa namina farawanidigaa watauda ramaꞌa aꞌa ei funuaa roꞌodu. Ei funua, roꞌei nigo talaa roꞌodu ba roꞌaa dinaa aꞌa Jesus ma idoia. 11Ei ronaꞌo fanunupaꞌaa Jesus ei spiriti hafelo, [e] ronaꞌo fapasinaa pu i maꞌana ma aiharoharo, “Yoi, mena Naꞌuu mei Haidaa.” 12Maꞌuaa Jesus na warefaweꞌi aꞌa ei spiriti hafelo ba apuna warefanaa nemea ba hia hini.
	[e] 3:11 Warea Greek spiriti loloaa; v. 30 anaa

Fei Rafeiana ei Hefua ma Helagui Apostle
(Matthew 10:1-4; Luke 6:12-16)
13Jesus na dinaa papaa hepalo maugeni ma harofaa ei nunumiana ma rona dinaa aꞌana. 14Ina rafeinaa hefua ma helagui—ma roroinaa roꞌodu apostle [f] — ba ronei oafipui aꞌana. Ma ba i aloaa roꞌodu ba ronei wareaa fei rawaniꞌa warea 15ma roꞌaa paꞌi faufau ba roꞌaa faꞌasiꞌanaa ei pigea. 16Siꞌeni, eni rafeiaa Jesus: Simon (Jesus na roroinia Peter); 17James ma mei lofuna John, laguei naꞌuu Zebedee (Jesus na roroinaa lagua Boanerges, hanuna ba laguei Naꞌuu Parara); 18Andrew, Philip, Bartholomew, Matthew, Thomas, James mei naꞌuu Alphaeus, Thaddaeus, Simon mei Zealot (hanuna ba na haguaa gufuna), 19ma Judas Iscariot, mei i aloaa Jesus.
	[f] 3:14 Hefiꞌa neꞌia lomi na paꞌi roroinaa roꞌodu apostle.

Jesus ma Beelzebub
(Matthew 12:22-32; Luke 11:14-23; 12:10)
20I dii, Jesus na waduꞌainaa hepalo humu ma wataudadiai, rona figupui yei. Siꞌei Jesus ma ei otalai nenerana, loꞌe rona hawia ba roꞌaa hanana. 21Roꞌaa guainia ei maroana, rona aunu ba roꞌaa dugia, uaa rona ware ba, “Ina poapoai tabana.”
22Ma ei feroiaa law, ei noramiaa roꞌodu Jerusalem, rona ware ba, “Ina waduꞌia Beelzebub. [g] Aꞌa fei faufau mei fafasui ei pigea, inafane faꞌasiꞌanaa ei pigea.”
23Siꞌei na harofaa roꞌodu Jesus ma warehanunuinia ba, “Batanai Satan i faꞌasiꞌanaa Satan? 24Nabaa hepalo gufu i fifalagii, fei gufu fei, loꞌe i ufalarai. 25Nabaa hepalo humu i fifalagii, fei humu fei, loꞌe i ufalarai. 26Nabaa Satan na ofadugaa anaia ma hia i fifalagii, lomi i ufalarai ma fei auna na pedudii. 27Paꞌaa faꞌua, lomi hemea i waduꞌinaa humuu hemea faufau ramaꞌa ma topaꞌainaa ei manumanuna. Ineidoꞌo roroꞌinaa mei faufaua ma hinene iwe topaꞌainaa ei manumanu humuna. 28Apaꞌaa warefaꞌuai aꞌa hamuꞌodu ba minaa ena hafeloꞌa ma ei rona warefafeloaa mei Haidaa, hia, i futoia. 29Maꞌuaa hini i warefafeloaa fei Spiriti Apuna, fei hafeloꞌana lomi i futo. Ina bigiꞌaa hefaa hafeloꞌa lomi i pedutoo.”
30Ina wareaa feni, uaa roimina wareware ba, “Ina taoia hefaa hafeloꞌa spiriti.”
	[g] 3:22 Greek Beezeboul o Beelzeboul

Mei Ina Mawe ei Lofuu Jesus
(Matthew 12:46-50; Luke 8:19-21)
31Siꞌei rona nomai, mei inaa Jesus ma ei lofuna. Rona u yei ano ma aloaa hemea ba neiree dugamii Jesus. 32Watauda ronamina guta hoaninaa Jesus ma warefania ba, “Mei inamu ma ei lofumu, roꞌou i ano ma roi lalabaginio.”
33Na iꞌigai Jesus ba, “Hini mei inau ma ei lofuu?”
34I dii, ina fanunuaa ei ramaꞌa, ei rona guta hoaninia ma na ware, “Siꞌeni, eni inau ma lofuu! 35Hini ena rona bigiꞌaa ei nunumiaa mei Haidaa, siꞌena, ena lofuu, agiu ma inau.”
Fei Warea Hanunuu mei Faroaa ei Lau
(Matthew 13:1-9; Luke 8:4-8)
 
4
1Jesus fi feroidinaa ei ramaꞌa yei piye ma abaa poꞌo maꞌida ei ramaꞌa. Siꞌei, Jesus na hugi pafoo wa ma na guta pafona laloo agi. Ma ei ramaꞌa, rona guta piye. 2Jesus na warehanunuinaa watauda manumanu ei fi feroinaa roꞌodu. 3“Hamuꞌou guai! Na paꞌi hemea ramaꞌa ba i sumai lau i peꞌihape. 4Ma ei fi suminaa ei lau, hefiꞌa rona pasi papaa tala ma rona fidumai ei manufidufidu ma rafahanaia. 5Ma hefiꞌa na pasi pafoo fawelei na paꞌi naꞌanaꞌa ma loꞌe namina piꞌodua fei piye, siꞌei ronamina habe maduare ei lau. 6Ma i notautarerai fei halo, na babai ma na faholeaa roꞌodu ma rona maꞌe, uatani loꞌe na paꞌi waraa roꞌodu. 7Ma hefiꞌa lau, rona pasi dupuaa ei wowoꞌii, ei rona hogia ma ei wowoꞌii na fifigaa roꞌodu ma siꞌei, lomi rona fuaa. 8Ma hefiꞌadiai lau na pasi fawelei na paꞌi farawani piye ma ronamina habe mamaugi ma ronamina fuaa farawani. Hefiꞌa, fuaa roꞌodu, odufua paꞌania; hefiꞌa, fuaa roꞌodu oloroa paꞌania; ma hefiꞌa, hefa puꞌu.”
9Na warefanaa roꞌodu Jesus, “Hini na paꞌi adiana nei guainia.”
Tani i Warehanunui Jesus
(Matthew 13:10-17; Luke 8:9,10)
10Ma ei doꞌo uniaa Jesus, ei Hefua ma Helagui mawe hefiꞌadiai, rona iꞌigainaa Jesus hanuu fei warehanunuiana. 11Jesus na warefanaa roꞌodu, “Na unifanidigaa hamuꞌou ei manumanu na udeꞌopaꞌai aꞌa fei haparaiaa mei Haidaa. Ma minaa ei abaa maroaa oꞌodu, rona guaiꞌuaia aleꞌena warea hanunu. 12Siꞌei ba i aleꞌei,
“‘Ro fanunu ma fanunu maꞌuaa, lomi roꞌaa fanunupaꞌi,
ma ro guguai maꞌuaa loꞌe roꞌaa apaꞌia.
Ma nabaa rona aida, roꞌaa filoginaa ei naranaraa roꞌodu
ma hadiweꞌinaa aꞌa mei Haidaa ma mei Haidaa, i futoaa ei hafeloꞌaa roꞌodu.’”
Ina Piguaa Hanuu fei Warea Hanunuu mei Faroa
(Matthew 13:18-23; Luke 8:11-15)
13I dii, Jesus na warenaa aꞌa roꞌodu, “Haa, lomi hamona aida fei warea hanunu? Batanai ba hamoꞌaa apaꞌaa hefiꞌadiai warea hanunu? 14Mei faroa na fafufuguꞌaa fei warea. 15Hefiꞌa ramaꞌa, aleꞌena ei lau na pasi maꞌaa tala, fawelei na faro fei warea. Ana ei roꞌaa guainia na nomai Satan ma tosiminaa ei rawaniꞌa warea laloo iaa roꞌodu. 16Hefiꞌa aleꞌena ei lau na pasi pafoo ei naꞌanaꞌa. Rona tonaa fei rawaniꞌa warea ma ronamina niꞌeniꞌe. 17Maꞌuaa siꞌei ba lomi na gugu waraa roꞌodu, loꞌe na madii ma i bapaꞌaa roꞌodu ei hafeloꞌa o ei haperararaia wagii fei wareaa mei Haidaa, rona rawaꞌaꞌafai batafa. 18Hefiꞌadiai, aleꞌena ei lau na pasi dupuaa ei wowoꞌii, ei rona hogia. Rona guainaa fei warea, 19maꞌuaa ronamina naranara watauanaa fei gutanaa roꞌodu ma naranara watauda ba ronei paꞌi watauda manumanu ma nanamainaa watauda manumanu ma ei manumanu ei, na hawaiꞌonaa fei rawaniꞌa warea ma lomi rona fuapaꞌi. 20Maꞌuaa hefiꞌa ramaꞌa, aleꞌena ei lau, ei roꞌaa pasi pafoo fei rawaniꞌa piye. Rona guainaa fei warea ma rona tonia. Rona habe ma fuaa. Hefiꞌa, fuaa roꞌodu, odufua paꞌania; hefiꞌa, oloroa paꞌania; hefiꞌa, hefa puꞌu—ei fuaa roꞌodu.”
Faꞌarewaiaa fei Rawaniꞌa Warea
(Luke 8:16-18)
21Na warenaa aꞌa roꞌodu Jesus, “Ei hamonaꞌo tonaa fei weꞌai, hamona augia haroo hepalo hagi, o haroo tawa? Loꞌe, hamonaꞌo augia pafoo tawa. 22Maꞌuaa, tamanu manumanu na opaꞌai, hinene iwe udelelefo. Minaa ena manumanu rona aupaꞌainia ena ramaꞌa, iwe udeꞌarewaꞌua. 23Hini na paꞌi adiana nei guania.”
24Na waredilao Jesus, “Naramaꞌaiaa tamanu ei guaiaa hamuꞌodu. Hefiga ei fanamu, ana aleꞌena ona tonia ma wataudadiai. 25Hini i paꞌi manumanuna, iwe to hefiꞌadiai. Ma mei lomi manumanuna, tamanu maꞌidei na paꞌi, mei Haidaa iwe tonia aꞌana.”
Fei Warea Hanunuu fei Habeaa fei Lau
26Ma ana ina ware, “Aleꞌeni maumau fei haparaiaa mei Haidaa. Hemea ramaꞌa fi sumaitalaneneneinaa ei lau i peꞌihapena. 27Minaa ei poi ma arewaa, naꞌaa ina maꞌigu o loꞌe, ei lau, rona nusu ma habe ana roꞌou; ma mei ramaꞌa mei, lomi na aida batanai roꞌei nusu. 28Fei piye ua, fei i fahabeia—rawarawa fei paꞌapaꞌa na sunai; nene, fei obana; ma laloo fei oba, ei launa. 29Ma i weꞌidii ei fuana, mei ramaꞌa na balainia ma hufuꞌaa ei fuana, uaa napaꞌaa fei au hufuꞌa.”
Fei Warea Hanunuu fei Lau Mustard
(Matthew 13:31,32,34; Luke 13:18,19)
30Jesus na warediai, “O ware ba tawiꞌaa fei haparaiaa mei Haidaa aleꞌei tamanu? O hanunuinia aꞌa tamanu? 31Tawiꞌana aleꞌena fei lau mustard, fei na paꞌaa pusuꞌoroi laraa ei lau yeni malagufu. 32Maꞌuaa, ei roꞌaa faroia, na habe bauanai. Namina bauanaidiꞌininaa minaa ei haihai laloo peꞌihape. Ei rarana namina bauanai. Siꞌei, ei manufidufidu naꞌaida guta aꞌa fei giogiona.”
33Watauda ei mau warea hanunu Jesus nafane hawawagifanaa ei ramaꞌa, ei na hawia ba roꞌaa apaꞌia. 34Ma loꞌe ina wareaa hepalo manumanu aꞌa roꞌodu ba loꞌe na hanunuinia. Ei unaa roꞌou ei otalai nenerana, Jesus na wareꞌitalalafuinaa minaa ei manumanu.
Jesus na Famadinoaa fei Lama
(Matthew 8:23-27; Luke 8:22-25)
35Fei arewaa fei, i nofafilao, na ware aꞌa ei otalai nenerana ba, “O dii, o dinaa pepei.” 36Rona diꞌininaa ei watauda ramaꞌa ma fatalenodugaa Jesus pafoo fei wa, fei na hugidii pafona ma aunu. Ma ana na paꞌi hefiꞌadiai wa rona aunufipui aꞌana. 37Ma ina unaꞌaa fei baua lalarena ma fei agi na fuamaꞌiꞌi ma na rata fei lama ma na fuamaꞌiꞌinaa laloo fei wa ma anaa i lolo. 38Jesus na maꞌigu i mugi pafoo hepalo duduna. Ma rona funifunia ei otalai nenerana. “Feroia, lomi ona narapaꞌaa oꞌodu ba oꞌaa wawauꞌu?”
39Na asiꞌaa ma warenaa aꞌa fei lalarena ma fei lama ba “O famadumu.” Fei lalarena na rere ma fei lama namina madino.
40Siꞌei na warenaa aꞌa ei otalai nenerana ba, “Tani hamoꞌamina maꞌau aleꞌei? Haa, atapoꞌo weꞌi naranaraa hamuꞌodu?”
41Ronamina maꞌau ma fiꞌiꞌigai ba, “Ramaꞌa bata meni ba fei lalarena ma fei lama, ana na guaipaꞌaa wareana?”
Fei Farawaniana mei Ramaꞌa na Waduꞌia Pigea
(Matthew 8:28-34; Luke 8:26-39)
 
5
1Rona fatete pepei aꞌa fei gufu Gadara. [h]2Ma iꞌa upudiꞌininaa fei
wa Jesus, na dinamii aꞌana hemea ramaꞌa na waduꞌia hefaa spiriti hafelo, [i] noranamai aꞌa ei huapu. 3Ma inafane guta i aꞌa ei huapu. Lomi na hawia ba hemea i roroꞌipaꞌia. Ana lomi na hawia ei alatai pidaua. 4Ronamina boboꞌinaa pinena ma panina wataua au maꞌuaa namina baꞌamoroꞌaa ei alatai pidaua ma ei wao. Paꞌaa lomi hemea ramaꞌa ba i panarofitanipaꞌia. 5Poi ma arewaa, i dupuaa ei huapu ma ei maugeni, imina aiharoharo ma hawihawiꞌaa ununa aꞌa ei mugoo.
6I fanunupaꞌaa Jesus rauaa, na ponifaꞌunaa duꞌuna i maꞌana. 7Namina aiharoharopararai ba, “Tamanu ei nunumiamu aꞌau, Jesus, mena Naꞌuu mei Haidaa, mei napaꞌaa Pafeai? Aꞌa fei haraa mei Haidaa oneipaꞌaa warefaꞌuai ba lomi o fagianainau!” 8Uatani, Jesus na waredii aꞌana ba, “Walaꞌamai aꞌa mena ramaꞌa mena, yoi, fena spiriti hafelo!”
9Siꞌei, na iꞌiginia Jesus ba, “Hini haramu?”
Na ware ba, “Harau, Watauda, uaa haiꞌodu watauda.” 10Ma na iꞌigai watauda aꞌa Jesus ba apuna alofatatalainaa roꞌodu fawelei.
11Abaa poꞌo maꞌida moimoi roꞌei hanana papaa fei maugeni. 12Ma ei spiriti hafelo, rona iꞌiginaa Jesus, “Onei alonaa haiꞌodu dupuaa ei moimoi; uga ba haiꞌou waduꞌaa roꞌou.” 13Siꞌei, Jesus na ugainaa ei hafeloꞌa spiriti ma rona asiꞌadiꞌininaa mei ramaꞌa ma waduꞌinaa ei moimoi. Puduu ei moimoi, aleꞌena heguai pufabaꞌa. Rona poniꞌuꞌupu papaa fei maugeni, pepei imina faroꞌai ma pasinaa laloo fei ranu ma wawauꞌumaꞌe.
14Ei omaꞌamaꞌaa ei moimoi, rona ponibagua ma warefanaa ei ramaꞌaa gufu ma ei gufu sugatataꞌaia ma ei ramaꞌa, rona aunu ba roꞌaa maꞌa. 15Roꞌaa nomai aꞌa Jesus, rona fanunupaꞌaa mei na waduꞌia watauda pigea na guta lalawai ma namina rawanidiai; ma ronamina maꞌau. 16Ei rona fanunuia, rona uꞌufanaa ei ramaꞌa tamanu bigiꞌaa Jesus aꞌa mei i waduꞌia pigea ma ana rona uꞌufanaa roꞌodu tamanu na paꞌaa ei moimoi. 17Siꞌei, ei ramaꞌa rona iꞌigaifaweꞌi aꞌa Jesus ba inei diꞌininaa fei gufuu roꞌodu.
18Ma ei ba i hugi pafoo fei wa Jesus, mei ramaꞌa, mei roꞌaa waduꞌia ei pigea, na iꞌiginaa Jesus ba ana i aunuhugia. 19Lomi na ugainia Jesus, maꞌuaa na ware ba, “Baguanaa gufu ma warefanaa ena gufumu ena bigiꞌaa mei Fasu aꞌamu ma fei faloloaꞌiana yoi.” 20Siꞌei, mei ramaꞌa mei, na aunu ma uꞌu yei Decapolis [j] tamanu na bigiꞌia aꞌana Jesus. Ma minaa ei ramaꞌa, rona baꞌarofo.
	[h] 5:1 Hefiꞌa neꞌia Gadarenes; hefiꞌadiai Gergesenes
	[i] 5:2 Greek spiriti loloaa; vv. 8 ma 13 anaa
	[j] 5:20 Hanuna fei warea Greek ba Hefua Gufu

Mei Nanaoo Maꞌea ma mei Pifine na Funu
(Matthew 9:18-26; Luke 8:40-56)
21I hugidiai pafoo wa Jesus ma fatetediai pepei, abaa poꞌo maꞌida ei rona hoaninia piye. 22Hemea ei bauaniaa fei synagogue, harana Jairus na nomai yei, fanunupaꞌaa Jesus ma fapasi oꞌigoana. 23Ina iꞌigifininaa minaa ei naranarana aꞌa Jesus ba, “Mei naꞌuu, baduu pifine, anaa i maꞌe. Oneipoꞌo nomai ma augaa fei panimu pafona ba nei pedu fei funuana ma i gutadiai.” 24Siꞌei, na aunuhugia Jesus.
Abaa poꞌo ramaꞌa, ei roꞌaa nenegia ma puroroinia. 25Ma hemea pifine yei nafaneꞌo wigiwigii namona, aleꞌena hefua ma heguai igisimasi. 26Watauda loꞌotaa, rona roinia maꞌuaa, ei fiꞌina na udeꞌualao. Namina pedu ei mugoo poꞌina, maꞌuaa fei funuana lomi na u pedu. Namina apoi ua. 27I guainaa ei uꞌugaa Jesus aꞌa hefiꞌa, na talaimai nenee Jesus dupuaa ei watauda ramaꞌa ma na idoaa fei hawaa uguu Jesus. 28Uatani na nara aleꞌei ba, “Nabaa a idoꞌuaiaa fei hawaa uguna, awe rawani.” 29Ana ei ua, lomi na fai wigiwigidiai fei namona ma na nanamuinia ba nawe pedu fiꞌina.
30Ana ei ma na nanamuinia Jesus ba maꞌida faufauna na diꞌininia ma na momoꞌai dupuaa ei ramaꞌa ma iꞌigai ba, “Hini na idoaa fei hawaa uguu?”
31Rona ware ei otalai nenerana, “Ona fanunuia eni watauda ramaꞌa, rona puroroinio. Batanai ei o iꞌigai ba, ‘Hini na idoau?’”
32Maꞌuaa Jesus fimina fanunula-barainia ba hini na bigiꞌaa fei. 33Siꞌei, mei pifine na aida ba na hoto fei namo, na nomai ma fapasi i fasuu hunana ma namina maꞌaufunurere ma warefaꞌuai aꞌana. 34Ina warenaa aꞌana ba, “Mena naꞌuu, fei weꞌiaa naranaramu na farawaninio. Aunufarawani ua. Ona ala aꞌa fena fiꞌiamu.”
35Ana fi wareware ua Jesus, hefiꞌa noramiaa roꞌou humuu Jairus, mei famamoaa fei synagogue, rona warenaa aꞌa Jairus ba, “Mei naꞌumu baduu pifine na maꞌedii. Tani o faꞌudeguguaa unuu mei feroia?”
36Na guaiꞌauꞌuaialao ei wareaa roꞌodu Jesus ma na ware aꞌa mei famamoaa fei synagogue, “Apuna maꞌau; onei narafaweꞌi ua.”
37Lomi na ugainaa hemea ba i nenegia; uniaa Peter ma laguei filofui, James ma John. 38Ma ei roꞌaa nosufudailao humuu Jairus, mei bauaniaa fei synagogue, Jesus na guaipaꞌaa ei ramaꞌa, ronamina waigi ma aimemewai. 39Na waduꞌai ma iꞌigainaa roꞌodu ba, “Tani hamomina waigi ma aimemewai? Mei baduu, lomi na maꞌe. Na maꞌigu ua.” 40Maꞌuaa rona fadinia.
I faꞌasiꞌadigaa ei ramaꞌa, na dugaa mei ama ma inaa mei baduu ma ei otalai nenerana, ei roꞌou aꞌana ma rona waduꞌainaa laloo humu aꞌa mei baduu. 41Na tauaa panina ma na warenaa aꞌana, “Talitha koum!” (hanuna ba, “Mena baduu pifine, a warenaa aꞌamu, asiꞌaa!”). 42Ana ei ua, mei baduu na ufalarai ma tatalai (igisimasina, hefua ma heguai). Aꞌa fei, ronamina baꞌarofo. 43Ina warefaweꞌi aꞌa roꞌodu ba roneiꞌaa warewareaa feni aꞌa nemea ma ronei fani hanaa mei baduu.
Mei Mamamaꞌa Lomi Roꞌaa Maꞌauia
(Matthew 13:53-58; Luke 4:16-30)

1Jesus na diꞌininaa yei ma hadiweꞌinaa gufuna, roꞌou ei otalai nenerana. 2I nopaꞌaloo fei Sabbath, na unaꞌaa ma feroinaa ei ramaꞌa laloo fei synagogue. Ma watauda ei rona guainia, namina nanawala pudaa roꞌou.
Ma rona iꞌigai “Poꞌo tonana hitani eni manumanu eni, meni ramaꞌa meni? Tamanu fei apaꞌa, ina tonia ba ana imina bigiꞌaa ei foigia! 3Haa hemeni, fadufadua ua! Ana meni naꞌuu Mary ua, mei lofuu James, Joseph, [k] Judas ma Simon! Ma eni agina ana aꞌa oꞌodu yeni!” Ma namina mamanunu unuu roꞌodu aꞌana.
4Jesus na warenaa aꞌa roꞌodu, “Ana aꞌa fei gufuꞌuana, dupuaa ei gufuna ma laloo fei humuna, hemea mamamaꞌa, lomi roꞌaa maꞌauia.” 5Loꞌe na hawia ba i bigiꞌaa neꞌaa foigia yei maꞌuaa na augaa panina pafoo hefiꞌa ei funua ma farawaninaa roꞌodu. 6Ma na baꞌarofo aꞌa roꞌodu ba loꞌe na weꞌi naranaraa roꞌodu.
	[k] 6:3 Warea Greek Joses, ana fei hara Joseph

Jesus na Aloaa ei Hefua ma Helagui
(Matthew 10:5-15; Luke 9:1-6)
Jesus na tatalai ma feroinaa ei ramaꞌa aꞌa hepapalo gufu. 7Na haronaa aꞌana ei Hefua ma Helagui ma alofahelalaguinaa roꞌodu ma fani forafora aꞌa roꞌou ba ronei muainaa ei spiriti hafelo. [l]
8Siꞌeni, eni wareana: “Apuna notonaa hefiꞌa manumanu aꞌa fena tatalaiaa hamuꞌodu—lomi duꞌua, raba o mugoo poꞌi laloo ena adii hamuꞌou—maꞌuaa, heina o ua. 9Hamonei rafe supinai, maꞌuaa lomi pafuaa susu. 10Ma ena hamona waduꞌainaa hepalo humu, hamonei guta yena, nopaꞌawii fena ba hamoꞌaa diꞌininaa fena gufu fena. 11Ma naꞌaa hefiꞌa gufu, loꞌe roꞌaa fagutanaa hamuꞌou o guaipaꞌaa wareaa hamuꞌou, foifoiaa piyee pinee hamuꞌou, aleꞌena famaꞌamaꞌaa roꞌou ba rona tata.”
12Rona aunu ma uꞌufanaa ei ramaꞌa ba ronei filoginaa naranaraa roꞌodu. 13Rona fawalaꞌanaa watauda pigea, igi pao pafoo watauda ei rona funu ma farawaninaa roꞌodu.
	[l] 6:7 Warea Greek spiriti loloaa

Na Waoro Huaa John, mei Pudugufaia
(Matthew 14:1-12; Luke 9:7-9)
14Mei Hapara Herod na guainaa fei, uaa fei haraa Jesus, nawemina bauanai. Hefiꞌa, rona ware [m] ba, “John, mei Pudugufaia na maꞌeleleꞌaa ma siꞌei na paꞌi faufauna ba i bigiꞌaa ei foigia.”
15Hefiꞌa, rona ware ba, “Hia Elijah.”
Ma hefiꞌadiai, rona ware ba, “Hia hemea mamamaꞌa, aleꞌei hemea mina mina.”
16Maꞌuaa mei Hapara Herod, i guainaa fei, na ware “John, mei una moroꞌaa huana, na maꞌeleleꞌaa!”
17Uaa Herod na ware ba ronei panarofaa John ma roroꞌinia ma aunaa hia boboꞌaia. Ina bigiꞌaa fei, uaa mei haroo mei lofuna Philip, harana Herodias, na lalainia. 18Hamatee John nafane wareware aꞌa Herod ba, “Lomi na wanewane ba o tonaa mei haroo mei lofumu.” 19Siꞌei, namina bidi unuu Herodias aꞌa John ma ba i foꞌafamaꞌeia, maꞌuaa lomi na hawia, 20uatani Herod na maꞌauaa John ma naꞌo lawagia, uaa ina aida ba John napaꞌaa wanewane ma na apunai. Herod, ei inaꞌaida guta aꞌa John ma guainaa ei uꞌugana, namina hamamagua, [n] maꞌuaa na paꞌi nunumiana ba i guainaa ei uꞌugana.
21Inawe paꞌaa fei rawaniꞌa au. Aꞌa fei arewaa waniniana, Herod na bigiꞌaa fei baua hananaa aꞌa ei bauaniaa gufu, ei bauaniaa ei foꞌaa mawe ei bauaniaa Galilee. 22I waduꞌaimai mei baduu pifine naꞌuu Herodias, na ufaꞌufa. Namina faniꞌeniꞌeaa Herod mawe ei ro guta hananafipui aꞌana.
Mei hapara na warenaa aꞌa mei baduu pifine: “Iꞌiginau tamanu nunumiamu ma a fanio.” 23Ma ina faꞌunai aꞌa mei baduu pifine ba “Tamanu o iꞌiginia, a paꞌaa fanio nopaꞌawii hesuwi feni haparaiau.”
24Ina asiꞌaa ma warenaa aꞌa mei inana, “Yau a iꞌiginaa tamanu?”
Na ware mei inana, “Fena tabaa John, mei Pudugufaia.”
25Ana ei, mei baduu pifine na waduꞌaifanaa fei iꞌigaia aꞌa Herod: “Na nunuminio ba onei fanau eꞌeni ua fena tabaa John, mei Pudugufaia pafoo hepalo tabetabe.”
26Mei hapara, namina bauana fei faloloaꞌiana, maꞌuaa siꞌei ba inapoꞌo faꞌunaidii ma lomi na nunuminia ba i mamafa pudaa ei roifi guta hanana aꞌana, lomi ba i filoginaa wareana aꞌa mei baduu pifine. 27Siꞌei, na alomaduareinaa hemea moroꞌaa hua ba neiree morotonamii fei tabaa John. Na aunu mei, dinaa humuu boboꞌaia ma lafigifamosuaa fei huaa John 28ma na notabeamai fei tabana pafoo fei tabetabe. Ina fanaa mei baduu pifine ma hia, na fanaa mei inana. 29Roꞌaa guainia ei otalai neneraa John, rona nomai, tonaa fei hudi ununa ma augia laloo huapu.
	[m] 6:14 Hefiꞌa neꞌia mina ba Ifi warelao
	[n] 6:20 Hefiꞌa neꞌia mina ba ei uꞌugana, ina bigiꞌaa watauda manumanu

Jesus na Faguaa Haipani Pufabaꞌa
(Matthew 14:13-21; Luke 9:10-17; John 6:1-14)
30Ei apostle, rona figupuimai aꞌa Jesus ma warefania minaa ei bigiꞌa ma feroiaa roꞌodu. 31Siꞌei ba abaa poꞌo maꞌida ei roꞌeiꞌu nomai ma nolao, paꞌaa lomi na paꞌi au roꞌodu ba roꞌaa hanana. Na warenaa aꞌa roꞌodu Jesus ba, “Uniaa hamuꞌodu, hamonei nomai aꞌau ma o dinaa hefawala lomi wawaigia ba hamoꞌaa gutafawenai.”
32Siꞌei, rona aunu uniaa roꞌodu pafoo wa ma aununaa fawelei lomi ramaꞌa. 33Maꞌuaa wataudaa, rona fanunuꞌapaꞌaa roꞌodu ma ei ramaꞌa gufu pedu, rona poniꞌuanaa pinee roꞌodu. Ronareꞌo susufudai ma nene, Jesus ma ei otalai nenerana. 34I fatete Jesus, na fanunuia ba abaa poꞌo ramaꞌa rona omaꞌadii. Namina faloloaꞌinaa roꞌodu, uatani roꞌou aleꞌei ei sipsipi loꞌe omaꞌamaꞌaa roꞌodu. Siꞌei, na feroinaa roꞌodu watauda manumanu.
35Ma eni, anaa i lolo fei halo. Siꞌei, rona dinaa aꞌana ei otalai nenerana ma ware ba “Namina raua faweleni ma namina fafidii. 36Aloaa eni ramaꞌa ba ronei aunulalabarai hanaa roꞌou aꞌa hefiꞌa ena gufu ma pono hanaa roꞌodu.”
37Maꞌuaa ina ware, “Hamonei fani hanaa roꞌodu.”
Rona warenaa aꞌana, “Nabaa aleꞌei, i tonaa ponoꞌaa hemea bigiꞌa aleꞌena fainaroa puda! [o] Paꞌaa wareamu ba haiꞌouꞌaa suminaa mugoo poꞌi aleꞌei ma pono faraa pidaua ma fani hanaa roꞌou?”
38Ina iꞌigai, “Hefiga faraa pidaua hamona paꞌi? Wi maꞌa.”
Roꞌaa apaꞌidigia, rona ware ba, “Haipani faraa pidaua ma guapalo nia.”
39Siꞌei, Jesus na warenaa aꞌa roꞌou ba ronei fagutanaa ei ramaꞌa ma figupuinaa roꞌou pafoo ei guana mamarawii. 40Siꞌei, rona guta. Hefiꞌa gupu, hefa puꞌu ma hefiꞌa gupu, haipani paꞌania. 41Na tonaa haipaniei faraa pidaua ma guapaloei nia, aranaa pafea, ware ‘ta’, digedigeaa ei faraa pidaua ma fanaa ei otalai nenerana ba ronei fanaa ei ramaꞌa. Ana na alaginaa guapaloei nia aꞌa minaa ei ramaꞌa. 42Minaa roꞌou, rona hananamagu 43ma ei otalai nenerana, rona tonaa hefua ma guapalo pa. Ma ei pa, ronamina pepesu aꞌa ei masii faraa pidaua ma nia. 44Puduu ei wawane rona hanana, haipani pufabaꞌa.
	[o] 6:37 Greek i tonaa enu puꞌu denarius

Jesus na Talai Pafoo Agi
(Matthew 14:22-33; John 6:15-21)
45Ana ei, Jesus na ware aꞌa ei otalai nenerana ba ronei hugi aꞌa fei wa ma roneiꞌo aꞌaunudinaa Bethsaida. Ma hia, fidoꞌodii aloaa fei gupuu ramaꞌa. 46I diꞌinidigaa roꞌou, na aununaa papaa hepalo maugeni ba i lafulafu.
47I nofafilao, fei wa na paꞌidigaa memewaa fei agi ma unaiana piye. 48Na fanunuaa ei otalai nenerana roꞌeimina poreifaweꞌi, uaa fei lalarena na agisuafaa roꞌodu. Aleꞌena watolaa oduai ma oloroa idoꞌo mafufuo, Jesus nawe aununaa aꞌa roꞌodu. Na tatalai ua pafoo agi ba i falogiaa roꞌou. 49Maꞌuaa, ei roꞌaa fanunupaꞌia fi tatalai pafoo agi, ronamina aimemewai, uaa ei naraa roꞌodu ba hia, haniꞌu. 50Siꞌei ba minaa roꞌou pedu na fanunupaꞌia ronamina maꞌau.
Ana ei ua, ina warenaa aꞌa roꞌodu ba, “Gutafarawani ua! Yau meni. Apuna maꞌau.” 51Ma na hugilao aꞌa roꞌou pafoo wa ma fei lalarena na rere. Ronamina baꞌarofo, 52uaa lomi ronaꞌu apaꞌimaꞌaiaa ei bigiꞌaa Jesus aꞌa fei faraa pidaua; namina waiwai tabaa roꞌodu.
Jesus na Farawaninaa ei Funua i Gennesaret
(Matthew 14:34-36)
53Roꞌaa sualao, rona fatete yei Gennesaret ma peꞌi yei. 54Ana ei roꞌaa rofoꞌupu pafoo fei wa, ei ramaꞌa, rona fanunuꞌapaꞌaa Jesus. 55Ei ramaꞌa ei, ronamina poni ua yei tadiweꞌaia ma noporoporoꞌaa ei funua pafoo ei hafenaa unuu roꞌou aununaa hitani rona guainia ba Jesus yei. 56Ma nabaa i aununaa hitani—aꞌa ei pusuꞌo gufu, baua gufu, o sugatataꞌaia, rona fahainopaa ei funua papaa ei humuu aloꞌalo. Ma ronamina iꞌigifaweꞌi aꞌana ba nei ugainaa roꞌodu ba roꞌaa idoaa fei supuu susuna. Ma minaa ei rona idoia, na pedu ei funuaa roꞌodu.
Ei Feroia Noranamai aꞌa ei Upu Mina
(Matthew 15:1-9)

1Ei Pharisee mawe hefiꞌa feroiaa law, ei noramiaa roꞌodu Jerusalem, rona figupui aꞌa Jesus ma 2fanunupaꞌaa hefiꞌa ei otalai nenerana, roꞌei hanana ma na loloa panii roꞌodu. Lomi ronadoꞌo huwe panii roꞌodu. 3(Ei Pharisee ma minaa ei Jew, lomi roꞌaa hanana naꞌaa lomi ronadoꞌo huwe panii roꞌodu aleꞌei maumau ei upuu roꞌodu. 4Ma ena rona hadiweꞌimai aꞌa ena humuu aloꞌalo, lomi roꞌaa hanana nabaa rotawe huwe. Ronamina neneraa watauda maumau ei upuu roꞌodu. Aleꞌena fesuaa ena bara, ena peꞌi ranu ma ena babagii.) [p]
5Siꞌei, ei Pharisee ma ei feroiaa law, rona iꞌigainaa Jesus ba, “Tani ei otalai neneramu, lomi rona neneraa maumau ei upuu oꞌodu ma rona hanafininaa lolo panii roꞌodu?”
6Ina ware ba, “Naminapaꞌaa balawia ei wareaa mamamaꞌa Isaiah ei idii wareaa hamuꞌou ena wareꞌoni, aleꞌei fei neꞌia ba:
“‘Eni ramaꞌa eni, paꞌaa ware ua umuu roꞌodu ba rona maꞌauau,
maꞌuaa ei naranaraa roꞌodu namina raua aꞌau.
7Lomi hanuu losuiaa roꞌou yau;
ena mau feroiaa roꞌodu, rona feroinaa ena law ena pagipagiaa ramaꞌa.’
8Hamonadii rawaꞌaꞌafinaa ei wareaa mei Haidaa ma panaroꞌuaiaa maumau ei upuu hamuꞌodu.”
9Ma na warenaa aꞌa roꞌou: “Rafee hamuꞌou autadidiaa ei wareaa mei Haidaa ba hamoꞌaa neneraa [q] maumau ei upuu hamuꞌodu! 10Moses na ware ba, ‘Maꞌauaa amamu ma inamu,’ ma ‘Hini i warefafeloaa amana o inana, ronei foꞌafamaꞌeia.’ [r]11Maꞌuaa hamona ware ba nabaa hemea na warenaa aꞌa mei amana o inana: ‘Tamanu ei manumanu ba o tonia aꞌau, Corban’, (hanuna ba lomi i fani aꞌa amana ma inana, uaa manumanuu mei Haidaa) 12ma hamona apunainia ba ineiꞌaa fai bigiꞌaa neꞌa manumanuu amana o inana. 13Siꞌei, hamona suminaa ei wareaa mei Haidaa aꞌa ena maumau ena upuu hamuꞌou, ena hamonaminaꞌo totonamai. Hamonamina bigiꞌaa watauda manumanu aleꞌena.”
	[p] 7:4 Hefiꞌa neꞌia mina ba peꞌi ranu, peꞌi ranu babai ma tawaa hananaa
	[q] 7:9 Hefiꞌa neꞌia ba faꞌasiꞌanaa
	[r] 7:10 Leviticus 20:9

Ei Manumanu i Faloloaa Ramaꞌa
(Matthew 15:10-20)
14Jesus na harodinaa aꞌana fei gupuu ramaꞌa ma ware, “Guainau minaa hamuꞌodu. Hamonei apaꞌaa feni. 15Lomi hepalo manumanu i aunaa poana hemea ba i faloloaia maꞌuaa, fei i norai laloo iana i ‘faloloaia.’” 16 [s]
17I diꞌinidigaa fei gupuu ramaꞌa ma i waduꞌainaa fei humu, rona iꞌiginia ei otalai nenerana fei warea hanunu. 18Na iꞌigai, “Haa, namina loto adiaa hamuꞌou? Lomi hamona aida ba naꞌaa hepalo manumanu na waduꞌainaa laloo hemea, noranalao augu, lomi i faloloaia? 19Uaa lomi na dinaa laloo fei naranarana maꞌuaa, na dinaa laloo fei pahanana ma hinene, na leleꞌaa.” (Ei i wareaa fei, Jesus na ufugia ba minaa ei duꞌua, na rawani.)
20Ma ina warelao ba, “Ena na leleꞌamai laloo iaa hemea, siꞌena, ena na faloloaia, 21uaa, i lalona, na leleꞌamai ena hafeloꞌa naranara, ena fitatafipaꞌaia, fafanaoa, foꞌafamaꞌe, fiharoharoipaꞌaia, 22wawaꞌai poa, fafeloaa ramaꞌa, sifisifiꞌa, unaraꞌuaiaa ei hafeloꞌa, nanamaia, ena sifisifi warea ba i fafeloaa nemea, mamagugua ma ena bigiꞌaa aꞌafoloia. 23Minaa eni hafeloꞌa eni, noranamai laloo iaa hemea ma na faloloaia.”
	[s] 7:15-16 ‘faloloaia.’ 16 Hini na paꞌi adiana ba i guai, inei guai.

Fei Narafaweꞌiaa mei Pifinee Syrophoenicia
(Matthew 15:21-28)
24Jesus na diꞌininaa fei gufu fei ma aununaa fawelei na rafiꞌinaa Tyre. [t] Na waduꞌainaa hepalo humu. Lomi na nunuminia ba nemea i aida maꞌuaa, paꞌaa lomi na opaꞌaipaꞌia ba hia yei. 25Ina paꞌi hemea pifine yei ma mei pifine mei, na paꞌi naꞌuna, pusuꞌo baduu pifine, mei na waduꞌia hefaa spiriti hafelo. [u] Mei pifine mei, ana ei i guainia ba Jesus yei, ina nomai ma fapasi fasuu hunaa Jesus. 26Mei pifine, hia Greece. Waniniana Syrian Phoenicia. Namina iꞌigifaweꞌi aꞌa Jesus ba neipoꞌo fawalaꞌanaa fei pigea aꞌa mei naꞌuna.
27Na warefania, “Ei paꞌaa baduu (aleꞌei, ei naꞌuu Israel), roneidoꞌomina hanaiaa ei rona nunuminia, uaa lomi na wanewane ba oꞌaa tonaa ei hanaa ei paꞌaa baduu ma fanaa ei hapee roꞌodu ponoto.”
28Ina ware ba, “Paꞌaa faꞌua, mena Fasu maꞌuaa ei ponoto haroo tawa, rona hanaiaa ei masii duꞌua, ei lomi rona hanaia ei baduu.”
29Ma ina warenaa aꞌana ba, “Hamatee ona ware aleꞌena, te, onei nowau. Fena pigea na diꞌinidigaa mena naꞌumu.”
30Ina aununaa gufuna ma fanunupaꞌaa mei naꞌuna na haino pafoo tawa ma fei pigea na diꞌinidigia.
	[t] 7:24 Watauda neꞌia mina ba Tyre ma Sidon
	[u] 7:25 Warea Greek spiriti loloaa

Na Pedu Lotoaa Adia ma na Baꞌatawara Umuu mei Ramaꞌa
31Jesus na diꞌininaa malalaa Tyre, aunuꞌailao Sidon, upuꞌailao aꞌa fei Agii Galilee ma aununaa fawelei Decapolis. [v]32Yei, hefiꞌa rona duginamii aꞌa Jesus hemea na loto adiana ma paꞌaa lomi na warewarepaꞌi. Ma ronamina warefaweꞌi aꞌana ba ineipoꞌo augaa fei panina pafoo mei.
33Nenee fei, ina dugiꞌuꞌuginia ma laguna raua aꞌa fei gupuu ramaꞌa, Jesus na augaa ei anaꞌanana laloo adiaa mei ramaꞌa. Ma ina huwi ma idoaa fei rawerawee mei ramaꞌa. 34Na aranaa pafea, fawenaifatemu ma warenaa aꞌana, “Ephphatha!” (hanuna ba “Maꞌawawa”). 35Aꞌa fei, guapaloei adiana nawe maꞌawawa ma fei rawerawena nawe tatawei ma warewarepaꞌi.
36Jesus na warefaweꞌi aꞌa roꞌodu ba roneiꞌawe warefanaa nemea, maꞌuaa ena naꞌaida ware aleꞌei, ana roꞌeiminaꞌu fiwareiꞌuaia. 37Ei ramaꞌa, ronamina baꞌarofo. Rona ware, “Namina bigifarawaninaa minaa ei manumanu. Ana na farawaninaa ei lotoo adia ma ei lomi rona warewarepaꞌi.”
	[v] 7:31 Hanuna fei warea Greek ba Hefua Gufu

Jesus na Faguaa Gunaroa Pufabaꞌa
(Matthew 15:32-39)

1Aꞌa ei arewaa ei, hepalodiai baua gupuu ramaꞌa, rona figupui. Siꞌei ba paꞌaa lomi hanaa roꞌou, Jesus na haronaa aꞌa ei otalai nenerana ma ware, 2“Na paꞌi faloloaꞌiau aꞌa eni ramaꞌa rona oafipuidii aꞌau oduai arewaa ma lomi duꞌua ba roꞌaa hanana. 3Nabaa a alonaa roꞌodu gufuu roꞌou ma roꞌaa notonaa baoaa roꞌodu, roꞌaa nomaralelelao tala, uaa gufuu hefiꞌa roꞌodu, rauaa.”
4Rona ware ei otalai nenerana, “Feni rauaa gufu aleꞌeni, i to hitani faraa pidaua hemea ba i faguaa roꞌodu?”
5Na iꞌigai Jesus, “Hamona paꞌi hefiga faraa pidaua?”
Rona ware, “Olorompalo.”
6Ina ware aꞌa ei ramaꞌa ba ronei guta pafoo malagufu. I todigaa ei olorompalo faraa pidaua ma waredii ba ‘ta’, na bidigedigeia ma fanaa ei otalai nenerana ba ronei augia i maꞌaa ei ramaꞌa ma rona bigiꞌia aleꞌei. 7Ana rona paꞌi maꞌida pusuꞌo nia; ma ana ina ware ba ‘ta’ ma warenaa aꞌa ei otalai nenerana ba ronei alaginia. 8Ei ramaꞌa, rona hanana ma ronamina magu. Hinene, ei otalai nenerana, rona paiaa olorompalo pa, na pepesu ei dufuu duꞌua. 9Ina paꞌi aleꞌei gunaroa pufabaꞌa wawane yei. I alodigaa roꞌou, 10na hugi pafoo wa aꞌa ei otalai nenerana ma dinaa fawelei Dalmanutha.
Ei Pharisee, Rona Iꞌigainaa Hepalo Foigia
(Matthew 16:1-4)
11Ei Pharisee, rona nomai ma ronaꞌaa fiharei aꞌa Jesus. Siꞌei ba roꞌaa mania, rona iꞌigainia ba nei famaꞌaa roꞌodu hepalo foigia i norai pafea. 12Inamina fawenaitemu ma ware, “Tani taweni ro iꞌigainaa hepalo hilalaa foigia ba unei famaꞌaa roꞌou? A warefaꞌuai aꞌa hamuꞌou, lomi ba awe famaꞌaa roꞌou.” 13Na diꞌininaa roꞌou, na hugidiai pafoo wa ma aununaa pepei.
Fei Fafuafuaa ei Pharisee ma Herod
(Matthew 16:5-12)
14Ei otalai nenerana, rona madiꞌinia ba roꞌaa notoo faraa pidaua maꞌuaa, rona paꞌi hepalo faraa pidaua aꞌa roꞌou pafoo wa. 15Jesus na aweinaa roꞌou, “Omaꞌamaꞌa. Hamonei omaꞌamaꞌaa hamuꞌou aꞌa fei fafuafuaa ei Pharisee ma Herod.”
16Rona fiwareinaa fei ma ware, “Woro ei i ware aleꞌei uaa ba lomi ona paꞌi faraa pidaua.”
17Na apaꞌidigaa ei fiwareiaa roꞌou, na iꞌigainaa roꞌou Jesus, “Tani hamuꞌou fiwarei ba lomi hamona paꞌi faraa pidaua? Ana hamotapoꞌo fanunuꞌapaꞌia? Na waiwai tabaa hamuꞌou? 18Hamona paꞌi pudaa hamuꞌou ma ana lomi hamonaꞌu fanunupaꞌi ma na paꞌi adiaa hamuꞌou ma ana lomi hamonaꞌu guaipaꞌi? Ma ana lomi hamonaꞌu nonominia? 19Ei a bidigedigeaa haipaniei faraa pidaua aꞌa ei haipani pufabaꞌa, hefiga pa na pepesu aꞌa ei masii faraa pidaua hamona tonia?”
Rona ware, “Hefua ma guapalo.”
20“Ma ei a bidigedigeaa ei olorompalo faraa pidaua aꞌa ei gunaroa pufabaꞌa, hefiga pa na pepesu aꞌa ei masii faraa pidaua hamona tonia?”
Rona ware ba, “Olorompalo.”
21Ina warenaa aꞌa roꞌodu ba, “Ana hamotapoꞌo apaꞌia?”
Hemea Pudawerai Yei Bethsaida nawe Fanunupaꞌi
22Rona sufudai Bethsaida ma hefiꞌa ramaꞌa, rona dugamii hemea pudawerai aꞌa Jesus ma iꞌigifaweꞌi aꞌana ba inei idoia. 23Na tauaa panii mei pudawerai ma noduginaa hia auguu fei gufu. I huwidigaa pudaa mei ramaꞌa ma audigaa panina pafona, Jesus na iꞌigai, “Ona fanunupaꞌi hepalo manumanu?”
24Na aranaa paꞌudu ma ware, “Na fanunupaꞌi ramaꞌa; rona fafanunu aleꞌei haihai, rona tatalai.”
25Jesus na augaa panina hepoadiai pudaa mei ramaꞌa. Siꞌei, fei pudana na wera ma na fanunupaꞌi ma fanunufarawanipaꞌaa minaa ei manumanu. 26Ba i alohadiweꞌidinia humuna, Jesus na ware, “Apuna famaua gufu.” [w]
	[w] 8:26 Hefiꞌa neꞌia ba Apuna wi warefanaa hemea i gufu

Peter na Ware ba Jesus, Hia Mei Christ
(Matthew 16:13-20; Luke 9:18-21)
27Jesus ma ei otalai nenerana, rona aununaa ei gufu papaa Caesarea Philippi. I maꞌaa tala, ina iꞌiginaa roꞌodu, “Ei ramaꞌa, rona ware ba yau hini?”
28Rona ware, “Hefiꞌa, rona ware ba yoi John, mei Pudugufaia; hefiꞌa ba Elijah; ma hefiꞌadiai ba hemea ei mamamaꞌa.”
29Ina iꞌigai, “Ma hamuꞌou? Hamona ware ba yau hini?”
Na ware Peter ba, “Yoi, mei Christ.” [x]
30Jesus na aweinaa roꞌodu ba roneiꞌaa warefanaa nemea ba hia hini.
	[x] 8:29 O, Messiah. “Mei Christ” (Greek) ma “mei Messiah” (Hebrew) hanuu guapaloei ba “Mei rona ipinaa tabana pao.”

Jesus na Wareꞌaugaa fei Maꞌeana
(Matthew 16:21-28; Luke 9:22-27)
31I dii, na feroinaa roꞌodu ba mei Naꞌuu Ramaꞌa, neipaꞌaa tonaa fiꞌina aꞌa watauda manumanu ma roꞌaa ofadugia ei bauaniaa gufu, ei famamoaa humuu mei Haidaa mawe ei feroiaa law. Ma hefiꞌa, rowe foꞌafamaꞌeia ma nenee oduai arewaa, i asiꞌadiai. 32Ina faꞌarewaiaa feni ma Peter na dugitataꞌainia ma warehotaꞌia.
33Maꞌuaa i momoꞌai ma fanununaa ei otalai nenerana, na hotaꞌaa Peter, “Dinaa neneu, Satan! Lomi ona paꞌi naranaramu aꞌa ei manumanuu mei Haidaa, maꞌuaa ei manumanuu ramaꞌa.”
34Ma ina haronaa aꞌana fei gupuu ramaꞌa mawe ei otalai nenerana ma ware ba, “Hini ba i nenerau, inei rawaꞌaꞌafai aꞌa ei nunumiana, tonaa fei hawafolona ma nenerau. 35Uaa hini ba i panarofaa fei harenuana, [y] iwe paꞌai maꞌuaa, hini i fapaꞌainaa fei harenuana aꞌau ma aꞌa fei rawaniꞌa warea, i tela. 36Tamanu rawaniꞌana nabaa hemea i tonaa minaa feni malagufu maꞌuaa na fapaꞌainaa fei harenuana? 37O, tamanu i fania hemea ba i filoginia aꞌa fei harenuana? 38Nabaa nemea na mamafa aꞌau ma ei wareau laloo feni au taweni, feni rona fiharoharoipaꞌai ma pepesu aꞌa ei maumau hafelo, te, ana iwe mamafa aꞌana mei Naꞌuu Ramaꞌa ena na nomai wagii fei haweraa mei Amana fipui aꞌa ei apunaia aloꞌalo.”
	[y] 8:35 Hanuna warea Greek ba faweweni, o laloo naranara; v. 36 anaa.

 
9
1Ma ina warenaa aꞌa roꞌou aleꞌei ba, “A warefaꞌuai aꞌa hamuꞌou. Hefiꞌa eni ro ufalarai yeni, roꞌadoꞌo fanunuaa fei haparaiaa mei Haidaa na nofininaree fei faufau, nene rowe maꞌe.”
Fei Hudi Unuu Jesus na Filogii
(Matthew 17:1-13; Luke 9:28-36)
2Nenee oloroa arewaa Jesus na nodugaa Peter, James ma John. Ma uniaa roꞌou, rona faneaa hepalo tarea maugeni. Yei, i maꞌaa roꞌodu, na filogii fei maumauna. 3Fei lawalawana namina poꞌi agime. Fei poꞌiana, lomi na fipupuduinaa eni fesuaa hemea yeni malagufu. 4Laguna faꞌarewa pudaa roꞌodu Elijah ma Moses ma laguna fiwarewarei aꞌa Jesus.
5Peter na warenaa aꞌa Jesus, “Rabbi, na rawani ba oꞌou yeni. Ina rawani ba haiꞌodu bigiꞌaa odumanu pale. Hepalo yoi, hepalo Moses ma hepalo Elijah.” 6(Lomi ina aida ba i wareaa tamanu. Ronamina maꞌaufafelo).
7Ma, hepalo papalei na sufudaimai ma hawaipaꞌainaa roꞌodu ma hepalo lao na warerai aꞌa fei papalei: “Simeni, meni Naꞌuu, meni yau na haguia. Guainia!”
8Ana ei ua ma roꞌaa fifanunui, lomi hemeadiai ramaꞌa aꞌa roꞌou, uniaa Jesus.
9Ei roi upugio aꞌa fei maugeni, Jesus na warefaweꞌi aꞌa roꞌodu ba roneiꞌaa warefanaa nemea ei rona fanunuia hawina na asiꞌadii aꞌa fei maꞌea mei Naꞌuu Ramaꞌa. 10Ronaꞌo toꞌuaia aꞌa roꞌodu ma fiwarewarei ba tamanu hanuu fei asiꞌana aꞌa fei maꞌea.
11Ma rona iꞌiginia ba, “Tani ei feroiaa Law, roꞌaa ware ba rawarawa nei nomai, Elijah?”
12Jesus na ware, “Paꞌaa faꞌua ba neidoꞌo nomai Elijah ma pagihadiweꞌinaa minaa ei manumanu. Tani roꞌaa neꞌinia ba mei Naꞌuu Ramaꞌa neimina tonaa fiꞌina ma hararasia? 13Maꞌuaa a warefanaa hamuꞌou ba na nodigimai Elijah ma rona bigiꞌia aꞌana minaa ei manumanu aleꞌei nunumiaa roꞌou, ana aleꞌei ro neꞌinia.”
Fei Walaꞌanaa fei Spiriti Hafelo aꞌa mei Baduu Wawane
(Matthew 17:14-20; Luke 9:37-43a)
14Roꞌaa nomai, rona fanunupaꞌaa ei feroiaa Law, roi fiharenii aꞌa hefiꞌadiai otalai nenera ma hefa baua gupuu ramaꞌa. 15Ana ei roꞌaa fanunupaꞌaa Jesus minaa ei ramaꞌa, rona baꞌarofofafelo ma ponisuafinia.
16Ina iꞌigai, “Tamanu ei fihareniaa hamuꞌou aꞌa roꞌou?”
17Na ware hemea dupuaa roꞌodu, “Mena feroia, una dugamii meni naꞌuu, baduu wawane, meni na waduꞌia pigea. Ma fei pigea, na fafanaonaa laona ma lomi na wareware. 18Ena inafaneꞌo guafia, na bainafaꞌinia malagufu. Ina pugapugaa poana, fiꞌuꞌuinaa difona ma na waiwai ununa. Una iꞌigainaa ei otalai neneramu ba ronei fawalaꞌania maꞌuaa lomi rona hawia.”
19Jesus na ware, “Hamuꞌou ena ramaꞌaa taweni, lomi na weꞌi naranaraa hamuꞌou. Ipoꞌo pedu nahaiga fena maumau hamuꞌou aleꞌena? Dugifanamiau mena baduu.”
20Siꞌei, rona dugialao ma i fanunupaꞌaa Jesus fei pigea, maduare ua na faꞌaꞌerapurapuaa unuu mei baduu. Ina pasinaa malagufu, weloweloi ma na pugapugaa poana.
21Jesus na iꞌigainaa mei amaa mei baduu, “Figa malaa gutanana aleꞌeni?”
Ina ware, “Ena ifi badui 22nopaꞌamii wagieni, inaꞌo suminia hafi o ranu ba i foꞌafamaꞌeia. Maꞌuaa nabaa ona hawia ba o bigiꞌaa heꞌa manumanu, te, faloloaꞌinaa haiꞌou ma hadumaa haiꞌou.”
23Jesus na ware, “Ei wareamu ba, ‘Nabaa una hawia’? Minaa ena manumanu na maꞌatalaa aꞌa hini na weꞌi naranarana.”
24Ana ei ua, mei amaa mei baduu na haroharo ba, “Na weꞌi naranarau. Hadumau aꞌa feni naranarau, fena lomi na weꞌi!”
25Ma i fanunuia Jesus ba roi ponimai fawelei aꞌana, ei watauda ramaꞌa, na warehotaꞌaa fei spiriti hafelo, [z] “Mena pigea, mena lotoo adia ma umuloo, a warefanio, walaꞌamai aꞌana ma oneiꞌawe waduꞌaidinia.”
26Fei pigea na aimemewai, na faꞌaꞌerapurapuaa ununa ma walaꞌaa. Mei baduu na fafanunu aleꞌena hemea maꞌea. Siꞌei, watauda, rona ware ba, “Ina maꞌe.” 27Maꞌuaa Jesus na tauaa panina, faꞌufalaginia ma ina ufalarai.
28I waduꞌaidiginaa fei humu Jesus, ei otalai nenerana, rona iꞌiginia ei uniaa roꞌodu, “Tani lomi haiꞌouna fawalaꞌapaꞌia?”
29Ina ware, “Fena maumau aleꞌena, i noꞌuamai aꞌa fei lafulafua.” [aa]
	[z] 9:25 Warea Greek spiriti loloaa
	[aa] 9:29 Hefiꞌa neꞌia ba lafulafua ma fabaoa


idboooknodeJesus na Waredinaa fei Maꞌeana
(Matthew 17:22,23; Luke 9:43b-45)
30Rona diꞌininaa fawelei ma talaifaloginaa Galilee. Jesus lomi na nunuminaa nemea ba nei aida ba roꞌou hitani, 31uaa fi feroinaa ei otalai nenerana. Na warenaa aꞌa roꞌodu, “Mei Naꞌuu Ramaꞌa, rowe aloia aꞌa ramaꞌa. Rowe foꞌafamaꞌeia ma nenee oduai arewaa iwe asiꞌaa.” 32Maꞌuaa lomi na arewa aꞌa roꞌodu ei hanuiana ma rona maꞌau ba roꞌaa iꞌiginia hefei.
Hini na Bauanai?
(Matthew 18:1-5; Luke 9:46-48)
33Rona dinamii Capernaum ma laloo fei humu, ina iꞌiginaa roꞌodu, “Tamanu fei fihareniaa hamuꞌodu i maꞌaa tala?” 34Maꞌuaa ronamina babanini. Uatani, yei maꞌaa tala rona fiharenii ba hini i bauanai.
35Jesus na guta ma harofaa ei hefua ma helagui ma na ware ba, “Hini i nunuminia ba hia rawarawa, neipaꞌaa oanaa mugi ma nafii aꞌa minaa ei ramaꞌa.”
36Ina dugaa hemea baduu pusuꞌo ma faꞌufalaginia dupuaa roꞌou. Ma aꞌa guapaloei panina na poroꞌaa mei baduu ma warenaa aꞌa roꞌou, 37“Aꞌa fei harau, hini i taufagutanaa hemea baduu pusuꞌo aleꞌeni meni, ina taufagutanau. Ma hini i taufagutanau, abaa fi taufagutanau, maꞌuaa mei na aloagiau.”
Mei Lomi na Fadugeaa Oꞌou, Hia aꞌa Oꞌodu
(Luke 9:49,50)
38Na ware John, “Feroia, haiꞌouna fanunupaꞌaa hemea na fawalaꞌanaa ei pigea wagii fei haramu ma haiꞌouna ware aꞌana ba nei pedu, uaa hia, abaa hemea oꞌodu.”
39Na ware Jesus, “Apuna pauniana. Lomi hemea i bigiꞌaa hepalo foigia aꞌa fei harau ma hinene, i warefafeloau aꞌa hepalo manumanu. 40Uaa hini loꞌe na fadugeaa oꞌodu, hia aꞌa oꞌou. 41A warefaꞌuai aꞌa hamuꞌodu ba hini i fanio hepalo baraa ranu wagii fei harau, uaa yoi aꞌa Christ, paꞌaa lomi ba iwe paꞌai fei ponoꞌana.
Ona Fapasiaa Hemeadiai aꞌa fei Hafeloꞌa
(Matthew 18:6-9; Luke 17:1,2)
42“Hini i susuaninaa nemea eni baduu pusuꞌo, nemea na weꞌi naranarana aꞌau, na rawani ba roꞌaa habeꞌaa huaa mei ramaꞌa mei aꞌa hepalo baua mugoo ma famomoguia agi. 43Naꞌaa fei panimu i fafeloio, lafigifamosuia. Na rawaninio ba onei paꞌi hepalo ua pani ma paꞌi harenuamu laraa fei ba o paꞌi guapalo pani ma dinaa aꞌa fei hafi lomi i peretoo. 44 [ab]45Ma naꞌaa fei pinemu na fafeloio, lafigifamosuia. Na rawaninio ba o waduꞌaitonaa fei harenua lomi i pedutoo fininaa afetoaa pinemu aꞌa fei gufu pafea laraa fei ba o paꞌi guapalo pinai ma i guꞌaio fei hafi lomi i peretoo. 46 [ac]47Ma naꞌaa fei pudamu na fafeloio, wenuꞌia. Na rawaninio ba o waduꞌainaa fei haparaiaa mei Haidaa aꞌa hepalo ua puda laraa fei ba ona paꞌi guapalo puda ma dinaa fei hafi lomi i peretoo. 48Yei,
“‘ei waꞌawaꞌaa roꞌodu, lomi roꞌaa maꞌetoo,
ma fei hafi, lomi i peretoo.’
49Minaa ei ramaꞌa, roꞌaa agiꞌagia aꞌa fei hafi.
50“Fei agi na rawani maꞌuaa, nabaa i paꞌai fei agiꞌagiana, o faꞌagiꞌagi batanaidinia? Nei paꞌi agi laloo iaa hamuꞌou ma hamonei gutafirawanii ua.”
	[ab] 9:44 Hefiꞌa neꞌia ba peretoo, 44 yei / “‘waꞌawaꞌaa roꞌou, lomi na maꞌe, / ma fei hafi lomi i peretoo.’
	[ac] 9:46 Hefiꞌa neꞌia ba peretoo, 46 yei / “‘waꞌawaꞌaa roꞌou, lomi na maꞌe, / ma fei hafi lomi i peretoo.’

Fiꞌalagia
(Matthew 19:1-12; Luke 16:18)

1Jesus na diꞌininaa fei gufu fei ma na dinaa fawelei malalaa Judea talawaꞌaa fei Jordan. Ma rona nodimai aꞌana hefiꞌa gupuu ramaꞌa ma aleꞌei maumauna ranimai, na feroinaa roꞌodu.
2Roꞌaa nomai hefiꞌa Pharisee ba roꞌaa mania, rona iꞌigai, “Na rawani aꞌa fei law ba nemea wawane i disuminaa mei harona?”
3Ina ware, “Tamanu ei di warefaweꞌiaa Moses aꞌa hamuꞌodu?”
4Rona ware, “Moses na ugainia ba nemea i neꞌinaa hepalo neꞌia ma alofatatalainaa mei harona.”
5Jesus na ware, “Siꞌei ba na waiwai tabaa hamuꞌou, Moses na neꞌifanaa hamuꞌou feni law feni. 6Maꞌuaa eni i mamara feni malagufu, mei Haidaa ‘na bigiꞌaa lagua—wawane ma pifine.’ 7Siꞌeni paꞌafina ba hemea wawane, i diꞌininaa amana ma inana ma fihupuꞌai aꞌa harona [ad]8ma laguꞌawe pigioinaa hepalo. Siꞌei, fai lomi ba lagua helagui maꞌuaa hemea. 9Hee, tamanu mei Haidaa na fihupuꞌinia, nemea neiꞌaa alagia.”
10Ma roꞌaa gutadiai laloo humu, ei otalai nenerana, rona iꞌigainaa Jesus aꞌa fei. 11Ina ware, “Naꞌaa hemea wawane i suminaa harona ma lalainaa nemeadiai pifine, ina fiharoharoipaꞌai aꞌana. 12Ma nabaa mei pifine i disuminaa mei harona ma lalaidinaa nemea wawane, ina fiharoharoipaꞌai.”
	[ad] 10:7 Hefiꞌa neꞌia mina lomi na paꞌi ma fihupuꞌai aꞌa harona.

Ei Baduu mawe Jesus
(Matthew 19:13-15; Luke 18:15-17)
13Ei ramaꞌa, roi dugalao ei baduu aꞌa Jesus ba nei idoaa roꞌodu, maꞌuaa ei otalai nenerana, rona pauninaa roꞌodu. 14I fanunuia aleꞌei Jesus, lomi napoꞌo niꞌeniꞌe. Na warenaa aꞌa roꞌodu, “Fanoramii roꞌodu aꞌau ma apuna pauninaa roꞌodu, uaa fei haparaiaa mei Haidaa, gufuu ena mau ramaꞌa aleꞌeni eni baduu. 15A warefaꞌuainia aꞌa hamuꞌodu ba hini lomi i tonaa fei haparaiaa mei Haidaa aleꞌei hemea pusuꞌo baduu, lomi ba iwe waduꞌai.” 16Ma ina poroꞌaa ei baduu, augaa panina pafoo roꞌodu ma haweginaa roꞌodu.
Mei Baubara na Paꞌi Watauda Manumanu
(Matthew 19:16-30; Luke 18:18-30)
17Ma ba i aunu Jesus, na ponimai aꞌana hemea, na fapasiꞌunaa duꞌuna i maꞌana ma iꞌigai, “Mena rawaniꞌa feroia, apaꞌaa bigiꞌaa tamanu ba a tonaa fei harenua lomi i pedutoo?”
18Na ware Jesus, “Tani o ware ba yau rawaniꞌa? Lomi hemea rawaniꞌa, uniaa mei Haidaa. 19Ona aida fei Law: Apuna foꞌafamaꞌe, apuna fiharoharoipaꞌai, apuna fafanao, apuna uꞌusifi, apuna susuani ma onei guainaa wareaa amamu ma inamu.”
20Ina ware, “Mena feroia, minaa ena, namina fanimaꞌaia ena ui badui nopaꞌamii wagieni.”
21Jesus na fanununaa aꞌana ma na haguia. Ina ware, “Hepalo manumanu otaa paꞌi. Nowau, aloaa minaa ena manumanu ona paꞌi ma fanaa ena lomi rona paꞌi ma owe paꞌi fananamaiaa manumanu i gufu pafea. Ma ona bigidigia, nomai ma nenerau.”
22Aꞌa ei, na nafaꞌaa paruna. Na aunutonaa faloloaꞌiana uaa na paꞌi watauda manumanuna.
23Jesus na diarai ma warenaa aꞌa ei otalai nenerana, “Na paꞌaa waiwai aꞌa ei rona paꞌi watauda manumanu ba roꞌaa waduꞌai aꞌa fei haparaiaa mei Haidaa!”
24Ei otalai nenerana, rona baꞌarofo aꞌa ei wareana. Maꞌuaa Jesus na warediai, “Ena naꞌuu, a warefanaa hamuꞌodu ba napaꞌaa waiwai waduꞌaiaa fei haparaiaa mei Haidaa! [ae]25Na maduta aꞌa fei camel ba i waduꞌaipaꞌi laloo fei maꞌahiꞌu laraa mei i paꞌi watauda manumanu ba i waduꞌainaa fei haparaiaa mei Haidaa.”
26Ei otalai nenerana, rona baꞌarofoꞌapoidiai ma fiwarewarei, “Naꞌaa aleꞌei, hini i tela?”
27Jesus na fanununaa aꞌa roꞌou ma ware, “Aꞌa ramaꞌa, lomi na maꞌatalaa maꞌuaa, abaa aleꞌei aꞌa mei Haidaa, uaa minaa ena manumanu, rona maꞌatalaa aꞌana.”
28Peter na warenaa aꞌana, “Haiꞌounamina rawaꞌaꞌafinaa minaa ei manumanu ba haiꞌou nenegio.”
29Jesus na ware, “A warefaꞌuai aꞌa hamuꞌodu, hini i diꞌininaa humuna, o lofuna, o agina, o inana, o amana, o naꞌuna, o ei poduna, uaa ba i nenerau ma fei rawaniꞌa warea, 30i tonaa aleꞌena hefa puꞌudiai aꞌa feni au feni (ei humu, lofu, agi, ina, naꞌu ma podu-maꞌuaa ei haperararaia ro nofinimai aꞌa eꞌei) ma wagii fei au i nomai roꞌaa tonaa fei harenua lomi i pedutoo. 31Maꞌuaa watauda, ena roꞌou rawarawa, roꞌawe dinaa nene ma ena mugi, roꞌawe oanaa maꞌa.”
	[ae] 10:24 Hefiꞌa neꞌia ba napaꞌaa waiwai aꞌa ena rona au naranaraa roꞌou aꞌa ei mugoo poꞌi!

Jesus na Waredinaa fei Maꞌeana
(Matthew 20:17-19; Luke 18:31-34)
32Roꞌei talainaa Jerusalem, Jesus na aimaꞌa ma ei otalai nenerana, rona maduofo maꞌuaa ei ramaꞌa, ei roꞌaa nenegia, rona maꞌau. Na dugiꞌuꞌuginaa ei hefua ma helagui ma na warefanaa roꞌodu tamanu rowe bigiꞌia aꞌana. 33Ina ware, “Oꞌaa dinaa Jerusalem ma mei Naꞌuu Ramaꞌa, rowe fifaninia panii ei famamoaa humuu mei Haidaa ma ei feroiaa law. Rowe dududuia ba nei maꞌe ma fifaninia aꞌa ei Gentile 34ma rowe hararasinia, huwia, hafugia ma foꞌafamaꞌeia. Nenee oduꞌai arewaa iwe asiꞌaa.”
Fei Iꞌigaiaa James ma John
(Matthew 20:20-28)
35Siꞌei James ma John, laguei naꞌuu Zebedee, laguna dinamii aꞌana. Laguna ware, “Mena feroia, haiguna nunuminio ba onei bigiꞌia aꞌa haigua fei iꞌigaiaa haigua yoi.”
36Ina iꞌigai, “Tamanu fei ba a bigiꞌia aꞌa hamugua?”
37Laguna ware, “Onei fagutanaa hemea haigua i pepei maꞌaumu ma hemea, i pepei mauwimu aꞌa fei haweramu.”
38Na ware Jesus, “Lomi hamuna apaꞌaa tamanu ena hamuꞌei iꞌigainia. Haa, hamuꞌaa hunupaꞌia fei bara, fei una hunumia ma hamuꞌaa pudugufaipaꞌi aꞌa fei pudugufaiaa fiꞌia, fei una pudugufai wagina?”
39Laguna ware, “Haiguna hawia.”
Na ware Jesus, “Hamuꞌaa hunupaꞌia fei bara, fei ba a hunumia ma pudugufaipaꞌi wagii fei pudugufaia yau na pudugufai wagina, 40maꞌuaa fei ba hamuꞌaa guta pepei maꞌau o mauwiu, abaa manumanuu ba a ugainia. Ei gutana ei, na udediginaa gutaa ei ramaꞌa ei rowe tonia.”
41Roꞌaa guainia ei hefua, rona siba aꞌa James ma John. 42Na harofipuinaa roꞌou Jesus ma ware, “Hamona aida ba ei paꞌaa famamoaa ei Gentile, rona fasuinaa ei maroaa roꞌou ma ei paniaa panii roꞌou, ana rona fasuinaa roꞌou. 43Abaa aleꞌei aꞌa hamuꞌodu maꞌuaa, hini ba i bauanai aꞌa hamuꞌou, inei nafii aꞌa hamuꞌou 44ma hini ba i rawarawai, inei humuwai minaa ei ramaꞌa. 45Uaa ena i nomai mei Naꞌuu Ramaꞌa, ana abaa ronei nafii aꞌana maꞌuaa ba hia, nafi ma ba i fanaa fei harenuana aleꞌena ponoponoo watauda.”
Bartimaeus, mei Pudawerai na Fafanunupaꞌi
(Matthew 20:29-34; Luke 18:35-43)
46Rona dinamii Jericho ma ba roꞌaa diꞌininaa fei gufu Jesus ma ei otalai nenerana fipuinaa fei baua gupuu ramaꞌa, hemea pudawerai, harana Bartimaeus (mei naꞌuu Timaeus, baduu wawane) na gutanoinoi papaa fei tala. 47Ma i guainia ba fi nomai Jesus, mei Nazareth, na unaꞌaa ma haroharo, “Jesus, mena Naꞌuu David, faloloaꞌinau!”
48Watauda na hotaꞌia ma ware ba nei babanini maꞌuaa na haroharoꞌa-poidiai, “Mena Naꞌuu David, faloloaꞌinau!”
49Jesus na u ma ware, “Harofia.”
Siꞌei, rona haronaa aꞌa mei pudawerai ba, “Onei niꞌeniꞌe! Ufalarai! Ifi harofio!” 50Na suminaa fei hawana, na palaꞌarofonaa pinena ma dinamii aꞌa Jesus.
51Na iꞌiginia Jesus, “Tamanu nunumiamu ba a bigiꞌia aꞌamu?”
Mei pudawerai na ware, “Rabbi, nunumiau ba a fanunupaꞌi.”
52Na ware Jesus, “Nowau. Fena weꞌiaa naranaramu na farawaninio.” Ana ei ua, na fafanunupaꞌi ma na talaineneraa Jesus wagii fei tala.
Fei Baua Niꞌeniꞌea aꞌa fei Waduꞌaiana
(Matthew 21:1-11; Luke 19:28-40; John 12:12-19)

1Roꞌaa rafiꞌinaa Jerusalem ma dinamii Bethphage ma Bethany yei Maugeni Olive, Jesus na aloaa helagui otalai nenerana 2ma na ware aꞌa lagua, “Dinawii aꞌa fena gufu i maꞌaa hamugua ma ena hamuna waduꞌai, hamuꞌawe fanunupaꞌaa hepalo baubara donkey, rona habeꞌia yena, fei lomi hemea na u poni pafona. Alagia ma foraiamai yeni. 3Ma naꞌaa nemea i iꞌigainaa hamugua ba, ‘Tani hamuꞌaa bigiꞌaa feni?’, warefania, ‘Mei Fasu na nunuminia ma lomi i madii iwe alohadiweꞌinamai.’”
4Laguna aunu ma laguna paꞌaa fei baubara donkey yei ano, i maꞌaa tala, rona habeꞌia aꞌa fei talaa wawaduꞌi. Laguꞌaa alagia, 5hefiꞌa rona ufalarai yei, rona iꞌigai, “Tani hamuꞌaa alaraa fena baubara donkey?” 6Laguna ware ana aleꞌei ei wareaa Jesus aꞌa lagua. Ma lomi rona papaꞌaa lagua. 7Ma laguꞌaa foraialoo fei baubara donkey aꞌa Jesus ma suminaa ei hawaa lagua pafona, ina guta pafona. 8Watauda, rona hafeninaa ei hawaa roꞌodu i tala ma hefiꞌa, rona hafeninaa ei raraa haihai, ei balaiaa roꞌou podu. 9Ei rona aimaꞌa ma ei rona nenegia, rona haroharo,
“Hosanna!” [af]
“Haweginaa mei i nomai aꞌa fei haraa Mei Fasu!”
10“Haweginaa fei haparaiaa mei amaa oꞌou David, fei fi nomai!”
“Hosanna i pafea!”
11Jesus na waduꞌainaa Jerusalem, dinaa aꞌa fei humuu mei Haidaa ma didiarainaa minaa ei manumanu. Ma siꞌei ba namina fafidii, na asiꞌaa ma aunufipui aꞌa ei hefua ma helagui, dinaa Bethany.
	[af] 11:9 Warea Hebrew. Hanuna doꞌo famaꞌa ba “tela!” I dii, nawe oanaa hepalo warea udugia; v. 10 anaa

Ina Umuaa fei Haihai Figi
(Matthew 21:18,19)
12Fei arewaa augu ei roi diꞌininaa Bethany, na bao Jesus. 13Ina fanunupaꞌaa hepalo haihai figi, na raua maꞌida, namina habe mamaugi. Siꞌei, na aunu ba i maꞌa ba na paꞌi fuana, o lomi. I nopaꞌalao, na maꞌapaꞌia ba lomi fuana, uaa abaa au fuaiaa ei figi. 14Siꞌei, ina warenaa aꞌa fei haihai, “Lomi nemea ba i hananadinaa fuamu.” Ma ei otalai nenerana, rona guainia ei fi ware.
Jesus na Famamaꞌaa fei Humuu mei Haidaa
(Matthew 21:12-17; Luke 19:45-48; John 2:13-22)
15Roꞌaa paꞌaa Jerusalem, Jesus na waduꞌainaa malalaa fei humuu mei Haidaa. Ma na unaꞌateteaa ei ponoponoꞌa ma ei aloꞌaloa yei. Ina hadupoponainaa ei tawaa ei filogia mugoo poꞌi ma ei gutanaa ei roi alo pune, 16ma na apunainia ba nemeadiai neiꞌaa talaiꞌailao i malalaa fei humuu mei Haidaa ma notonaa ei manumanuu aloa. 17Ma ei fi feroinaa roꞌou, ina ware, “Haa, lomi rona neꞌinia ba:
“‘Fei humuu, roꞌawe roroinia ba
hepalo humuu lafulafua aꞌa minaa ei gufu pedu’?
Maꞌuaa hamuꞌou, hamona fafaia aleꞌena ‘oꞌopaꞌai ena fafanao.’”
18Ei famamoaa humuu mei Haidaa ma ei feroiaa law, rona guainaa fei ma unaꞌaa ma labaginaa hepalo tala ba roꞌaa foꞌafamaꞌeia, uaa rona mamaꞌau aꞌana, hamatee minaa fei gupuu ramaꞌa, ronamina malefa aꞌa ei feroiana.
19I nofafilao, rona [ag] asiꞌaa aꞌa fei baua gufu.
	[ag] 11:19 Hefiꞌa neꞌia mina ba hia

Na Hole fei Haihai Figi
(Matthew 21:20-22)
20Mafufuo, ei roi talailao, rona fanunupaꞌaa fei haihai figi namina maꞌepaꞌai, ei warana amaꞌanaa noꞌuna. 21Na nonominia Peter ma na warenaa aꞌa Jesus, “Rabbi, maꞌaia! Fei haihai figi, fei ona umuia, na maꞌe!”
22Jesus na ware, “Narafaweꞌi [ah] aꞌa mei Haidaa. 23A warefaꞌuai aꞌa hamuꞌou, nabaa nemea i warenaa aꞌa fei maugeni aleꞌei ba, ‘Aunu, wi siminaa ana yoi agi,’ ma lomi na hamamagua fei naranarana maꞌuaa napaꞌaa weꞌi naranarana ba fei wareana i bigipaꞌi, iwe bigipaꞌi aꞌana. 24Siꞌei, a warefanaa hamuꞌou ba tamanu iꞌigiaa hamuꞌou wagii fei lafulafua, narafaweꞌi ua ba hamona todigia ma iwe oanaa manumanuu hamuꞌou. 25Ena hamona ulafulafu ma naꞌaa hamona paꞌi pidawaiaa hamuꞌou aꞌa nemeadiai, futoaa hafeloꞌana ba mei Amaa hamuꞌou pafea ana i futoaa ei hafeloꞌaa hamuꞌou.” 26 [ai]
	[ah] 11:22 Hefiꞌa neꞌia mina ba Nabaa ona narafaweꞌi
	[ai] 11:26 Hefiꞌa neꞌia ba ei hafeloꞌaa hamuꞌou. 26 Maꞌuaa naba lomi hamona futoaa hafeloꞌaa nemeadiai, ana lomi ba mei Amaa hamuꞌou pafea i futoaa ei hafeloꞌaa hamuꞌou.

Rona Iꞌigainaa fei Foraforaa Jesus
(Matthew 21:23-27; Luke 20:1-8)
27Rona hadiweꞌidimai Jerusalem ma ei fi tatalai Jesus i malalaa fei humuu mei Haidaa, ei famamoaa humuu mei Haidaa, ei feroiaa law ma ei bauaniaa gufu, rona nomai aꞌana. 28Rona iꞌigai, “Aꞌa tamanu forafora ba o bigiꞌaa eni manumanu eni? Ma fanaa hini yoi feni forafora ba oꞌaa bigiꞌia?”
29Jesus na ware, “Ana a iꞌigainaa hamuꞌou hepalo iꞌigaia. Doꞌo warefanau ma awe warefanaa hamuꞌou ba aꞌa tamanu forafora ba a bigiꞌaa eni manumanu. 30Fei pudugufaiaa John—norai pafea, o nomai aꞌa ramaꞌa? Ware fanau!”
31Rona fiwareinia dupuaa roꞌodu aleꞌei ba, “Nabaa o ware ba, ‘Norai pafea,’ iwe iꞌigai, ‘Ma tani lomi hamona nara ba faꞌua ei wareana?’ 32Maꞌuaa nabaa o ware ba, ‘Nomai aꞌa ramaꞌa’....” (Rona maꞌauaa ei ramaꞌa, uaa minaa ei ramaꞌa, rona nara ba John, paꞌaa mamamaꞌa.)
33Siꞌei, rona warefanaa Jesus, “Lomi haiꞌouna aida.”
Na ware Jesus, “Ana lomi a warefanaa hamuꞌou ba foraforaa hini fei a biginaa eni manumanu eni.”
Fei Warea Hanunuu ei Rona Bigi laloo fei Peꞌihapee Hemeadiai
(Matthew 21:33-46; Luke 20:9-19)

1Siꞌei, na warehanunuinaa ei wareana aꞌa roꞌodu: “Hemea na faroaa hefaa peꞌihape. Na nonoifaweloinia ma agifaa hepalo huapu ba i hapiꞌinaa ei wine ma faduaa hepalo tarea humuu fafanunu. Siꞌei, na fifaninaa aꞌa hefiꞌa ba roꞌawe ponoꞌia ma na aununaa aꞌa hepalo tatalaia. 2I paꞌaa fei au hufuꞌa, na aloaa hemea nafi aꞌa ei omaꞌamaꞌaa fei peꞌihape ba neiree to hefiꞌa fuaa peꞌihape aꞌa roꞌodu. 3Maꞌuaa rona panarofia, hafugia ma aloꞌuaia pani ua. 4Siꞌei, na alodinaa hemeadiai nafi aꞌa roꞌodu; ma mei ramaꞌa mei, rona hafugaa tabana ma fafeloia. 5Ina alodinaa hemeadiai ma mei ramaꞌa mei, rona foꞌafamaꞌeia. Ina aloaa wataudadiai; hefiꞌa roꞌodu, rona hafugaa roꞌou ma hefiꞌa, rona foꞌafamaꞌeaa roꞌou.
6“Na paꞌi hemea dufu ba i aloia, hemei naꞌuna, baduu wawane; mei paꞌaa haguna. Na aloia nenee minaa roꞌodu. Na ware aleꞌei ba, ‘Roꞌawe maꞌauaa mei naꞌuu.’
7“Maꞌuaa rona fiwarewarei ei omaꞌamaꞌaa fei peꞌihape ba, ‘Simeni, meni i tonaa feni peꞌihapee amana nabaa i maꞌe mei amana. O dii, o foꞌafamaꞌeia ma fei peꞌihape, i udenaa peꞌihapee oꞌodu.’ 8Siꞌei, rona panarofia, foꞌafamaꞌeia ma suminia auguu fei peꞌihape.
9“Tamanu naraa hamuꞌodu ba i bigiꞌia mei amaa fei peꞌihape? I nomai ma foꞌafamaꞌeaa ei omaꞌamaꞌaa fei peꞌihape ma i fanaa fei peꞌihape aꞌa hefiꞌadiai. 10Haa, loꞌe hamona igoaa feni neꞌia laloo fei Buꞌu Apuna ba:
“‘Fei mugoo, fei rona suminia ei fadufadua,
ana sifei, i oanaa fasuꞌufufugoi. [aj]
11Mei Fasu na bigidigaa feni,
ma namina fafanunufarawani pudaa oꞌodu’?”
12Siꞌei, rona lalabaginaa hepalo tala ba roꞌaa panaroboboꞌinia, uaa rona aida ba ifi warehanunuinaa roꞌodu, maꞌuaa rona mamaꞌau aꞌa fei gupuu ramaꞌa. Siꞌei, rona diꞌininia ma aunu.
	[aj] 12:10 O, i oanaa fafasuii fei fasuꞌufufugoi

Fani Mugoo Poꞌii Gavaman aꞌa Caesar
(Matthew 22:15-22; Luke 20:20-26)
13Hinene, rona aloaa hefiꞌa Pharisee ma ei maroaa Herod aꞌa Jesus ba ronei labaginaa tataa wareana. 14Rona dinamii aꞌana ma ware, “Mena feroia, haiꞌouna aida ba yoi hemea wanewanea. Lomi ona fafefenaa wareaa ei ramaꞌa, uatani, lomi ona nara ba roꞌou, ramaꞌa bata; maꞌuaa ona feroinaa fei talaa mei Haidaa aꞌa tamanu na faꞌuai. Na rawani ba o fani mugoo poꞌii gavaman aꞌa Caesar, o lomi? 15O fani, o, oneiꞌaa fani?”
Maꞌuaa Jesus na apaꞌidigaa ei wareꞌoniaa roꞌodu. Ina iꞌigai, “Tani hamuꞌou mania ba hamoꞌaa faꞌalabeꞌau? Tofanamiau hepalo denarius ma a maꞌaia.” 16Rona tonamai fei mugoo poꞌi ma na iꞌigainaa roꞌodu, “Hanunuu hini feni? Ma feni neꞌia, haraa hini?”
Rona ware, “Caesar.”
17Siꞌei, Jesus na warenaa aꞌa roꞌodu, “Fanaa Caesar ei manumanuna ma fanaa mei Haidaa ei manumanuna.”
Ma rona maduꞌofo aꞌana.
Lalaia wagii fei Au Asiꞌana
(Matthew 22:23-33; Luke 20:27-40)
18Siꞌei, ei Sadducee, ei rona ware ba lomi roꞌaa asiꞌaa ei maꞌea, rona nomai ma iꞌigainia hepalo iꞌigaia. 19Rona ware, “Mena feroia, Moses na neꞌifanaa oꞌodu ba nabaa nemea lofuu hemea i maꞌediꞌininaa mei harona maꞌuaa lomi naꞌuna, mei lofuu mei maꞌea nei lalainaa mei haroo mei maꞌea ma nei fuaifani naꞌuu mei lofuna. 20Te, na paꞌi oloromea filofui. Mei umaꞌua na lalai ma na maꞌe ma lomi naꞌuna. 21Mei umugina na lalainaa mei pifine, mei maꞌesuabea ma mei umugina, ana na maꞌe, lomi naꞌuna. Ana aleꞌei aꞌa mei faꞌoꞌoduiaa roꞌodu. 22Minaa ei oloromea, rona maꞌe ma lomi rona difuai baduu ma nene, ana nawe maꞌe mei pifine. 23Aꞌa fei au asiꞌanab haroo hini roꞌodu mei pifine? Te, minaa ei oloromea, rona lalainia?”
24Jesus na ware, “Tani, hamoꞌaa poapoai? Haa, lomi hamona apaꞌaa fei Buꞌu Apuna, o fei faufau mei Haidaa? 25Ena rona asiꞌaa ei maꞌea, lomi roꞌaa lalai o falalai; rowe aleꞌena ei aloꞌalo pafea. 26Ma aꞌa fei ba roꞌaa asiꞌaa ei maꞌea—haa, lomi hamona igoia aꞌa fei Buꞌuu Moses, ei i guꞌaguꞌa fei haihai, na warefania mei Haidaa, ‘Yau, mei Haidaniaa Abraham, mei Haidaniaa Isaac ma mei Haidaniaa Jacob’? 27Abaa hia Haidaniaa ei maꞌea, uaa Haidaniaa ei rona werawera. Hamonamina tatafafelo!”
Tamanu na Bauanai aꞌa fei Law
(Matthew 22:34-40; Luke 10:25-28)
28Na nomai hemea feroiaa law ma na guainaa roꞌodu, roi fiharenii. Na fanunupaꞌia ba Jesus na fanifarawani warea aꞌa ei iꞌigaiaa roꞌodu ma iꞌigainia, “Aꞌa minaa ei law, afaia na pafeainaa roꞌou?”
29Na ware Jesus, “Fei namina pafeai, sifeni: ‘Ena Israel, hamonei guainia, mei Fasu, mei Haidaniaa oꞌodu, hia hemea ua. [ak]30Haguaa mei Fasu, mei Haidaniamu aꞌa minaa ei naranaramu ma aꞌa minaa ei fawewenimu ma aꞌa minaa ei apaꞌamu ma aꞌa minaa ei faufaumu.’ 31Fei faguapaloana, sifeni: ‘Haguaa mei gufumu ana aleꞌei ona haguio.’ Lomi hepalodiai law na muainaa guapaloeni.”
32Na ware mei ramaꞌa mei, “Mena feroia, ona warepaꞌia. Na wanewane ei wareamu ba hemea ua Haidaa ma lomi hemeadiai maꞌuaa hia ua. 33Fei ba onei haguia aꞌa minaa ei naranaramu ma minaa ei apaꞌamu ma minaa ei faufaumu ma fei ba onei haguaa mei gufumu ana aleꞌei ona haguio na mua laraa fei faguꞌamu minaa ei manulelele ma minaa ei fana aꞌa Mei Haidaa.”
34I fanunuia Jesus ba mei ramaꞌa mei, na warepaꞌia aleꞌei ei iꞌigaiana, ina ware aꞌana, “Lomi ona raua aꞌa fei haparaiaa mei Haidaa.” Ma nenee fei, lomi nemea na lauguꞌai ba i iꞌiginia hefiꞌadiai iꞌigaia.
	[ak] 12:29 O, mei Fasu, mei Haidaniaa oꞌou, hia hemea ua Fasu.

Paꞌaa Naꞌuu Hini mei Christ?
(Matthew 22:41-46; Luke 20:41-44)
35Ei fi wareware Jesus yei malalaa fei humuu mei Haidaa, na iꞌigainaa roꞌou ba, “Tani roꞌaa ware ei feroiaa law ba Christ, [al] naꞌuu David? 36David, aꞌa fei faufau fei Spiriti Apuna, ana na ware:
“‘Mei Fasu na ware aꞌa mei Fasuu:
“Guta pepei maꞌauu
hawina una aunaa ena bidibidii unumu
haroo pinemu.” ’
37David, ana na ware ba mei ramaꞌa mei, hia ‘Fasu.’ Tani ei ba hia naꞌuu David?”
Fei baua gupuu ramaꞌa, rona guainia ma rona niꞌeniꞌe.
	[al] 12:35 O, Messiah

Jesus na Aweinaa Roꞌou aꞌa ei Feroiaa Law
(Matthew 23:1-36; Luke 20:45-47)
38Ei fi feroinaa roꞌodu Jesus na ware ba “Omaꞌaa hamuꞌodu aꞌa ena feroiaa law. Ronafaneꞌaida fareaa ena maleaa susu ma tatalai fawelei ronaꞌo aloꞌalo manumanu ba ronei fafanununaa roꞌou ei ramaꞌa. 39Ma tonaa ena gutaa ena bauana laloo ei synagogue ma aꞌa ena baua hananaa ronaꞌo guta aꞌa ei gutaa ena baua ramaꞌa. 40Rona faꞌamoaa humuu ei pifine maꞌesuabea ma ronamina lafulafu famalaa ba ei ramaꞌa, ronei fanunuaa roꞌodu. Ei ramaꞌa aleꞌei, roꞌawemina paꞌi fagianaa roꞌodu.”
Fei Fanaa mei Pifine Maꞌesuabea
(Luke 21:1-4)
41Jesus na gutaꞌomaꞌalao aꞌa fei bao mugoo poꞌi, fei ronaꞌo augaa ei fana lalona ma inaꞌo pupudainaa ei roꞌei au mugoo poꞌi aꞌa fei bao mugoo poꞌi i humuu mei Haidaa. Watauda, ei rona paꞌi watauda mugoo poꞌi, rona aufawatauda. 42Ma hemea pifine maꞌesuabea na nomai, lomi na paꞌi watauda mugoo poꞌina. Ina nomai ma augaa guapalo pusuꞌoro mugoo poꞌi, [am] puduna aleꞌena guapalo toea. [an]
43Jesus na harofamii ei otalai nenerana ma ware ba, “A warefaꞌuai aꞌa hamuꞌodu ba mei pifine mei, na watauda ei augana laraa ei augaa minaa ei ramaꞌa. 44Minaa ei ramaꞌa ei, rona fani aꞌa ei watauda manumanu rona paꞌi. Ma hia na aupedugaa maꞌidei hodihodiana.”
	[am] 12:42 Warea Greek guapalo lepta
	[an] 12:42 Warea Greek guapalo kodrantes

Jesus na Wareaa fei Wataꞌoꞌoaa fei Humuu mei Haidaa
(Matthew 24:1,2; Luke 21:5,6)

1Ei i asiꞌadiꞌininaa fei humuu mei Haidaa Jesus, hemea ei otalai nenerana na warenaa aꞌana, “Mena feroia, fanunulao! Poꞌo baua mugoo bata ei! Ana ronamina fananamai ei humu!”
2Jesus na ware, “Maꞌa, ena baua humu ena, paꞌaa lomi i ufalarai hepalo mugoo pafoo hepalodiai. Minaa ena mugoo ena, hefiꞌa ramaꞌa, roꞌawe fawataꞌoꞌonaa roꞌou pu.”
Ei Hafeloꞌa Manumanu ma ei Haperaraia
(Matthew 24:3-14; Luke 21:7-19)
3Ma i guta pafoo fei Maugeni Olive Jesus, i omaꞌanaloo fei humuu mei Haidaa, Peter, James, John ma Andrew, rona iꞌigifagiginia, 4“Warefanaa haiꞌodu ba i nomai nahaiga ei manumanu ei ma tamanu lalana ba na rafiꞌi fei au ba ei manumanu ei, ana i sufudaimai.”
5Jesus na warenaa aꞌa roꞌodu, “Omaꞌamaꞌa ba lomi nemea i sifiꞌaa hamuꞌou. 6Watauda, roꞌaa nomai aꞌa fei harau ma ware ba, ‘Yau hia,’ ma roꞌaa sifiꞌaa watauda. 7Ena hamona guainia ba i paꞌi fifoꞌaia ma ena uꞌuga ba roꞌei fifoꞌai, apuna maꞌaua. Ei manumanu aleꞌei nei paꞌaa nomai, maꞌuaa fei iaꞌiana ataa nomai. 8Ei baua gufu roꞌaa fifadugei ma hefiꞌa hapara anaa. I rerere feni malagufu ma i paꞌi mouabiabia aꞌa watauda gufu. Ena manumanu ena, aleꞌei ei rawarawa fiꞌiaa waninia.
9“Hamonei ofaweꞌi. Roꞌawe fifaninaa hamuꞌou aꞌa ei bauaniaa gufu ma roꞌaa hafugaa hamuꞌou laloo ei synagogue. Siꞌei ba hamona nenerau, hamowe ufalarai pudaa ena bauana ma ena hapara aleꞌena uꞌugaa hamuꞌou aꞌa roꞌodu. 10Fei rawaniꞌa warea idoꞌomina dipedunaa ena gufu. 11Ma ena rona panarofaa hamuꞌodu ma notonaa hamuꞌodu dududua, apuna naranara watauda ba hamoꞌaa wareaa tamanu. Wareꞌuaiaa tamanu na nomai naranaraa hamuꞌodu aꞌa fena au fena. Uaa, abaa hamuꞌodu ena hamona wareware, uaa fena Spiriti Apuna.
12“Hemea i aloaa mei lofuna aꞌa hefiꞌa ba ronei foꞌafamaꞌeia. Mei ama ana i bigiꞌia aleꞌei aꞌa mei naꞌuna. Ei baduu, roꞌaa unaꞌaa ma fadugeaa ei ama ma inaa roꞌodu ma aunaa roꞌou maꞌea. 13Minaa ei ramaꞌa, i bidibidi unuu roꞌodu aꞌa hamuꞌodu uaa yau ma hini i narafaweꞌi aꞌau nopaꞌaloo fei iaꞌiana, i tela.
Mei Hafeloꞌa
(Matthew 24:15-28; Luke 21:20-24)
14“Ma ena hamona fanunupaꞌaa mei ‘hafeloꞌa, mei ba i fafeloaa fei humuu mei Haidaa’ ba [ao] na oa laloo fei humu apuna—mei igoa nei apaꞌia—ena roꞌou yena Judea, ronei ponipaꞌainaa aꞌa ei maugeni. 15Nabaa nemea i pafoo humuna, ineiꞌaa uꞌupuwaduꞌai ba i to manumanu. 16Naꞌaa nemea yei laloo peꞌihape, ineiꞌawe bagua ba i tonaa fei hawaa uguna. 17Aꞌa ena arewaa ena, paꞌaa famamaꞌau aꞌa ena wareu ma ena roi fasusu baduu! 18Lafulafu ba fei au ponipaꞌaia neiꞌawe nomai laloo fei au baua maunu o lalarena, 19uaa laloo ena arewaa ena, i paꞌi baua hafeloꞌa. Ena baua hafeloꞌa ena, lomi na u paꞌi ei i famamaraa feni malagufu mei Haidaa nopaꞌamii wagieni ma loꞌe i fai paꞌidiai. 20Nabaa lomi i faweleguinaa ei arewaa ei mei Fasu, lomi nemea i tela maꞌuaa, siꞌei ba rona guta ei rafeiana, mei Fasu i faweleguinaa ei arewaa. 21Aꞌa fena au fena, nabaa i nomai nemea ma i ware aꞌamu ba, ‘Maꞌa, Christ, [ap] hia yeni,’ o ‘Hia simei’ apuna guainia. 22Uaa ena sifisifi Christ ma sifisifi mamamaꞌa, roꞌawe nomai ma bigiꞌaa ei hilala ma foigia ba roꞌaa sifiꞌaa ei apunaia naꞌaa na maꞌatalaa. 23Hamonei ofafaufau, uaa na warefanidigaa hamuꞌodu ei manumanu rotawe nomai.
	[ao] 13:14 ba hia, v. 29 anaa
	[ap] 13:21 O, Messiah

Fei Noramiaa mei Naꞌuu Ramaꞌa
(Matthew 24:29-31; Luke 21:25-28)
24“Nenee fei hafeloꞌa aꞌa ena arewaa ena,
“‘fei halo i roroma,
fei puda, lomi i fanaa fei weꞌaina;
25ei piꞌu, roꞌaa pasigai pumanugawe,
ei manumanuu haroo pafea, roꞌaa rerere.’ [aq]
26“Aꞌa fena au fena, ei ramaꞌa, roꞌawe fanunupaꞌaa mei Naꞌuu Ramaꞌa i norai pafoo ei papalei fininaa baua faufau ma hawera. 27Ma iwe aloaa ei aloꞌalona ma roꞌawe dugifipuipuinaa ena rafeiana aꞌa feni tadiweꞌaiaa feni malagufu, Rai, Hafaa, Oala ma Haraꞌuu aꞌa fena iaꞌiaa feni malagufu ma ena haroo pafea.
	[aq] 13:25 Isaiah 34:4

To Feroia aꞌa fei Haihai Figi
(Matthew 24:32-35; Luke 21:29-33)
28“Hamonei to feroia aꞌa fei maumau fei haihai figi: ena na sunaimai ei nusuna ma na paꞌi rauna hamona aidadii ba fei rai na rafiꞌi. 29Ana aleꞌena, hamona fanunupaꞌaa ena manumanu ena na sufudai, hamonei aida ba, na rafiꞌi, ana paꞌaa papaa fei gigei. 30A warefaꞌuai aꞌa hamuꞌou ba eni ramaꞌaa taweni [ar] paꞌaa lomi roꞌaa maꞌepedu, roꞌaa maꞌa minaa eni manumanu eni rona sufudai. 31Fei haroo pafea ma feni malagufu, laguꞌawe paꞌai, maꞌuaa fei wareau, paꞌaa lomi iwe paꞌaitoo.
	[ar] 13:30 O, ba eni mau ramaꞌa aleꞌeni, paꞌaa

Lomi Ona Aida fei Arewaa ma fei Au Noramiana
(Matthew 24:36-44)
32“Lomi hemea na apaꞌaa fei arewaa ma fei au. Ei aloꞌalo yei pafea ma mei Naꞌu, ana lomi rona aida, maꞌuaa uniaa mei Ama. 33Ofafaufau ma omaꞌamaꞌa. [as] Lomi hamona aida ba fei au fei, i nomai nahaiga. 34Aleꞌei hemea ba i tatalai rauaa. Na augaa ei nafina omaꞌamaꞌaa fei humuna. Na fani bigiꞌaa hememea ei nafina. Na warenaa aꞌa mei omaꞌaa fei gigei ba nei ofafaufau.
35“Siꞌei ba hamonei omaꞌamaꞌa, uaa lomi hamona aida ba nahaiga na hadiweꞌimai mei amaa fei humu, i nomai na fafi, o difaꞌuꞌu, na aꞌaroi fena aꞌaroo, o baꞌapanii arewaa. 36Nabaa i noꞌamai, lomi na rawani ba i nopoponinamii hamuꞌou fi maꞌigu. 37Tamanu ena na wareia aꞌa hamuꞌodu, ana fi warenaa aꞌa roꞌodu: ‘Ofafaufau!’”
	[as] 13:33 Hefiꞌa neꞌia ba ofafaufau ma lafulafu

Rona Fiwarei ba Roꞌaa Panarofaa Jesus
(Matthew 26:1-5; Luke 22:1,2; John 11:45-53)

1Eni, dufu guai arewaa ba i nomai fei Talai Falogia ma fei Hananaa fei Faraa Pidaua Lomi Fafuafua. Ma ei famamoaa humuu mei Haidaa ma ei feroiaa law, rona lalabaginaa hefiꞌa manitoai ba roꞌaa panarofaa Jesus ma foꞌafamaꞌeia. 2Rona ware, “Maꞌuaa, oneiꞌaa bigiꞌia wagii fei au Hananaa, uaa ei ramaꞌa, roꞌamina fisisibai.”
Fei Dufaa Pao Tabaa Jesus i Bethany
(Matthew 26:6-13; John 12:1-8)
3Ma yei Bethany, ei i gutafapalagi aꞌa fei tawa laloo fei humuu hemea, harana Simon mei Watawatai, ina nomai hemea pifine na notonamii hepalo peꞌii fei paꞌaa pao dufa, bauana ponoꞌana ma fei pao fei, hepalo paꞌaa guana peꞌihape. Ina baguꞌuia ma na iginaa fei pao dufa tabaa Jesus.
4Hefiꞌa yei, rona siba ma fiwarewarei ba, “Tani i peduꞌuaiaa feni pao dufa? 5Nabaa o aloia, ponoꞌana i puduaa ponoꞌaa hemea laloo heꞌai igisimasi [at] ma ei mugoo poꞌi, i dinaa aꞌa ei lomi manumanuu roꞌou.” Ma rona sibahotaꞌia.
6Na ware Jesus, “Apuna papaꞌana. Tani hamoꞌaa faꞌuduguguaa ununa? Ina bigiꞌaa hepalo paꞌaa rawaniꞌa manumanu aꞌau. 7Ena lomi manumanuu roꞌou, hamoꞌaa oa aꞌa roꞌodu ranimai ma hamoꞌaa hadumaa roꞌou aꞌa tamanu au hamona nunuminia maꞌuaa yau, lomi a oa aꞌa hamuꞌou ranimai. 8Mei pifine na bigiꞌaa tamanu na hawia. Na igiaa fei pao dufa unuu ba i pagipagiꞌaugau aꞌa fei iꞌifaia. 9A warefaꞌuai aꞌa hamuꞌodu ba roꞌamina wareaa fei rawaniꞌa warea hitani tadiweꞌaiaa malagufu, tamanu na bigiꞌia, ana rowe uꞌugia aleꞌei hanununa.”
	[at] 14:5 Warea Greek ponoꞌana i muainaa odufua puꞌu denarius

Judas na Uga ba i Aloaa Jesus
(Matthew 26:14-16; Luke 22:3-6)
10Judas Iscariot, hemea ei hefua ma helagui na dinaa aꞌa ei famamoaa humuu mei Haidaa ba i aloaa Jesus aꞌa roꞌodu. 11Ronamina niꞌeniꞌe ei roꞌaa guainia ma rona faꞌunai aꞌana ba roꞌaa fani mugoo poꞌi aꞌana. Siꞌei, ifi farerefai rawaniꞌa au ba i fifaninia panii roꞌou.
Fei Hananaa fei Talai Falogia
(Matthew 26:17-25; Luke 22:7-14,21-23; John 13:21-30)
12Aꞌa fei rawarawa arewaa fei Hananaa fei Faraa Pidaua Lomi Fafuafua, fei maumau roꞌou ba roꞌaa apamoroꞌaa fei sipsipii fei Talai Falogia. Ma aꞌa fei arewaa fei, rona iꞌiginaa Jesus ei otalai nenerana, “Nunumiamu ba haiꞌou re pagiꞌaugaa gutanamu hitani ba oꞌaa hanana aꞌa fei Hananaa fei Talai Falogia?”
13Siꞌei na aloaa helagui otalai nenerana ma na ware, “Waduꞌainaa aꞌa fena gufu ma hemea na poroporoꞌaa hepalo baraa ranu, iwe suafinaa hamugua. Nenegia. 14Ware aꞌa mena amaa fena humu, fena hia i waduꞌia ba, ‘Mei Feroia na iꞌigai, “Hitani fei gutanau ba a hanana hugiaa ei otalai nenerau wagii fei Hananaa fei Talai Falogia?” ’ 15Iwe famaꞌaa hamugua hepalo baua humu tare, na udeꞌaudii ena manumanu. Pagiꞌau gutanaa oꞌou yena.”
16Laguei otalai nenera na aunu, waduꞌainaa fei gufu ma fanunupaꞌaa ei manumanu ana aleꞌei wareaa Jesus aꞌa lagua. Siꞌei, laguna pagiaa minaa ei manumanuu fei Hananaa fei Talai Falogia.
17I fafilao, Jesus na sufudaifipuimai aꞌa ei hefua ma helagui. 18Roꞌaa gutafapalagi aꞌa fei tawa, ina ware, “A warefaꞌuai aꞌa hamuꞌodu ba hemea hamuꞌou i aloau, hemea fi hanana aꞌau.”
19Ronamina faloloaꞌi ma hememea na ware aꞌana, “Aꞌa ba yau?”
20Ina ware, “Hia, hemea ei hefua ma helagui. Hemeni i pudigaa feni faraa pidaua laloo feni lopi i aꞌau. 21Mei Naꞌuu Ramaꞌa i aunu ana aleꞌei rona neꞌinaa uꞌugana maꞌuaa, napaꞌaa fagiana mena i aloaa mei Naꞌuu Ramaꞌa! Na rawaninia nabaa lomi na wanini.”
Fei Finei mei Fasu
(Matthew 26:26-30; Luke 22:14-20; 1 Corinthians 11:23-25)
22Roꞌei hanana, Jesus na tonaa fei faraa pidaua, ware ‘ta’, bidigeia, fanaa ei otalai nenerana ma ware, “Tonia; feni, hudi unuu.”
23Ma na tonaa fei bara, ware ‘ta’, fanaa roꞌodu ma minaa roꞌou, rona hunu wagina.
24Na warenaa aꞌa roꞌodu, “Feni, namou, feni i hupuꞌinaa feni [au] fiꞌugaia, feni i wigii aꞌa watauda. 25A warefaꞌuai aꞌa hamuꞌodu ba lomi a hunudinaa fei ranuu grape hawina fena arewaa na hunumanufaudinia wagii fei haparaiaa mei Haidaa.”
26Roꞌaa laugidigaa hepalo lauga, rona asiꞌaa ma aununaa fei Maugeni Olive.
	[au] 14:24 Hefiꞌa neꞌia ba feni manufau

Jesus na Wareꞌaugaa fei Waresuabaduaa Peter
(Matthew 26:31-35; Luke 22:31-34; John 13:36-38)
27Jesus na warefanaa roꞌou, “Minaa hamuꞌou, hamoꞌaa ofadugau, uaa na neꞌidii ba:
“‘Uꞌa foꞌafamaꞌeaa mei omaꞌamaꞌaa sipsipi,
ma ei sipsipi, roꞌaa talanenei.’
28Maꞌuaa nenee fei una asiꞌadii, awe oꞌaꞌaununaa maꞌaa hamuꞌodu dinaa Galilee.”
29Peter na ware, “Naꞌaa minaa ei roꞌaa ofadugio, yau, paꞌaa lomi.”
30Jesus na ware, “A warefaꞌuai aꞌamu ba wagieni, hiꞌi, poi wagieni, atawe faguapoai [av] aigaa fei aꞌaroo, idoꞌo odupoai waresuabaduamu yau aꞌa hefiꞌa.”
31Maꞌuaa Peter namina warefaweꞌi ba, “Nabaa ana a maꞌefipui aꞌamu, paꞌaa lomi awe ofadugio.” Ma ana aleꞌei wareaa minaa roꞌou.
	[av] 14:30 Hefiꞌa neꞌia mina lomi na paꞌi faguapoai

Yei Gethsemane
(Matthew 26:36-46; Luke 22:39-46)
32Rona dinaa aꞌa hepalo peꞌihape, harana Gethsemane ma Jesus na warenaa aꞌa ei otalai nenerana, “Guta yeni ena na lafulafu.” 33Ina dugiꞌuaiaa Peter, James ma John ma nawemina awata ununa. 34Ma na warenaa aꞌa roꞌou, “Namina muainau fei faloloaꞌiau ma ba apoꞌo bimaꞌe ua. Oa yeni ma omaꞌamaꞌa.”
35I nofaraualao maꞌida, na fapasinaa malagufu ma lafulafu ba naꞌaa na hawia, fei au neipoꞌo falogii aꞌana. 36Ina ware, “Abba, [aw] Oꞌama. Minaa ei manumanu na maꞌatalaa aꞌamu. Tonaa feni bara aꞌau maꞌuaa oneiꞌaa bigiꞌaa nunumiau, uaa nunumiamu.”
37Na hadiweꞌinamii aꞌa ei otalai nenerana ma bapaꞌaa roꞌodu, rona maꞌigu. Na warenaa aꞌa Peter, “Simon. Haa, ona maꞌigu? Ana lomi ba opoꞌo omaꞌamaꞌa aleꞌena heai hour? 38Omaꞌamaꞌa ma lafulafu ba lomi oꞌaa pasinaa laloo ei manimania. Fei spiriti na nunuminia maꞌuaa fei hudi unu na rafilele.”
39Na aunudiai ma lafulafunaa ana fei. 40I hadiweꞌidimai, na bapaꞌidinaa roꞌou, rona maꞌigu, uaa ei pudaa roꞌou na awata. Lomi rona aida ba roꞌaa wareaa tamanu aꞌana.
41I hadiweꞌidimai fei faꞌodupoana, na warenaa aꞌa roꞌodu, “Ana hamoꞌei maꞌigu ma fawenai ua? Na haꞌiai! Fei auu nawe nomai. Maꞌa, mei Naꞌuu Ramaꞌa, rona alodigia panii ei hafeloꞌa. 42Asiꞌaa! Odii! Simena fi nomai mena i aloau!”
	[aw] 14:36 Warea Aramea ba Oꞌama

Rona Patarofaa Jesus
(Matthew 26:47-56; Luke 22:47-53; John 18:3-12)
43Ana fi wareware, Judas, hemea ei hefua ma helagui na sufudaimai. Rona nofipuimai aꞌana hefaa baua gupuu ramaꞌa, notonamii ei wadu ma ei hafuhafu. Eꞌei, aloamii ei famamoaa humuu mei Haidaa, ei feroiaa law ma ei bauaniaa gufu.
44Ma mei i aloia nadii ware aꞌa roꞌodu ba aleꞌei uniꞌunina, “Mena una hatofaa pudana, simena; patarofia, nodugia ma omaꞌafarawaninia.” 45Ana ei i nolao aꞌa Jesus, Judas na ware, “Rabbi!” ma na hatofaa pudana. 46Ei ramaꞌa, rona patarofaa Jesus ma panarofia. 47Ma hemea aꞌa ei rona ufalarai na rapuꞌaa waduna ma lafigifamosuꞌaa adiaa mei nafii mei paꞌaa bauaniaa humuu mei Haidaa.
48Na ware Jesus, “Haa, una famamoaa ei hafeloꞌa ramaꞌa, te hamoꞌaa notomai wadu ma hafuhafu ba hamoꞌamii panarofau? 49Minaa ei arewaa, yau i aꞌa hamuꞌodu, feferoi malalaa fei humuu mei Haidaa ma lomi hamona panarofau maꞌuaa fei Buꞌu Apuna neipaꞌaa faꞌuai.” 50Ma minaa ei aꞌana, rona ponipaꞌaidiꞌininia.
51Maꞌuaa hemea baubara na papai ua lawalawa, na neneraa Jesus. Roꞌaa patarofia, 52na poniꞌalawata ua, na ponidiꞌininaa fei lawalawana.
I Pudaa ei Bauaniaa ei Jew
(Matthew 26:57-68; Luke 22:54,55,63-71; John 18:13,14,19-24)
53Rona nodugaa Jesus i maꞌaa mei paꞌaa bauaniaa humuu mei Haidaa. Ma minaa ei famamoaa humuu mei Haidaa ma ei bauaniaa gufu mawe ei feroiaa law, rona figupuimai. 54Peter na nenegia, maꞌuaa na raua maꞌida aꞌana. Namina waduꞌaiꞌaunulao malalaa fei humuu mei paꞌaa bauaniaa humuu mei Haidaa. Na guta yei aꞌa ei omaꞌamaꞌaa ma fi fanaꞌa aꞌa fei hafi.
55Ei famamoaa humuu mei Haidaa ma minaa ei bauaniaa ei Jew, roꞌei lalabarainaa ei tataa Jesus ba roꞌaa foꞌafamaꞌeia maꞌuaa, lomi rona labagipaꞌaa hepalo. 56Watauda na uꞌufasifi ba hia aleꞌei, maꞌuaa ei uꞌugaa roꞌou lomi na fiboꞌii.
57Ma hefiꞌa, rona ufalarai ma fanaa eni sifisifi uꞌugaa roꞌou hia: 58“Haiꞌouna guainaa wareana ba, ‘Awe fawataꞌoꞌoaa feni humuu mei Haidaa feni faduaa ramaꞌa ma laloo oduai arewaa a faduaa hepalodiai, abaa faduaa ramaꞌa.’” 59Maꞌuaa, ana lomi na fiboꞌii ei uꞌugaa roꞌodu.
60Siꞌei, mei paꞌaa bauaniaa humuu mei Haidaa na ufalarai maꞌaa roꞌodu ma na iꞌiginaa Jesus, “Haa, lomi ba o wareware? Tamanu feni uꞌugaa eni ramaꞌa eni, rona uꞌugio?” 61Maꞌuaa Jesus na ufamadumu ua, lomi na wareware.
Na iꞌigaidinia mei paꞌaa bauaniaa humuu mei Haidaa, “Haa, yoi mei Christ, [ax] mei Naꞌuu mei Hawegia?”
62Na ware Jesus, “Yau ua. Ma owe fanunuaa mena Naꞌuu Ramaꞌa na guta pepei maꞌau Mei Faufaua, ena na nogio pafoo ei papalei pafea.”
63Mei paꞌaa bauaniaa humuu mei Haidaa na foradigeaa ana fei susuna ma ware, “Tani o nunumidinaa hemeadiai i uꞌu? 64Hamona guaidigia ba na warefafeloaa mei Haidaa. Tamanu naraa hamuꞌodu?”
Minaa roꞌou na ware ba na rawani ba inei maꞌe. 65Ma hefiꞌa, rona unaꞌaa ma huwia; rona sumaa pudana, duꞌumaa panii roꞌodu, foꞌaia ma ware ba, “Ware unia!” Ma ei omaꞌamaꞌaa na dugia ma lapagia.
	[ax] 14:61 O, Messiah

Peter na Ofadugaa Jesus
(Matthew 26:69-75; Luke 22:56-62; John 18:15-18,25-27)
66Peter yei fawelei pu ma hemea ei nanao nafii mei paꞌaa bauaniaa humuu mei Haidaa na nomai. 67I fanunupaꞌaa Peter fi fanaꞌanaꞌaiaa ununa, na fanunufaꞌuꞌuia. Ina ware,
“Yoi ana aꞌa Jesus, mei Nazareth.”
68Maꞌuaa ina waresuabadunia ba, “Lomi na apaꞌaa ena oi wareia,” ma na dinaa poaa humu. [ay]
69I fanunupaꞌia yei mei nanao nafi, na warediai aꞌa ei roꞌaa ufalarai yei, “Hia, hemea roꞌodu.” 70Na suabadui-diai.
Madilao maꞌida, ei roꞌaa ufalarai papaa Peter, rona ware, “Paꞌaa faꞌua. Yoi hemea roꞌodu, uaa yoi hemea Galilee.”
71Inawe umuaa anaia ma warefaꞌunai aꞌa roꞌodu ba, “Lomi na apaꞌaa mena hamoꞌei warewareia.”
72Ana ei, fei aꞌaroo na aꞌaroi faguapoai. [az] Siꞌei, Peter na nonominaa fei wareaa Jesus aꞌana: “Nenee fei faꞌodupoaa ofadugamu yau, i guapoai [ba] aꞌaroiaa fei aꞌaroo.” Ina narahadiweꞌinia ma na ai.
	[ay] 14:68 Hefiꞌa neꞌia mina ba poaa humu ma na ai fei aꞌaroo.
	[az] 14:72 Hefiꞌa neꞌia mina lomi na paꞌi faguapoai.
	[ba] 14:72 Hefiꞌa neꞌia mina lomi na paꞌi guapoai.

Jesus na U i Pudaa Pilate, mei Gavanaa Rome
(Matthew 27:1,2,11-14; Luke 23:1-5; John 18:28-38)

1Mafufuo badu ei famamoaa humuu mei Haidaa fipuinaa ei bauaniaa gufu, ei feroiaa law mawe minaa ei bauaniaa ei Jew, ronawe paꞌapaꞌainaa hepalo naranara. Rona fauroroꞌinaa Jesus, nodugia ma fifaninia aꞌa Pilate.
2Na iꞌigai Pilate, “Haa, yoi mei haparaa ei Jew?”
Na ware Jesus, “Hiꞌi. Ana aleꞌena wareamu.”
3Ei famamoaa humuu mei Haidaa, rona uniꞌunia aꞌa watauda manumanu. 4Siꞌei, na iꞌigidinia Pilate, “Lomi o wareware? Maꞌaia. Rona ware ba ona bigifatataiaa watauda manumanu.”
5Maꞌuaa lomi na wareware Jesus ma Pilate na hawaiꞌuaiaa poana.
Rona Ware ba Jesus nei Maꞌe
(Matthew 27:15-26; Luke 23:13-25; John 18:39–19:16)
6Hepalo maumau wagii fei Hananaa ba i ala hemea boboꞌaia, mei rona nunuminia ei ramaꞌa. 7Hemea, harana Barabbas, hia laloo humuu boboꞌaia. Hia hemea na foꞌafamaꞌe aꞌa fei au hefiꞌa na fadugedugeaa ei bauaniaa gufu. 8Ei ramaꞌa, rona nomai aꞌa Pilate ma iꞌiginia ba nei bigiꞌia aꞌa roꞌodu aleꞌei inaꞌo bigiꞌia.
9Na iꞌigai Pilate, “Hamona nunuminau ba a alafanaa hamuꞌodu mei haparaa ei Jew?” 10Na aidadii ba ei famamoaa humuu mei Haidaa, rona fifaninaa Jesus aꞌana uaa fei punepuneaa roꞌodu. 11Maꞌuaa ei famamoaa humuu mei Haidaa, rona faꞌunaꞌanaa ei ramaꞌa ba Pilate nei alafanaa roꞌodu Barabbas.
12Pilate na iꞌiginaa roꞌodu, “A bigiꞌaa tamanu aꞌa mei hamona ware ba haparaa ei Jew?”
13Rona memewai, “Fatawaia!”
14Na iꞌigai Pilate, “Hamatani? Tamanu ei bigifatatana?”
Ma ronamina memewaiꞌapoidiai, “Fatawaia!”
15Siꞌei ba i fawaneneaa ei ramaꞌa, Pilate na alafanaa roꞌodu Barabbas. Na uga ba Jesus nei to hafuhafu ma fifaninia ba nei fatawa.
Ei Foꞌaa na Hararasinaa Jesus
(Matthew 27:27-31; John 19:2,3)
16Ei foꞌaa, rona noduginaa Jesus laloo fei baua humuu mei bauaniaa foꞌaa (harana ‘Praetorium’) ma harofipuinaa minaa ei foꞌaa. 17Rona farafenaa hia fei susu, pomana watolaa marawi ma roa ma rona fifigaa hepalo hogiaa tao ma fataonaa tabana. 18Ma ronawe haronaa aꞌana, “Uu, mena haparaa ei Jew!” 19Rona hafuhafugaa tabana aꞌa hepalo o ma huwia. Rona faꞌunaa duꞌuu roꞌou ma losuinia. 20Ei roꞌaa hapehapeidigia, rona dudumaa fei susu ma farafedinaa hia ana fei susuna. Siꞌei, rona nodugia ba roꞌaa fatawaia.
Rona Fatawaia
(Matthew 27:32-44; Luke 23:26-43; John 19:17-27)
21Hemea Cyrene, harana Simon, mei amaa Alexander ma Rufus, hia noranarai sugutataꞌaia ma fi talaifaloginaa roꞌodu ma rona ware ba inei harenaa fei hawafolo. 22Rona nodugaa Jesus fawelei rona ware ba Golgotha (hanuna Fawelei Guitaba). 23Siꞌei, rona fani numana wine na fihafuinaa myrrh maꞌuaa lomi na hunumia. 24Rona fatawaia ma alaginaa ei susuna. Ma hememea roꞌou na tonaa ei susuna aꞌa fei uniꞌuni fifigaia.
25Aꞌa fei oduai hour (aleꞌei 9 idoꞌo mafufuo), rona fatawaia. 26Fei neꞌia ba fei tatana aleꞌei:
MEI HAPARAA EI JEW.
27Rona fatawaiaa laguei fafanao aꞌana. Hemea, maꞌauna ma hemea mauwina. 28 [bb]29Ei rona talaifalogilao, rona hararasinia. Rona oroꞌoreinaa tabaa roꞌodu ma ware ba, “Yoi, mena ba o fawataꞌoꞌoaa fei humuu mei Haidaa ma faduia laloo oduꞌai arewaa, 30nadii, upugio aꞌa fena hawafolo ma hadumaa ana yoi!”
31Ana aleꞌei, ei famamoaa humuu mei Haidaa ma ei feroiaa law, rona hararasinia dupuaa roꞌodu. Rona ware ba, “Na hadumaa hefiꞌa, maꞌuaa lomi i hadupaꞌaa anaia! 32Mena Christ, [bc] mena haparaa Israel, upugio eni aꞌa fena hawafolo ma haiꞌou fanunuia ma nara ba faꞌua.” Laguei, laguꞌaa fatawa aꞌana, ana lagunamina hararasinia.
	[bb] 15:28 Hefiꞌa neꞌia ba mauwina, 28 ma nawe nofaꞌuaimai fei neꞌia ba, “Hia aꞌa ei barafea” (Isaiah 53:12)
	[bc] 15:32 O, Messiah

Fei Maꞌeaa Jesus
(Matthew 27:45-56; Luke 23:44-49; John 19:28-30)
33Aꞌa fei faꞌoloroaa hour fei roromaa na hawaꞌonaa minaa feni malagufu nopaꞌaloo fei fafaimpaloaa hour. 34Ma aꞌa fei fafaimpaloaa hour, Jesus na aimemewai, “Eloi, Eloi, lama sabachthani?”—hanuna ba, “Mena Haidaniau, Mena Haidaniau, tani o ofadugau?”
35Hefiꞌa ei roꞌaa ufalaraifarafiꞌi, rona guainia ma ware, “Guainia, ifi harofaa Elijah.”
36Hemea na poni ma fahinumaa fei waraguaa wine aꞌa fei hinu ma augia aꞌa hepalo raramanu ma fanaa Jesus ba nei hunumia ma na ware, “Apuna papaꞌana. Odoꞌo maꞌa ba i nomai Elijah ma faꞌuꞌupuia.”
37Jesus nawemina aimemewai ei fidii fawenaiꞌapoi.
38Fei rapirapii fei humuu mei Haidaa na baꞌaꞌanininaa guapapa, faꞌugio paꞌudu ma aununaa pu. 39Ma na ufalarai maꞌaa Jesus hemea centurion. I guainaa fei aigana ma [bd] fanunuia batanai fi maꞌe, na ware, “Paꞌaa faꞌua ba meni ramaꞌa meni, paꞌaa Naꞌuu [be] mei Haidaa!”
40Hefiꞌa pifine, rona ufanunumai rauaa. Dupuaa roꞌodu, Mary Magdalene, Salome, Mary, mei inaa James mei baubara ma ana inaa Joses. 41Yei Galilee eni pifine eni, ronafane nenegia ma hadumia aꞌa ei nunumiana. Wataudadiai pifine, ei rona nofipuimai aꞌana dinaa Jerusalem, roꞌou yei anaa.
	[bd] 15:39 Hefiꞌa neꞌia lomi na paꞌi: guainaa fei aigana ma
	[be] 15:39 O, meni, paꞌaa hemea Naꞌuu

Fei Iꞌifaiaa Jesus
(Matthew 27:57-61; Luke 23:50-56; John 19:38-42)
42Ma fei, arewaa Pagipagia (hanuna ba, nenee fei arewaa fei, Sabbath). Ma fi fafimai, 43Joseph, mei Arimathea, hemea bauaniaa ei Jew, hemea rona maꞌauia, mei ana fi gutaꞌomaꞌaa fei haparaiaa mei Haidaa, na aunufarawaninaa aꞌa Pilate ma iꞌigainaa fei hudi unuu Jesus. 44Pilate na baꞌarofo ei i guainia ba na maꞌedii. Na harofaa mei centurion ma iꞌiginia ba napaꞌaa maꞌedii Jesus. 45I guaidigia aꞌa mei centurion ba paꞌaa faꞌua, na fanaa Joseph fei hudi ununa. 46Siꞌei Joseph na ponoꞌaa hepalo hawa linen, na faꞌupuaa fei hudi unu, guasumia aꞌa fei linen ma augia laloo hepalo huapu, ei waduaa roꞌodu aꞌa ei naꞌa. Ma na piguaa hepalo mugoo poaa fei wawaduꞌii fei huapu. 47Mary Magdalene ma Mary mei inaa Joses, laguna fanunuꞌuꞌumaa fawelei rona fahainopia.
Fei Asiꞌana
(Matthew 28:1-8; Luke 24:1-12; John 20:1-10)
 
16
1I pedu fei Sabbath, Mary Magdalene, Mary mei inaa James mawe Salome, rona ponoꞌaa ei pao dufa ba roꞌaa hapigaa fei unuu Jesus. 2Paꞌaa mafufuo aꞌa fei rawarawa arewaa fei hefapagipagia, nene ua fei anaa halo, roꞌei talaiꞌamaꞌanaa fei huapu 3ma rona fiꞌiꞌigai, “Hini i piguaa fei mugoo aꞌa fei wawaduꞌii fei huapu?”
4Maꞌuaa roꞌaa aralao, rona fanunupaꞌaa fei baua mugoo na pigudii. 5Roꞌei waduꞌailao aꞌa fei huapu, rona fanunupaꞌaa hemea baubara, susuna poꞌia, na guta i pepei maꞌau ma rona maꞌau.
6Ina ware, “Apuna maꞌau. Hamoꞌei lalabaginaa Jesus mei Nazareth, mei na fatawa. Ina asiꞌadii! Hia lomi yeni. Maꞌa, fawelei roꞌaa fudigia yei. 7Maꞌuaa aunu ma warefanaa ena otalai nenerana mawe Peter ba ina aunudiginaa Galilee i maꞌaa hamuꞌodu. Yena hamoꞌaa fanunupaꞌia, ana aleꞌei idii wareia Jesus aꞌa hamuꞌodu.”
8Ei pifine, rona maꞌaufunurere ma poniꞌasiꞌaa aꞌa fei huapu. Lomi rona wareaa hepalo manumanu aꞌa hemea, uaa ronamina maꞌau.
Jesus na Faꞌarewa aꞌa Mary Magdalene
(Matthew 28:9,10; John 20:11-18)
9Jesus, i asiꞌaa foi aꞌa fei rawarawa arewaa fei hefapagipagia nadoꞌo faꞌarewa aꞌa Mary Magdalene, mei hia na fawalaꞌanaa olorompalo pigea aꞌana. 10Ina aunu ma warefanaa ei rona oa aꞌa Jesus famaꞌa, ei roi faloloaꞌi ma aiꞌai. 11Roꞌaa guainia ba Jesus na mamaꞌadii ma Mary na fanunupaꞌia, lomi ronapoꞌo nara ba faꞌua.
Jesus na Faꞌarewa aꞌa Helagui Otalai Nenerana
(Luke 24:13-35)
12Hinene, na uꞌugaidiai fei maumau Jesus, ei i faꞌarewa aꞌa helagui roꞌou, ei laguꞌei tatalai yei sugatataꞌaia. 13Laguna hadiweꞌai ma warefanaa roꞌodu; maꞌuaa ana lomi ronapoꞌo nara ba faꞌua.
Jesus na Faꞌarewa aꞌa ei Hefua ma Hemea
(Matthew 28:16-20; Luke 24:36-49; John 20:19-23; Acts 1:6-8)
14Hinene, ei roi hanana, Jesus na faꞌarewa aꞌa ei hefua ma hemea ma na hotaꞌaa roꞌodu, uaa lomi na weꞌi naranaraa roꞌodu ma na waiwai tabaa roꞌodu ma lomi ronapoꞌo nara ba faꞌua ei wareaa ei rona fanunuia nenee fei asiꞌanana.
15Na ware aꞌa roꞌodu, “Hamonei aununaa aꞌa minaa ena gufuu feni ano ma wareaa fei rawaniꞌa warea aꞌa minaa ena ramaꞌa. 16Hini na weꞌi naranarana ma i pudugufai, iwe tela; maꞌuaa hini lomi na weꞌi naranarana, iwe to lagina. 17Ma aꞌa ena rona narafaweꞌi wagii fei harau, i bigipaꞌi eni hilala eni: roꞌawe fawalaꞌanaa ena pigea, wareaa manufau wareagufu, 18panarofaa ei waꞌa hafelo ma ena rona hunumaa ei numa, ei na paꞌi siafa wagina, lomi i fagianapaꞌaa roꞌodu; roꞌaa augaa panii roꞌou pafoo ei funua ma farawaninaa roꞌou.”
Mei Haidaa na Duginaa Jesus Pafea
(Luke 24:50-53; Acts 1:9-11)
19I warewaredii aꞌa roꞌodu mei Fasu Jesus, mei Haidaa na duginaa hia pafea ma fagutania pepei maꞌauna. 20Ei otalai nenerana, rona aunu ma wareaa fei rawaniꞌa warea aꞌa minaa ei gufu tadiweꞌaia. Ma mei Fasu na bigifipui aꞌa roꞌodu ma faꞌarewaiaa ei wareana wagii ei hilala.

LukeLUKLUKE

Feni Buꞌuu Luke fi warewareaa mei Fatelaꞌanaa ei Israel ma minaa ei ramaꞌa. Luke na neꞌi ba fei Spiritii mei Fasu na harofaa Jesus ba nei fanaa fei rawaniꞌa warea aꞌa ei lomi na paꞌi manumanu.
Feni buꞌu feni, fimina dinaa aꞌa ei ramaꞌa rona paꞌi watauda mau awataa ma ana fi warewareaa fei baua niꞌeniꞌea wagii fei toroamiana ma fei hadiweꞌiana pafea.
Feni Buꞌuu Luke fi warewareaa fei lafulafua, fei Spiriti Apuna, fei bigiꞌaa ei pifine wagii fei bigiꞌaa Jesus ma fei futoaa mei Haidaa ei hafeloꞌaa ei ramaꞌa.

 
Maꞌida Warea
1
1Watauda, rona uꞌulafuinaa tamanu ei bigiꞌa na oadii aꞌa oꞌou [a]2ana aleꞌei ro fifaninamai aꞌa oꞌodu ei rawarawa fanunuana, ei roꞌou nafii fei warea. 3Ma yau ana hemea. Uaa, una labaginaa minaa ei manumanu famaꞌa nopaꞌamii wagieni ma una nara ba unei neꞌifarawaninaa hepalo uꞌuga, hepalo na arewa ma ponifarawani aꞌamu mena rawaniꞌa Theophilus 4ba onei aida ba naminapaꞌaa faꞌua tamanu rona feroinio.
	[a] 1:1 O, ei bigiꞌa oꞌouna naradii ba faꞌua

Ronadii Wareaa fei Waniniaa John, mei Pudugufaia
5I aꞌa fei au Herod, mei haparaa Judea, na paꞌi hemea bauaniaa humuu mei Haidaa, harana, Zechariah, hemea maroaa Abijah. Ma harona, Elizabeth, ana hia hemea upuu Aaron. 6Minaa lagua, laguna rawani i pudaa mei Haidaa. Ma lomi hepalo tataa lagua aꞌa minaa ei warea laloo fei law mei Fasu. 7Maꞌuaa lomi laguna paꞌi naꞌuu lagua, uaa Elizabeth, hia paꞌabeu ma laguna sisigidiginaa raudei.
8Hefarani, i paꞌaa fei au Zechariah ma ei maroana ba roꞌaa bigi aleꞌei mei bauaniaa humuu mei Haidaa i inamoana, 9hia na unia fei uniꞌunii fifigaia ba nei waduꞌainaa fei humuu mei Haidaa ma faguꞌaa fei dufaa hagu aleꞌei maumau ei bauaniaa humuu mei Haidaa. 10I nopaꞌamii fei au faguꞌaa fei dufaa hagu, rona figupui ano ei losuia ma lafulafu.
11Ma hemea aloꞌaloo mei Fasu na ufalarai pepei maꞌau fei tawaa dufaa hagu ma faꞌarewa aꞌana. 12I fanunupaꞌia Zechariah, na baꞌarofo ma namina maꞌaufafelo. 13Maꞌuaa na ware aꞌana mei aloꞌalo, “Apuna maꞌau, Zechariah. Fei iꞌigiamu, ina guaidigia. Mei haromu Elizabeth i waninifani naꞌumu, baduu wawane ma onei roroinia John. 14Owe niꞌeniꞌe aꞌana ma i faꞌunuwenuweo ma watauda, rowe niꞌeniꞌe aꞌa fei waniniana, 15uaa iwe oa aleꞌei hemea bauanai ramaꞌa i pudaa mei Fasu. Ineiꞌawe hunu wine o hefiꞌa numa na waragu ba i fapoapoainia ma fei Spiriti Apuna iwemina didifaa laloo iana aꞌa fei waniniana [b] ma nolao. 16Iwe fahadiweꞌidinamii watauda Israel aꞌa mei Fasu, mei Haidaniaa roꞌodu. 17Ma iwe aununaa maꞌaa mei Fasu fininaa fei spiriti ma fei faufau Elijah ba i fahadiweꞌinaa naranaraa ei ama aꞌa ei naꞌuu roꞌou ma ei barafea aꞌa fei apaꞌaa ei wanewanea ramaꞌa—ba i raꞌaꞌaugaa ei ramaꞌa ba ronei omaꞌaa mei Fasu.”
18Zechariah na iꞌiginaa mei aloꞌalo, “Batanai a apaꞌia ba faꞌua fei? Yau hemea bau ma mei harou na sisigidiginaa raudei.”
19Na ware mei aloꞌalo, “Yau Gabriel. Unaꞌaida u inamoaa mei Haidaa ma na aloamiau ba nei warefanio fei rawaniꞌa warea. 20Maꞌaia! Eni owe famadumu ma lomi owe warewarepaꞌi hawina na nomai fei arewaa fei manumanu fei, uaa lomi ona nara ba faꞌua ei wareau ba i we faꞌuai aꞌa fei paꞌaa auna.”
21Ma fei au fei, ei ramaꞌa roi omaꞌaa Zechariah ma naranara ba tani imina madii laloo fei humuu mei Haidaa. 22I asiꞌamai, lomi na warepaꞌi aꞌa roꞌodu. Ronawe apaꞌia ba na tonaa hefaa fanunua laloo fei humuu mei Haidaa, uaa ina biginaa panina aꞌa roꞌodu, maꞌuaa lomi na wareware.
23I pedulao fei au bigiꞌana na hadiweꞌinaa humuna. 24Nenee fei, mei harona Elizabeth na wareu ma laloo haipani puda na guta ua humuna. 25Ina ware, “Mei Fasu na bigiꞌaa feni aꞌau. Aꞌa eni arewaa eni, ina farawaninau ma fapedugaa fei mamafau i pudaa ramaꞌa.”
	[b] 1:15 O, aꞌa fei au ina toro

Ronadii Wareaa fei Waniniaa Jesus
26Aꞌa fei faꞌoloroaa pudaa Elizabeth, mei Haidaa na aloaa mei aloꞌalo Gabriel dinaa Nazareth laloo fei baua gufu Galilee. 27Na dinaa aꞌa hemea nanao aꞌuꞌuana, hemea ba i lalainaa hemea wawane, harana Joseph, hemea upuu David. Mei pifine mei, harana Mary. 28Mei aloꞌalo na dinaa aꞌana ma na ware, “Haguꞌu, yoi mena o tonaa fei baua rawaniꞌana. Mei Fasu na oa i aꞌamu.”
29Mary namina naranara watauda aꞌa ei wareana ma nara ba warea batanai fei. 30Maꞌuaa mei aloꞌalo na warenaa aꞌana, “Apuna maꞌau, Mary, mei Haidaa na farawaninio. 31Guainau! Owe paꞌi iamu ma o wanininaa hemea baduu wawane ma onei roroinia Jesus. 32Hia bauana ma hepalo harana Naꞌuu mei Pafeai. Mei Fasu, mei hia Haidaa, i fania fei haparaiaa mei upuna, David. 33Ma hia, i haparainaa fei maroaa Jacob ranimai. Lomi i pedutoo fei haparaiana.”
34Mary na iꞌiginaa mei aloꞌalo, “Ma i batanai fei, te, lomi una hainofipui aꞌa hemea wawane?”
35Na ware mei aloꞌalo, “Fei Spiriti Apuna i nomai aꞌamu ma fei faufau mei Pafeai i hawainio. Siꞌei, mei na apunai, mei ba i waninimai, [c] hepalo harana, Naꞌuu mei Haidaa. 36Elizabeth, mei tafimu, faꞌua ba hia hopi maꞌuaa, ana na paꞌi iana. Mei rona ware ba paꞌabeu, faꞌoloroaa pudana eni. 37Uaa lomi hepalo manumanu na waiwai aꞌa mei Haidaa.”
38Mary na ware, “Yau nafii mei Fasu. Fena wareamu na rawani ua aꞌau.” Ma mei aloꞌalo nawe diꞌininia.
	[c] 1:35 O, Siꞌei mei baduu ba i waninimai, rowe ware ba hia na apunai

Mary na Dinaa aꞌa Elizabeth
39Aꞌa fei au fei, Mary na aunubatafanaa aꞌa hepalo gufu papaa ei maugeni yei Judea. 40Ma na waduꞌainaa fei humuu Zechariah ma famafufuoinaa Elizabeth. 41I guainaa fei wareaa Mary, Elizabeth, mei baduu laloo iana na tawei ma fei Spiriti Apuna namina didifaa Elizabeth. 42Ma Elizabeth na warefabauana aꞌana, “I tapuu ei pifine, fei hawegia na oa i aꞌamu ma ana na paꞌi hawegiana mena baduu ona waninia!” 43Maꞌuaa tamanu fei rawaniꞌau ba na nomai aꞌau, mei inaa mei Fasuu? 44Ana ei a guainaa fei laomu, meni baduu laloo iau na tatawei fininaa niꞌeniꞌea. 45Ona paꞌi hawegiamu, uaa ona nara ba ipaꞌaa nomai fei na wareia mei Fasu i aꞌamu.
Fei Laugaa Mary
46Ma na ware Mary:
“Unamina uduginaa mei Fasu laloo fei naranarau
47ma fei spiritiu namina niꞌeniꞌe aꞌa mei Haidaa, mei na fatelaꞌanau,
48uaa ina narapaꞌau,
ma yau hemea nafi ua.
Eꞌeni ma nolao, minaa ei roꞌaa fafoforaimai,
rowe ware ba na paꞌi hawegiau,
49uaa mei Faufaua na bigiꞌaa hefiꞌa baua manumanu aꞌau—
fei harana na apunai.
50Fei faloloaꞌiana na pasinaa pafoo ei rona maꞌauia,
aꞌa ei ramaꞌaa mina ma ei roꞌaa fafoforaimai.
51Ina bigiꞌaa hefiꞌa baua manumanu aꞌa fei panina;
ina fabaꞌautorainaa ei na mamagugu laloo naranaraa roꞌou.
52Ina hafududumaa ei hapara aꞌa ei gutanaa roꞌou
ma poronaa pafea ei rona fafafaunaa pu.
53Ina faguaa ei rona bao aꞌa ei rawaniꞌa duꞌua,
maꞌuaa ei rona paꞌi watauda mugoo poꞌi na alofatatalainaa roꞌou, pani ua.
54Ina hadumaa mei nafina Israel,
ma lomi na madiꞌinia ba i faloloaꞌinaa
55Abraham ma ei upuna ranimai ranimai,
ana aleꞌei i ware aꞌa ei amaa oꞌodu.”
56Mary, i gutafipuidii aꞌa Elizabeth aleꞌei oduai puda, nawe hadiweꞌainaa gufuna.
Fei Waniniaa John, mei Pudugufaia
57I nodigimai fei au Elizabeth ba i wanini, na wanininaa hemei naꞌuna, baduu wawane. 58Ei gufuna ma ei maroana, rona guainia ba mei Fasu namina faloloaꞌinia ma rona niꞌeniꞌefipui aꞌana.
59Aꞌa fei fafainaroaa aweraa rona nomai ba roꞌaa moroꞌaa hudii wawanei mei baduu ma roroinia udiaa mei amana Zechariah, 60maꞌuaa mei inana na ware, “Lomi! Harana John.”
61Rona warenaa aꞌana, “Lomi hemea maroamu na paꞌi fena hara fena.”
62Ma ronawe piꞌinaa panii roꞌou aꞌa mei amana ba roꞌaa apaꞌimaꞌaia ba i roroinaa hini mei baduu. 63Ina uninaa panina ba ronei tomai neneꞌi ma na famaduofoinaa minaa ei ramaꞌa, uaa na neꞌi ba, “Harana, John.” 64Ana ei ua fei poana na hawai, fei rawerawena na tatawei, na warewarediai ma uduginaa mei Haidaa. 65Ei gufuna ma minaa roꞌou, ronamina maꞌau ma minaa ei ramaꞌa fawelei papaa ei maugeni Judea, ronamina fiwarewareinaa minaa ei manumanu ei. 66Minaa ei rona guainia, rona naranara ma fiꞌiꞌigai, “I gipenaa hini meni baduu meni?” Uaa fei panii mei Fasu na oa aꞌana.
Fei Laugaa Zechariah
67Mei amana Zechariah namina didifia fei Spiriti Apuna ma nadii wareꞌaugia:
68“Uduginaa mei Fasu, mei Haidaniaa Israel,
uaa na nomai ma ponohadiweꞌinaa ei gufuna.
69Ina faꞌasiꞌanaa hemea faufau fatelaꞌanaa oꞌou
wagii fei gufuu mei nafina David
70(aleꞌei i wareia aꞌa ei apunai mamamaꞌa mina mina),
71i fatelaiaa oꞌodu aꞌa ei ba roꞌaa foꞌafamaꞌeaa oꞌou
ma aꞌa ei na bidibidi unuu roꞌodu aꞌa oꞌou—
72ba i famaꞌaiaa ei amaa oꞌou fei faloloaꞌiana
ma ba i nonominaa fei fiꞌugaiana, fei na apunai,
73fei warefaꞌuaiana aꞌa mei amaa oꞌou Abraham:
74ba i faꞌasiꞌanaa oꞌou panii eꞌei ba roꞌaa foꞌafamaꞌeaa oꞌou
ba i hadumaa oꞌou ba o bigiꞌaa fei bigiꞌana ma oneiꞌawe maꞌau,
75ma onei fafaꞌarai ma wanewane i pudana wagii minaa ei arewaa gutanaa oꞌou.
76Ma yoi, mena naꞌuu, roꞌaa ware ba yoi hemea mamamaꞌaa mei Pafeai;
uaa owe aununaa maꞌaa mei Fasu ba oꞌaa raꞌafanaa fei talana
77ba i fanaa ei gufuna fei apaꞌa ba roꞌaa tela wagii fei futoaa ei hafeloꞌaa roꞌou,
78hamatee fei faloloaꞌiaa mei Haidaniaa oꞌou.
Ma iwe aloamii hemei i nogio pafea ba i weꞌainaa oꞌou ana aleꞌei fei anaa halo,
79ma ba i weꞌainaa ei rona oa aꞌa fei roromaa,
ma haroo fei hanunuu fei maꞌea,
ba i taunoduginaa oꞌou wagii fei talaa gutafarawania.”
80Ma nawe gipelao mei baduu ma na nofaufaulao fei spiritina ma na guta yei fawelei lomi haihai o guana nopaꞌaloo fei ba na talaifalelefo aꞌa ei Israel.
Fei Waniniaa Jesus
(Matthew 1:18-25)
 
2
1I aꞌa ei arewaa ei, Caesar Augustus na fatalainaa fei wareana ba ronei wareinaa puduu ei ramaꞌaa minaa ei gufu i Rome. 2(Fei, fei rawarawa wawarei ramaꞌa rona utonia aꞌa fei au Quirinius mei gavanaa yei Syria.) 3Ma hememea na hadiweꞌidinaa gufuna ba i augaa fei harana.
4Ma Joseph na diꞌininaa Nazareth i Galilee ma dinaa Bethlehem, fei gufuu David i Judea, uaa hia noranamai aꞌa fei gufuu David ma hia hemea upuna. 5Ina dinaa yei ba i au haraa lagua Mary, mei na ugainia ba i lalainia ma na paꞌi iana. 6Ei lagua yei, na fiꞌi uguna 7ma na wanininaa mei umaꞌua naꞌuna, baduu wawane. Na fahawainia aꞌa ei lawalawa ma fudugia laloo hepalo udeꞌudee hanaa ei manulelele uaa fei humuu maꞌigua na pepesu.
Ei Omaꞌamaꞌaa ei Sipsipi ma ei Aloꞌalo
8Ma na paꞌi hefiꞌa omaꞌamaꞌaa sipsipi i podu bamai, roi omaꞌamaꞌaa ei hapee roꞌou poi. 9Hemea aloꞌaloo mei Fasu na faꞌarewa aꞌa roꞌou ma fei haweraa mei Fasu namina weꞌainaa roꞌou ma ronamina maꞌaufafelo. 10Maꞌuaa na ware mei aloꞌalo, “Apuna maꞌau. Guainau! Yau na notonamii fei rawaniꞌa warea, fei i fani baua niꞌeniꞌea aꞌa minaa ei ramaꞌa. 11Wagieni i aꞌa fei gufuu David, hemei Fatelaꞌana na wanini aꞌa hamuꞌodu; hia Christ, [d] mei Fasu. 12Sifei, fei lalana aꞌa hamuꞌou: hamowe bapaꞌaa hemea baduu na hawai aꞌa hefiꞌa lawalawa ma na haino aꞌa fei udeꞌudee hanaa ei manulelele.”
13Ana ei ua fei baua gupuu aloꞌalo pafea, rona faꞌarewafipuimai aꞌa mei aloꞌalo ma rona uduginaa mei Haidaa. Rona ware,
14“Uduginaa mei Haidaa, mei na pafeai,
ma yeni malagufu i fani gutafarawania aꞌa ei ramaꞌa, ei ina niꞌeniꞌe aꞌa roꞌou.”
15Roꞌaa diꞌininaa roꞌou ei aloꞌalo ma dinaa pafea, ei omaꞌamaꞌaa, rona fiwarewarei, “O dii. O dinaa Bethlehem ma re maꞌa fei manumanu fei, fei na warefanaa oꞌou mei Fasu.”
16Siꞌei rona aunubatafalao ma maꞌapaꞌaa Mary, Joseph ma mei baduu, mei i haino aꞌa fei udeꞌudee hanaa manulelele. 17Roꞌaa maꞌadigia, rona fatalainaa fei uꞌugaa mei baduu, fei rona guainia aꞌa ei aloꞌalo. 18Ma minaa ei rona guainia, namina nanawala pudaa roꞌou aꞌa ei uꞌugaa ei omaꞌamaꞌaa ei sipsipi. 19Maꞌuaa Mary na aunaa naranarana ei manumanu ei ma gutafiloginia iana. 20Ei omaꞌamaꞌaa, rona hadiweꞌai ma laugiꞌuduginaa mei Haidaa uaa minaa ei manumanu rona guainia ma fanunuia, ana aleꞌei roꞌaa warefanaa roꞌou.
	[d] 2:11 O, Messiah. “Mei Christ” (Greek) ma “mei Messiah” (Hebrew) hanuu guapaloei ba “Mei rona ipinaa tabana pao.”

Rona Poronaa Jesus i Humuu mei Haidaa
21Aꞌa fei fafainaroaa arewaa, aꞌa fei au ba roꞌaa moroꞌaa fei hudii wawaneina, rona roroinia Jesus, fei hara mei aloꞌalo na fania ei atawe toro.
22I pedu fei nunufaꞌaraiaa roꞌou aleꞌei fei wareaa fei Law Moses, Joseph ma Mary, laguna noduginaa hia Jerusalem ba laguꞌaa fania panii mei Fasu 23(aleꞌei fei neꞌiaa fei Law mei Fasu, “Minaa ei umaꞌua wawane hamonei apunainaa roꞌou aꞌa mei Fasu”), 24ma ana laguna dii ba laguꞌaa fani fanaa lagua ba i neneraa fei Law mei Fasu ba lagunei fani: “guapalo pune, o guapalo naꞌuu padu.”
25Ma na paꞌi hemea yei Jerusalem, harana Simeon. Na wanewane fei maumauna ma na maꞌauaa mei Haidaa. Ifi gutaꞌomaꞌaa fei au ba i pedu fei faloloaꞌiaa Israel. Ma fei Spiriti Apuna na oa i pafona. 26Hefei Spiriti Apuna nadii faꞌarewaia aꞌana ba loꞌe i maꞌe hawina na fanunuaa mei Christ, mei apunaiaa mei Fasu. 27Na fani naranarana fei Spiriti ma ina dinaa malalaa fei humuu mei Haidaa. Amana ma inana, laguꞌaa poroꞌamii mei baduu Jesus ba laguꞌaa bigiꞌaa tamanu na wareia fei Law, 28Simeon na poroꞌia ma uduginaa mei Haidaa ma ware:
29“Mena Bauana, mena Fasu, ana aleꞌei onadii faꞌunainia,
oneipowe alofatatalainaa mei nafimu uaa nawe rawani fei naranarau.
30Uaa gueini pudau na fanunudigaa fei talaa telaꞌana,
31fei ona raꞌaꞌaugia i pudaa minaa ei ramaꞌa,
32hepalo weꞌai ba i faꞌarewainaa fei naranaraa ei Gentile
ma i fani hawera aꞌa ei gufumu Israel.”
33Laguei amana ma inana, laguna maduofo aꞌa ei warewareana hia. 34Ma Simeon na haweginaa roꞌou ma warenaa aꞌa Mary, mei inana, “Meni baduu meni, ipowe fapasiaa watauda ma faꞌasiꞌanaa watauda yeni Israel ma iwe aleꞌei hepalo lala aꞌa roꞌou ma rowe warefafeloia 35ba ei naranaraa watauda ipowe arewa. Ma hepalo wadu iwe paugaa fei naranaramu anaa.”
36Ana na paꞌi hemea pifine mamamaꞌa, harana Anna, mei naꞌuu Phanuel aꞌa fei maroaa Asher. Hia paꞌaa hopi; famaꞌa na gutafipui aꞌa mei harona oloromeai igisimasi nenee fei lalaiana 37ma na guta unaia nopaꞌaloo fei ba na paꞌi fainaroa paꞌania ma obao igisimasina. [e] Lomi ba ina u diꞌininaa fei humuu mei Haidaa, maꞌuaa naꞌaida lolosui arewaa ma poi, naꞌo fabao ma lafulafu. 38Ma i noꞌulao aꞌa roꞌou, na ware ‘ta’ aꞌa mei Haidaa ma uꞌugaa mei baduu aꞌa minaa ei roi gutaꞌomaꞌomaꞌaiaa fei ponohadiweꞌaiaa Jerusalem.
39Joseph ma Mary, laguꞌaa bigidigaa minaa ei wareaa fei Law mei Fasu, laguna hadiweꞌinaa Galilee, dinaa gufuu lagua Nazareth. 40Ma mei baduu fi gipelao, na nomaꞌualao raraa ununa. Namina bauana apaꞌana ma fei rawaniꞌaa mei Haidaa na oa i aꞌana.
	[e] 2:37 O, na guta mei pifine maꞌesuabea laloo fainaroa paꞌania ma obao igisimasi.

Mei Baubara Jesus i Humuu mei Haidaa
41Minaa ei igisimasi laguei amana ma inana, lagunaꞌaida dinaa Jerusalem aꞌa fei Hananaa fei Talai Falogia. 42I nopaꞌaloo hefua ma guai igisimasina, rona tafanelao aꞌa fei Hananaa, aleꞌei fei maumau roꞌou. 43I pedu fei hananaa, laguꞌei hadiweꞌinaa gufu amana ma inana, mei baubara Jesus na guta ua yei Jerusalem, maꞌuaa loꞌe laguna aida. 44Laguna nara ba hia aꞌa lagua ma laguna talailao aleꞌei heai arewaa. Ma lagunawe labaginia dupuaa ei maroa ma tafii lagua. 45Loꞌe laguna labagipaꞌia, laguna hadiweꞌinaa Jerusalem ba laguꞌaa labaginia. 46Nenee oduꞌai arewaa laguna paꞌia malalaa fei humuu mei Haidaa. Ina guta dupuaa ei feroia. Ina guguainaa roꞌou ma iꞌiginaa ei iꞌigiana. 47Ma minaa ei rona guainia, namina nanawala pudaa roꞌodu aꞌa fei apaꞌana ma ei wareana. 48Amana ma inana, laguꞌaa maꞌapaꞌia, laguna baꞌarofo. Mei inana na warenaa aꞌana, “Onaꞌuu, tani o bigiꞌia aleꞌei aꞌa haigua? Haigua mei amamu, haiguna narafatemu ei haigua labaginio.”
49Ina iꞌigai, “Tani hamugua lalabaginau? Lomi hamuna aida ba yau nei guta i humuu mei Amau?” 50Maꞌuaa lomi laguna apaꞌia tamanu fi wareia aꞌa lagua.
51Ma nawe upunogiaa lagua dinaa Nazareth ma naꞌaida guainaa wareaa lagua. Maꞌuaa mei inana na aunaa naranarana minaa ei manumanu ei. 52Ma Jesus na gipe fininaa apaꞌana ma nawe aꞌu ma rona fafanunufarawani aꞌana mei Haidaa mawe ei ramaꞌa.
John, mei Pudugufaia na Raꞌaa fei Tala
(Matthew 3:1-12; Mark 1:1-8; John 1:19-28)
 
3
1I laloo fei hefua ma fahaipaniaa igisimasi haparaiaa Tiberius Caesar—aꞌa fei au Pontius Pilate mei gavanaa Judea, Herod, hia haparaa obao gufu yei Galilee ma mei lofuna Philip, hia haparaa obao gufu fawelei Iturea ma Traconitis. Ma Lysanias, hia haparaa obao gufu yei Abilene. 2Aꞌa fei au laguei paꞌaa bauaniaa humuu mei Haidaa, Annas ma Caiaphas, fei wareaa mei Haidaa na nomai aꞌa John mei naꞌuu Zechariah, yei fawelei lomi haihai o guana. 3Ina aunupedunaa aꞌa minaa ei gufu yei Jordan ma uꞌu ba ronei filoginaa naranaraa roꞌou ma pudugufai ba i futo ei hafeloꞌaa roꞌou. 4Ana aleꞌei fei neꞌiaa mei mamamaꞌa Isaiah laloo fei buꞌu:
“Fei lao hemea na haroharo yei fawelei loꞌe haihai o guana,
‘Raꞌafanaa fei talaa mei Fasu,
fawanewaneaa ei talana.
5Minaa ei walefoa hamonei raupaduia,
minaa ei maugeni hamonei agifamatalaia.
Ei tala na wawadi hamonei fawanewaneia,
ei tala na eraꞌeraa, hamonei famareꞌaia.
6Ma minaa ei ramaꞌaa ano rowe fanunuaa fei talaa telaꞌanaa mei Haidaa.’”
7John na warenaa aꞌa fei gupuu ramaꞌa rona nomai aꞌana ba roꞌaa pudugufai, “Hamuꞌou ena naꞌuu waꞌa hafelo! Hini na faꞌaiaa hamuꞌou ba hamonei ponipaꞌai aꞌa fei sibana, fei fi nomai? 8Ei maumau hamuꞌou nei famaꞌaia ba na filogidii ei naranaraa hamuꞌou. Hamoneiꞌawe nara ba, ‘Hamatee haiꞌouna paꞌaa Abraham, amaa haiꞌou. Uaa a warefanaa hamuꞌodu ba nabaa i nunumiai mei Haidaa, i faꞌasiꞌanaa eni mugoo ba naꞌuu Abraham. 9Fei poa na udedii aꞌa ei waraa ei haihai ma hepapalo haihai lomi na paꞌi rawaniꞌa fuana, i rereia ma siminaa hafi.”
10Fei gupuu ramaꞌa, rona iꞌigai, “Nabaa aleꞌei, haiꞌou bigiꞌaa tamanu?”
11John na ware, “Mei na paꞌi guapalo susuna nei alaginia aꞌa mei lomi na paꞌi ma mei na paꞌi duꞌua ana nei bigiꞌia aleꞌei.”
12Ei otonaa mugoo poꞌii gavaman, ana rona nomai ba roꞌaa pudugufai. Rona iꞌigai, “Feroia, haiꞌodu batanai?”
13“Hamoneiꞌawe to hefiꞌadiai mugoo poꞌi na muainaa puduu fei ba hamoꞌaa tonia.”
14Ma hefiꞌa foꞌaa, rona iꞌiginia, “Ma haiꞌodu batanai?”
“Apuna foꞌaa ramaꞌa ba hamoꞌaa tonaa mugoo poꞌii roꞌou ma apuna warefasifi ba mei na tata ma hamonei wawanene ua aꞌa ei ponoꞌaa hamuꞌou.”
15Ei ramaꞌa, rona u omaꞌa ua ma naranara laloo iaa roꞌou ba woro John mei Christ. [f]16John na warefanaa roꞌodu, “Yau na pudugufainaa hamuꞌou ranu. [g] Maꞌuaa hemea na faufaudiai aꞌau iwe nomai, hemea yau lomi na rawani ba a fabalouꞌalaraa wao hafena pinena. Iwe pudugufainaa hamuꞌou wagii fei Spiriti Apuna ma fei hafi. 17Ina paꞌi waduu panina ba i nueitonaa ei rawaniꞌa wheat aꞌa ei meme. Iwe augaa ei wheat laloo palena, maꞌuaa ei meme, i siminaa fei hafi lomi i peretoo.” 18Aꞌa wataudadiai warea, John na warefaweꞌi aꞌa ei ramaꞌa ma uꞌugaa fei rawaniꞌa warea aꞌa roꞌodu.
19Maꞌuaa, John na hotaꞌaa Herod mei haparaa obao gufu, uaa na tafitafiaa Herodias, mei haroo lofuna ma na paꞌidiai watauda hafeloꞌa bigiꞌana. 20Siꞌei, Herod na fahonodiai hepalo hafeloꞌana: Ina fawiꞌaa John humuu boboꞌaia.
	[f] 3:15 O, Messiah
	[g] 3:16 O, laloo ranu

Fei Pudugufaiaa Jesus
(Matthew 3:13-17; Mark 1:9-11)
21Ei roi pudugufai minaa ei ramaꞌa, Jesus ana na pudugufai. Ma ei fi lafulafu, na gigi fei gufu pafea 22ma fei Spiriti Apuna, maumauna aleꞌei pune, na pasigio pafona. Ma hepalo lao na warerai gufu pafea: “Yoi mena Naꞌuu, mena una haguio; Unamina niꞌeniꞌe aꞌamu.”
Ei Upuu Jesus
(Matthew 1:1-17)
23Ma Jesus na paꞌi aleꞌei odufua paꞌania igisimasina ei i faꞌasiꞌanaa fei bigiꞌana. Ei ramaꞌa na nara ba hia mei naꞌuu Joseph,
mei naꞌuu Heli, 24mei naꞌuu Matthat,
mei naꞌuu Levi, mei naꞌuu Melki,
mei naꞌuu Jannai, mei naꞌuu Joseph,
25mei naꞌuu Mattathias, mei naꞌuu Amos,
mei naꞌuu Nahum, mei naꞌuu Esli,
mei naꞌuu Naggai, 26mei naꞌuu Maath,
mei naꞌuu Mattathias, mei naꞌuu Semein,
mei naꞌuu Josech, mei naꞌuu Joda,
27mei naꞌuu Joanan, mei naꞌuu Rhesa,
mei naꞌuu Zerubbabel, mei naꞌuu Shealtiel,
mei naꞌuu Neri, 28mei naꞌuu Melki,
mei naꞌuu Addi, mei naꞌuu Cosam,
mei naꞌuu Elmadam, mei naꞌuu Er,
29mei naꞌuu Joshua, mei naꞌuu Eliezer,
mei naꞌuu Jorim, mei naꞌuu Matthat,
mei naꞌuu Levi, 30mei naꞌuu Simeon,
mei naꞌuu Judah, mei naꞌuu Joseph,
mei naꞌuu Jonam, mei naꞌuu Eliakim,
31mei naꞌuu Melea, mei naꞌuu Menna,
mei naꞌuu Mattatha, mei naꞌuu Nathan,
mei naꞌuu David, 32mei naꞌuu Jesse,
mei naꞌuu Obed, mei naꞌuu Boaz,
mei naꞌuu Salmon, [h] mei naꞌuu Nahshon,
33mei naꞌuu Amminadab, mei naꞌuu Ram, [i]
mei naꞌuu Hezron, mei naꞌuu Perez,
mei naꞌuu Judah, 34mei naꞌuu Jacob,
mei naꞌuu Isaac, mei naꞌuu Abraham,
mei naꞌuu Terah, mei naꞌuu Nahor,
35mei naꞌuu Serug, mei naꞌuu Reu,
mei naꞌuu Peleg, mei naꞌuu Eber,
mei naꞌuu Shelah, 36mei naꞌuu Cainan,
mei naꞌuu Arphaxad, mei naꞌuu Shem,
mei naꞌuu Noah, mei naꞌuu Lamech,
37mei naꞌuu Methuselah, mei naꞌuu Enoch,
mei naꞌuu Jared, mei naꞌuu Mahalalel,
mei naꞌuu Kenan, 38mei naꞌuu Enosh,
mei naꞌuu Seth, mei naꞌuu Adam,
mei naꞌuu mei Haidaa.
	[h] 3:32 Hefiꞌa neꞌia mina ba Sala
	[i] 3:33 Hefiꞌa neꞌia ba Amminadab, mei naꞌuu Admin, mei naꞌuu Arni; hefiꞌadiai neꞌia na uꞌugai.

Fei Manimaniaa Jesus
(Matthew 4:1-11; Mark 1:12,13)
 
4
1Fei Spiriti Apuna na didifaa Jesus ma ina hadiweꞌimai yei Jordan. Ma fei Spiriti na noduginaa hia fawelei lomi haihai o guana 2ma laloo gunaroa paꞌania arewaa mei haniꞌu na manimania. Aꞌa ei arewaa ei, lomi na hanana ma i nopaꞌaloo aꞌapoo ei, ina bao.
3Mei haniꞌu na warenaa aꞌana, “Nabaa yoi Naꞌuu mei Haidaa, warenaa aꞌa feni mugoo feni ba nei filoginaa faraa pidaua.”
4Jesus na ware, “Na udedii fei neꞌia ba: ‘Ei ramaꞌa lomi ba roꞌaa gutalao aꞌa fei faraa pidaua ua.’”
5Mei haniꞌu na noduginaa hia fawelei na tare ma ana ei ua, na famaꞌaia minaa ei gufuu ei haparaa feni ano. 6Ma ina warenaa aꞌana, “A fanio minaa ei forafora ma ei hawera wagina, uaa una tonia ba manumanuu ma a fanaa hini a nunuminia. 7Siꞌei, nabaa o losuinau, a fanio ba manumanumu.”
8Jesus na ware, “Na udedii fei neꞌia ba: ‘Losuinaa mei Fasu, mei Haidaniaa hamuꞌou ma hia ua hamonei nenegia.’”
9Mei haniꞌu na noduginaa hia Jerusalem ma faꞌufalarainia pafoo fei sidesidee fei humuu mei Haidaa. Ma na ware, “Nabaa yoi Naꞌuu mei Haidaa, fapasilao yeni, 10uaa na udedii fei neꞌia:
“‘Iwe warenaa aꞌa ei aloꞌalona ba yoi,
roneimina omaꞌafarawaninio;
11ma rowe usumaio,
ba lomi oꞌaa biꞌaꞌainaa pinemu aꞌa ei mugoo.’”
12Jesus na ware, “Na neꞌidii: ‘Apuna maniaa mei Fasu, mei Haidaniaa hamuꞌodu.’”
13Mei haniꞌu, i pedudigaa ei maniana, na diꞌininia ba i opanidinaa nefarani.
Jesus na Faꞌasiꞌanaa fei Bigiꞌana Yei Galilee
(Matthew 4:12-17; Mark 1:14,15)
14Jesus na hadiweꞌinaa Galilee aꞌa fei faufau fei Spiriti ma fei uꞌugana namina talaipedunaa minaa fei gufu. 15Ina feferoi i laloo ei synagogue roꞌou ma minaa roꞌou, rona uduginia.
Rona Ofadugaa Jesus Yei Nazareth
(Matthew 13:53-58; Mark 6:1-6)
16Ina dinaa Nazareth, fawelei i giperai wagina ma laloo fei Sabbath na waduꞌainaa fei synagogue, aleꞌei maumauna ma na ufalarai ba i igoꞌigo. 17Hemea na fania fei neꞌiaa mei mamamaꞌa Isaiah aleꞌei maumau fei holobenaa ma na famaꞌalaia ma labagipaꞌaa feni neꞌia feni:
18“Fei Spiritii mei Fasu na oa pafou,
uaa ina ipia i pafoo tabau
ba unei uꞌugaa fei rawaniꞌa warea aꞌa ei lomi rona paꞌi.
Ina aloamiau ba nei wareia ba ei boboꞌaia, ronei ala,
ei pudawerai, ronei fanunupaꞌi,
ei rona gutafafelo, ronei asiꞌaa
19ma unei wareia ba fei au ba mei Fasu i farawaninaa ei ramaꞌa.”
20I weloidinaa fei aleꞌei holobenaa, na fanihadiweꞌinia aꞌa mei bigibigiꞌa ma guta. Minaa ei ramaꞌa laloo fei synagogue, rona fanunufaꞌuꞌuia 21ma inaꞌaa warenaa aꞌa roꞌodu, “Wagieni fei neꞌia na paꞌaa nomai eni hamoꞌei guainau fi igoia.”
22Minaa roꞌou, rona uꞌufarawaninia ma hawainaa poaa roꞌou aꞌa ei rawaniꞌa wareana. Rona iꞌigai, “Anaa simeni, meni naꞌuu Joseph?”
23Jesus na warefanaa roꞌou, “Una aidadii ba hamowe wareaa feni proverb aꞌau: ‘Mena loꞌotaa, farawaninaa ana yoi! Bigiꞌia yeni gufumu ei guaiaa haiꞌou ba ona bigiꞌia yei Capernaum.’”
24Ina warelao, “A warefaꞌuai aꞌa hamuꞌou ba lomi roꞌaa taufaꞌugaa hemea mamamaꞌa ana aꞌa fei gufuna. 25Apaꞌaa warefanaa hamuꞌou ba na paꞌi watauda pifine maꞌesuabea yeni Israel aꞌa fei au Elijah, fei lomi na paꞌi maunu laloo oduai ma hesuwi igisimasi ma namina moubiabia laloo minaa ei gufu. 26Ma lomi na alonaa Elijah aꞌa roꞌou, maꞌuaa hemea pifine maꞌesuabea yei Zarephath fawelei Sidon. 27Ma na paꞌi watauda na watawatai unuu roꞌodu [j] yei Israel aꞌa fei au Elisha mei mamamaꞌa, maꞌuaa lomi hemea roꞌou na fafaꞌarai ununa—unaiaa Naaman mei Syria.”
28Minaa ei ramaꞌa laloo fei synagogue, ronamina siba ei roꞌaa guainaa fei. 29Rona asiꞌaa ma tetefaꞌasiꞌania aꞌa fei gufu fei ba roꞌaa siminia pu, rona nodugia dinaa pafoo fei maugeni, fei na paꞌidii humu pafona. 30Maꞌuaa ina talaiꞌualao tapuu roꞌou ma aunu.
	[j] 4:27 Warea Greek ba hefiꞌa mau funuaa hudi unu—aba unaa watawata ua.

Jesus na Fawalaꞌanaa fei Spiriti Hafelo
(Mark 1:21-28)
31Ina upuꞌaunulao yei Capernaum, hepalo gufu yei Galilee ma laloo fei Sabbath fipowe feroinaa ei ramaꞌa. 32Ma rona hawainaa poaa roꞌou aꞌa fei feferoiana, uaa fei uꞌugana na paꞌi faufauna.
33Laloo fei synagogue na paꞌi hemea na waduꞌia pigea, hepalo spiriti hafelo. [k] Namina aimemewai, 34“Haa! Tamanu nunumiamu aꞌa haiꞌou, Jesus, mena Nazareth? Eni o nomai ba o foꞌafamaꞌeaa haiꞌodu? Una aida ba yoi mei Apunaiaa mei Haidaa!”
35Jesus na warefaweꞌi, “Babanini! Walaꞌamai aꞌana!” Ma fei pigea na hubifapasia i maꞌaa minaa roꞌou ma walaꞌamai aꞌana ma lomi na fafeloaa ununa.
36Minaa ei ramaꞌa, ronamina hawainaa poaa roꞌou ma fiwarewarei, “Tamanu eni feferoi eni? Fininaa forafora ma faufau ina warenaa aꞌa ei spiriti hafelo ma rona walaꞌamai!” 37Ma fei uꞌugana namina talaipedunaa ei gufu yei.
	[k] 4:33 Warea Greek spiriti loloaa; v. 36 anaa

Jesus na Farawaninaa Watauda
(Matthew 8:14-17; Mark 1:29-34)
38Jesus na diꞌininaa fei synagogue ma dinaa humuu Simon. Ma mei inaa haroo Simon namina babaifafelo ununa ma rona iꞌiginaa Jesus ba nei hadumia. 39Siꞌei, ina fabalonaa aꞌana ma warefaweꞌi aꞌa fei funua ma na pedu funuana. Ina asiꞌaa ma hasufani hanaa roꞌou.
40Fi lolo fei halo, minaa ei na paꞌi watauda mau funua, hefiꞌa rona dugamiaa roꞌou aꞌa Jesus ma ina augaa panina pafoo hememea roꞌou ma fapedugaa funuaa roꞌodu. 41Ma ei pigea, rona walaꞌaa aꞌa watauda ma memewai ba, “Yoi, Naꞌuu mei Haidaa!” Maꞌuaa ina hotaꞌaa roꞌou ma apunainaa roꞌou ba roneiꞌaa wareware, uaa rona aida ba hia, mei Christ. [l]
	[l] 4:41 O, Messiah

Jesus na Uꞌu Laloo ei Synagogue
(Mark 1:35-39)
42I baꞌa fei panii fei arewaa Jesus na dinaa fawelei abaa wawawau ramaꞌa. Ei ramaꞌa roimina lalabaginia ma roꞌaa bapaꞌia, rona ware ba ineiꞌaa diꞌininaa roꞌou. 43Maꞌuaa ina ware, “Aꞌa hefiꞌadiai gufu unei uꞌugaa fei rawaniꞌa wareaa fei haparaiaa mei Haidaa, uaa sifeni feni paꞌafina i aloagiau.” 44Ma ina uꞌuꞌu laloo ei synagogue Judea. [m]
	[m] 4:44 O, laloo fei gufuu ei Jew; Hefiꞌa neꞌia ba Galilee

Ei Rawarawa Otalai Nenera
(Matthew 4:18-22; Mark 1:16-20)

1Heai arewaa, na u adii fei ranuu Gennesaret [n] ma ronamina hoaninia ei ramaꞌa ba roꞌaa guainaa ei wareaa mei Haidaa. 2Ina fanunupaꞌaa guapaloei wa didipisii dii augaa ei diaꞌagi, ei roi fesuaa ei lepoo roꞌou. 3Ina hugi aꞌa hepalo wa, fei waa Simon ma iꞌiginia ba nei faraualao maꞌida aꞌa fei didipisii. Ma na gutaferoimai pafoo wa aꞌa ei ramaꞌa.
4I pedudii wareana, na warenaa aꞌa Simon, “Suanaa fawelei na walalo ma siminaa ei lepoo hamuꞌou ba oꞌaa udii nia.”
5Simon na ware, “Mena Fasu, haiꞌounamina bigifaweꞌi fei poi ma lomi hepalo, maꞌuaa, hamatee ona ware aleꞌei, nadii, a siminaa ei lepo.”
6Roꞌaa bigiꞌia aleꞌei, rona udiaa watauda nia ma naꞌaa i waraꞌa ei lepoo roꞌou. 7Ma rona alofamai ei tafii roꞌou aꞌa hepalodiai wa ba ronei nomai mi hadumaa roꞌodu ma rona nomai ma guapaloei wa namina pepesufafelo, anaa roꞌaa lolo.
8I fanunuaa fei, Simon Peter na fapasi i maꞌaa Jesus. Ma na ware, “Aunufaraua aꞌau mena Fasu; yau paꞌaa hafeloꞌa ramaꞌa!” 9Uaa hia mawe ei maroana na nanawala pudaa roꞌou aꞌa ei udiaa roꞌou nia. 10Ma ana na nanawala pudaa James ma John, laguei naꞌuu Zebedee, laguei rarafii Simon.
Ma Jesus na warenaa aꞌa Simon, “Apuna maꞌau. Eꞌeni opowe udilao ramaꞌa.” 11Siꞌei, rona rapiꞌaunaa piye ei waa roꞌou, diꞌininaa minaa ei manumanuu roꞌou ma nenegia.
	[n] 5:1 fei Agii Galilee

Mei na Watawatai
(Matthew 8:1-4; Mark 1:40-45)
12I guta aꞌa hepalo gufu Jesus, hemea watawatai [o] na nomai. I fanunupaꞌaa Jesus, na fapasiꞌoꞌoꞌuinaa pu ma ware, “Mena Fasu nabaa o nunuminia, fafafaꞌarainau.”
13Jesus na roainaa panina ma idoia. Ina ware, “Una nunuminia. Fafaꞌarai!” Ana ei, na mafo ei watawatana.
14Ma Jesus na warefaweꞌi aꞌana, “Oneiꞌaa warefanaa nemea, maꞌuaa wi famaua aꞌa mei bauaniaa humuu mei Haidaa ma fanaa tamanu Moses na ware ba onei fani nabaa na mafo unumu, aleꞌei famaꞌamaꞌamu aꞌa roꞌou ba ona rawani.”
15Maꞌuaa fei uꞌugana namina talaidiai. Siꞌei, ei gupuu ramaꞌa, rona nomai ba roꞌaa guainia ma ba nei fapedugaa funuaa roꞌou. 16Maꞌuaa inaꞌo aununaa yei fawelei lomi ramaꞌa ba i lafulafu.
	[o] 5:12 Warea Greek ba hefiꞌa mau funuaa hudi unu—aba unaa watawata ua.

Jesus na Fawanewaneaa mei na Maꞌe Ununa
(Matthew 9:1-8; Mark 2:1-12)
17Heai arewaa ei fi feferoi, rona gutaguainia ei Pharisee ma ei feroiaa law, ei noramiaa roꞌou aꞌa minaa ei gufu i Galilee ma hefiꞌa noramiaa roꞌou, Judea ma Jerusalem. Ma fei faufau mei Fasu na ude i aꞌana ba i fapedugaa ei funua. 18Na paꞌi hemea na maꞌe ununa. Hefiꞌa wawane, rona notabeiamai pafoo fei hafenaa ununa ba roꞌaa waduꞌainaa fei humu ma fahainopia i maꞌaa Jesus. 19Siꞌei ba namina watauda ei ramaꞌa, lomi rona labagipaꞌi talaa roꞌou. Rona tafaneꞌuanaa pupuaa fei humu ma faꞌasisiarai pu pafoo fei hafena ununa i dupuaa ei ramaꞌa, i maꞌaa Jesus.
20Jesus, i fanunupaꞌia ba rona narafaweꞌi, na ware ba, “Otafi, ena hafeloꞌamu na futo.”
21Ei Pharisee ma ei feroiaa law, rona naranara aleꞌei ba, “Hia hini ba i warefafeloaa mei Haidaa? Hinidiai ba i futoaa ei hafeloꞌa? Mei Haidaa ua.”
22Jesus na apaꞌidigaa ei naranaraa roꞌou ma na iꞌigai, “Tani hamuꞌou nara aleꞌei laloo iaa hamuꞌodu? 23Tamanu na maduta—fei wareau ba: ‘Ena hafeloꞌamu na futo,’ o ‘Asiꞌaa ma talai’? 24Maꞌuaa ba hamonei aida ba mei Naꞌuu Ramaꞌa na paꞌi forafora yeni malagufu ba i futoaa ei hafeloꞌa...” Ina ware aꞌa mei na maꞌe ununa, “A warenawii aꞌamu, asiꞌaa, tonaa fei hafena unumu ma dinaa gufumu.” 25Ana ei ua, ina ufalarai i maꞌaa roꞌou, tonaa fei hafena ununa, fei na hainona ma dinaa gufuna ma uduginaa mei Haidaa. 26Namina nanawala pudaa minaa ei ramaꞌa ma rona uduginaa mei Haidaa. Minaa roꞌou na maꞌaiaa fei ma fiwarewarei, “Oꞌouna fanunuaa hefiꞌa manumanu na fananawalaiaa pudaa oꞌou wagieni.”
Na Dugaa Levi
(Matthew 9:9-13; Mark 2:13-17)
27Nenee fei, Jesus na asiꞌanaa ano ma fanunupaꞌaa hemea otonaa mugoo poꞌii gavaman, harana Levi, na guta aꞌa fei palena toto mugoo poꞌi. Jesus na warenaa aꞌana, “Nenerau.” 28Levi na asiꞌadiꞌininaa minaa ei manumanu ma nenegia.
29I aꞌa fei humuna, Levi na bigiꞌaa hepalo baua hananaa aꞌa Jesus ma hepalo baua gupuu otonaa mugoo poꞌii gavaman ma hefiꞌadiai, rona hananafipui aꞌa lagua. 30Maꞌuaa ei Pharisee mawe ei feroiaa law, ei ana maroaa ei Pharisee, rona ware watauda aꞌa ei otalai nenerana, “Tani hamuꞌou hanana ma hunufipui aꞌa ei otonaa mugoo poꞌii gavaman ma ei hafeloꞌa ramaꞌa?”
31Jesus na warefanaa roꞌou, “Abaa ei rona rawani ba ronei paꞌi hemea loꞌotaa, maꞌuaa ei rona funu. 32Paꞌafii fei noramiau, abaa a lalaꞌaa ei rona wanewane, maꞌuaa ei hafeloꞌa ba ronei filoginaa naranaraa roꞌou.”
Rona Haninaa Jesus wagii fei Fabaoa
(Matthew 9:14-17; Mark 2:18-22)
33Rona warenaa aꞌana, “Ei otalai neneraa John, ronaꞌaida fabao ma lafulafu ma ei otalai neneraa ei Pharisee anaa, maꞌuaa ei maroamu rona hanana ma hunu ua.
34Jesus na ware, “Hamona nunuminia ba ei tafii mei wawane lalaia, ronei fabao ei roi gutafipui aꞌana? 35Maꞌuaa iwe nomai fei au ba mei wawane lalaia, rowe rapunodugia aꞌa roꞌou ma laloo ei arewaa ei, rowe fabao.”
36Ina uꞌufanaa roꞌodu feni warea hanunu: “Lomi nemea ba i tonaa fei maninii manufau lawalawa ma tawiꞌia aꞌa fei watanai lawalawa. Nabaa i bigiꞌia aleꞌei, i fawaraꞌaꞌapoinaa fei manufau lawalawa ma fei manufau maninii lawalawa lomi i fipupuduinaa fei watanai. 37Ma lomi nemea i ipiaa fei manufau wine laloo fei watanai peꞌii wine, fei bigiꞌaa roꞌou hudii manulelele. Nabaa i bigiꞌia aleꞌei, fei manufau wine, i fawaraꞌaiaa fei peꞌi ma fei wine i wigii ma fei watanai peꞌii wine i hafelo. 38Agia, ei manufau wine, ronei ipinaa fei manufau peꞌi. 39Ma lomi hemea na hunudigaa fei watanai wine i nunuminaa fei manufau wine, uaa na ware aleꞌei, ‘Fei watanai na muainaa fei manufau.’”
Mei Fasuu fei Sabbath
(Matthew 12:1-8; Mark 2:23-28)

1Heai Sabbath Jesus fi talailao peꞌii ei lau guana ma ei otalai nenerana, rona hufuꞌaa hefiꞌa holoo guana ma fudosinia panii roꞌou ma hanaiaa ei lau. 2Hefiꞌa Pharisee, rona iꞌigai, “Tani hamuꞌou bigiꞌaa fei na barafeaa fei law laloo fei Sabbath?”
3Jesus na warenaa aꞌa roꞌou, “Ana hamonaꞌu igoia tamanu na bigiꞌia David ma ei tafina, ei roꞌaa bao? 4Ina waduꞌainaa fei humuu mei Haidaa, tonaa fei faraa pidaua na apunai ma hanaia. Maꞌuaa fei law na ware ba unaiaa mei bauaniaa humuu mei Haidaa, i hanaia. Ma ana na fanaa hefiꞌa aꞌa ei tafina.” 5Ma Jesus na warenaa aꞌa roꞌou, “Mei Naꞌuu Ramaꞌa, hia Fasuu fei Sabbath.”
Mei i Maꞌe Hepapa Panina
(Matthew 12:9-14; Mark 3:1-6)
6Ma aꞌa hepalodiai Sabbath, ina waduꞌainaa fei synagogue ma fi feroi ma hemea yei, fei panina maꞌau na maꞌe. 7Ei Pharisee mawe ei feroiaa law, roꞌei labarai tala ba ro ware ba Jesus na bigifatata. Siꞌei, rona pupudainia ba i farawaninia laloo fei Sabbath. 8Maꞌuaa Jesus na apaꞌidigaa ei naranaraa roꞌou ma na warenaa aꞌa mei na maꞌe panina, “Asiꞌaa ma mi ufalarai i maꞌaa roꞌodu.” Siꞌei, ina asiꞌaa ma na ufalarai yei.
9Ma Jesus na warenaa aꞌa roꞌou, “A iꞌiginaa hamuꞌou, afaia na neneraa fei law laloo fei Sabbath: fei ba onei bigifarawani, o ba onei bigifafelo, fei ba onei fani harenua, o ba onei foꞌafamaꞌe?”
10Ina fanununaa aꞌa minaa roꞌodu ma warenaa aꞌa mei ramaꞌa mei, “Roainalao fei panimu.” Ina bigiꞌia ma fei panina namina rawani. 11Maꞌuaa ronamina sibafafelo ma fiwarewarei ba roꞌaa bigiꞌaa tamanu aꞌa Jesus.
Ei Hefua ma Helagui Apostle
(Matthew 10:1-4; Mark 3:13-19)
12Wagii ei arewaa ei, Jesus na aununaa papaa hepalo maugeni ba i lafulafu ma na guta yei fei poi fi lafulafunaa aꞌa mei Haidaa. 13I baꞌamai fei arewaa, na harofamii ei otalai nenerana ma rafeinaa hefua ma helagui ba apostle: 14Simon (mei ina roronia ba Peter), mei lofuna Andrew, James, John, Philip, Bartholomew, 15Matthew, Thomas, James mei naꞌuu Alphaeus, Simon mei rona roroinia ba mei Zealot (mei na haguaa gufuna), 16Judas mei naꞌuu James mawe Judas Iscariot—mei na aloia.
Na Feroi ma Fapedugaa ei Funua
(Matthew 4:23-25)
17Ina upunogiaa roꞌou ma ufalarai pafoo fei mareꞌaa malagufu. Hepalo baua gupuu otalai nenerana, roꞌou yei mawe watauda paꞌaniaa ramaꞌa, noramiaa roꞌou, Judea, Jerusalem ma ei gufu piye na rafiꞌinaa Tyre ma Sidon. 18Rona nomai ba roꞌaa guainia ma ba inei fapedugaa funuaa roꞌou. Ma ina fawanewaneaa ei na waduꞌaa roꞌou ei spiriti hafelo [p]19ma minaa ei ramaꞌa ba roꞌaa idoia, uaa na paꞌi faufau i aꞌana. Ma ina fapedugaa funuaa minaa roꞌou.
	[p] 6:18 Warea Greek spiriti loloaa

Ei Hawegia ma ei Faloloaꞌia
(Matthew 5:1-12)
20I fanununaa aꞌa ei otalai nenerana, na ware:
“I paꞌi hawegiaa hamuꞌou ena lomi mugoo poꞌi,
uaa hamowe oa wagii fei haparaiaa mei Haidaa.
21I paꞌi hawegiaa hamuꞌou ena hamona bao eꞌeni,
uaa hamowe magu.
I paꞌi hawegiaa hamuꞌou ena hamona aiꞌai eꞌeni,
uaa hamowe fafadi.
22I paꞌi hawegiaa hamuꞌou ena rona bidi unuu roꞌou aꞌa hamuꞌou,
ofadugaa hamuꞌou, warefafeloaa hamuꞌou
ma fafeloaa haraa hamuꞌou ba hamona hafelo
uaa mei Naꞌuu Ramaꞌa.
23“Aꞌa fei arewaa fei, hamoneimina niꞌeniꞌe ma palapala uaa na bauana fei ponoꞌaa hamuꞌou yei gufu pafea. Hamatee ana aleꞌei bigiꞌaa ei amaa roꞌou aꞌa ei mamamaꞌa.
24“Maꞌuaa hamoꞌaa paꞌaa fagiana hamuꞌou ena na paꞌi mugoo poꞌi,
uaa hamona todigaa fei rawaniꞌa gutanaa hamuꞌodu.
25Hamoꞌaa paꞌaa fagiana hamuꞌou ena na magu eꞌeni,
uaa hamowe bao.
Hamoꞌaa paꞌaa fagiana hamuꞌou ena na fafadi eꞌeni,
uaa hamowe gutafaloloaꞌi ma aiꞌai.
26Hamoꞌaa paꞌaa fagiana hamuꞌou ena na warefarawaninaa hamuꞌou minaa ei ramaꞌa,
uaa ana aleꞌei bigiꞌaa ei amaa roꞌou aꞌa ei mamamaꞌa sifisifi.
Haguaa ena na Bidibidi Unuu Roꞌou aꞌa Hamuꞌou
(Matthew 5:38-48; 7:12a)
27“Maꞌuaa a warefanaa hamuꞌou ena hamofi guainau: Haguaa ena na bidibidi unuu roꞌou aꞌa hamuꞌou, farawani aꞌa ena rona siba aꞌa hamuꞌou, 28haweginaa ena rona umuaa hamuꞌou ma lafulafunaa ena rona fafeloaa hamuꞌou. 29Nabaa nemea na laparaa afuu hamuꞌou, fania pepei anaa. Nabaa nemea na topaꞌainaa hawaa uguu hamuꞌou, fania fei susu anaa. 30Fani aꞌa minaa ei rona iꞌiginaa hamuꞌou ma hini i tonaa manumanuu hamuꞌou, apuna iꞌigihadiweꞌinia. 31Tamanu nunumiaa hamuꞌou ba ronei bigiꞌia aꞌa hamuꞌou, bigiꞌia ana aleꞌei aꞌa roꞌou.
32“Nabaa hamoꞌaa haguaa ei rona haguaa hamuꞌou, tamanu rawaniꞌana fei aꞌa hamuꞌou? Ena hafeloꞌa ana rona haguaa ei rona haguaa roꞌou. 33Ma nabaa hamoꞌaa farawani aꞌa ei rona farawani aꞌa hamuꞌou, tamanu rawaniꞌana fei aꞌa hamuꞌou? Ei hafeloꞌa ana rona bigiꞌia aleꞌei. 34Ma nabaa hamoꞌaa fani aꞌa hefiꞌa, ei hamona nara ba ronei hodiꞌia, tamanu rawaniꞌana fei aꞌa hamuꞌou? Ei hafeloꞌa ana rona fani aꞌa hefiꞌadiai hafeloꞌa ma rona nara ba hefiꞌadiai, ronei hodipedugia. 35Maꞌuaa hamonei haguaa ena na bidibidi unuu roꞌou aꞌa hamuꞌou, hamonei farawani ma fani aꞌa roꞌou ma roneiꞌaa hodiꞌia. Ma nabaa aleꞌei, fei ponoꞌaa hamuꞌou imina bauanai ma hamowe oanaa naꞌuu mei Pafeai, uaa ina farawani aꞌa ei rona hafelo mawe ei lomi na ware ‘ta’ wagii fei rawaniꞌana. 36Hamonei faloloaꞌinaa roꞌou, ana aleꞌei na faloloaꞌinaa hamuꞌou mei Amaa hamuꞌou.
Fei Naranara ba Nemeadiai na Tata
(Matthew 7:1-5)
37“Apuna nara ba na tata nemea. Ma nabaa hamona nara aleꞌei, roꞌaa nara ba hamona tata. Apuna ware ba nemeadiai na tata ma nei to fagianaa. Ma nabaa aleꞌei, ana hamoꞌaa to fagianaa wagii ei tataa hamuꞌou. Futoaa ei tataa nemeadiai; nabaa aleꞌei, ana i futoaa ei tataa hamuꞌou mei Haidaa. 38Fani ma hamowe paꞌidiai. Hamoꞌaa todiai manumanu i pafoinaa fei fanaa hamuꞌou. Hamowe to ana aleꞌei puduu fanaa hamuꞌou.”
39Ma ana ina uꞌufanaa roꞌou feni warea hanunu: “Hemei pudawerai, ana i taupaꞌaa hemeadiai pudawerai? Naraa hamuꞌou ba lomi laguꞌaa pasinaa laloo huapu? 40Mei i to feferoiana, lomi i muainaa mei feroiana, maꞌuaa, nabaa i fapedugaa fei feferoiana, hia aleꞌei mei feroiana.
41“Tani omina labaginaa memee pudaa mei lofumu ma lomi ona apaꞌia ba na paꞌi hewagu haihai pudamu? 42Tani o ware aꞌa mei lofumu ba, ‘Olofu, ya a doꞌo siminaa fei memee pudamu,’ ma lomi ona fanunupaꞌaa fei hewagu haihai pudamu? Yoi paꞌaa wareꞌoni. Oneidoꞌo siminaa fei hewagu haihai pudamu. Ma opowe fanunufarawani ba oꞌaa siminaa fei memee pudaa mei lofumu.
Hepalo Haihai ma ei Fuana
(Matthew 7:16-20; 12:33-35)
43“Lomi hepalo rawaniꞌa haihai ba i hafelo fuana ma ana lomi hepalo hafeloꞌa haihai ba i rawani fuana. 44Hepapalo haihai, oꞌou apaꞌia aꞌa ei fuana. Ei ramaꞌa, lomi roꞌaa hufuꞌaa ei fuaa haꞌoloo aꞌa fei haihai na hogia, o ei fuaa nasi aꞌa fei haihai na hogia. 45Mei rawaniꞌa i faleleꞌanamii ei rawaniꞌa bigiꞌana aꞌa fei rawaniꞌa naranarana. Ma mei hafeloꞌa i faleleꞌanamii ei hafeloꞌa bigiꞌana aꞌa fei hafeloꞌa naranarana. Uaa tamanu noranamai laloo iana, i leleꞌaa umuna.
Mei Fadufadua na Paꞌi Apaꞌa ma mei Lomi
(Matthew 7:24-27)
46“Tani o harofau ba ‘Mena Fasu, mena Fasu,’ ma lomi ona bigiꞌaa ei wareau? 47A ware famaꞌaio batanai maumau mei na nomai aꞌau ma guainaa wareau ma bigiꞌia. 48Hia aleꞌei hemea fadufaduaa humu, hemea na agifawalalonaa pu ei u pafoo naꞌa. Ma nawe nomai fei baua mamaua ma hapunaiꞌonaa fei humuna, maꞌuaa lomi na nueipaꞌia, uaa na fadufaweꞌia. 49Maꞌuaa mei na guainaa wareau ma lomi na bigiꞌia, hia aleꞌei mei na faꞌugaa ei u humuna pafoo piye, lomi naꞌa harona. I nomai fei baua mamaua, na nueinaa fei humuna ma na pasi wataꞌoꞌo.”
Fei Narafaweꞌiaa mei Centurion
(Matthew 8:5-13)

1I pedu minaa ei uꞌugaa Jesus aꞌa ei ramaꞌa, na waduꞌainaa Capernaum. 2Na paꞌi hemea na funu ma anaa i maꞌe. Hia nafii mei centurion, hemea na haꞌeinia mei pidauana. 3Mei centurion na guainaa fei uꞌugaa Jesus ma na aloaa hefiꞌa bauaniaa ei Jew aꞌana ba ronei iꞌiginia ba nei nomai ma fapedugaa funuaa mei nafina. 4Roꞌaa dinaa aꞌa Jesus, rona warefaꞌaiꞌai aꞌana. “Na rawani ba o bigiꞌia aꞌa meni ramaꞌa meni, 5uaa ina haguaa gufuu oꞌodu ma faꞌufalarainaa fei synagogue oꞌou.” 6Siꞌei, Jesus na aunuhugiaa roꞌou.
I rafiꞌidiginaa fei humu, mei centurion na aloaa hefiꞌa tafina aꞌana ma rona wareaa ei wareana ba: “Mena Fasu, apuna naranara watauda ba o waduꞌainaa humuu, uaa yau hafeloꞌa ramaꞌa. 7Sifei, fei paꞌafina ba lomi na nunumai ba a nomai aꞌamu. Maꞌuaa ware ua ma i pedu funuaa mei nafiu. 8Uaa yau hemea na bigi haroo hemea na bauanadiai ma ana na paꞌi hefiꞌa foꞌaa rona bigi harou. A warenaa aꞌa mei, ‘Aunu,’ ma i aunu ma hemeadiai ba, ‘Nomai,’ ma i nomai. A warenaa aꞌa hemea nafiu, ‘Bigiꞌaa feni,’ ma i bigiꞌia.”
9I guainaa fei Jesus, na baꞌarofo aꞌana ma momoꞌinaa aꞌa ei rona nenegia ma ware, “Apaꞌaa warefanaa hamuꞌou ba lomi na fanunupaꞌaa hemea na paꞌi narafaweꞌiana aleꞌei ma ana lomi na fanunupaꞌia aleꞌei aꞌa ei Israel.” 10Ma ei talaitonaa warea, ronawe hadiweꞌidinaa fei humu ma fanunupaꞌia ba na pedu funuaa mei nafi.
Jesus na Faꞌasiꞌanaa mei Naꞌuu mei Pifine Maꞌesuabea
11Nenee ei ma ataa madii, Jesus fipui aꞌa ei otalai nenerana ma fei baua gupuu ramaꞌa, rona dinaa hepalo gufu, harana Nain. 12Anaa i rafiꞌinaa fei poaa fanefanee fei gufu, hefiꞌa rona tabenaa ano hemea baduu wawane maꞌea, naꞌuu hemea pifine maꞌesuabea. Ma fei baua gupuu ramaꞌaa fei gufu, ana roꞌou i aꞌa mei pifine. 13I fanunupaꞌia mei Fasu, na faloloaꞌinia ma warenaa aꞌana, “Apuna aiꞌai.”
14Ina aunulao ma idoaa fei bao maꞌea. Ma ei roꞌaa poroꞌia, rona ufamadumu. Ina ware, “Mena baubara, a warenaa aꞌamu, asiꞌaa!” 15Mei maꞌea na asiꞌaguta ma wareware. Ma Jesus na duginaa hia aꞌa inana.
16Minaa roꞌou, ronamina maꞌau ma uduginaa mei Haidaa ma ware, “Hemea baua mamamaꞌa na faꞌarewa aꞌa oꞌodu. Mei Haidaa na nomai ba i hadumaa ei gufuna.” 17Fei uꞌugaa Jesus fei, namina talaipedunaa ei gufu i Judea [q] mawe minaa ei gufu i sugatataꞌaia.
	[q] 7:17 O, talaipedunaa fei gufuu ei Jew

Jesus ma John mei Pudugufaia
(Matthew 11:2-19)
18Ei otalai neneraa John, rona uꞌufania eni manumanu eni. Ina harofamiaa helagui 19ma alonaa lagua aꞌa mei Fasu ba lagunei iꞌiginia aleꞌei, “Yoi hemei ba i nomai, o haiꞌounei doꞌo omaꞌaa nemeadiai?”
20Laguꞌaa dinaloo aꞌa Jesus, laguna ware, “John, mei pudugufaia na aloamiaa haigua ba haigunei iꞌiginio, ‘Yoi hemei ba i nomai, o haiꞌounei doꞌo omaꞌaa nemeadiai?’”
21Aꞌa fei au fei, Jesus na farawaninaa watauda na malaꞌuꞌu unuu roꞌou, ei funuaa, ei na waduꞌaa roꞌou spiriti hafelo ma ei pudawerai. 22Siꞌei, ina warenaa aꞌa laguei talaitonaa warea, “Hadiweꞌai ma uꞌufanaa John ei fanunuguaiaa hamugua: ba ei pudawerai nawe fafanunu, ei afetoo nawe talai, ei watawatai [r] nawe mafo, ei lotoo adia nawe guaipaꞌi, ei maꞌea na asiꞌaa ma ei loꞌe mugoo poꞌi, rona guainaa fei rawaniꞌa warea. 23Baua niꞌeniꞌea aꞌa mei lomi na pasipaꞌai uaa yau.”
24Laguꞌaa didii laguei talaitonaa wareaa John, Jesus nawe uꞌugaa John aꞌa fei gupuu ramaꞌa: “Ei hamona dinaa fawelei lomi haihai o guana, ba hamoree maꞌa fei guana, fei na gugufainia fei lalarena? 25Nabaa abaa sifei, paꞌaa tamanu fei hamoꞌaree maꞌaia—hemea na maurawani hawerana? Lomi. Ena ramaꞌa na maurawani haweraa roꞌou, ei na paꞌipedu manumanu, rona guta laloo ei baua humuu hapara. 26Maꞌuaa hamona aunu ba hamoꞌaa maꞌa tamanu? Hemea mamamaꞌa? Hiꞌi, maꞌuaa a warefanaa hamuꞌou ba hia, abaa mamamaꞌa ua. 27Simei, mei rona uꞌugia laloo ei neꞌia:
“‘Guainau! A we aloamai mei talaitonaa wareau maꞌamu,
mei i raꞌafanaa fei talamu.’
28A warefanaa hamuꞌodu ba lomi hemea dupuaa ei waniniaa ei pifine i muainaa John; maꞌuaa mei paꞌaa lomi harana haroo fei haparaiaa mei Haidaa i muainia.”
29(Minaa ei ramaꞌa ma ei otonaa mugoo poꞌii gavaman anaa, roꞌaa guainaa ei wareaa Jesus, ronawe ware ba fei talaa mei Haidaa na wanewane, uaa rona pudugufai aꞌa John. 30Maꞌuaa ei Pharisee ma ei rona paꞌi apaꞌaa roꞌou aꞌa fei law, rona ofadugaa fei bigiꞌa, fei na fanaa roꞌodu mei Haidaa, uaa lomi rona pudugufai aꞌa John.)
31“Yau, a hawawaginaa eni ramaꞌaa feni au feni aꞌa tamanu? Batanai maumau roꞌou? 32Roꞌou aleꞌei ei baduu na guta yei humuu aloꞌalo ma fiharoharofii:
“‘Haiꞌouna hafugaa fei haꞌifa
ma lomi hamona palapala;
haiꞌouna laugaa hepalo laugaa maꞌea,
maꞌuaa lomi hamona aiꞌai.’
33Uaa, John, mei pudugufaia lomi na nohanamai faraa pidaua ma hunu wine ma hamona ware, ‘Na waduꞌia pigea.’ 34Ma Mei Naꞌuu Ramaꞌa na nohanamai ma hunu ma hamona ware, ‘Hia pugua ma na hunu poapoai; hia tafii ei otonaa mugoo poꞌii gavaman mawe “ei hafeloꞌa”.’ 35Maꞌuaa ei rona biginaa fei apaꞌaa mei Haidaa, rona faꞌarewaia ba na wanewane.”
	[r] 7:22 Warea Greek ba hefiꞌa mau funuaa hudi unu—aba unaa watawata ua.

Mei Hafeloꞌa Pifine na Ipinaa Jesus fei Dufaa Pao.
36Ma hemea Pharisee na iꞌiginaa Jesus ba nei hananafipui aꞌana. Siꞌei, na dinaa humuu mei Pharisee ma gutafapalagi ditataa fei tawa. 37Na paꞌi hemea pifine na hafelo bigiꞌana aꞌa fei gufu fei. Ma i guainia ba Jesus i hanana humuu mei Pharisee, ina tonamai hepalo pusuꞌoro peꞌi dufaa pao 38ma ei fi uwawasusu mugina na farorofanaa pinena fei ranuu pudana. Ma nawe huguaa pinena aꞌa fei loaa tabana. Na hatofaa pinena ma ipiaa fei dufaa pao pafoo pinena.
39I fanunuia mei Pharisee, mei na fagutanaa Jesus, na bababauꞌu naranarana, “Nabaa meni ramaꞌa meni, hia mamamaꞌa, i apaꞌidigia hini i idoia ma hia pifine bata—ba hafeloꞌa pifine.”
40Jesus na warenaa aꞌana, “Simon, na paꞌi wareau aꞌamu.”
Ma na ware, “Nadii, warefanau, mena feroia.”
41“Helagui ramaꞌa, laguna to mugoo poꞌi aꞌa hemea naꞌo fani mugoo poꞌi. Hemea lagua na tonaa haipani puꞌu denarius [s] aꞌana ma hemea lagua na tonaa haipani paꞌania. 42Minaa lagua, lomi na hodipaꞌia, siꞌei na famaꞌeꞌuaiaa ei tonaa lagua. Amaia lagua na bauana haguana aꞌa mei i fani mugoo poꞌi?”
43Simon na ware, “Narau ba mei i to watauda mugoo poꞌi ma na famaꞌeꞌuaiaa ei tonana mei na fani.”
Jesus na ware, “Ona narapaꞌia.”
44Siꞌei, na momoꞌinaa aꞌa mei pifine ma warenaa aꞌa Simon, “Ona maꞌaia meni pifine meni? Una waduꞌaimai humumu ma lomi ona gufifani fesufesuu pineu, maꞌuaa ina fesunaa pineu ranuu pudana ma hugunaa loaa tabana. 45Lomi ona hatofaa pudau, maꞌuaa, meni pifine meni, ana fi waduꞌaiꞌuamai lomi na fafaa hatofaa pineu. 46Lomi ona ipi pao tabau, maꞌuaa, hia na ipinaa tabau fei dufaa pao. 47Siꞌei a warefanio, ena watauda hafeloꞌana na futo, uaa na bauana fei haguana. Maꞌuaa hini na futo maꞌida ua hafeloꞌana, ana maꞌida ua haguana.”
48Siꞌei, Jesus na warenaa aꞌana, “Ei hafeloꞌamu, na futo.”
49Hefiꞌadiai rona guta yei, rona fiwarewarei, “Hia hini ba i futoaa ei hafeloꞌaa ei ramaꞌa?”
50Jesus na warenaa aꞌa mei pifine, “Fei narafaweꞌiamu na fatelaio; aunufaꞌaꞌa ua.”
	[s] 7:41 denarius—hepalo mugoo poꞌi, hawii ponoꞌaa bigiꞌaa heai arewaa.


Ei Pifine na Talaihugiaa Jesus
8
1Nenee fei, Jesus na tatalai aꞌa hepapalo gufu ma uꞌugaa fei rawaniꞌa wareaa fei haparaiaa mei Haidaa. Ei hefua ma helagui, roꞌou aꞌana 2ma hefiꞌa pifine anaa, ei ina fawalaꞌanaa ei spiriti hafelo aꞌa roꞌou ma fapedugaa funuaa roꞌou: Mary (hepalo harana Magdalene), mei na walaꞌaa oloromeai pigea aꞌana; 3Joanna mei haroo Cuza mei omaꞌamaꞌaa humuu Herod; Susanna; ma wataudadiai. Eni pifine eni, rona hadumaa roꞌou ana aꞌa ei paꞌaa manumanuu roꞌou.
Fei Warea Hanunuu mei Faroa
(Matthew 13:1-9; Mark 4:1-9)
4Roꞌaa figupuimai aꞌa Jesus ei ramaꞌa noramiaa roꞌou aꞌa hepapalo gufu, ina uꞌufanaa roꞌou feni warea hanunu: 5“Hemea diapodu na aunu ba i faroaa ei lau. I larosiminaa ei lau, hefiꞌa na pasi papaa tala ma rona talaiꞌapuninia ma ei manufidufidu pafea, rona hanaia. 6Hefiꞌa na pasi pafoo ei mugoo ma i nusu, rona hole ua, uaa lomi ranu. 7Hefiꞌa lau na pasi dupuaa ei wowoꞌii na hogia, rona nusufipui aꞌa ei wowoꞌii, ei na fifigifamaꞌeaa roꞌou. 8Maꞌuaa hefiꞌa na pasi aꞌa fei rawaniꞌa piye. Ma namina habefarawani ma ei fuaa roꞌou na onaꞌonaidiai aleꞌei hefa puꞌudiai aꞌa ei faroana lau.”
I waredigaa fei, na warefabauana, “Hini na paꞌi adiana, nei guainia.”
Tani i Warehanunui Jesus
(Matthew 13:10-17; Mark 4:10-12)
9Ei otalai nenerana na iꞌiginia fei hanuu fei warea hanunu. 10Ina ware, “Fei apaꞌa wagii ei manumanu i udeꞌopaꞌai aꞌa fei haparaiaa mei Haidaa, hamona todigia, maꞌuaa, aꞌa hefiꞌa una warehanunuinia, ba,
“‘Rona fafanunu ma lomi roꞌaa fanunupaꞌi;
rona guguai ma lomi roꞌaa apaꞌia.’
Ina Piguaa Hanuu fei Warea Hanunuu mei Faroa
(Matthew 13:18-23; Mark 4:13-20)
11“Sifeni, feni hanuu feni warea hanunu: ei lau, aleꞌei fei wareaa mei Haidaa. 12Ei lau na pasi papaa tala, aleꞌei ei rona guguai ma mei haniꞌu na nomai ma fufusiminaa fei wareaa mei Haidaa aꞌa ei naranaraa roꞌou ba roneiꞌaa narafaweꞌi ma lomi roꞌaa tela. 13Ei lau na pasi pafoo mugoo, aleꞌei ei ronadoꞌo niꞌeniꞌe ei roꞌaa guainia, maꞌuaa, lomi na gugu waraa roꞌou. Ronadoꞌo narafaweꞌi maꞌida, maꞌuaa, i nomai fei au nueia, rona wataꞌadudu. 14Ei lau na pasi dupuaa ei wowoꞌii na hogia, aleꞌei ei ronadoꞌo guguai, maꞌuaa, na fifigifatemuaa fei naranaraa roꞌou wagii eni manumanuu feni ano, ei mugoo poꞌi ma ei roꞌoo feni ano, siꞌei lomi rona habepaꞌi. 15Maꞌuaa ei lau na pasi aꞌa fei rawaniꞌa piye aleꞌei ei na paꞌi rawaniꞌa maumau roꞌou, ei rona guainaa fei warea, panarofia ma ufaweꞌi, siꞌei rona fuaa.
Fei Weꞌai aꞌa fei Udeꞌudena
(Mark 4:21-25)
16“Lomi hemea ba i faguꞌaa fei weꞌai ma opaꞌainia haroo hepalo hagi, o augia haroo tawa, maꞌuaa, i augia pafoo fei udeꞌudena ba ei rona waduꞌai, ronei fanunupaꞌi aꞌa fei weꞌai. 17Uaa lomi hepalo manumanu na udeꞌopaꞌai ba i opaꞌaiꞌualao. Ma ei manumanu rona opaꞌainia iwe lelefo ma udeꞌareꞌare. 18Siꞌei, onei naramaꞌaia ba batanai fei mau guguaiamu. Uaa hini na paꞌi, iwe paꞌi hefiꞌadiai; hini lomi na paꞌi, tamanu fei ina nara ba na paꞌi, iwe paꞌai aꞌana.”
Ei Lofu ma mei Inaa Jesus
(Matthew 12:46-50; Mark 3:31-35)
19Ei lofu ma mei inaa Jesus, rona nomai ba roꞌaa maꞌaia, maꞌuaa lomi rona nitopaꞌilao aꞌana uaa fei gupuu ramaꞌa. 20Hemea na warefania, “Mei inamu ma ei lofumu, rona ufalarai ano ba roꞌaa maꞌa yoi.”
21Ina ware, “Siꞌeni eni inau ma eni lofuu, eni rona guainaa fei wareaa mei Haidaa ma bigiꞌia.”
Jesus na Famadinoaa fei Lama
(Matthew 8:23-27; Mark 4:35-41)
22Heai arewaa, Jesus na warenaa aꞌa ei otalai nenerana, “O dii. Oꞌadinaa fipepei adii fei ranu.” Siꞌei, rona hugi aꞌa fei wa ma sua. 23Roꞌaa sualao, na maꞌigu Jesus. Fei lalarena na asiꞌaa ma fei lama na tomesunaa laloo fei wa ma ronawemina fagiana.
24Ei otalai nenerana, rona nolao ma funia. Rona ware, “Mena Fasu, mena Fasu. Oꞌapaꞌaa wawauꞌu!”
Ina asiꞌaa ma warefaweꞌi aꞌa fei lalare ma fei agi; ina pedu towetana ma namina madino. 25Ina iꞌiginaa ei otalai nenerana, “Hitani fei weꞌiaa naranaraa hamuꞌou?”
Aꞌa fei maꞌauaa roꞌou ma fei nanawalaa pudaa roꞌou, rona fiꞌiꞌigii, “Ramaꞌa bata meni? Te, namina warefaweꞌi aꞌa fei lalarena ma fei lama ma lagunamina guainaa wareana.”
Fei Walaꞌanaa ei Pigea aꞌa Hemea
(Matthew 8:28-34; Mark 5:1-20)
26Rona tamanaa suwidei i Gerasene, [t] opaꞌaloo fei ranu Galilee. 27I wanomai Jesus, na nomai aꞌana hemea ramaꞌaa fei gufu, mei na waduꞌia pigea. Namina madimai fei gutaꞌalaꞌalana ma lomi na u guta laloo humu, maꞌuaa na guta aꞌa ei huapuu ei maꞌea. 28I fanunupaꞌaa Jesus, ina aimemewai ma fapasi igoaa Jesus ma harofabauana, “Tamanu nunumiamu aꞌau Jesus mena Naꞌuu mei Haidaa, mei na Pafeai? Uꞌamina iꞌiginio, oneiꞌaa haperaraiau!” 29Uaa Jesus na warefaweꞌi ba fei hafeloꞌa [u] spiriti nei walaꞌaa aꞌa mei. Uaa, inaꞌaida panarofia. Ma ronaꞌaida roroꞌinaa panina ma pinena aꞌa ei alatai ma hefiꞌa, rona omaꞌamaꞌaia, maꞌuaa, inafane bimoroꞌaa ei alatai ma ei pigea na faponinaa hia fawelei lomi ramaꞌa.
30Jesus na iꞌiginia, “Hini haramu?”
Ina ware, “Legion,” uaa watauda pigea na waduꞌia. 31Ma rona iꞌigai ma iꞌigaidiai ba neiꞌaa aloaa roꞌou aꞌa fei walaloa lomi iaꞌiana.
32Hepalo baua gupuu moimoi roi hanana papaa fei maugeni. Ei pigea na iꞌigifaweꞌi aꞌa Jesus ba nei uga ba roꞌaa waduꞌaa ei moimoi ma ina ugainaa roꞌou. 33Ro walaꞌamai aꞌa mei ramaꞌa ei pigea, rona waduꞌaa ei moimoi ma poniꞌupulao pepei na faroꞌai adii fei ranu, rofonaa lalona ma wawaꞌumaꞌe.
34Ro fanunuia aleꞌei ei omaꞌamaꞌaa ei moimoi, rona ponibagua ma uꞌugia yei aꞌa fei baua gufu mawe ei gufu sugatataꞌaia. 35Ma ei ramaꞌa na nolao ba roꞌaa maꞌa tamanu ina bigiꞌia. Roꞌaa nopaꞌaloo Jesus, rona fanunupaꞌaa mei na walaꞌaa ei pigea aꞌana, na guta igoaa Jesus, na paꞌi lawalawana ma fei naranarana na rawani ma rona maꞌau. 36Ei rona fanunupaꞌia, rona uꞌufanaa ei ramaꞌaa gufu batanai i rawanidiai mei na waduꞌia pigea. 37Ma minaa ei ramaꞌa fawelei Gadara na iꞌiginaa Jesus ba nei faꞌadiꞌininaa roꞌou, uaa ronamina maꞌaufafelo. Siꞌei, ina hugi aꞌa fei wa ma suaꞌaunu.
38Mei ramaꞌa, mei na walaꞌaa ei pigea aꞌana na iꞌiginia ba i nogia, maꞌuaa Jesus na aloia ma ware, 39“Hadiweꞌinaa gufumu ma uꞌugaa fei baua bigiꞌaa mei Haidaa aꞌamu.” Siꞌei, na hadiweꞌai ma uꞌufanaa minaa ei ramaꞌaa gufu ei baua bigiꞌaa Jesus aꞌana.
	[t] 8:26 Hefiꞌa neꞌia ba Gadarenes; hefiꞌadiai ba Gergesenes; v. 37 anaa
	[u] 8:29 Warea Greek loloaa

Mei Nanao Maꞌea ma Mei Pifine na Funu
(Matthew 9:18-26; Mark 5:21-43)
40I hadiweꞌimai Jesus, fei gupuu ramaꞌa na taufaꞌugia, uaa rona aida ba i nomai. 41Ma hemea, harana Jairus, hemea bauaniaa fei synagogue na nomai ma fapasi igoaa Jesus ma iꞌigifaweꞌi aꞌana ba nei nomai aꞌa fei humuna 42uaa mei naꞌuna, baduu pifine, aleꞌei hefua ma heguai igisimasina, ifi maꞌe.
Fi talailao Jesus, ei ramaꞌa na fihoroi aꞌana. 43Ma na paꞌi hemea pifine yei na tomesumesu namoo ununa aleꞌei hefua ma heguai igisimasi, [v] maꞌuaa lomi hemea ba i fapedupaꞌaa funuana. 44Na aunumai mugina ma idoaa supuu fei hawaa uguna. Ma ana ei, na pedu fei tomesuaa fei namo.
45Jesus na iꞌigai, “Hini na idoau?”
Minaa roꞌou, rona ware ba lomi ma nawe ware Peter, “Mena Fasu, ei ramaꞌa rona fihoroi aꞌamu.”
46Maꞌuaa Jesus na ware, “Na paꞌi hemea na idoau. Una aida ba na tonaa maꞌida faufau.”
47Ma mei pifine nawe aida ba roꞌaa apaꞌia ba hia, siꞌei na nomaꞌaumai ma fapasi igoana. I pudaa minaa ei ramaꞌa, na warefanaa roꞌou ba na pedu funuana ana ei i idoia. 48Ma ina warenaa aꞌana, “Mena naꞌuu, fei weꞌiaa naranaramu na farawaninio. Aunufaꞌaꞌa ua.”
49Ana fi wareware ua Jesus, na nomai hemea noramiana humuu Jairus, mei bauaniaa fei synagogue. Ma na ware, “Mei naꞌumu na maꞌe. Oneiꞌaa fahaudinaa unuu mei feroia.”
50I guainaa fei Jesus, na warenaa aꞌa Jairus, “Oneiꞌaa maꞌau, narafaweꞌi ua ma iwe mamaꞌa.”
51I nopaꞌaloo fei humuu Jairus, na ware ba lomi hemea i waduꞌai uniaa roꞌou Peter, John, James mawe laguei ama ma inaa mei baduu. 52Ma aꞌa fei, minaa ei ramaꞌa rona aiꞌai ma wawasusu aꞌana. Jesus na ware, “Hamoneiꞌaa aiꞌai. Lomi na maꞌe. Na maꞌigu ua.”
53Rona fadinia uaa rona aida ba ina maꞌe. 54Maꞌuaa ina tauaa panina ma ware, “Mena naꞌuu, asiꞌaa!” 55Fei spiritina na hadiweꞌimai ma ana ei, ina ufalarai. Ma Jesus na warenaa aꞌa roꞌou ba ronei fani hanaa mei baduu. 56Ma mei amana ma inana namina nanawala pudaa lagua, maꞌuaa ina warefaweꞌi aꞌa roꞌou ba roneiꞌaa uꞌufanaa nemea tamanu na bigiꞌia.
	[v] 8:43 Watauda neꞌia ba igisimasi, ma na fapedugaa minaa ei mugoo poꞌina aꞌa ei loꞌotaa

Jesus na Aloaa Hefua ma Helagui
(Matthew 10:5-15; Mark 6:7-13)
 
9
1I harofamiaa ei Hefua ma helagui Jesus, na fani faufau aꞌa roꞌou ma forafora ba ronei fawalaꞌanaa ei pigea ma fapedugaa ei funua 2ma na aloaa roꞌou ba ronei uꞌugaa fei haparaiaa mei Haidaa ma fapedugaa funuaa ei ramaꞌa. 3Ina warenaa aꞌa roꞌou: “Hamoneiꞌaa notoo manumanuu fei tatalaia—loꞌe o, raba, duꞌua, mugoo poꞌi, o pafua susu. 4Tamanu humu hamona waduꞌia, hamonei guta yena nopaꞌaloo fei ba hamona diꞌininaa fei gufu. 5Nabaa lomi rona taufaꞌugaa hamuꞌou, hamonei foifoiaa piyee pinee hamuꞌou ena hamona diꞌininaa fena gufu fena, aleꞌena hepalo manumanu i famaꞌaa roꞌou ba rowe tonaa aree roꞌou wagii fei dududua.” 6Siꞌei, rona aunu ma dinaa hepapalo gufu ma uꞌugaa fei rawaniꞌa warea ma fapedugaa funuaa ei ramaꞌa aꞌa ei gufu tadiweꞌaia.
Herod na Hununumasuna
(Matthew 14:1-12; Mark 6:14-29)
7Herod, mei haparaa obao gufu na guainaa minaa ei manumanu rona bigiꞌia. Ma namina naranara watauda uaa hefiꞌa na ware ba John na asiꞌaa aꞌa fei maꞌea 8ma hefiꞌa na ware ba Elijah na faꞌarewamai ma hefiꞌadiai na ware ba hemea ei mamamaꞌa mina mina na asiꞌadiai. 9Maꞌuaa Herod na ware, “Una morodigaa huaa John. Siꞌei, paꞌaa hini mei a guguainaa uꞌugana?” Ma ba iree maꞌaia.
Jesus na Faguaa Haipani Pufabaꞌa
(Matthew 14:13-21; Mark 6:30-44; John 6:1-14)
10Roꞌaa hadiweꞌimai ei apostle, rona warefanaa Jesus tamanu rona bigiꞌia. Siꞌei na nodugaa roꞌou ma uniaa roꞌou, rona dinaa aꞌa fei gufu, harana Bethsaida. 11Maꞌuaa roꞌaa noꞌapaꞌalao fei gupuu ramaꞌa, rona nenegia. Ina taufaꞌugaa roꞌou ma uꞌufanaa roꞌou fei haparaiaa mei Haidaa ma fawanewaneaa ei funua.
12I nofafilao, ei hefua ma helagui rona nomai ma ware aꞌana, “Aloaa fei gupuu ramaꞌa ba ronei aununaa aꞌa ei gufu rafiꞌii ma labarai hana ma nopaa roꞌou, uaa faweleni ona guta, namina raua.”
13Ina ware, “Hamonei fani hanaa roꞌou.”
Rona ware, “Ona paꞌi haipani ua faraa pidaua ma guapalo nia—nabaa lomi, ona aunuponofani duꞌua aꞌa fei gupuu ramaꞌa.” 14(Puduu ei wawane yei, aleꞌei haipani pufabaꞌa.)
Maꞌuaa ina warenaa aꞌa ei otalai nenerana, “Fafigupuinaa roꞌodu aleꞌei haipani paꞌania laloo hepapalo gupu.” 15Ei otalai nenera, rona bigiꞌia ma minaa ei ramaꞌa na guta. 16Ina tonaa haipaniei faraa pidaua ma guapaloei nia, aranaa pafea, ware ‘ta’ ma itafia. Ma na fanaa ei otalai nenera ba ronei alaginia aꞌa ei ramaꞌa. 17Minaa roꞌou, rona hananamagu ma ei otalai nenera, rona paiaa ei masii duꞌua ma na pepesu hefua ma guapalo pa.
Peter na Ware ba Jesus, Hia Christ
(Matthew 16:13-19; Mark 8:27-29)
18Hefarani, fi lafulafu Jesus, uniaa ei otalai nenera i aꞌana ma na iꞌiginaa roꞌou, “Ei gupuu ramaꞌa, rona ware ba yau hini?”
19Rona ware, “Hefiꞌa na ware ba John mei pudugufaia; hefiꞌa ba Elijah ma; hefiꞌadiai ba hemea mamamaꞌa mina mina na asiꞌamai aꞌa fei maꞌea.”
20Ina iꞌigai, “Maꞌuaa hamuꞌou? Hamona ware ba yau hini?”
Peter na ware, “Mei Christ, [w] mei aloagiaa mei Haidaa.”
	[w] 9:20 O, Messiah

Jesus na Warewareaa fei Fiꞌina ma Maꞌeana
(Matthew 16:20-28; Mark 8:30–9:1)
21Jesus na apunainaa roꞌou ba roneiꞌaa warefanaa nemeadiai. 22Ma na ware, “Mei Naꞌuu Ramaꞌa nei to fiꞌina aꞌa watauda manumanu ma ei bauaniaa gufu, ei famamoaa humuu mei Haidaa ma ei feroiaa law, roꞌaa ofadugia, foꞌafamaꞌeia ma aꞌa fei faꞌoduaiaa arewaa iwe asiꞌaa aꞌa fei maꞌea.”
23Ma ina warenaa aꞌa minaa roꞌou, “Hini i nenerau nei madiꞌinaa ei nunumiana ma aꞌa hepapalo arewaa nei poroꞌaa fei hawafolona ma nenerau. 24Uaa hini ba i fatelaiaa fei fawewenina i paꞌai aꞌana, maꞌuaa hini ba i fapaꞌainaa fei fawewenina aꞌau, i tohadiweꞌidinia. 25Tamanu rawaniꞌana nabaa nemea na tonaa minaa ei manumanuu feni ano ma fapaꞌainaa fei fawewenina? 26Ma hini i mamafa aꞌau ma ei wareau, mei Naꞌuu Ramaꞌa ana i mamafa aꞌana ena na nomai fininaa fei hawerana ma fei haweraa mei Ama mawe ei apunai aloꞌalo. 27A paꞌaa warefaꞌuai aꞌa hamuꞌou ba hamuꞌou hefiꞌa na ufalarai yeni, hamodoꞌo fanunuaa fei haparaiaa mei Haidaa ma nene hamowe maꞌe.”
Fei Hudi Unuu Jesus na Filogii
(Matthew 17:1-8; Mark 9:2-8)
28Aleꞌei fainaroa arewaa nenee i wareaa fei Jesus, ina dugaa Peter, John mawe James ma rona tafanenaa pafoo maugeni ba roꞌaa lafulafu. 29Ifi lafulafulao, fei maumauna na filogii ma fei susuna namina weꞌa aleꞌei weꞌaa usida. 30Helagui ramaꞌa, Moses ma Elijah, laguna fiwarewarei aꞌana. 31Laguna faꞌarewamai aꞌa ei mau rawaniꞌa haweraa lagua ma fiwarewareinaa fei aunuana, fei lomi i madii ba i bigiꞌia yei Jerusalem. 32Namina mamaꞌigu pudaa Peter ma ei tafina, maꞌuaa roꞌawe werafarawani, rona fanunupaꞌaa fei hawerana ma helagui ramaꞌa na ufipui aꞌana. 33Ba laguꞌaa aunudiꞌininaa Jesus, na warenaa aꞌana Peter, “Mena fasu, na rawani ba oꞌou yeni. Oꞌounei faduaa odumanu pale—hepalo yoi, hepalo Moses ma hepalo Elijah.” (Lomi ina aida ba i wareaa tamanu.)
34Ifi warewarelao, hepalo papalei na nomai mi hawaipaꞌainaa roꞌodu ma rona maꞌau ei roꞌaa waduꞌainaa tapuu fei papalei. 35Hepalo lao na waregio aꞌa fei papalei, “Hemeni, meni Naꞌuu, meni una rafeinia; guainaa wareana.” 36I waredii fei lao, rona fanunuia ba uniaa Jesus. Ei otalai nenera, rona auꞌuaia aꞌa roꞌou. Lomi rona warefanaa hemea tamanu rona fanunuia aꞌa fei au fei.
Fei Walaꞌanaa fei Spiriti Hafelo aꞌa Hemea Baduu Wawane
(Matthew 17:14-18; Mark 9:14-27)
37Iree arewadiai, ei roꞌaa upudiꞌininaa fei maugeni, hepalo gupuu ramaꞌa na nomai aꞌana. 38Hemea roꞌou na harofia, “Mena feroia, ba a iꞌiginio ba onei maꞌa mei naꞌuu baduu wawane, uaa hia ua naꞌuu. 39Hepalo spiriti naꞌaida panarofia ma mei baduu na iwaꞌiwa; inaꞌaida famemeroinia, naꞌaida nomai pugapugaa poana. Lomi na u fafaa aꞌana ma nawemina fafeloia. 40Una iꞌigifaweꞌi aꞌa ei otalai neneramu ba ronei fawalaꞌania, maꞌuaa, lomi rona fawalaꞌapaꞌia.”
41Jesus na ware, “Haa, hamuꞌou eni ramaꞌa wagii feni au feni, eni lomi na narafaweꞌi ma suauga aꞌa ei hafeloꞌa. Amina gutabatanaidilao aꞌa hamuꞌou? Yau na tamafoidii. Dugamai mei naꞌumu.”
42Ei fi nomai mei baduu, fei pigea [x] na fapasimemeroinia. Maꞌuaa Jesus na warefaweꞌi aꞌa fei hafeloꞌa spiriti, na farawaninaa mei baduu ma dugifanaa mei amana. 43Ma namina nanawala pudaa roꞌodu aꞌa fei baua faufau mei Haidaa.
Roꞌei malefalao aꞌa ei bigiꞌaa Jesus, ina warenaa aꞌa ei otalai nenerana,
	[x] 9:42 Warea Greek loloaa spiriti

Jesus na Waredinaa fei Maꞌeana
(Matthew 17:22,23; Mark 9:30-32)
44“Guaifarawaninaa tamanu a warefanaa hamuꞌou: Mei Naꞌuu Ramaꞌa, rowe aloia i panii ramaꞌa.” 45Maꞌuaa lomi rona aida hanuna. Ina udeꞌopaꞌai aꞌa roꞌou, siꞌei, lomi rona apaꞌaa hanuna ma rona maꞌau iꞌigiana wagina.
Hini i Pafeai?
(Matthew 18:1-5; Mark 9:33-37)
46Rona fiharei ei otalai nenera ba hini roꞌou i pafeai hinene. 47Jesus na apaꞌidigaa ei naranaraa roꞌou ma na dugaa hemea baduu ma faꞌugia papana. 48I dii, na warenaa aꞌa roꞌou, “Hini i taufaꞌugaa meni baduu meni aꞌa fei harau, na taufaꞌugau; ma hini i taufaꞌugau, ana na taufaꞌugaa mei i aloagiau. Uaa hini lomi na awata dupuaa hamuꞌou na pafeai.”
Mei Lomi na Ofadugaa Hamuꞌou, Maroaa Hamuꞌou
(Mark 9:38-40)
49Na ware John, “Mena Fasu, haiꞌouna fanunupaꞌaa hemea fi fawalaꞌanaa ei pigea aꞌa fei haramu ma haiꞌouna apunainia ba ineiꞌaa bigiꞌia uaa hia abaa hemea haiꞌou.”
50Jesus na ware, “Hamoneiꞌaa apunainia aꞌa fei, uaa hini lomi na ofadugaa hamuꞌou, hia hemea hamuꞌodu.”
Ei Samaria, Rona Ofadugia
51I rarafiꞌimai fei auna ba i dinaa gufu pafea, Jesus namina nara ba i paꞌaa dinaa Jerusalem. 52Ma na aloaa hefiꞌa talaitonaa wareana ba roneidoꞌo nonoo ma waduꞌainaa hepalo gufu i Samaria ma pagiꞌaufania ei manumanu; 53maꞌuaa ei ramaꞌa yei, lomi rona taufaꞌugia, uaa ifi aununaa Jerusalem. 54Laguꞌaa fanununaa fei laguei otalai nenerana, James ma John, laguna iꞌigai, “Mena fasu, ona nunuminia ba haigunei ware ba fei hafi nei pasigio pafea ma guꞌaiaa roꞌodu”? [y]55Maꞌuaa Jesus na momoꞌilao ma hotaꞌaa lagua 56ma [z] rona dinaa aꞌa hepalodiai gufu.
	[y] 9:54 Hefiꞌa neꞌia ba roꞌodu, ana aleꞌei bigiꞌaa Elijah?
	[z] 9:55-56 Hefiꞌa neꞌia ba lagua. Ma ina ware, “Lomi ona aida ba batanai fei spiriti ona paꞌi, uaa mei Naꞌuu Ramaꞌa, abaa ei i nomai ba i fagianainaa ei ramaꞌa, maꞌuaa ba i fatelaꞌanaa roꞌou.” 56 Ma

Fei Ponoꞌaa fei Neneramu Jesus
(Matthew 8:19-22)
57Ei roi tatalailao tala, hemea na warenaa aꞌana, “Omina dinaa hitani, yau a nenegio.”
58Jesus na ware, “Ei manulelele na paꞌi waduu roꞌou ma ei manufidufiduu pafea na paꞌi hofaa roꞌou, maꞌuaa, mei Naꞌuu Ramaꞌa, lomi hefawala ba i haino wagina.”
59Ina warenaa aꞌa hemeadiai, “Nenerau.”
Maꞌuaa na ware mei ramaꞌa, “Mena Fasu, adoꞌo iꞌifinaa amau.”
60Jesus na warenaa aꞌana, “Ei maꞌea, ana ronei fiꞌiꞌifii ana roꞌou, maꞌuaa, yoi nei aunu ma warefanaa roꞌou fei uꞌugaa fei haparaiaa mei Haidaa.”
61Ma hemeadiai na ware, “A nenegio mena Fasu; maꞌuaa, adoꞌo dinaa gufuu ma rapu paniu aꞌa ei maroau.”
62Jesus na ware, “Lomi nemea i panarofaa fei agiꞌagii peꞌihape ma diarainaa nene ba iwe bigipaꞌi wagii fei bigiꞌaa fei haparaiaa mei Haidaa.”
Jesus na Aloaa Oloromfua ma Helagui
10
1Nenee fei, mei Fasu na rafeinaa oloromfua ma helaguidiai [aa] ma alofahelalaguinaa roꞌou ba roneidoꞌo nonoo dinaa aꞌa minaa ei gufu ba i waduꞌai. 2Ina warefanaa roꞌou, “Namina watauda ei fua, maꞌuaa, maꞌida ua hufuꞌa. Siꞌei, hamonei iꞌiginaa mei Fasuu ei hufuꞌa ba nei alo bigibigiꞌa aꞌa fei peꞌihapena. 3Aunu! A aloaa hamuꞌou aleꞌei naꞌuu sipsipi dupuaa ena ponotoo podu. 4Hamoneiꞌaa notoo mugoo poꞌi, raba, hafena pine o warewarenaa aꞌa nemea i tala.
5“Ena hamona waduꞌaa hepalo humu, hamoneidoꞌo ware, ‘Fei gutafarawania aꞌa hamuꞌou ena laloo feni humu feni.’ 6Nabaa nemea rawaniꞌa ramaꞌa yei, fei rawaniꞌaa hamuꞌou i pasinaa pafona; nabaa lomi, i hadiweꞌinaa aꞌa hamuꞌou. 7Guta laloo fei humu fei. Hanana ma hunumaa tamanu rona fanaa hamuꞌou uaa na rawani ba mei bigibigiꞌa i to ponoꞌana. Apuna guta aꞌa watauda humu.
8“Ena hamona dinaa aꞌa hepalo gufu ma rona taufaꞌugaa hamuꞌou, hamonei hanaiaa tamanu rona fanaa hamuꞌou. 9Fapedugaa funuaa ei ramaꞌa yei ma warefanaa roꞌou, ‘Fei haparaiaa mei Haidaa na rafiꞌinaa hamuꞌou.’ 10Maꞌuaa ena hamona dinaa hepalo gufu ma lomi rona taufaꞌugaa hamuꞌou, dinaa aꞌa ei talaa roꞌou ma ware, 11‘Haiꞌouna foifoiaa ei piyee gufuu hamuꞌou aꞌa ei pinee haiꞌou uaa hamona bigifatata. Ma hamonei aida ba fei haparaiaa mei Haidaa na rafiꞌi.’ 12A warefanaa hamuꞌou ba na siagigii fagianaa Sodom laraa fei gufu fei.
	[aa] 10:1 Hefiꞌa neꞌia ba oloromfua paꞌania; v. 17 anaa

Ei Gufu Lomi na Paꞌi Narafaweꞌia
(Matthew 11:20-24)
13“Hamona fagiana hamuꞌou ena Korazin! Hamona fagiana hamuꞌou ena Bethsaida! Uaa, nabaa Tyre ma Sidon na maꞌa ei foigia mina, ei foigia hamona maꞌaia eꞌeni, ei ramaꞌaa guapaloei gufu guapaloei, roꞌaa filogidigaa naranaraa roꞌou ma gutarafeaa ei madigedigeaa lawalawa ma haguguinaa tabaa roꞌou maduhafi. 14Maꞌuaa aꞌa fei dududua na siagigii fagianaa Tyre ma Sidon laraa hamuꞌou. 15Ma hamuꞌou ena Capernaum, naraa hamuꞌou ba hamoꞌaa diꞌuanaa gufu pafea? Paꞌaa lomi. Hamowe diꞌuanawii fena walaloa. [ab]
16“Hini i guainaa hamuꞌou na guainau; hini i ofadugaa hamuꞌou na ofadugau; maꞌuaa, hini i ofadugau na ofadugaa mei i aloagiau.”
17Ei oloromfua ma helagui, ronawe hadiweꞌaimai ma wareniꞌeniꞌe, “Mena Fasu, ei pigea ana na neneraa wareaa haiꞌou aꞌa fei haramu.”
18Ina ware, “Una fanunupaꞌaa Satan na pasirai yei pafea aleꞌei usida. 19Una fanidii faufau hamuꞌou ba hamonei hapuninaa ei hafeloꞌa waꞌa, ei difowai ma muainaa minaa ei faufau mei ba i foꞌafamaꞌeaa hamuꞌou. 20Hamoneiꞌaa niꞌeniꞌe ba rona neneraa wareaa hamuꞌodu ei spiriti hafelo. Maꞌuaa hamonei niꞌeniꞌe aꞌa fei ba ei haraa hamuꞌou na pana i gufu pafea.”
	[ab] 10:15 Warea Greek Hades

Jesus na Niꞌeniꞌe
(Matthew 11:25-27; 13:16,17)
21Aꞌa fei au fei, siꞌei ba fei Spiriti Apuna namina faniꞌeniꞌeaa ununa, Jesus na ware, “Una uduginio, Oꞌama, mena Fasu, mena ona pafeainaa fei haroo pafea ma feni ano, uaa ona opaꞌainaa eni manumanu eni aꞌa ena rona paꞌi apaꞌa ma feroiaa roꞌou ma ona faꞌarewaia aꞌa ei baduu pusuꞌo. Hiꞌi, Oꞌama, uaa ona niꞌeniꞌe ba na aleꞌei.
22“Minaa ei manumanu nadii fifaninaa paniu mei Amau. Lomi hemea na aida ba mei Naꞌu, hia hini, maꞌuaa, uniaa mei Ama. Ma lomi hemea na aida ba mei Ama, hia hini, maꞌuaa, uniaa mei Naꞌu mawe ei hia na nunumiai ba i famaꞌaia aꞌa roꞌou.”
23Siꞌei, ina momoꞌinaa aꞌa ei otalai nenerana ma na warefagigii aꞌa roꞌou, “Na paꞌi hawegia aꞌa ena puda na fanunuaa tamanu hamona fanunuia. 24Uaa a warefanaa hamuꞌou ba watauda mamamaꞌa ma hapara, nunumiaa roꞌou ba roꞌaa fanunuaa tamanu hamona fanunuia, maꞌuaa lomi rona fanunupaꞌia ma ba roꞌaa guainaa tamanu hamona guainia, maꞌuaa lomi rona guaipaꞌia.
Fei Warea Hanunuu mei Rawaniꞌa Samaria
25Heai arewaa hemea na apaꞌifarawaninaa fei law, na ufalarai ba i maniaa Jesus. Ina iꞌigai, “Feroia, a bigiꞌaa tamanu ba a to harenua lomi i pedutoo?”
26Ina ware, “Tamanu neꞌia wagii fei Law? Ma ona igobatanainia?”
27Ina ware: “‘Haguaa mei Haidaa, mei Fasumu aꞌa minaa fei haꞌemu ma minaa fei fawewenimu ma minaa fei faufaumu ma minaa ei naranaramu’; ma ‘Haguaa mei gufumu ana aleꞌei ona haguio.’”
28Jesus na ware, “Ona warepaꞌia. Bigiꞌia ma oꞌaa gutalao.”
29Maꞌuaa ba i fawanewaneaa anaia, na iꞌigai aleꞌei, “Ma, hini mei gufuu?”
30Jesus na ware: “Hemea fi talailao diꞌininaa Jerusalem ba i dinaa Jericho ma rona panarofia ei fafanao. Rona forabaininiꞌaa susuna, foꞌaia ma anaa i maꞌe ma rona diꞌininia. 31Hemea bauaniaa humuu mei Haidaa ana fi aunulao aꞌa fei tala fei ma na fanunupaꞌaa mei ramaꞌa mei, na farapa ma aunudiꞌininia. 32Hemea Levi ana aleꞌei, i nopaꞌamii fawelei ma fanunupaꞌia, na talai fipepei ma aunudiꞌininia. 33Maꞌuaa hemea Samaria fi tatalailao na nopaꞌamii fawelei na haino mei. I fanunupaꞌia, na faloloaꞌinia. 34Ina nolao aꞌana ma boboꞌinaa ei loralorana. Na ipinaa ununa pao ma wine. Ma fahuginia pafoo fei hapena donkey ma noduginaa hia aꞌa hepalo humuu maꞌigua ma roiroinia. 35Iree arewadiai, ina fanaa mei omaꞌamaꞌaa fei humuu maꞌigua guapalo mugoo poꞌi [ac] ma warenaa aꞌana, ‘Roinia ma ena una hadiweꞌaimai, awe ponoꞌaa tamanudiai ona bigiꞌia aꞌana.’
36“Aꞌa oꞌoduei, hini aleꞌei gufuu mei rona foꞌaia ei fafanao?”
37Mei na paꞌi baua apaꞌana aꞌa fei law na ware, “Mei na faloloaꞌinia.”
Jesus na warenaa aꞌana, “Onei aunu ma bigi ana aleꞌena.”
	[ac] 10:35 Warea Greek guapalo denarius

I aꞌa fei Humuu Martha ma Mary
38Ei roi tatalailao Jesus ma ei otalai nenerana, ina nopaꞌamiaa hepalo gufu i guta wagina hemea pifine harana Martha, mei na fagutania humuna. 39Na paꞌi hemea tafina, harana Mary, ma na guta igoaa mei Fasu ma guainaa uꞌugana. 40Maꞌuaa Martha, namina nifi rawana uaa ifi bigiꞌaa ei duꞌua. Ina nomai aꞌana ma iꞌigai, “Mena Fasu, haa, lomi ona fanunupaꞌia ba unaa yau fimina bigiꞌaa ei bigiꞌa ma mei tafiu, na aida ma fi guta ua? Ware aꞌana ba inei hadumau!”
41Mei Fasu na ware, “Martha, Martha, yoi, omina fafiꞌiꞌuanaa tabamu aꞌa watauda manumanu, 42maꞌuaa hepalo ua manumanu onei bigiꞌia. [ad] Mary na bigiꞌaa fei i paꞌi hanuna ma lomi hemea i tarafia aꞌana.”
	[ad] 10:42 Hefiꞌa neꞌia ba maꞌuaa nei paꞌi hefiꞌa ua manumanu—o, hepalo ua

Fei Feroiaa Jesus Wagii fei Lafulafua
(Matthew 6:9-13; 7:7-11)
 
11
1Heai arewaa, Jesus fi lafulafu hefawala. I lafulafudii, hemea otalai nenerana na warenaa aꞌana, “Mena Fasu, feroinaa haiꞌodu lafulafua ana aleꞌei John na feroinaa ei otalai nenerana.”
2Ina warenaa aꞌa roꞌou, “Ena hamona lafulafu, hamonei ware aleꞌei:
“‘Oꞌama, [ae]
fei haramu na apunai
ma fei haparaiamu nei nomai. [af]
3Fani hanaa haiꞌou aꞌa hepapalo arewaa.
4Futoaa ei hafeloꞌaa haiꞌou,
uaa haiꞌouna futoaa hafeloꞌaa ei rona fafeloaa haiꞌou. [ag]
Ma oneiꞌaa faꞌaunuaa haiꞌou aꞌa ei manimania.’” [ah]
5Ma ina warenaa aꞌa roꞌou, “Nabaa nemea hamuꞌou na paꞌi tafina ma ona dinaa aꞌana poi difaꞌuꞌu ma warenaa aꞌana, ‘Otafi, fanau odumanu faraa pidaua, 6uaa hemea tafiu noramiana rauaa ma na nomai aꞌau maꞌuaa, lomi na paꞌi duꞌua ba a fania.’
7“Ma mei laloo humuna i ware, ‘Apuna funiau hamatee na fawidii fei gigei. Ma rona maꞌigudii aꞌau ei naꞌuu. Lomi a asiꞌadiai ba a fanio hepalo manumanu.’ 8A warefanaa hamuꞌou ba faꞌua hia paꞌaa tafina, maꞌuaa abaa ei i fani hanana uaa ba hia tafina, hamatee siꞌei ba lomi ina nomaꞌaulao [ai] iꞌigiana, ipowe asiꞌafania tamanu nunumiana.
9“Siꞌena, a warefanaa hamuꞌou: Iꞌigai ma oꞌaa tonia; labarai ma oꞌaa paꞌia; fabaꞌabaꞌa ma fei gigei i gigi. 10Uaa hini i iꞌigai, i tonia; hini i labarai, i paꞌia; hini i fabaꞌabaꞌa, i gigi fei gigei aꞌana.
11“Ena ama, hini hamuꞌou, nabaa mei naꞌumu i iꞌiginio ba fani hanana [aj] nia, o fania hepalo waꞌa? 12O, nabaa i iꞌigai ba hanana haꞌodu, o fani ua hanana difowai? 13Faꞌua ba hamuꞌou hafeloꞌa, maꞌuaa, ana hamonaꞌaida fani rawaniꞌa manumanu aꞌa ei naꞌuu hamuꞌou. Ma nabaa aleꞌei, hamonei aida ba mei Amaa hamuꞌou pafea, iwe aloarai fei Spiriti Apuna aꞌa ei rona iꞌiginia!”
	[ae] 11:2 Hefiꞌa neꞌia ba Mena Amaa haiꞌou pafea
	[af] 11:2 Hefiꞌa neꞌia ba nomai. Fei nunumiamu nei bigi yeni malagufu ana aleꞌei i pafea.
	[ag] 11:4 Warea Greek hafeloꞌaa minaa ei rona doꞌo to aꞌa haiꞌou.
	[ah] 11:4 Hefiꞌa neꞌia ba manimania, maꞌuaa rafetataꞌainaa haiꞌou aꞌa mei hafeloꞌa.
	[ai] 11:8 O, siꞌei ba na ofasisia
	[aj] 11:11 Hefiꞌa neꞌia ba fani faraa pidaua, oꞌaa fania hepalo mugoo; o nabaa i iꞌiginio ba fani hanana

Jesus ma Beelzebub
(Matthew 12:22-30; Mark 3:20-27)
14Jesus na fawalaꞌanaa hepalo pigea umuloo. Ei i walaꞌaa fei pigea, mei umuloo na wareware ma namina nanawala pudaa fei gupuu ramaꞌa. 15Maꞌuaa hefiꞌa roꞌou, rona ware, “Aꞌa fei faufau Beelzebub, [ak] mei haparaa ei pigea na fawalaꞌanaa ei pigea.” 16Hefiꞌadiai, ba ro manimania, rona iꞌiginia ba nei famaꞌaiaa roꞌou hepalo hilala i norai pafea.
17Jesus na apaꞌidigaa ei naranaraa roꞌou ma na warenaa aꞌa roꞌou, “Nabaa ei ramaꞌa wagii hefaa baua gufuu hapara ro fifalagii, fei gufu fei i fagiana. Ma ei ramaꞌaa hepalo humu, nabaa lomi rona firawanii, fei humu fei, i pasilogu. 18Nabaa Satan na figitataa anaia, batanai ba fei haparaiana i udemai? Una ware aleꞌei uaa hamona ware ba una fawalaꞌanaa ei pigea aꞌa fei faufau Beelzebub. 19Nabaa faꞌua ba una fawalaꞌanaa ei pigea aꞌa fei faufau Belzebub, ei rona neneraa hamuꞌou, rona fawalaꞌanaa ei aꞌa fei faufau hini? Ma siꞌei ana ei neneraa hamuꞌou, roꞌawe wareia ba afaia faꞌua. 20Maꞌuaa nabaa una fawalaꞌanaa ei pigea aꞌa fei faufau mei Haidaa, fei haparaiaa mei Haidaa na nodigimai aꞌa hamuꞌou.
21“Nabaa mei faufau ramaꞌa, mei na omaꞌaa fei humuna na paꞌipedu waduna, ei manumanu laloo humuna i udefarawani ua. 22Maꞌuaa nabaa hemea na faufaudiai aꞌana, i panarofaa mei amaa fei humu, fugoinia ma tarafaa ei wadu, ei na nara mei amaa fei humu ba i hadupaꞌia, te, hemei na faufaudiai, i fiꞌalaginaa ei manumanu aꞌa ei tafina.
23“Mei lomi na oa aꞌau na ofadugau ma hini lomi na hadumau fawaduꞌainaa ei sipsipi, ina fabaꞌautorainaa roꞌou.
	[ak] 11:15 Warea Greek Beezeboul o Beelzeboul; vv. 18 ma 19 anaa

Fei Hadiweꞌiaa fei Spiriti Hafelo
(Matthew 12:43-45)
24“Ei na walaꞌaa aꞌa hemea hepalo hafeloꞌa [al] spiriti, i talainaa fawelei lomi ramaꞌa ma labarai gutafaweniana, maꞌuaa lomi iwe labagipaꞌia. Hee, i powe naranara, ‘Unei hadiweꞌainaa fei humu una faꞌaa wagina.’ 25Ma i hadiweꞌailao, na fanunupaꞌaa fei humu ba na rodii ma ei manumanu na udelafui. 26Ma siꞌei na dugamii olorompalodiai hafeloꞌa spiriti, hafeloꞌaa roꞌou na muainia ma rona waduꞌaiguta yei. Ma laloo iaa mei, nawemina hafelo apoidiai.”
27Ei fi warewareaa fei Jesus, hemea pifine dupuaa ei ramaꞌa, na haroharo, “Hawegia aꞌa mei pifine, mei i waninio ma fagipeio.”
28Ina ware, “Hiꞌi, maꞌuaa bauanadiai fei hawegia aꞌa ei rona guainaa fei wareaa mei Haidaa ma nenegia.”
	[al] 11:24 Warea Greek loloaa

Fei Hilalaa Jonah
(Matthew 12:38-42)
29Ei fimina wataudalao fei gupuu ramaꞌa, Jesus na ware, “Ei ramaꞌa aꞌa feni au feni, ronamina hafelo. Rona iꞌigai ba unei famaꞌaa roꞌou hepalo hilalaa foigia noranarai pafea maꞌuaa, lomi a famaꞌaa hepalo, ana fei hilalaa Jonah ua. 30Jonah, hia aleꞌei hilala aꞌa ei Nineveh. Ana aleꞌei ba mei Naꞌuu Ramaꞌa, hia hilala aꞌa feni tawe feni. 31Aꞌa fei au dududua, mei Hapara Pifine, mei noramiana haraꞌuu, iwe asiꞌafipui aꞌa ei ramaꞌaa feni au feni ma ware ba rona tata, uaa namina diꞌininaa gufuna i susuweꞌi ba i guainaa fei apaꞌaa Solomon maꞌuaa hemea [am] na muainaa Solomon, hia yeni eni. 32Aꞌa fei au dududua, ei Nineveh rowe asiꞌafipui aꞌa ei ramaꞌaa feni au eꞌeni ma ware ba rona tata. Uaa rona filoginaa naranaraa roꞌou aꞌa fei uꞌugaa Jonah, maꞌuaa hemea na muainaa Jonah, hia yeni eni.
	[am] 11:31 O, hefaa manumanu; v. 32 anaa

Fei Weꞌai fei Unu
(Matthew 5:15; 6:22,23)
33“Lomi hemea i faguꞌaa fei weꞌai ba i auꞌopaꞌainia haroo hepalo hagi. Maꞌuaa i augia aꞌa fei udeꞌudena ba ei rona nomai roꞌaa fanunupaꞌaa fei weꞌai. 34Fei pudamu aleꞌei weꞌai unumu. Nabaa na rawani pudamu, minaa fei unumu, ana i weꞌapedu. Maꞌuaa, nabaa na hafelo pudamu, ana i rorobadubadu unumu. 35Omaꞌamaꞌa ba fei weꞌai laloo iamu lomi na roromapaꞌai. 36Siꞌei, nabaa minaa fei unumu na weꞌapedu ma lomi maꞌida dufuu roromaa, imina weꞌafaꞌarai, ana aleꞌei weꞌaa fei ramai na weꞌainio.”
Oloroa Warea Fagianaa
(Matthew 23:1-36; Mark 12:38-40)
37I waredii Jesus, hemea Pharisee na ware aꞌana ba laguꞌaa hananafipui; siꞌei, ina waduꞌai ma fapalagi ditataa fei tawa. 38Maꞌuaa mei Pharisee na baꞌarofo i fanunuia ba Jesus, lomi nadoꞌo huwe ma na hanana ua.
39Ma mei Fasu na warenaa aꞌana, “Hamuꞌou ena Pharisee, hamona fesuꞌuaiaa auguu fei bara ma fei lopi, maꞌuaa laloo iaa hamuꞌou, namina pepesu ei bagito ma hafeloꞌa. 40Hamuꞌou poapoa ramaꞌa! Haa! Abaa mei i bigiꞌaa fei augu ana mei i bigiꞌaa fei lalona? 41Maꞌuaa hamonei fanaa ei lomi rona paꞌi tamanu na ude laloo fei lopi, [an] ma minaa ei manumanu i fafaꞌarai aꞌamu.
42“Hamona fagiana hamuꞌou ena Pharisee, uaa hamona fanaa mei Haidaa hepalo aꞌa hefua mint, rue ma minaa ei mau manumanu peꞌihapee hamuꞌou, maꞌuaa hamona madiꞌinaa fei na wanewane ma fei haguaa mei Haidaa. Hamonei bigiꞌaa guapaloeni ma ana hamonei fani fanaa hamuꞌou.
43“Hamona fagiana hamuꞌou ena Pharisee, uaa hamona nunuminaa ei gutanaa ei baua ramaꞌa laloo fei synagogue ma ba ronei famafufuoi ma fanunuꞌapaꞌaa hamuꞌou yei fawelei ronaꞌo alo manumanu ei ramaꞌa.
44“Hamona fagiana hamuꞌou, uaa tawiꞌaa hamuꞌou aleꞌei fei huapu loꞌe lalana, fei lomi rona apaꞌia ramaꞌa ma rona tatalai pafona.”
45Hemea na paꞌi baua apaꞌana aꞌa fei law na warenaa aꞌana, “Feroia, ena ona wareaa ena manumanu ena, ana oi warefafeloaa haiꞌou.”
46Jesus na ware, “Ma hamuꞌou ena na paꞌi baua apaꞌa aꞌa fei law, hamona fagiana anaa, uaa hamona fani rarabaa ei ramaꞌa, ei namina rataiaa roꞌou ma ana lomi hamona fani maꞌida pani aꞌa roꞌodu.
47“Hamona fagiana, uaa hamona fadufani humuu maꞌeaa ei mamamaꞌa, maꞌuaa ana ena upuu hamuꞌou, ena rona foꞌafamaꞌeaa roꞌodu. 48Ma hamona ware ba na rawani fei bigiꞌaa ei upuu hamuꞌou; fei foꞌafamaꞌeaa roꞌou ei mamamaꞌa ma hamona faduaa ei humuu roꞌou, humuu maꞌea. 49Aꞌa fei, mei Haidaa wagii fei apaꞌana na ware, ‘A aloawii ei mamamaꞌa ma apostle aꞌa roꞌou. Hefiꞌa roꞌaa foꞌafamaꞌeaa roꞌou ma hefiꞌadiai roꞌaa haperararaiaa roꞌou.’ 50Siꞌei, i udenaa aꞌa eni ramaꞌaa feni au feni fei namoo minaa ei mamamaꞌa, fei wigianamai aꞌa fei mamaraiamii feni ano nopaꞌamii wagieni. 51I aꞌa fei namoo Abel dinamii aꞌa fei namoo Zechariah, mei rona foꞌafamaꞌeia watolaa fei tawahafi na apunai ma fei humuu mei Haidaa. Hiꞌi, a warefanaa hamuꞌodu ba ei ramaꞌaa feni au feni roꞌaa tonaa fagianaa wagii minaa eꞌei.
52“Hamona fagiana, ena hamona paꞌi baua apaꞌa aꞌa fei law, uaa hamona opaꞌainaa fei gigigii fei apaꞌa. Lomi hamona waduꞌai ma hamona lawaraa ei ba roꞌaa waduꞌai anaa.”
53I diꞌininaa fawelei Jesus, ei Pharisee mawe ei feroiaa law, ronamina fiharenii aꞌana ma iꞌigai watauda 54ba roꞌaa faꞌalabeꞌia ma panarofia naꞌaa i warefatata.
	[an] 11:41 O, tamanu ona paꞌi

Fei Aweia aꞌa fei Mau Wareꞌonia
(Matthew 10:26,27)

1Ma aꞌa fei au fei, rona figupuimai watauda pufabaꞌa ramaꞌa ma finitonitoi, Jesus nadoꞌo warenaa aꞌa ei otalai nenerana, “Omaꞌaa hamuꞌodu aꞌa fena fafuafuaa ena Pharisee. Uaa fei fafuafua, paꞌaa wareꞌoni. 2Lomi hepalo manumanu opaꞌaia ba lomi i lelefo, o hepalo manumanu na udeꞌopaꞌai ba lomi roꞌaa apaꞌia. 3Tamanu ona wareia aꞌa fei roromaa, oꞌaa guainia na arewaa. Ma tamanu ona babaꞌufagiginia adiaa hemea laloo humu, fei manumanu fei, roꞌaa mewainia pupuaa humu.
Maꞌauaa mei Haidaa
(Matthew 10:28-31)
4“A paꞌaa warefanaa hamuꞌou ena tafiu, apuna maꞌauaa ena rona foꞌafamaꞌepaꞌaa fei hudi unu ma nene, lomi roꞌaa bigidinaa hepalo manumanu. 5Maꞌuaa a faꞌaiaa hamuꞌou mei ba hamonei maꞌauia. Maꞌauaa mei nabaa i foꞌafamaꞌedigaa fei hudi unu, na paꞌi faufauna ba i siminaa hamuꞌou wagii fei hafi lomi i peretoo. Hiꞌi, a warefanaa hamuꞌou ba hamonei maꞌauia. 6Hamona aidadii ba haipani sumara, rona alonaa guai pusuꞌo mugoo poꞌi. [ao] Maꞌuaa lomi hepalo roꞌodu ba mei Haidaa na madiꞌinia. 7Hamonei aida ba ei hugoo tabaa hamuꞌou, na aidadii puduna. Apuna maꞌau; na awatanaa hamuꞌou laraa ei watauda sumara.
	[ao] 12:6 Warea Greek guapalo assaria

Mei i Ware ba Lomi na Apaꞌaa Christ
(Matthew 10:32,33; 12:32; 10:19,20)
8“A warefanaa hamuꞌou ba hini i u aꞌau i pudaa ramaꞌa, mei Naꞌuu Ramaꞌa ana i u aꞌana i pudaa ei aloꞌaloo mei Haidaa. 9Maꞌuaa hini i ofadugau i pudaa ramaꞌa, ana a ofadugia i pudaa ei aloꞌaloo mei Haidaa. 10Ma hini i warefafeloaa mei Naꞌuu Ramaꞌa, mei Haidaa i futoia, maꞌuaa hini i warefafeloaa fei Spiriti Apuna, mei Haidaa lomi ba iwe futoia.
11“Ma ena rona faꞌugaa hamuꞌou aꞌa ei synagogue ma pudaa ei bauana ma ei forafora, apuna naranara watauda ba batanai hamona wareaa fipepei aꞌa hamuꞌou ma hamuꞌou ware bata, 12uaa fei Spiriti Apuna, iwe feroinaa hamuꞌou tamanu hamoꞌaa wareia aꞌa fei au fei.”
Fei Warea Hanunuu mei Poapoa Watauda Mugoo Poꞌina
13Hemea i dupuaa ei ramaꞌa na warenaa aꞌana, “Feroia, warenaa aꞌa mei lofuu ba nei alaginaa ei manumanu haiguna tonia aꞌa mei amaa haigua.”
14Jesus na ware, “Otafi, hini na rafeinau ba fawanewaneaa hamugua?” 15Ma ina warenaa aꞌa roꞌou, “Wagiꞌinaa hamuꞌou! Omaꞌaa hamuꞌou aꞌa fei maumau bagito; fei fawewenii hemea abaa i nomai aꞌa ei watauda manumanuna.”
16Ma na uꞌufanaa roꞌou feni warea hanunu: “Fei peꞌihapee hemea watauda mugoo poꞌina, na paꞌi watauda duꞌua. 17Ma ina naranara, ‘A bigiꞌaa tamanu? Lomi baua pale ba a augaa ei duꞌua.’
18Ma nawe ware, ‘Sifeni feni unei bigiꞌia. Unei rosiaa ei pusuꞌo pale ma bigiꞌaa hefiꞌadiai baua pale ma a aufarawaninaa ei duꞌua ma ei manumanuu. 19Ma apowe warenaa ana aꞌau, “Yoi na paꞌi watauda manumanu i udelao watauda igisimasi. Gutafamamadiꞌai ua; hananafarawani, hunufarawani ma gutaniꞌeniꞌelao.” ’
20“Maꞌuaa mei Haidaa na warenaa aꞌana, ‘Yoi paꞌaa poapoa! Feni poi feni, fena fawewenimu a tonia aꞌamu. Ma hini ba i tonaa ei manumanu, ei ona toꞌaugia ba manumanumu?’
21“Ana aleꞌei aꞌa hini na toꞌau manumanu ba manumanuna, maꞌuaa lomi na bigiꞌaa hefiꞌa manumanu aꞌa mei Haidaa.”
Apuna Naranara Watauda
(Matthew 6:25-34)
22Ma Jesus na warenaa aꞌa ei otalai nenerana, “Apaꞌaa warefanaa hamuꞌou, apuna naranara watauda aꞌa fei gutanaa hamuꞌou ba hamoꞌaa hanaiaa tamanu, o fei hudi unuu hamuꞌou ba hamoꞌaa lawainaa tamanu. 23Wagii fei gutanaa hamuꞌou na paꞌi hefiꞌa manumanu na muainaa ei duꞌua ma fei hudi unu na muainaa ei lawalawa. 24Fanunumaꞌaiaa fei maumau ei sigo. Lomi rona faro ma hufu. Ana lomi rona paꞌi pale udeꞌudee manumanu maꞌuaa, mei Haidaa na faguaa roꞌou. Ma hamuꞌouna rarabadiai laraa ei manufidufidu! 25Hini hamuꞌou nabaa i naranara watauda ba i famaladinaa fei gutanana? [ap]26Nabaa lomi hamoꞌaa bigipaꞌaa fei pusuꞌo manumanu fei, tani hamoꞌaa naranara watauda aꞌa hefiꞌadiai manumanu?
27“Fanunumaꞌaiaa fei mau habeaa ei lily. Lomi rona bigimaguhagu ma tawitawi. Maꞌuaa a warefanaa hamuꞌou ba Solomon wagii ei watauda hawerana lomi na hawawaraa ei fota ei. 28Siꞌei ba mei Haidaa na haweginaa ei guanaa fei peꞌihape, ei yeni wagieni ma narani i simainaa hafi, poꞌo batanai fei hawegiana, hamuꞌou ena lomi namina weꞌi naranara hamuꞌou! 29Ma apuna naranara watauda aꞌa tamanu hamoꞌaa hanaia ma hunumia. 30Uaa, ei ramaꞌaa roromaa feni ano, rona ponineneraa ei manumanu ei ma mei Amaa hamuꞌou na apaꞌidigia ba hamuꞌounapaꞌaa nunuminia. 31Maꞌuaa labaginaa fei haparaiana ma ei manumanu ei, ana i fanaa hamuꞌou.
	[ap] 12:25 O, watauda ba i fatareaa anaia hepalodiai cubit

Ei Rawaniꞌa Manumanu i Pafea
(Matthew 6:19-21)
32“Apuna maꞌau, hamuꞌou ena naꞌuu sipsipi, uaa mei Amaa hamuꞌou na niꞌeniꞌe ba i fanaa hamuꞌou fei haparaia pafea. 33Aloaa ena manumanuu hamuꞌou ma fanaa ei lomi rona paꞌi. Hamonei tonaa ei raba, ei lomi i waraꞌatoo ma augaa ei rawaniꞌa manumanu i pafea, ei lomi i pedutoo, fawelei lomi na paꞌi fafanao ma pugoꞌa. 34Uaa hitani na ude ei rawaniꞌa manumanuu hamuꞌou, fei naranaraa hamuꞌou ana yei.
Ofafaufau
35“Hamonei hawegi ma ofafaufau aꞌa fei bigiꞌa ma faꞌudeweꞌaꞌuaiaa fei weꞌai hamuꞌou 36aleꞌei ei rona omaꞌaa fei hadiweꞌiamii mei fasuu roꞌou aꞌa fei hananaa fei lalaia, uaa ena na nomai ma fabaꞌabaꞌa, roꞌaa ponigigifania fei gigei. 37Na rawaninaa ei nafi, nabaa i nopaꞌamii roꞌou mei fasu roi omaꞌafafaufau. A warefaꞌuai aꞌa hamuꞌou ba ana hia i hawegi aleꞌei hemea nafi ma ware aꞌa roꞌou ba ronei gutafapalagi ditataa fei tawa ma i hasufani hanaa roꞌou. 38Ina rawaninaa ei nafi nabaa mei fasu i nopaꞌamiaa roꞌou, roi omaꞌafafaufau laloo poi difaꞌuꞌu nopaꞌaloo mafufuo badu. 39Maꞌuaa hamonei apaꞌifarawaninia feni: nabaa mei amaa fei humu nadii aida ba nahaiga i nomai mei fafanao, lomi ba i gutamamadiꞌai ua ba i waduꞌaimai mei fafanao. 40Ma hamuꞌou, ana hamonei ofafaufau, uaa mei Naꞌuu Ramaꞌa i nomai aꞌa fei au lomi hamona nara ba i nomai.”
Rawaniꞌa ma Hafeloꞌa Nafi
(Matthew 24:45-51)
41Peter na iꞌigai, “Mena Fasu, ena o uꞌugaa feni warea hanunu, oi uꞌufanaa haiꞌodu, o minaa ei ramaꞌa?”
42Na ware mei Fasu, “Aleꞌei ba hini i oafagugu ma na paꞌi apaꞌana ba mei fasu i faninaa panina omaꞌaa ei tameloina ma fani ponoꞌaa hanaa roꞌou aꞌa fei paꞌaa au? 43Na rawaninaa mei nafi nabaa i hadiweꞌipaꞌamai mei fasu fi bigiꞌaa eꞌei. 44A warefaꞌuai aꞌa hamuꞌodu, mei fasuna i faninaa panina omaꞌaa minaa ei manumanuna. 45Maꞌuaa nabaa mei nafina na naranara, ‘Haa, mei fasuu, namina madii noranamai’ ma siꞌei, ina babuinaa ei nafi wawane ma pifine ma hanana ma hunu ma hunufapoapoai. 46Mei fasuu mei nafi, iwe nomai aꞌa fei arewaa ma fei au lomi na nara ba mei fasuna i nomai. Iwe walawalainia ma ware ba nei oafipui aꞌa ei abaa narafaweꞌia.
47“Mei nafi, mei na apaꞌaa ei nunumiaa mei fasuna, maꞌuaa lomi na ofafaufau, o bigiꞌaa ei nunumiana iwe tonaa watauda babu. 48Maꞌuaa mei lomi na aida ma na bigifatata ba inei to babu, iwe to maꞌida babu. Uaa minaa ei rona to watauda, ana ronei bigiꞌaa watauda; ma aꞌa mei na udenaa panina watauda, mei fasuna ana i nara ba inei bigiꞌaa watauda.
Abaa Gutafarawania Uaa Fiꞌalagia
(Matthew 10:34-36)
49“Ena a nomai ba a faguꞌanaa hafi feni malagufu ma nunumiau ba guꞌadigana mina! 50Maꞌuaa na paꞌi hepalo aleꞌei pudugufaia ba unei pudugufai wagina ma na fafiꞌiaa niniwaiu hawina na nopaꞌaloo fei pedugana. 51Ei naraa hamuꞌou ba eni a nomai ba a fagutafarawaninaa ei ramaꞌa yeni pu? A warefanaa hamuꞌou ba paꞌaa lomi, uaa a fafiꞌalaginaa ei ramaꞌa. 52Eꞌeni ma nolao iwe paꞌi aleꞌei haipani ramaꞌa laloo hepalo humu ma roꞌaa fiꞌalagii, oꞌodui hepapa ma helagui hepapa, o helagui hepapa ma oꞌodui hepapa. 53Rowe fiꞌalagii. Mei ama i fadugeaa mei naꞌuna baduu wawane, o mei naꞌu baduu wawane i fadugeaa mei amana, mei ina i fadugeaa mei naꞌuna baduu pifine, o mei naꞌu baduu pifine i fadugeaa mei inana, mei inaa baduu i fadugeaa mei haroo mei naꞌuna wawane, o mei haroo naꞌuna wawane i fadugeaa mei ramaꞌana.”
Fanunuꞌapaꞌaa fei Au
(Matthew 16:2,3)
54Ina warenaa aꞌa fei gupuu ramaꞌa, “Nabaa hamona fanunupaꞌaa ei papalei na asiꞌamai Hafaa, hamona poniware ba, ‘Ooo, i paꞌi maunu,’ ma napaꞌaa ropa. 55Ma nabaa i agimai fei lalarena Rai, hamona ware ba, ‘Paꞌaa baua halo wagieni,’ ma paꞌaa faꞌua. 56Hamuꞌou ena wareꞌoni! Hamona fanunuꞌapaꞌaa ei manumanu wagii feni malagufu ma fei pumanugawe. Ma tani lomi hamona fanunuꞌapaꞌaa ei manumanu aꞌa feni au feni?
Fawanewaneia aꞌa mei ba i Dududuio
(Matthew 5:25,26)
57“Tani lomi hamona naraꞌapaꞌia ba afaia na wanewane? 58Ena ona aunufipui aꞌa mei ba i dududuio aꞌa mei fadududua, oneimina fawanewaneia aꞌana. Nabaa lomi, i duginaa yoi aꞌa mei fadududua ma i fifaninio panii mei boboꞌaia ma i augio boboꞌaia. 59A warefanio, paꞌaa lomi o leleꞌaa hawina ona hodipedugaa fei dududuamu.” [aq]
	[aq] 12:59 Warea Greek lepton

Filoginaa Naranara o Tonaa Fagianaa
13
1Aꞌa fei au fei, na paꞌi hefiꞌa yei rona uꞌufanaa Jesus ba Pilate na foꞌafamaꞌeaa ei Galilee ei roꞌei moroꞌaa huaa ei manulelele wagii fei losuu roꞌou. 2Jesus na ware, “Ei naraa hamuꞌou ba ei Galilee ei, ronapaꞌaa hafelo laraa hefiꞌadiai Galilee uaa rona tonaa hafeloꞌaa roꞌodu aleꞌei? 3A warefanaa hamuꞌodu ba paꞌaa lomi! Maꞌuaa nabaa lomi hamona filoginaa naranaraa hamuꞌou, minaa hamuꞌou anaa, hamoꞌaa fagiana. 4O, ei naraa hamuꞌou ba ei hefua ma fainaroa ramaꞌa, ei rona maꞌe ei i pasiꞌonaa roꞌou fei paꞌaa tarea humu yei Siloam, ba ronapaꞌaa tata laraa ei hefiꞌadiai yei Jerusalem? 5A warefanaa hamuꞌodu ba paꞌaa lomi! Maꞌuaa nabaa lomi hamona filoginaa naranaraa hamuꞌou, minaa hamuꞌou anaa, hamoꞌaa fagiana.”
6Siꞌei, na uꞌufanaa roꞌou feni warea hanunu: “Hemea ramaꞌa na faroaa hepalo hapena haihai figi i peꞌihapena. Ma na aunu ba i hufu fuana, maꞌuaa lomi na paꞌi. 7Siꞌei, na warenaa aꞌa mei omaꞌaa fei peꞌihapena, ‘Laloo oduai igisimasi unaꞌaida nomai ba a hufuꞌaa fuaa feni figi ma lomi na paꞌi. Rerefapasia! Lomi hanuna ba i udemai!’
8“Mei omaꞌamaꞌaa na ware, ‘Mena bauana, fidoꞌo augalao heaidiai igisimasi ma awe agifaweloinaa fasuna ma penuia. 9Nabaa na fuaa fena igisimasi i nomai, te, na rawani! Nabaa lomi, te, rereia.’”
Mei Pifine na Hawi Uguna nawe Rawanidiai laloo Sabbath
10Heai Sabbath Jesus fi feroi laloo hepalo synagogue, 11hemea pifine yei na fabauwiaa uguna hepalo spiriti laloo hefua ma fainaroa igisimasi. Namina bauwi ma paꞌaa lomi i fawanewanepaꞌi. 12I fanunupaꞌia Jesus, na harofamai ma warenaa aꞌana, “Mena pifine, onawe maꞌala aꞌa fei funuamu.” 13Ma na augaa guapaloei panina pafona ma ana ei ua na haꞌuifawanewane ma na uduginaa mei Haidaa.
14Siꞌei ba Jesus na fawanewaneia laloo Sabbath, mei bauaniaa fei synagogue na siba ma warenaa aꞌa ei ramaꞌa, “Na paꞌi oloroa arewaa bigiꞌa. Siꞌei, hamonei nomai ma fapedugaa ei funuaa hamuꞌou aꞌa ei arewaa ei, abaa laloo fei Sabbath.”
15Mei Fasu na warenaa aꞌana, “Hamuꞌou paꞌaa wareꞌoni! Haa, laloo fei Sabbath lomi ba hememea hamuꞌou na alaraa fei hapena manulelele aꞌa fei palena, foranaa ano ma fani numana ranu? 16Ma meni pifine meni, meni naꞌuu Abraham, meni na panarofia laloo hefua ma fainaroa igisimasi Satan, lomi ba laloo fei Sabbath i maꞌala aꞌa ei na panarofia?”
17I wareaa fei, minaa ei na bidibidi unuu roꞌou aꞌana, ronamina mafafafelo, maꞌuaa, ei ramaꞌa, ronamina niꞌeniꞌe aꞌa minaa ei rawaniꞌa bigiꞌana.
Fei Warea Hanunuu fei Lau Mustard
(Matthew 13:31,32; Mark 4:30-32)
18Jesus na iꞌigai, “Batanai maumau fei haparaiaa mei Haidaa? A fihawawaginia aꞌa tamanu? 19Ina aleꞌei fei lau mustard hemea na faroia i peꞌihapena. Na habenaa haihai ma ei manufidufidu, rona guta aꞌa ei rarana.”
Fei Warea Hanunuu fei Fafuafua
(Matthew 13:33)
20Ina iꞌigidiai, “A fihawawaginaa fei haparaiaa mei Haidaa aꞌa tamanu? 21Ina aleꞌei fei fafuafuaa hemea pifine na tonia ma fihafuinia aꞌa watauda palaua, [ar] bigiꞌalao nopaꞌaloo fei ba namina fafuapedugaa minaa ei palaua.”
	[ar] 13:21 Warea Greek odumanu satas (aleꞌena 22 litres)

Fei Migigii Gigei
(Matthew 7:13,14,21-23)
22Jesus na aunupedunaa ei pusuꞌo ma baua gufu nofeferoilao dinaa Jerusalem. 23Hemea na iꞌiginia, “Mena Fasu, paꞌaa hefiꞌa ua ramaꞌa roꞌaa tela?”
Ina warenaa aꞌa roꞌou, 24“Hamoneimina nigofaweꞌi wagii fei migigia gigei, uaa a warefanaa hamuꞌou ba watauda roꞌaa waduꞌai, maꞌuaa lomi roꞌaa waduꞌaipaꞌi. 25Ma ena na fareꞌidigaa fei gigei mei amaa fei humu, hamowe ufabaꞌabaꞌa ua ano ma wareꞌaiꞌai ba, ‘Mena bauana, gigifanaa haiꞌodu fei gigei.’
“Maꞌuaa i ware, ‘Lomi na apaꞌaa hamuꞌou ma ana lomi na aida ba noramiaa hamuꞌodu hitani.’
26“Ma hamopowe ware, ‘Haiꞌouna hanana ma hunufipui aꞌamu ma ona feferoi i malalaa gufuu haiꞌou.’
27“Maꞌuaa i ware ua, ‘Lomi una apaꞌaa hamuꞌou ma ana lomi una aida ba noramiaa hamuꞌodu hitani. Faraua aꞌau, hamuꞌou ena ramaꞌa hafelo!’
28“Ma yei, iwe paꞌi aiꞌaiga ma roiroiaa difo ena hamona fanunupaꞌaa Abraham, Isaac, Jacob mawe ei mamamaꞌa yei aꞌa fei haparaiaa mei Haidaa, maꞌuaa roꞌaa poronafaꞌainaa hamuꞌou ano. 29Ei ramaꞌa rowe norai yei rai ma hafaa ma oala ma haraꞌuu ma tonaa ei gutanaa roꞌou aꞌa fei baua hananaa wagii fei haparaiaa mei Haidaa. 30Hiꞌi, paꞌaa faꞌua ba na paꞌi ramaꞌa, ei mugi, roꞌaa oanaa maꞌa ma ei maꞌa, roꞌaa oanaa mugi.”
Jesus na Faloloaꞌinaa Jerusalem
(Matthew 23:37-39)
31Aꞌa fei au fei, hefiꞌa Pharisee, rona nomai aꞌa Jesus ma warenaa aꞌana, “Diꞌininaa feni gufu feni ma aununaa hefawala. Ba i foꞌafamaꞌeio Herod.”
32Ina ware, “Wi warefanaa fena ponoto fena, ‘A fawalaꞌanaa ei pigea ma farawaninaa ei funua wagieni ma narani ma aꞌa fei faꞌoduaiaa arewaa, awe fapedugaa fei bigiꞌau’— 33uaa paꞌaa lomi ba hemea mamamaꞌa i maꞌe auguu Jerusalem!
34“Oo Jerusalem, Jerusalem, yoi mena, ona foꞌafamaꞌeaa ei mamamaꞌa ma nafanaa mugoo ena aloamiana aꞌamu. Paꞌaa nunumiau ba a gumiꞌifigupuinaa ena naꞌumu aleꞌei fei inaa aꞌaroo na hawainaa ei naꞌuna haroo pauna, maꞌuaa lomi ona nunumiai! 35Maꞌaia, fei humumu na halohaloa. A warefanaa hamuꞌou, lomi o fanunudinaa pudau nopaꞌaloo fei ba opowe ware, ‘Na paꞌi hawegiana mei na nomai wagii fei haraa mei Fasu.’”
Jesus aꞌa fei Humuu Hemea Pharisee
14
1Hepalo Sabbath, ei i aunu Jesus ba i hanana humuu hemea bauana, mei ana Pharisee, ronamina pupudainia. 2Na paꞌi hemea i maꞌana, mei namina popopola ununa. 3Jesus na iꞌiginaa ei Pharisee ma ei rona paꞌi baua apaꞌa wagii fei law, “Na rawani aꞌa fei law ba oꞌou farawaninaa ei funua aꞌa fei Sabbath, o loꞌe?” 4Maꞌuaa rona babanini ua. Siꞌei, na tauaa mei ramaꞌa, na fapedugaa funuana ma aloia.
5Ma na iꞌiginaa roꞌodu, “Nabaa hemea hamuꞌou na paꞌi naꞌuna, [as] o hapena manulelele ma aꞌa fei Sabbath na pasi laloo fei ranu agiꞌagi, fei namina walalo, lomi ba o batafa rafefaꞌasiꞌanana?” 6Ma lomi rona paꞌi warewareaa roꞌou.
7I fanunuaa ei ramaꞌa, ei rona nomai aꞌa fei hananaa ba batanai rona tonaa ei gutaa ei baua ramaꞌa aꞌa fei tawa, ina uꞌufanaa roꞌou feni warea hanunu: 8“Nabaa hemea i lalaꞌio ba onei nomai aꞌa fei hananaa lalaia, oneiꞌaa tonaa ei gutaa ei baua ramaꞌa, uaa woro i nomai hemea na bauanaidiai aꞌamu. 9Nabaa aleꞌei, mei i lalaꞌaa hamugua i nomai ma ware aꞌamu, ‘Fanaa meni feni gutanamu.’ Yoi opowe mamafa ma oree guta aꞌa ei lomi haraa roꞌou. 10Maꞌuaa ena rona lalaꞌio, tonaa fei gutaa ei lomi na paꞌi haraa roꞌou, uaa na nomai mei i lalaꞌio i ware aꞌamu, ‘Otafi, guta aꞌa ei baua ramaꞌa.’ Ma nabaa aleꞌei, omina raraba i pudaa minaa ei rona nomai aꞌa fei hananaa. 11Uaa hini i poronaa hia pafea, i oanaa pu ma hini i fafafaunaa pu, i oanaa pafea.”
12Ma nawe warenaa aꞌa mei i lalaꞌia, “Nabaa o bigiꞌaa hepalo hananaa, oneiꞌaa lalaꞌaa ena tafimu, lofumu, gufumu o ena na paꞌi watauda mugoo poꞌi. Nabaa o bigiꞌia aleꞌei, ana roꞌaa lalaꞌio ma owe tohadiweꞌidinaa ei fanamu. 13Maꞌuaa nabaa o panarofaa hefaa baua hananaa, onei lalaꞌaa ei lomi mugoo poꞌii roꞌou, ei hawii ugu, ei afetoo ma ei pudawerai 14ma o to hawegiamu. Faꞌua ba lomi roꞌaa fanihadiweꞌinaa ei fanamu, maꞌuaa owe tohadiweꞌinaa ei fanamu aꞌa fei au asiꞌanaa ei wanewanea.”
	[as] 14:5 Hefiꞌa neꞌia ba donkey

Fei Warea Hanunuu fei Baua Hananaa
(Matthew 22:1-10)
15I guainaa fei hemea papana aꞌa fei tawa, na warenaa aꞌa Jesus, “Baua niꞌeniꞌea aꞌa mei i hanana aꞌa fei baua hananaa wagii fei haparaiaa mei Haidaa.”
16Jesus na ware, “Hemea na bigiꞌaa hepalo baua hananaa ma lalaꞌaa watauda. 17I nopaꞌaloo fei baua hananaa, na aloaa mei nafina ba nei warefaꞌaiaa ei na lalaꞌaa roꞌou, ‘Nomai, uaa minaa ei manumanu na udedii.’
18“Maꞌuaa minaa roꞌou, rona ware ba lomi roꞌaa nomai uaa na paꞌi bigiꞌaa roꞌou. Mei rawarawa na ware, ‘Ana eni ua na ponoꞌaa fei peꞌihape ma aree maꞌaia. Paꞌaa haguꞌu.’
19“Hemeadiai na ware, ‘Ana eni ua na ponoꞌaa reia budumaꞌao ma adoꞌoree maniaa roꞌou. Paꞌaa haguꞌu.’
20“Hemeadiai na ware, ‘We lalaiꞌuau eni ma lomi ba a nomai.’
21“Na hadiweꞌimai mei nafi ma na warefanaa mei fasuna. Siꞌei, na siba mei amaa fei humu ma na warefaweꞌi aꞌa mei nafina, ‘Aunubatafanaa ei tala ma ei iaraa fei baua gufu ma dugamii eꞌei lomi rona paꞌi, ei hawii ugu, ei pudawerai mawe ei afetoo.’
22“Na ware mei nafi aꞌana, ‘Mena bauana, tamanu wareamu na bigidigia, maꞌuaa atawe pepesu fei humu.’
23“Siꞌei, mei fasu na warenaa aꞌa mei nafina, ‘Aununaa aꞌa minaa ena tala ma ena gufu tadiweꞌai ma ware aꞌa roꞌou ba ronei nomai ba nei paꞌaa pepesu feni humuu. 24Apaꞌaa warefanio ba lomi hemea ena una lalaꞌaa roꞌou iwe hanana aꞌa feni bigiꞌau baua hananaa.’”
Fei Ponoꞌa ba Oꞌaa Oanaa Otalai Nenera
(Matthew 10:37,38)
25Hefiꞌa baua gupuu ramaꞌa, na aunuhugiaa Jesus ma i momoꞌinaa aꞌa roꞌou na ware, 26“Nabaa hemea hamuꞌou i nomai aꞌau ma lomi na fabidinaa ununa amana ma inana, mei harona ma ei naꞌuna, ei lofuna ma agina o ana fei fawewenina, lomi iwe oanaa otalai nenerau. 27Ma hini lomi i harenaa fei hawafolona ma nenerau, hia ana abaa otalai nenerau.
28“Nabaa hemea hamuꞌou i faduaa hepalo humu tare, haa lomi idoꞌo gutawareinaa puduu ponoꞌaa ei finefine ma fanunuia ba na paꞌaa hawiaa ei mugoo poꞌina fapedugana? 29Uaa, nabaa i faꞌuꞌuaiaa ei u ma lomi na fapedupaꞌia, roꞌamina fafadinia ei ramaꞌa. 30Ma roꞌaa ware, ‘Meni ramaꞌa meni ba i fadu; na faꞌugaa ei u ma lomi na fapedupaꞌia.’
31“O, nabaa hemea hapara, ba i fifoꞌai aꞌa hemeadiai hapara, haa loꞌe idoꞌo gutanaramaꞌaia ba hia ma ei maroana puduu roꞌou hefua paꞌania pufabaꞌa, rona hawia ba roꞌaa muainaa mei hapara mei na paꞌi maroana puduu roꞌou enu paꞌania pufabaꞌa? 32Ma nabaa loꞌe na hawia, te i aloaa hefiꞌa maroana ba ronei nolao ma iꞌiginaa roꞌou ba roꞌaa fafiwanewanei, ei ana roi fi nomai rauaa. 33Ana aleꞌei hamuꞌou, hini lomi i fanaa minaa ei hia na paꞌi, lomi i oanaa otalai nenerau.

Fei Agi na Hafelo
(Matthew 5:13; Mark 9:50)
34“Ina rawani fei agi, maꞌuaa nabaa na paꞌai fei agiꞌagiana, batanai ba i faꞌagiꞌagidinia? 35Ana lomi na rawaninaa fei malagufu, o fei dupudupuu meme, roꞌaa simiꞌuaia.
“Hini na paꞌi adiana nei guai.”
Fei Warea Hanunuu fei Paꞌaiaa Sipsipi
(Matthew 18:12-14)
 
15
1Ei otonaa mugoo poꞌii gavaman mawe ei “hafeloꞌa ramaꞌa”, ronamina hoaninia ba roꞌaa guai wareana. 2Maꞌuaa ei Pharisee ma ei feroiaa law, rona bababauꞌu, “Meni ramaꞌa meni, na taufaꞌugaa ei hafeloꞌa ma hananafipui aꞌa roꞌou.”
3Siꞌei, Jesus na uꞌufanaa roꞌou feni warea hanunu: 4“Nabaa hemea hamuꞌou, na paꞌi hapena sipsipi, puduu roꞌou aleꞌena hefa puꞌu ma na paꞌai hepalo, haa lomi i diꞌininaa ei faimfua paꞌania ma faimpalo fawelei na mamaꞌa ma re labaginaa fei paꞌaiaa sipsipi hawina na paꞌia? 5Ma i nopaꞌalao, na niꞌefuharenia 6ma baguanaa gufu. Ma nawe harofamai ei tafina mawe ei gufuna ma ware, ‘Hamonei niꞌeniꞌefipui aꞌau, uaa na paꞌidigia fei paꞌaiaa hapeu sipsipi.’ 7A warefanaa hamuꞌou ba ana aleꞌei, i paꞌi baua niꞌeniꞌea yei gufu pafea aꞌa hemea hafeloꞌa na filoginaa naranarana laraa ei faimfua paꞌania ma faimpalo, ei ba rona wanewane ma ba lomi roꞌaa filoginaa naranaraa roꞌou.
Fei Warea Hanunuu fei Paꞌaiaa Mugoo Poꞌi
8“O, nabaa hemea pifine na paꞌi hefua mugoo poꞌi [at] ma ina fapaꞌainaa hepalo, haa lomi idoꞌo haꞌinaa fei weꞌai, rofaa fei humu ma lalabagifarawaninia hawina na paꞌia? 9Ma ena na paꞌia, i harofamai ei tafina mawe ei gufuna ma ware, ‘Meꞌo, niꞌeniꞌefipui aꞌau. Uaa, na paꞌidigia fei paꞌaiaa mugoo poꞌiu.’ 10Ana aleꞌei, a warefanaa hamuꞌou, i paꞌi baua niꞌeniꞌea inamoaa ei aloꞌaloo mei Haidaa aꞌa hemea hafeloꞌa na filoginaa naranarana.”
	[at] 15:8 Warea Greek hefua drachmas, hepapalo hawii ponoꞌaa bigiꞌaa heai arewaa

Fei Warea Hanunuu mei Paꞌaiaa Naꞌu Wawane
11Jesus na waredilao: “Hemea ramaꞌa na paꞌi helagui naꞌuna baduu wawane. 12Mei umugi na warenaa aꞌa mei amana, ‘Oꞌama, fanau ei manumanu ba a tonia aꞌamu.’ Siꞌei, mei ama na alaginaa ei manumanuna aꞌa laguei naꞌuna.
13“Ataa madii ma mei umugi, na paiaa minaa ei manumanuna ma aununaa gufu raua ma yei ina neneneinaa ei manumanuna aꞌa ei maumau hafeloꞌa. 14Iꞌa neneneipedugaa ei manumanuna na moubiabia aꞌa fei tadiweꞌaiaa fei gufu fei ma nawe nanamuinia. 15Siꞌei, na aunulabarai bigiꞌana aꞌa hemea ramaꞌaa fei gufu fei, mei ina alonaa hia peꞌihapena ba nei faguaa ei hapena moimoi. 16Ina naranara ba i famagunaa iana ei hudii bean, ei roi hanaia ei moimoi maꞌuaa, lomi hemea na fani manumanu aꞌana.
17“Ipowe gutanarapaꞌia, ina ware, ‘Figa tameloi mei amau rona paꞌi dufu duꞌua ma yau yeni, namina baofafelo! 18Unei hadiweꞌai ma dinaa aꞌa mei amau ma ware aꞌana: Oꞌama, unamina hafelo i pudaa fei gufu pafea ma i pudamu. 19Lomi una rawani ba o ware ba yau naꞌumu; augau aleꞌei hemea tameloimu.’ 20Siꞌei, na asiꞌaa ma aununaa aꞌa mei amana.
“Maꞌuaa ei fi nomai rauaa, mei amana na fanunupaꞌia ma namina faloloaꞌinia. Ina ponilao aꞌa mei naꞌuna, hapiroroꞌia ma hatofaa pudana.
21“Ma mei naꞌu na warenaa aꞌana, ‘Oꞌama, namina hafelo i pudaa fei gufu pafea ma i pudamu. Lomi na rawani ba o ware ba yau naꞌumu.’ [au]
22“Maꞌuaa mei ama na warenaa aꞌa ei nafina, ‘Batafa! Tonamai fei paꞌaa rawaniꞌa lawalawa ma falawainia. Augaa hepalo alatai anaꞌanana ma farafefani supinena. 23Foraiamii fei baua naꞌuu budumaꞌao ma foꞌafamaꞌeia. Oꞌaa bigiꞌaa hefaa baua duꞌua ma hanana wiwiwidi. 24Uaa meni naꞌuu na maꞌedii ma na mamaꞌadiai; ina paꞌaidii ma ona paꞌidinia.’ Siꞌei, ronawe hanana wiwiwidi.
25“Ma ei, mei umaꞌua, hia laloo peꞌihape. Iꞌa nofarafiꞌimai aꞌa fei humu, ina guainaa ei lauga ma ei roi palapala. 26Siꞌei, ina harofaa hemea nafi ma iꞌiginia ba roi fetanai ei. 27Ina ware, ‘Mei lofumu na nodigimai ma mei amamu na foꞌafamaꞌeaa fei naꞌuu budumaꞌao, uaa na hadiweꞌimai ma lomi manumanu na fafeloia.’
28“Mei umaꞌua namina sibafafelo ma lomi na waduꞌai. Siꞌei, mei amana na asiꞌalao ma wareꞌaiꞌai aꞌana. 29Maꞌuaa na warefanaa mei amana, ‘Maꞌaia! Minaa ei igisimasi yau na bigi aleꞌei nafimu ma lomi na barafeaa wareamu. Maꞌuaa ana paꞌaa lomi hepalo fanamu naꞌuu memee ba a hanana wiwiwidifipui aꞌa ei tafiu. 30Iꞌa nomai meni naꞌumu, meni na neneneinaa ei manumanumu aꞌa ei pifinee tala, ona foꞌafamaꞌeaa fei baua naꞌuu budumaꞌao aꞌana!’
31“Na ware amana, ‘Mena naꞌuu, yoi mina aꞌau ranimai ma minaa eni manumanuu, manumanumu. 32Maꞌuaa agunei wiwiwidi ma niꞌeniꞌe, uaa mei lofumu na maꞌedii ma na mamaꞌadiai. Na paꞌaidii ma oꞌouna paꞌidinia.’”
	[au] 15:21 Hefiꞌa neꞌia mina ba rawani ba yau naꞌumu. Augau aleꞌei hemea bigibigiꞌa aꞌamu.

Fei Warea Hanunuu mei Poahafeloi Omaꞌamaꞌaa
16
1Jesus na warenaa aꞌa ei otalai nenerana, “Na paꞌi hemea ramaꞌa na watauda mugoo poꞌina ma na paꞌi hemea omaꞌamaꞌaa ei manumanuna ma hefiꞌa, rona ware ba mei omaꞌamaꞌaa na babibiyeinaa ei manumanuu mei fasuna. 2Siꞌei, na harofamai ma iꞌiginia, ‘Tamanu eni guguaiau wagii fei omaꞌamaꞌamu? Onei warefarawaninaa fei bigiꞌamu, uaa lomi ba o bigidiai.’
3“Mei omaꞌamaꞌaa na naranara, ‘A bigiꞌaa tamanu eni? Mei fasuu ba i fapedugaa bigiꞌau. Lomi na paꞌi faufau ba a agi ma una mamafa noinoia. 4Haa, una aida ba a bigiꞌaa tamanu, uaa nabaa i pedu bigiꞌau yeni, ei ramaꞌa roꞌaa taufagutanau humuu roꞌou.’
5“Siꞌei, na harofahememeanaa ei rona to mugoo poꞌi mina aꞌa mei fasuna ma rotawe hodiꞌia. Na iꞌiginaa mei rawarawa, ‘Hefiga puduu ei ba onei hodiꞌia aꞌa mei fasuu?’
6“Ina ware, ‘Odufua pufabaꞌa litre [av] pao olive.’
“Mei omaꞌamaꞌaa na warenaa aꞌana, ‘Tonaa fei neꞌia, gutabatafa ma filoginaa fei puduna, aleꞌei hefa pufabaꞌa ma haipani puꞌu.’
7“Ma na iꞌiginaa mei fahelaguiana, ‘Ma yoi nei hodiꞌaa hefiga?’
“Ina ware, ‘Hefa pufabaꞌa baꞌale [aw] wheat.’
“Ina warenaa aꞌana, ‘Tonaa fei neꞌia ma filoginaa puduna aleꞌei fainaroa puꞌu.’
8“Siꞌei ba mei omaꞌamaꞌaa na bigiꞌia aleꞌei, na wareaa fei sifisifina mei fasuna. Hamatee ei ramaꞌa feni ano, rona paꞌi baua apaꞌaa roꞌou ba roꞌaa bigiꞌaa tamanu aꞌa ei na fiminaꞌei maumau roꞌou laraa ei ramaꞌa aꞌa fei weꞌai. 9A warefanaa hamuꞌou, talainaa eni watauda manumanu feni ano ba hamonei paꞌi tafii hamuꞌou ma ena na pedu i paꞌi ramaꞌa taufagutanaa hamuꞌou aꞌa fei gufu lomi i pedutoo.
10“Mei i omaꞌafarawaninaa maꞌida ua, ana i omaꞌafarawaninaa watauda manumanu ma mei loꞌe i omaꞌapaꞌaa maꞌida ua, ana lomi i omaꞌapaꞌaa watauda manumanu. 11Siꞌei, nabaa lomi hamona omaꞌafarawaninaa ei mugoo poꞌi wagii feni ano, hini ba i fifaninaa panii hamuꞌou omaꞌaa tamanu napaꞌaa paꞌi rarabana? 12Ma nabaa lomi hamona omaꞌafarawaninaa manumanuu hemea, hini ba i fani manumanu aꞌa hamuꞌou?
13“Lomi hemea nafi i bigi aꞌa helagui fasu. Uaa i bidi ununa aꞌa mei ma i haguaa mei. O, imina oafagugu aꞌa mei ma narafafelo aꞌa mei. Lomi na hawia ba hamuꞌou nafii aꞌa mei Haidaa ma aꞌa fei mugoo poꞌi anaa.”
	[av] 16:6 Warea Greek ba hefa puꞌu batous (aleꞌena 3 kilolitres)
	[aw] 16:7 Warea Greek hefa puꞌu korous (aleꞌena 35 kilolitres)

Hefiꞌa ei Wareaa Jesus
(Matthew 11:12,13; 5:31,32; Mark 10:11,12)
14Ei Pharisee, ei rona haguaa mugoo poꞌi, roꞌaa guainaa fei, rona falalasiaa Jesus. 15Ina warenaa aꞌa roꞌou, “Hamona faꞌupeꞌupei ba hamona rawani i pudaa ramaꞌa, maꞌuaa mei Haidaa na apaꞌidigaa ei naranaraa hamuꞌou. Tamanu fei ei ramaꞌa rona nara ba na rawani, na hafelo i pudaa mei Haidaa.
Fahononoo ei Feroia
16“Ei neꞌia wagii fei Law ma ei mamamaꞌa, ronamina uꞌugamai nopaꞌamii fei au John. Nenee fei au fei, fei rawaniꞌa wareaa fei haparaiaa mei Haidaa, rona uꞌugamai. Ma minaa ei ramaꞌa ronamina nigo ba roꞌaa waduꞌai wagina. 17Na maduta ua paꞌaiaa fei pumanugawe ma feni malagufu laraa fei ba maꞌida neꞌia wagii fei Law i paꞌai.
18“Hini wawane i fiꞌalagii aꞌa mei harona ma lalainaa hemeadiai pifine, ina bigiꞌaa fei fiharoharoipaꞌaia. Ma mei wawane i lalainaa mei pifine na fiꞌalagii aꞌa harona ana na bigiꞌaa fei fiharoharoipaꞌaia.
Mei Watauda Mugoo Poꞌina ma Lazarus
19“Na paꞌi hemea na watauda mugoo poꞌina, mei na hawegi aꞌa ei manumanu namina rata ponoꞌana ma naꞌaida guta hanana maꞌigufarawani ua. 20Yei poaa fei gigeina, rona fahainopaa hemea noinoi, harana Lazarus. Ei ununa, namina loralorai 21ma napaꞌaa nunumiai ba i hana tamanu na pasimai aꞌa fei tawaa mei watauda mugoo poꞌina. Ma ei ponoto, ana rona nomai mi raweꞌaa ei loralorana.
22“Nawe nomai fei arewaa ba na maꞌe mei noinoi ma ei aloꞌalo, rona noporonaa hia aꞌa Abraham. Mei watauda mugoo poꞌi, ana na maꞌe ma rona iꞌifinia. 23Hia na tonaa fiꞌina i aꞌa ei maꞌea, [ax] maꞌuaa na fanunupaꞌaa Abraham rauaa ma i papana, Lazarus. 24Siꞌei, na haroharonaa aꞌana, ‘Oꞌama Abraham, faloloaꞌinau ma aloamii Lazarus ba nei pudinaa ranu umuu anaꞌanana ma mi falolomaa raweraweu uaa yau eni na tonaa fiꞌiu aꞌa feni hafi.
25“Ma na ware Abraham, ‘Onaꞌuu, nonominia ba ei odoꞌo guta ona tonaa ei rawaniꞌa manumanu, maꞌuaa Lazarus namina hafelo gutana. Ma eꞌeni, ina gutafarawani yeni ma yoi na tonaa fiꞌimu. 26Ma hepalodiai, na mina walalo waraꞌafalaa watolaa haigua ma yoi ma hini i diꞌininaa yeni ma dinaa aꞌamu, paꞌaa lomi talana ma ana lomi ba hemea aꞌamu i nopaꞌimai aꞌa haigua.’
27“Ina ware, ‘Na aleꞌena oꞌama, aloaa Lazarus ba nei dinaa humuu amau 28uaa na paꞌi hapaini lofuu. Ware aꞌana ba neidii warefaꞌaiaa roꞌou ba roneiꞌaa nomai aꞌa feni gufuu fiꞌia.’
29“Abraham na ware, ‘Moses ma ei mamamaꞌa, roꞌou yei aꞌa roꞌou ma ei lofumu ronei guainaa roꞌou.’
30“Ina ware, ‘Lomi, oꞌama Abraham, maꞌuaa, nabaa hemea aꞌa ei maꞌea i dinaa aꞌa roꞌou, rowe filoginaa naranaraa roꞌou.’
31“Ina warenaa aꞌana, ‘Nabaa lomi rona guainaa Moses ma ei mamamaꞌa, ana lomi ba roꞌaa nara ba paꞌaa faꞌua nabaa hemea i asiꞌaa aꞌa ei maꞌea.’”
	[ax] 16:23 Warea Greek Hades

Fei Hafeloꞌa, fei Narafaweꞌia ma fei Bigiꞌa
(Matthew 18:6,7,21,22; Mark 9:42)
 
17
1Jesus na warenaa aꞌa ei otalai nenerana, “Iwe nomai ei manumanu ba i fapasiaa ei ramaꞌa, maꞌuaa ipaꞌaa fagiana mei na fapasiaa hemeadiai. 2Na rawani ba roꞌaa faunaa huana hepalo baua mugoo ma famomogia agi laraa fei ba i fapasiaa hemea eꞌeni pusuꞌo baduu aꞌa fei hafeloꞌa. 3Siꞌei, omaꞌaa hamuꞌou.
“Nabaa na pasi aꞌa ei hafeloꞌa mei lofumu, warefaweꞌi aꞌana ma nabaa i filoginaa naranara, onei futoaa ei hafeloꞌana.” 4Nabaa i bigiꞌaa olorompalo tata aꞌamu laloo heai arewaa ma na hadiweꞌimai olorompalopoa aꞌamu ma ware, ‘Na filoginaa naranarau,’ onei futoaa ei hafeloꞌana.”
5Ei apostle, rona warenaa aꞌa mei Fasu, “Fagipeaa fei weꞌiaa naranaraa haiꞌou!”
6Ina ware, “Nabaa namina pusuꞌo aleꞌei lau mustard ei weꞌiaa naranaraa hamuꞌou, hamoꞌaa warenaa aꞌa feni baua haihai mulberry, ‘Onei afue ma wi pasi agi,’ ma i guainaa hamuꞌou.
7“Nabaa hemea hamuꞌou na paꞌi nafina, mei fi bigi peꞌihape, o omaꞌaa ei sipsipi, ana i ware aꞌa mei nafi ei na baguamai podu ba, ‘Nomai, mi gutahanana’. 8O i ware aꞌana ba, ‘Babagifani hanau, wi nunuu, mi hasufani hanau ma tofanimai numau ma nenee fei, wi hanana ma hunu’. 9Ana lomi i ware ‘ta’ aꞌa mei nafi uaa ina bigiꞌaa tamanu wareana ba nei bigiꞌia. 10Ma hamuꞌou ana aleꞌei. Ena hamona bigiꞌaa minaa ei manumanu, ei hamona guainia ba hamonei bigiꞌia, hamonei ware, ‘Haiꞌou, nafi ua. Haiꞌou bigiꞌuaiaa ei bigiꞌaa haiꞌou.’”
Na Fapedugaa Watawataa Hefua Ramaꞌa
11Ifi tatalailao dinaa Jerusalem, Jesus na neneraa fei tala watolaa Samaria ma Galilee. 12Ifi aunulao aꞌa hepalo gufu, hefua watawatai [ay] na uꞌomaꞌaia. Rona ufaraua 13ma harofabauanamai, “Jesus, mena Fasu, faloloaꞌinaa haiꞌou!”
14I fanunupaꞌaa roꞌou na ware, “Nowau, wi famaua aꞌa ena bauaniaa humuu mei Haidaa.” Ma ei roi talailao nawe fafaꞌarai hudi unuu roꞌou.
15Hemea roꞌou, i fanunuia ba fei hudi ununa na fafaꞌarai, na hadiweꞌilao ma warefabauana ma uduginaa mei Haidaa. 16Ina fapasi igoaa Jesus ma ware ‘ta’ ma hia, hemea Samaria.
17Jesus na iꞌigai, “Abaa roꞌou hefua namina fafaꞌarai? Ma roꞌou hitani, ei faimemea? 18Lomi hemea roꞌou i hadiweꞌimai ma uduginaa mei Haidaa? Ana simeni ua, meni hepapa gufu?” 19Siꞌei, na warenaa aꞌana, “Asiꞌaꞌaunu; fena weꞌiaa naranaramu na farawaninio.”
	[ay] 17:12 Warea Greek ba hefiꞌa mau funuaa hudi unu—aba unaa watawata ua.

Fei Noramiaa fei Haparaiaa mei Haidaa
(Matthew 24:23-28,37-41)
20Hefarani, ei Pharisee na iꞌiginia ba nahaiga i nomai fei haparaiaa mei Haidaa. Jesus na ware, “Fei haparaiaa mei Haidaa, loꞌe ba hamuꞌou fanunupaꞌia ba na nodigimai 21ma ana lomi ro ware ei ramaꞌa ba ‘Oo sifeni, na ude yeni,’ o ‘Sifei yei,’ uaa fei haparaiaa mei Haidaa na ude i laloo iaa [az] hamuꞌou.”
22Ma na warenaa aꞌa ei otalai nenerana, “I nomai fei au ba hamowe nunuminaa hepalo ei arewaa mei Naꞌuu Ramaꞌa, maꞌuaa lomi hamowe fanunupaꞌia. 23Roꞌaa warefanaa hamuꞌodu ei ramaꞌa ba ‘Simei. Hia, yei!’ o ‘Simeni. Hia, yeni!’ Apuna ponineneraa roꞌou. 24Uaa mei Naꞌuu Ramaꞌa aꞌa fei arewana, [ba] hia aleꞌei fei usida, fei na usidai ma faweꞌainaa fei pumanugawe fipepei amaꞌanaa fipepei. 25Maꞌuaa neidoꞌo tonaa watauda fiꞌina ma ei ramaꞌaa feni au feni ro ofadugia.
26“Fei au Noah ana aleꞌei fei au mei Naꞌuu Ramaꞌa. 27Ei ramaꞌa, rona hanana, hununu, lalai ma falalai nopaꞌaloo fei arewaa ba Noah na waduꞌainaa fei baua wa. Ma fei mamaua suwela nawe nomai ma fawawauꞌumaꞌeaa minaa roꞌodu.
28“Ana aleꞌei aꞌa fei au Lot. Ei ramaꞌa, rona hanana, hununu, ponopono, aloꞌalo, farofaro duꞌua ma fadufadu. 29Maꞌuaa fei arewaa i diꞌininaa Sodom Lot, fei hafi ma ei babaiaa mugoo na pasirai pumanugawe ma sidafamaꞌeaa minaa roꞌodu.
30“Ana i aleꞌei aꞌa fei arewaa na faꞌarewa mei Naꞌuu Ramaꞌa. 31Aꞌa fei arewaa fei, nabaa nemea i pafoo humuna, ineiꞌaa upu ba i waduꞌainaa humuna ba i to manumanuna. Ana aleꞌei, nabaa nemea yei peꞌihapena, ineiꞌaa bagua ba i to hepalo manumanu. 32Hamonei nonominaa mei haroo Lot! 33Uaa hini ba i fatelaiaa fei fawewenina, i paꞌai aꞌana, maꞌuaa hini i fapaꞌainaa fei fawewenina aꞌau, i tohadiweꞌidinia. 34A warefanaa hamuꞌodu ba i aꞌa fei poi fei, helagui ramaꞌa, laguꞌawe haino pafoo tawa. Hemea i apaꞌai ma hemea ana yei. 35Helagui pifine, laguꞌaa uꞌufipui grain; hemea i apaꞌai ma hemea ana yei.” 36 [bb]
37Rona iꞌigai, “Yei hitani, mena Fasu?”
Ina ware, “Hitani na paꞌi maꞌea, yei ei roꞌudo, roꞌaa hoania.”
	[az] 17:21 O, mei Haidaa na oa i dupuaa
	[ba] 17:24 Hefiꞌa neꞌia lomi na paꞌi aꞌa fei arewana.
	[bb] 17:36 Hefiꞌa neꞌia ana yei. 36 Helagui wawane, lagua peꞌihape; hemea i apaꞌai ma hemea ana yei.

Fei Warea Hanunuu mei Pifine na Ofasisia
18
1Ma Jesus na uꞌufanaa ei otalai nenerana hepalo warea hanunu i famaꞌaiaa roꞌou ba ranimai ronei lafulafu ma roneiꞌaa rawaꞌaꞌafai. 2Ina ware: “I aꞌa hepalo gufu na paꞌi hemea fadududua lomi na maꞌauaa mei Haidaa o ramaꞌa. 3Ma na paꞌi hemea pifine maꞌesuabea, mei na u noꞌualao ma wareꞌaiꞌai aꞌa mei fadududua ba, ‘Fawanewaneaa pafoo haigua mei na bidibidi ununa aꞌau.’
4“Mina figa iꞌigiana ma lomi na ugainia. Maꞌuaa inawe nara, ‘Faꞌua ba lomi una maꞌauaa mei Haidaa o ei ramaꞌa, 5maꞌuaa siꞌei ba meni pifine meni, namina fahauaa unuu, hee, unei paꞌaa fawanewaneia ma lomi i fai famatapuaa unuu!’”
6Ma na ware mei Fasu ba, “Hamonei guainaraiaa ei wareaa mei fadududua, mei lomi na wanewane. 7Ma nabaa aleꞌei, naraa hamuꞌou ba lomi i fawanewaneaa ei manumanu wagii eꞌei rafeiana mei Haidaa, eꞌei rona aiꞌainaa aꞌana arewaa ma poi? Ana hamona nara ba i ofadugiꞌuaiaa roꞌou? 8A warefanaa hamuꞌou, iwe fawanewane batafainaa ei pidawaiaa roꞌou. Maꞌuaa ena na nomai mei Naꞌuu Ramaꞌa, ana i maꞌapaꞌi ramaꞌa na narafaweꞌi yeni malagufu?”
Fei Warea Hanunuu mei Pharisee ma mei Otonaa Mugoo Poꞌii Gavaman
9Ma aꞌa feni warea hanunu feni, Jesus na uꞌugaa hefiꞌa rona oꞌugaa fei wanewaneaa ana roꞌou ma ba hefiꞌadiai, rona hafelo: 10“Helagui ramaꞌa, laguna tafanewaduꞌainaa humuu mei Haidaa ba laguꞌaa lafulafu. Hemea lagua, hia Pharisee ma hemea, otonaa mugoo poꞌii gavaman. 11Mei Pharisee na ufalarai ma lafulafu ba hia batanai, [bc] ‘Mena Haidaa, a ware ‘ta’ aꞌamu ba yau, abaa aleꞌei hefiꞌa ramaꞌa—ei fafanao, ei na bigiꞌaa ei hafeloꞌa, ei fiharoharoipaꞌaia, o aleꞌeni meni otonaa mugoo poꞌii gavaman. 12Unaꞌo fabao aleꞌei guapoa laloo heai hafapagipagia ma naꞌaida au hepalo aꞌa hefua wagii minaa ei finefineu.’
13“Maꞌuaa mei otonaa mugoo poꞌii gavaman na ufaraua. Ana lomi na aranaa pafea, maꞌuaa na warehafugaa niniwaina, ‘Mena Haidaa, faloloaꞌinau, yau meni hafeloꞌa.’
14“A warefanaa hamuꞌodu ba mei ramaꞌa mei, na hadiweꞌinaa humuna ma na wanewane i pudaa mei Haidaa laraa mei Pharisee. Uaa hini i poronaa hia pafea, i oanaa pu ma hini i fafafaunaa hia pu, i oanaa pafea.”
	[bc] 18:11 O, na ufalarai ma lafulafunaa anaia

Ei Pusuꞌo Baduu ma Jesus
(Matthew 19:13-15; Mark 10:13-16)
15Ei ramaꞌa roi dugaloo ei pusuꞌo baduu aꞌa Jesus ba nei idoaa roꞌou. Roꞌaa fanunuia ei otalai nenera, rona hotaꞌaa roꞌou. 16Maꞌuaa Jesus na harofamii ei baduu aꞌana ma ware, “Faꞌaunuamii ena baduu aꞌau ma apuna pauniaa roꞌou, uaa fei haparaiaa mei Haidaa, paꞌaa manumanuu eni baduu aleꞌeni. 17A warefaꞌuai aꞌa hamuꞌodu ba hini lomi i tonaa fei haparaiaa mei Haidaa aleꞌei ei baduu, paꞌaa lomi iwe waduꞌai lalona.”
Mei Bauana na Watauda Mugoo Poꞌina
(Matthew 19:16-30; Mark 10:17-31)
18Na paꞌi hemea bauana na iꞌiginia, “Mena rawaniꞌa feroia, a bigiꞌaa tamanu ba a to harenua lomi i pedutoo?”
19Jesus na ware, “Tani o ware ba yau rawaniꞌa? Lomi hemea na rawani. Paꞌaa unaiaa mei Haidaa ua. 20Yoi na apaꞌidigaa fei law: ‘Oneiꞌaa fiharoharoipaꞌai, foꞌafamaꞌe, fafanao, fanaa fei sifisifi uꞌuga aꞌa nemea ma onei maꞌauaa amamu ma inamu.’”
21Ina ware, “Minaa ena na fanimaꞌaia ei ui badui nopaꞌamii wagieni.”
22I guainaa fei Jesus, na warenaa aꞌana, “Dufudiamu hepalo manumanu. Aloaa minaa ena ona paꞌi ma fanaa ei lomi rona paꞌi. Ma owe paꞌi manumanumu i pafea. Nenee fei, mi nenerau.”
23I guainaa fei, namina faloloaꞌi, uaa na watauda manumanuna. 24Jesus na fanununaa aꞌana ma ware, “Na mina waiwai aꞌa ei na paꞌi watauda manumanu ba roꞌaa waduꞌainaa fei haparaiaa mei Haidaa! 25Hiꞌi, na madutainaa fei camel ba i waduꞌainaa fei walawalaa fei tawi laraa mei na paꞌi watauda manumanu ba i waduꞌainaa fei haparaiaa mei Haidaa.”
26Eꞌei roꞌaa guainaa fei, rona iꞌigai, “Hama paꞌaa hini i tela?”
27Jesus na ware, “Tamanu lomi na maꞌatalaa aꞌa ramaꞌa na maꞌatalaa aꞌa mei Haidaa.”
28Peter na warenaa aꞌana, “Haiꞌouna diꞌininaa minaa ei haiꞌouna paꞌi ba haiꞌou nenegio!”
29Jesus na warenaa aꞌa roꞌodu, “Apaꞌaa warefaꞌuai aꞌa hamuꞌodu. Hini i diꞌininaa gufuna, o harona, o lofuna, o amana ma inana, o naꞌuna uaa fei haparaiaa mei Haidaa, 30i tonaa wataudadiai wagii feni au feni ma wagii fei au i nomai, i tonaa fei harenua lomi i pedutoo.”
Jesus Nadii Wareꞌaugaa fei Maꞌeana
(Matthew 20:17-19; Mark 10:32-34)
31Jesus na dugitataꞌainaa ei hefua ma helagui ma warefanaa roꞌou, “Oꞌou, o aununawii Jerusalem ma minaa ei neꞌiaa ei mamamaꞌa mei Naꞌuu Ramaꞌa, ipowe faꞌuai. 32Roꞌaa fifaninia panii ei Gentile. Ma roꞌaa warefafeifeinia, warefafeloia, huwia, babuinia ma foꞌafamaꞌeia. 33Ma aꞌa fei faꞌoduiaa arewaa, iwe asiꞌadiai.”
34Ei otalai nenera, lomi rona apaꞌifarawaninaa fei. Fei hanuna na udeꞌopaꞌai aꞌa roꞌodu. Ma lomi rona apaꞌaa tamanu fi wareia.
Mei Noinoi Pudawerai na Fanunupaꞌi
(Matthew 20:29-34; Mark 10:46-52)
35I nofarafiꞌinaa Jericho Jesus, hemea pudawerai na guta noinoi papaa tala. 36I guainaa fei gupuu ramaꞌa roi nolao, na iꞌigai ba tamanu fei. 37Rona warefania, “Jesus, mei Nazareth fi nolao.”
38Ina haroharo, “Jesus, mena Naꞌuu David, poꞌo faloloaꞌinau!” 39Ei rona talailao maꞌa, rona hotaꞌia ma ware aꞌana ba nei babanini. Maꞌuaa, namina haropararai ua, “Mena Naꞌuu David, poꞌo faloloaꞌinau!”
40Jesus na u ma ware ba ronei dugiamai aꞌana. I nofarafiꞌimai, Jesus na iꞌiginia, 41“Tamanu nunumiamu ba a bigiꞌia aꞌamu?”
Ina ware, “Mena Fasu, nunumiau ba a fanunupaꞌi.”
42Jesus na warenaa aꞌana, “Onei fanunupaꞌi! Fei narafaweꞌiamu na farawaninio.” 43Ana ei na fanunupaꞌi ma neneraa Jesus ma na uduginaa mei Haidaa. Roꞌaa fanunuia minaa ei ramaꞌa, ana rona uduginaa mei Haidaa.
Zacchaeus, mei Otonaa Mugoo Poꞌii Gavaman

1Jesus na dinaa Jericho ma talailao. 2Na paꞌi hemea yei, harana Zacchaeus, hia famomoaa ei otonaa mugoo poꞌii gavaman ma na paꞌi watauda mugoo poꞌina. 3Hia ba i fanunu ba Jesus ramaꞌa bata, maꞌuaa siꞌei ba namina welegui, loꞌe na fanunupaꞌi uaa fei gupuu ramaꞌa. 4Siꞌei, na poninaa maꞌa ma faneaa hepalo figi sycamore ba i fanunuia, uaa Jesus fi talailao yei.
5I nopaꞌaloo fawelei Jesus, na arenaa pafea ma warenaa aꞌana, “Zacchaeus, upubatafagio. A guta humumu wagieni.” 6Siꞌei, na poniꞌupu ma taufaꞌugia.
7Minaa ei ramaꞌa, rona fanunuaa fei ma bababauꞌu, “Hia, ba iree gutafipui aꞌa hemea ‘hafeloꞌa.’”
8Maꞌuaa, Zacchaeus na ufalarai ma warenaa aꞌa mei Fasu, “Mena Fasu, fanunu! Yeni ma eꞌeni a fani hesuwi wagii minaa ei manumanuu aꞌa ei lomi rona paꞌi. Ma nabaa una fafanaonaa hemea aꞌa hepalo manumanu, te, a hodiꞌia ma pafoinaa obaodiai.”
9Jesus na warenaa aꞌana, “Wagieni, fei talaa telaꞌana na nomai aꞌa feni humu feni, uaa meni ramaꞌa meni, ana hemea naꞌuu Abraham. 10Uaa mei Naꞌuu Ramaꞌa na nomai ba i labaginaa ei rona paꞌai ma fatelaꞌanaa roꞌou.”
Fei Warea Hanunuu Hefua Mugoo Poꞌi
(Matthew 25:14-30)
11Ei roi guguainaa fei, ina waredilao ma uꞌufanaa roꞌodu hepalo warea hanunu, uaa hia, na rafiꞌinaa Jerusalem ma ei ramaꞌa, rona naranara ba fei haparaiaa mei Haidaa ipaꞌaa sufudai eꞌeni. 12Ina ware: “Na paꞌi hemea ramaꞌa, waninianamai aꞌa fei maroaa ei hapara. Ma na aununaa aꞌa hepalo gufu rauaa ba roꞌaa fania fei hapara ma nene, iwe hadiweꞌimai. 13Siꞌei, ina lalaꞌaa hefua ei tameloina ma fanaa roꞌou hefua mugoo poꞌi. [bd] Ina ware, ‘Hamonei bigifani fahononoo eni mugoo poꞌi hawina una hadiweꞌimai.’
14“Maꞌuaa ei paniaa panina na bidi unuu roꞌou aꞌana ma rona aloaa hefiꞌa nenena ba ronei ware, ‘Lomi haiꞌouna nunuminaa meni ramaꞌa meni ba haparaa haiꞌodu.’
15“Maꞌuaa inawe tonaa fei hapara ma hadiweꞌinaa gufuna. Ma na lalaꞌamii ei tameloina, ei i fani mugoo poꞌi aꞌa roꞌou ba i paꞌaa apaꞌia ba rona bigifani fahononona.
16“Mei rawarawa na nomai ma ware ba, ‘Mena bauana, una bigipaꞌaa hefuadiai aꞌa fei mugoo poꞌimu.’
17“Mei fasuna na ware, ‘Na rawani bigiꞌamu mena rawaniꞌa tameloiu! Ma siꞌei ba ona bigifarawani aꞌa ei pusuꞌo manumanu, oꞌaa omaꞌaa hefua baua gufu.’
18“Na nomai mei fahelaguiaa tameloina ma ware, ‘Mena bauana, una bigipaꞌaa haipanidiai aꞌa fei mugoo poꞌimu.’
19“Mei fasuna na ware, ‘Yoi omaꞌaa haipani baua gufu.’
20“Ma i dii, na nomai hemeadiai tameloina ma ware, ‘Mena bauana, sifeni, feni mugoo poꞌimu; una sumia laloo hepalo pusuꞌo lawalawa. 21Una mamaꞌauio, uaa yoi, hemea sibasiba ramaꞌa. Ona tonaa ei abaa augamu ma hufuꞌaa ei abaa faroamu.’
22“Mei fasuna na ware, ‘A dududunaa yoi aꞌa ei wareamu, mena hafeloꞌa tameloiu! Yoi na aida ba yau hemea sibasiba ramaꞌa ba una tonaa ei abaa augau ma hufuꞌaa ei abaa faroau, na? 23Nabaa ona aida, tani lomi ona aunaa humuu mugoo poꞌi ma una hadiweꞌimai i paꞌi fahononona?’
24“Ma ina warenaa aꞌa ei rona ufalarai yei, ‘Tonaa fei mugoo poꞌina ma fanaa mei na paꞌi hefua mugoo poꞌi.’
25“Rona ware, ‘Mena bauana, na paꞌidii hefua aꞌana!’
26“Ina ware, ‘A warefanaa hamuꞌodu ba hini na paꞌi, mei fasuna i fani hefiꞌadiai aꞌana, maꞌuaa hemei lomi na paꞌi, tamanu maꞌidei hodihodiana, mei fasuna i tohadiweꞌinia aꞌana. 27Maꞌuaa ei ramaꞌa na bidi unuu roꞌou aꞌau, ei lomi rona nunumiai ba unei haparainaa roꞌou—dugamii roꞌou yeni ma foꞌafamaꞌeaa roꞌou i pudau.’”
	[bd] 19:13 Fei mugoo poꞌi fei, harana “mina” (Greek). Hepalo “mina” aleꞌena ponoꞌaa bigiꞌaa hemea laloo oduai puda.

Fei Baua Niꞌeniꞌea aꞌa fei Waduꞌaiana
(Matthew 21:1-11; Mark 11:1-11; John 12:12-19)
28I waredigaa fei Jesus, nadoꞌo nonoꞌaununaa pafea, yei Jerusalem. 29Ei fi nofarafiꞌinaa Bethphage ma Bethany aꞌa fei maugeni, harana Maugeni Olive, na aloaa helagui otalai nenerana ma warenaa aꞌa lagua, 30“Aununaa aꞌa fei gufu i maꞌaa hamugua ma ena hamuna nowau, hamuꞌaa fanunupaꞌaa hepalo baubara hosi na fau yena, fena rotawe hugi pafona. Alagia ma foraiamai yeni. 31Nabaa nemea na iꞌiginaa hamugua, ‘Tani hamuꞌaa alagia?’ warefania, ‘Mei Fasu na nunuminia.’”
32Laguei, laguꞌadoꞌo nolao maꞌa, laguna paꞌia ana aleꞌei i wareia aꞌa lagua. 33Laguꞌaa alaraa fei hosi, ei amaa fei, rona iꞌiginaa lagua, “Tani hamuꞌaa alaraa fei hosi?”
34Laguna ware, “Mei Fasu na nunuminia.”
35Laguna foranaa aꞌa Jesus ma augaa ei hawaa uguu lagua pafoo fei hosi ma fahuginaa Jesus pafona. 36Ei fi ponilao, ei ramaꞌa, rona hafeninaa fei tala aꞌa ei hawaa uguu roꞌodu.
37I nofarafiꞌimai aꞌa fei tala i upunaa fei Maugeni Olive, minaa fei gupuu ei otalai nenerana, namina niꞌeniꞌe ma laugifabauana uduginaa mei Haidaa aꞌa tamanu foigia rona fanunuia:
38“Hawegia aꞌa mei hapara, mei i nomai wagii fei haraa mei Fasu!”
“Fei gutafarawania i pafea ma fei hawera aꞌa mei na Pafeai!”
39Hefiꞌa ei Pharisee aꞌa fei gupuu ramaꞌa na warenaa aꞌa Jesus, “Feroia, sibaiaa ei otalai neneramu!”
40Ina ware, “A warefanaa hamuꞌou, nabaa rona babanini, ei mugoo, roꞌaa lalaugi.”
41I nofarafiꞌinaa Jerusalem ma fanunupaꞌaa fei gufu, na pasi uꞌugu ranuu pudana wagina 42ma na ware, “Nunumiau ba hamonei aida tamanu i fagutafarawaninaa hamuꞌou wagieni—maꞌuaa eni, na opaꞌai pudaa hamuꞌou. 43I nomai ei arewaa ba ena na bidi unuu roꞌou aꞌa hamuꞌou, roꞌaa ufaweloinaa gufuu hamuꞌou ma afi eꞌee pinee roꞌou ba ro tafanewaduꞌainaa gufuu hamuꞌou ma fifoꞌai aꞌa hamuꞌou. 44Roꞌaa foꞌafapasinaa hamuꞌou pu, hamuꞌou ma ena naꞌuu hamuꞌou aꞌa ei humuu hamuꞌou. Lomi rowedii augaa neꞌaa mugoo pafoo hepalodiai, uaa lomi hamona fanunuꞌapaꞌaa fei noramiaa mei Haidaa aꞌa hamuꞌou.”
Jesus aꞌa Fei Humuu mei Haidaa
(Matthew 21:12-17; Mark 11:15-19; John 2:13-22)
45I dii, na dinaa malalaa fei humuu mei Haidaa ma teteaa ei roi aloꞌalo. 46Ina warenaa aꞌa roꞌodu, “Na udedii fei neꞌia ‘Fei humuu, humuu lafulafua’; maꞌuaa hamona fafaia aleꞌei ‘waduu ei fafanao.’”
47Minaa ei arewaa na feferoi laloo fei humuu mei Haidaa. Maꞌuaa ei famamoaa humuu mei Haidaa, ei feroiaa law ma ei bauaniaa gufu ba roꞌaa foꞌafamaꞌeia. 48Maꞌuaa lomi rona labagipaꞌi tala ba roꞌaa batanainia, uaa minaa ei ramaꞌa namina guaimalefa aꞌa ei wareana.
Rona Haninaa fei Foraforaa Jesus
(Matthew 21:23-27; Mark 11:27-33)
 
20
1Heai arewaa, ei fi feroinaa ei ramaꞌa i malalaa fei humuu mei Haidaa ma uꞌugaa fei rawaniꞌa warea, ei famamoaa humuu mei Haidaa, ei feroiaa law mawe ei bauaniaa gufu, rona nomai aꞌana. 2Rona iꞌigai, “Warefanaa haiꞌou, foraforaa hini feni o bigiꞌaa eni manumanu eni. Ma hini na fanio fei forafora?”
3Ina ware, “Ana na paꞌi iꞌigiau. Warefanau, 4Hefei pudugufaiaa John—noranamai gufuu pafea, o aꞌa ramaꞌa?”
5Rona fiwarewarei wagina ma ware, “Nabaa ona ware ba, ‘Noramiana pafea,’ i iꞌigai, ‘Hamatani loꞌe hamona nara ba faꞌua ei wareana?’ 6Maꞌuaa nabaa o ware ba, ‘Aꞌa ramaꞌa,’ minaa ei ramaꞌa roꞌaa nafanaa oꞌou mugoo, uaa rona nara ba John, hemea mamamaꞌa.”
7Siꞌei, rona ware, “Lomi haiꞌouna aida ba fei pudugufaiana noramiana hitani.”
8Jesus na ware, “Ana loꞌe a warefanaa hamuꞌou ba hini na fanau fei forafora, fei na biginaa eni manumanu eni.”
Fei Warea Hanunuu ei Omaꞌamaꞌaa Peꞌihape
(Matthew 21:33-46; Mark 12:1-12)
9Ina uꞌulao ma na uꞌufanaa ei ramaꞌa feni warea hanunu feni: “Hemea ramaꞌa na bigiꞌaa hepalo peꞌihape fuaa wine ma hefiꞌa faroa, rona fania maꞌida mugoo poꞌi ba rodoꞌo bigibigi wagina. Ma mei amaa fei peꞌihape na aununaa gufu rauaa ma guta famadii maꞌida. 10I nopaꞌaloo fei au hufuꞌa, ina aloaa hemea nafina aꞌa ei faroa ba ronei fania maꞌida fua aꞌa fei peꞌihape. Maꞌuaa ei faroa, rona babuinia ma alofatatalainia, pani ua. 11Ina aloaa hemeadiai nafi, maꞌuaa ana aleꞌei, rona babuinia, famamafaia ma rona alofatatalainia, pani ua. 12Ina alodinaa mei faꞌoꞌoduiaa roꞌou ma rona hafufararaiaa ununa ma bainafaꞌainia ano.
13“Idii, mei amaa fei peꞌihape nawe ware, ‘A fetanainia feni? Unei aloaa mei naꞌuu, baduu wawane, mei una haguia; woro roꞌaa maꞌauia.’
14“Maꞌuaa roꞌaa fanunupaꞌia eꞌei faroa, rona fiwarewarei, ‘Simeni, meni ipowe amainaa feni peꞌihape. O dii, oꞌaa foꞌafamaꞌeia ma fei peꞌihape, oꞌaa tonia.’ 15Siꞌei, rona bainafaꞌainia auguu fei peꞌihape ma foꞌafamaꞌeia.
“Ei naraa hamuꞌou ba mei amaa fei peꞌihape i fetanainaa roꞌodu? 16I nomai, foꞌafamaꞌeaa ei faroa ma fanaa fei peꞌihape aꞌa hefiꞌadiai.”
Roꞌaa guainaa fei ei ramaꞌa, rona ware, “Paꞌaa lomi na rawani ba fei nei nomai!”
17Jesus na fanunufaꞌuꞌuaa roꞌodu ma na iꞌigai, “Ana? Hama tamanu feni neꞌia:
“‘Fei mugoo, fei rona suminia ei fadufadua,
i oanaa fafasuii [be] fei humu’? [bf]
18Minaa ei rona pasi pafoo fei mugoo, roꞌamina matalatala, maꞌuaa, hini i pasiꞌonia fei mugoo imina marafita.”
	[be] 20:17 O, i oanaa fafasuii fei fasuꞌufufugoi
	[bf] 20:17 Psalm 118:22

Fani Mugoo Poꞌi aꞌa Caesar
(Matthew 22:15-22; Mark 12:13-17)
19Ei feroiaa law ma ei famamoaa humuu mei Haidaa, roi labaginaa hefaa tala ba roꞌaa panarofia eꞌeni ua, uaa rona apaꞌia ba ifi hanunuinaa roꞌou. Maꞌuaa rona maꞌauaa ei ramaꞌa.
20Rona opapaninia ma aloaa hefiꞌa farerefaia ba ronei nosifilao ma susuaninia ba inei warefatata ma ba roꞌaa fifaninia panii ei forafora, ei rona paꞌi faufau roꞌou aꞌa mei gavanaa. 21Siꞌei, ei farerefaia, rona iꞌiginia, “Mena feroia, Haiꞌouna aida ba ona ware ma feroinaa ei na wanewane ma lomi omina fafefenaa hemea, maꞌuaa ona feroinaa fei talaa mei Haidaa wagii fei na faꞌuai. 22Ina wanewane nabaa oꞌou fani mugoo poꞌi aꞌa Caesar, o loꞌe?”
23Ina fanunuꞌapaꞌidigaa fei waresuabaduiaa roꞌou ma warenaa aꞌa roꞌou, 24“Famaꞌaiau hepalo denarius. Hanunuu hini ma neꞌiaa hini wagina?”
25Rona ware, “Caesar.”
Ina warenaa aꞌa roꞌou, “Nadii, fanaa Caesar ei manumanuna ma fanaa mei Haidaa ei manumanuna.”
26Lomi rona guainaa maꞌida tataa ei wareana i pudaa ramaꞌa. Ma rona maduofo aꞌa ei wareana, siꞌei, rona babanini ua.
Fei Asiꞌana ma Fei Lalaia
(Matthew 22:23-33; Mark 12:18-27)
27Hefiꞌa ei Sadducee, ei rona ware ba lomi asiꞌana, rona nomai aꞌa Jesus aꞌa hepalo iꞌigaia. 28Rona ware, “Mena Feroia, Moses na neꞌifanaa oꞌou ba nabaa hemea wawane haro lalai na paꞌi lofuna ma na maꞌediꞌininaa harona ma lomi naꞌuu lagua, mei lofuna nei lalainaa mei pifine ma fuaifani naꞌuu mei lofuna. 29Ma na paꞌi oloromeai filofui. Mei umaꞌua na lalainaa hemea pifine ma na maꞌe, lomi naꞌuna. 30Mei umugina na lalainia. 31I maꞌedii mei umugina, na lalainia mei umugidiai. Ana aleꞌei aꞌa ei oloromeai. Rona maꞌe ma lomi fuaa roꞌou. 32Ma ana nawe maꞌe mei pifine. 33Siꞌei, wagii fei asiꞌana, paꞌaa haroo hini mei pifine, uaa ei oloromeai filofui rona lalainia?”
34Jesus na ware, “Eni ramaꞌa aꞌa feni au feni, ronafane lalai ma falalai. 35Maꞌuaa ei rona paꞌi haraa roꞌou ba roꞌaa guta wagii fei au na nomai ma aꞌa fei asiꞌanaa ei maꞌea, lomi ba roꞌaa lalai o falalai 36ma lomi ba roꞌaa maꞌediai, uaa roꞌou aleꞌei ei aloꞌalo. Roꞌou, naꞌuu mei Haidaa, uaa rona asiꞌaa aꞌa fei maꞌea. 37Maꞌuaa aleꞌei fei uꞌugaa fei haihai, fei lomi na guꞌa wagii fei hafi, Moses na famaꞌaia ba ei maꞌea, rona asiꞌaa, uaa ina harofaa mei Fasu ba, ‘Haidaniaa Abraham ma Haidaniaa Isaac ma Haidaniaa Jacob.’ 38Abaa hia Haidaniaa ei maꞌea, uaa ei rona gutaguta, uaa i aꞌana minaa ei, rona gutaguta.”
39Hefiꞌa feroiaa law, rona ware, “Ona warefarawaninia, mena feroia!” 40Ma lomi hemea na iꞌigidinia hefiꞌa iꞌigaia.
Mei Christ Naꞌuu Hini?
(Matthew 22:41-46; Mark 12:35-37)
41I dii, Jesus na warenaa aꞌa roꞌou, “Tani roꞌaa ware ba mei Christ, [bg] hia naꞌuu David? 42Te, David anaia na ware aꞌa fei Buꞌuu Lauga:
“‘Mei Fasu na warenaa aꞌa mei Fasuu:
“Guta raudei maꞌau
43nopaꞌaloo fei ba una augaa ei bidibidii unumu
labenaa pinemu.” ’
44David na harofia ‘Fasu.’ Batanai ba hia, naꞌuna?”
	[bg] 20:41 O, Messiah

Jesus na Aweinaa Roꞌou aꞌa ei Feroiaa Law
(Matthew 23:1-36; Mark 12:38-40)
45Ei roi guguailao ei ramaꞌa, Jesus na warenaa aꞌa ei otalai nenerana, 46“Omaꞌaiaa hamuꞌou aꞌa ena feroiaa law. Nunumiaa roꞌou ba roꞌaa tatalai fininaa ei maleaa hawaa uguu roꞌou ma ba ei ramaꞌa, ronei fanunuꞌapaꞌaa roꞌodu fawelei rona aloꞌalo manumanu ma tonaa ei gutanaa ei baua ramaꞌa laloo ei synagogue ma aꞌa ei baua hananaa. 47Rona faꞌamoaa ei humuu ei pifine maꞌesuabea ma lafulafu famalaa i pudaa ramaꞌa. Ma ei ramaꞌa aleꞌei, roꞌaa paꞌaa fagiana.”
Fei Fanaa mei Pifine Maꞌesuabea
(Mark 12:41-44)

1I aranaa pafea, Jesus na fanunupaꞌaa ei rona paꞌi watauda mugoo poꞌi, roi augaa ei fanaa roꞌou laloo fei bao mugoo poꞌii humuu mei Haidaa. 2Ana na fanunupaꞌaa hemea pifine maꞌesuabea, mei lomi na paꞌi mugoo poꞌina na augaa guapaloei paꞌaa pusuꞌo mugoo poꞌi. [bh]3Ina ware, “A warefaꞌuai aꞌa hamuꞌou, fei fanaa mei pifine mei, na muainaa ei fanaa minaa ei ramaꞌa. 4Minaa eni ramaꞌa eni, rona fani aꞌa ei watauda manumanuu roꞌou, maꞌuaa hia na fani aꞌa maꞌidei hia na paꞌi aꞌa fei gutana.”
	[bh] 21:2 Warea Greek guapalo lepta

Jesus na Wareaa fei Wataꞌoꞌoaa fei Humuu mei Haidaa
(Matthew 24:1,2; Mark 13:1,2)
5Hefiꞌa ei otalai nenerana na fiwarewareinaa ei fananamaiaa mugoo haweraa fei humuu mei Haidaa ma ei fana aꞌa mei Haidaa. Maꞌuaa Jesus na ware, 6“Tamanu eni fanunupaꞌaa hamuꞌou yeni, iwe nomai fei au ba lomi nepalo mugoo i ude pafoo hepalodiai. Minaa roꞌou i wataꞌoꞌonaa pu.”
Ei Hafeloꞌa Manumanu ma ei Haperaraia
(Matthew 24:3-14; Mark 13:3-13)
7Rona iꞌigai, “Feroia, nahaiga roꞌaa nomai ei manumanu ei? Ma tamanu lalana ba roꞌaa nomai?”
8Ina ware, “Omaꞌaa hamuꞌou ba lomi roꞌaa sifiꞌaa hamuꞌou. Uaa watauda roꞌaa nomai aꞌa fei harau ma ware, ‘Yau, hia,’ ma ‘Na rafiꞌi fei au.’ Hamoneiꞌawe neneraa roꞌou. 9Ena hamona guainia ba na paꞌi baua fifoꞌaia ma hefiꞌa gufu na paꞌi ei hafeloꞌa na foꞌafipui aꞌa ei bauaniaa gufu, hamoneiꞌaa maꞌau. Ei manumanu ei, idoꞌo nomai maꞌuaa, fei aꞌapoo arewaa loꞌe i nobatafamai.”
10I dii, ina warenaa aꞌa roꞌou: “Hefaa baua gufu i fifoꞌai aꞌa hepalodiai baua gufu ma hefiꞌa hapara roꞌaa fifoꞌai aꞌa hefiꞌadiai hapara. 11I paꞌi baua rererea aꞌa feni malagufu, mouabiabia ma hafeloꞌa funua aꞌa hefiꞌa gufu ma hefiꞌa manumanu na famamaꞌau ma hefiꞌa baua hilala i haroo pumanugawe.
12“Maꞌuaa atawe nomai ei manumanu ei ma roꞌadoꞌo panarofaa hamuꞌou ma haperaraiaa hamuꞌou. Roꞌaa noduginaa hamuꞌou aꞌa ei synagogue ma humuu boboꞌaia, ana roꞌaa faꞌugaa hamuꞌou pudaa ei hapara ma gavaman, uaa fei harau. 13Ma wagii ei manumanu ei, hamoꞌaa uꞌufanaa roꞌou. 14Maꞌuaa hamoneidoꞌo narafarawani ba lomi hamoꞌaa naranara watauda ba batanai hamona wareaa pepei aꞌa hamuꞌou. 15Uaa awe fani warea ma apaꞌaa hamuꞌou ba lomi roꞌaa fadugeia, o fapidawainia. 16Ana paꞌaa ena ama ma ina ma lofu ma maroa mawe ena tafii hamuꞌodu, ena rowe aloaa hamuꞌou panii ei fadududua ma roꞌaa foꞌafamaꞌeaa hefiꞌa hamuꞌodu. 17I bidi unuu minaa ei ramaꞌa aꞌa hamuꞌou, uaa yau. 18Maꞌuaa loꞌe hepalo loaa tabaa hamuꞌodu i paꞌai. 19Nabaa hamona ofaweꞌi hamoꞌaa to faweweni.
Jesus na Wareaa fei Pasiaa Jerusalem
(Matthew 24:15-21; Mark 13:14-19)
20“Ena hamona fanununaa Jerusalem ba rona faweloinia ei foꞌaa, hamowe aida ba na rafiꞌi fei ude halohaloana. 21Aꞌa fei au fei, ei yei Judea, ronei ponipaꞌainaa aꞌa ei maugeni ma ei aꞌa ei baua gufu, ronei walaꞌaa ma ei yei sugatataꞌaia roneiꞌaa dinaa aꞌa fei baua gufu. 22Uaa sifei fei au ba i fani lagii ei hafeloꞌa ba nei paꞌaa faꞌuai minaa ei ronadii neꞌinia. 23Ma aꞌa fei au fei, napaꞌaa famamaꞌau aꞌa ei wareu ma ei roi fasususuu baduu! Iwemina paꞌi baua awataa aꞌa fei gufu ma fei baua sibana i dinaa aꞌa ei ramaꞌa wagina. 24Roꞌaa maꞌe aꞌa ei wadu ma hefiꞌa ro boboꞌainaa roꞌou aꞌa minaa ei baua gufu. Ei Gentile, roꞌaa hapuniꞌonaa Jerusalem nopaꞌaloo fei au na fapedugaa roꞌou mei Haidaa.
Fei Noramiaa mei Naꞌuu Ramaꞌa
(Matthew 24:29-31; Mark 13:24-27)
25“I paꞌi lala aꞌa fei halo, puda mawe ei piꞌu. Yeni ano, ei baua gufu roꞌaa fatemu ma hamamagua wagii fei waniwanina ma memeꞌii unuu fei agi. 26Ei ramaꞌa roꞌaa maꞌaumemeroi ma naranara watauda aꞌa tamanu fi nomai aꞌa feni ano, uaa ei manumanuu haroo pafea, i taletatata. 27Aꞌa fei au fei, ropowe fanunupaꞌaa mei Naꞌuu Ramaꞌa fi nomai memewaa hepalo papalei fininaa faufau ma baua hawera. 28Ena na nomai ei manumanu ei, ufalarai ma aranaa pafea, uaa fei ponohadiweꞌiaa hamuꞌou na rafiꞌi.”
To Feroia aꞌa fei Haihai Figi
(Matthew 24:32-35; Mark 13:28-31)
29Ina uꞌufanaa roꞌou feni warea hanunu feni: “Fanununaa fei haihai figi ma hefiꞌadiai haihai. 30Ena na sunaimai rau roꞌou, hamona fanunuꞌapaꞌia ba fei augai na rafiꞌi. 31Ana aleꞌei, ena hamona fanunupaꞌaa ei manumanu ei, hamonei aida ba fei au haparaiaa mei Haidaa na rafiꞌi.
32“A warefaꞌuai aꞌa hamuꞌou ba ei ramaꞌaa feni au feni, [bi] paꞌaa lomi ba roꞌaa maꞌe hawina ba minaa ei manumanu ei na nodigimai. 33Fei haroo pafea ma feni malagufu i paꞌai, maꞌuaa ei wareau lomi i we paꞌai.
34“Omaꞌafarawaninaa hamuꞌou. Nabaa loꞌe, ei naranaraa hamuꞌou i faꞌawataia, ei babareia, hunu poapoai ma naranara watauda aꞌa ei manumanuu feni ano ma fei arewaa i nopoponamiaa hamuꞌou. 35Uaa, i nomai aꞌa ei rona guta aꞌa minaa ei gufu tadiweꞌaia. 36Ranimai hamonei omaꞌamaꞌa ma lafulafu ba hamoꞌaa telapaꞌi aꞌa tamanu i nomai, ba hamoꞌaa upaꞌi i pudaa mei Naꞌuu Ramaꞌa.”
37Minaa ei arewaa Jesus na feferoi yei humuu mei Haidaa ma minaa ei fafi na aunu ba i gutafaꞌarewaia i pafoo fei maugeni, harana Maugeni Olive, 38ma minaa ei ramaꞌa, rona o nofoimai na mafufuo ba roꞌaa guainaa uꞌugana i humuu mei Haidaa.
	[bi] 21:32 O, hamuꞌou ba eni mau ramaꞌa aleꞌeni

Rona Fiwarei ba Roꞌaa Panarofaa Jesus
(Matthew 26:1-5; Mark 14:1,2; John 11:45-53)
 
22
1Hefei baua Hananaa fei Faraa Pidaua Lomi Fafuafua, harana fei Talai Falogia, fi norafiꞌimai 2ma ei famamoaa humuu mei Haidaa mawe ei feroiaa law, roi labarai tala ba roꞌaa fapaꞌainaa Jesus, uaa rona maꞌau aꞌa ei ramaꞌa.
Judas na Uga ba i Aloaa Jesus
(Matthew 26:14-16; Mark 14:10,11)
3Ma Satan na waduꞌaa Judas, hepalo harana Iscariot, hemea ei Hefua ma Helagui. 4Judas na dinaa aꞌa ei famamoaa humuu mei Haidaa mawe ei bauaniaa ei oanananaa fei humuu mei Haidaa ma wareware aꞌa roꞌou ba batanai i aloaa Jesus. 5Ronamina niꞌeniꞌe ma uga ba roꞌaa fani mugoo poꞌi aꞌana. 6Ina ugainaa roꞌou ma opaninaa hefaa au ba i fifaninaa Jesus panii roꞌou nabaa lomi watauda ramaꞌa.
Fei Hananaa fei Talai Falogia
(Matthew 26:17-25; Mark 14:12-21; John 13:21-30)
7Inawe nomai fei arewaa fei Faraa Pidaua Lomi Fafuafua, fei arewaa roꞌaa moroꞌaa huaa fei sipsipii fei Talai Falogia ba fana aꞌa mei Haidaa. 8Jesus na aloaa Peter ma John ma ware, “Hamunei pagiꞌaugaa ena ba o hanaia aꞌa fei Talai Falogia.”
9Laguna iꞌigai, “Ma haigua pagiꞌaugia hitani.”
10Ina ware, “Ena hamuna nowau aꞌa fena gufu, hamuꞌaa bapaꞌaa hemea fi talaiporoꞌaa fena baraa ranu. Nenerawau aꞌa fena humu i dinaa wagina 11ma warefanaa mei amaa fei humu, ‘Mei Feroia na iꞌigai: hitani fei nopaa ei gufu raua onaꞌo fanaa roꞌou, fei ba a hananafipui aꞌa ei otalai nenerau wagii fei Talai Falogia?’ 12Iwe famaꞌaa hamugua hefaa baua nopa pafea na udeꞌaudii. Pagiaa ei manumanu yena.”
13Laguna dii ma fanunupaꞌaa ei manumanu ana aleꞌei i warefanaa lagua Jesus. Siꞌei, laguna pagiꞌaugaa ei manumanuu fei Hananaa fei Talai Falogia.
Fei Finei mei Fasu
(Matthew 26:26-30; Mark 14:22-26; 1 Corinthians 11:23-25)
14I nopaꞌaloo fei au, Jesus mawe ei apostle, rona gutafapalagi ditataa fei tawa. 15Ma na warenaa aꞌa roꞌou, “Paꞌaa nunumiau ba a hananafipui aꞌa hamuꞌou feni Hananaa fei Talai Falogia ma hinene a tonaa fiꞌiu. 16Uaa, a warefanaa hamuꞌou, lomi a hananadinia nopaꞌaloo fei ba na arewa fei hanuna wagii fei haparaiaa mei Haidaa.”
17I todigaa fei bara, na ware ‘ta’ ma warenaa aꞌa roꞌou, “Tonaa feni ma hunufimaꞌainia. 18Uaa, a warefanaa hamuꞌou ba lomi a hunudinaa fei ranuu grape nopaꞌaloo fei noramiaa fei au haparaiaa mei Haidaa.”
19Ma ina tonaa fei faraa pidaua, ware ‘ta’, itafia, fanaa roꞌou ma ware, “Feni, pigiou, fanau aꞌa hamuꞌou; bigiꞌia aleꞌei ba fanonomii hamuꞌou yau.”
20Ana aleꞌei, roꞌaa hananadii, na tonaa fei bara ma ware, “Sifeni feni baraa fei manufau fiꞌugaia wagii fei namou, fei i wigii aꞌa hamuꞌou. 21Maꞌuaa fei panii mei ba i aloau, yeni pafoo tawa aꞌau. 22Mei Naꞌuu Ramaꞌa i aunu ana aleꞌei fei neꞌia, maꞌuaa, ipaꞌaa fagiana mei ba i aloia. 23Ma ronawe fiꞌiꞌigai ba hini roꞌou na bigiꞌaa fei.
24Ana na paꞌi fihareia dupuaa roꞌou ba hini i pafeai. 25Jesus na warenaa aꞌa roꞌou, “Ei haparaa Gentile rona fasuinaa ei ramaꞌa ma ei paniaa panii roꞌou, rona ware ba roꞌou ana Haduma. 26Maꞌuaa maumau hamuꞌou, neiꞌaa aleꞌei. Agia, mei paꞌaa bauana dupuaa hamuꞌou nei aleꞌei hemea baduu ma mei na tonaa fei hapara nei aleꞌei hemea nafi. 27Uaa amaia na pafeai, mei i guta tawa, o mei hasumaa duꞌua? Aꞌa ba mei i guta tawa? Maꞌuaa yau aleꞌei hemea nafi i dupuaa hamuꞌou. 28Hamuꞌou, ena hamona palarau wagii ei manimaniau. 29Ma a fanaa hamuꞌou hefaa gufuu hapara, ana aleꞌei mei Amau na fanau hepalo 30ba hamoꞌaa hana ma hunu aꞌa fei tawau wagii fei haparaiau ma guta pafoo ei gutanaa hapara ma dududuaa ei hefua ma guapaloei pai Israel.
Jesus na Wareꞌaugaa fei Sifisifii Peter
(Matthew 26:31-35; Mark 14:27-31; John 13:36-38)
31“Simon, Simon, Satan na iꞌigai ba i nuenueinaa hamuꞌou aleꞌei baranafi. 32Maꞌuaa una lafulafunio, Simon, ba fei weꞌiaa naranaramu neiꞌaa wataꞌadudu. Ma ena ona momoꞌaimai, onei faweꞌiaa naranaraa ei lofumu.”
33Maꞌuaa ina ware, “Mena Fasu, yau a aunuhugio aꞌa fei boboꞌaia ma fei maꞌea.”
34Jesus na ware, “A warefanio, Peter, hinene i ai fei aꞌaroo na wagieni i odupoai wareamu ba lomi ona apaꞌau.”
35Jesus na iꞌiginaa roꞌou, “Ei a aloaa hamuꞌou pani ua, lomi mugoo poꞌi, raba, o supinai, hamona nunuminaa hefiꞌadiai?”
Rona ware, “Lomi.”
36Na warenaa aꞌa roꞌou, “Maꞌuaa eꞌeni, nabaa na paꞌi mugoo poꞌi, tonia ma hepalo raba anaa. Ma nabaa lomi hamona paꞌi wadu, aloaa ei hawaa uguu hamuꞌou ma ponoꞌaa hepalo. 37Na udedii feni neꞌia: ‘Hia, i wareifini aꞌa ei barafeaa law’; ma uꞌei warefanaa hamuꞌou ba feni, neipaꞌaa faꞌuai aꞌau. Faꞌua, tamanu rona neꞌinaa aꞌau, fi nopaꞌamii fei fafaꞌuaiana eni.”
38Ei otalai nenera, rona ware, “Maꞌaia, mena Fasu, siguapaloeni, guapaloeni wadu.”
Na ware, “Na hawidigia.”
Jesus na Lafulafu Pafoo fei Maugeni Olive
(Matthew 26:36-46; Mark 14:32-42)
39Ana aleꞌei maumauna, Jesus na dinaa fei Maugeni Olive ma ei otalai nenerana, rona nenegia. 40Roꞌaa nopaꞌaloo yei, na warenaa aꞌa roꞌou, “Hamonei lafulafu ba lomi hamoꞌaa pasi wagii ei manimania.” 41Ina diꞌininaa roꞌou, rauana aleꞌei pasiaa nafaꞌaa roꞌou hefaa mugoo, faꞌunaa duꞌuna ma lafulafu, 42“Oꞌama, nabaa ona nunumiai, tonaa feni bara aꞌau, maꞌuaa bigiꞌaa fei nunumiamu, abaa fei nununumiau.” 43Hemea aloꞌalo i pafea na faꞌarewa aꞌana ma na faweꞌia. 44Namina awata naranarana ma namina lafulafu faweꞌi ma fei mapuna aleꞌei namo na pasiꞌuꞌugunaa pu. [bj]
45I asiꞌaa aꞌa fei lafulafuana ma hadiweꞌinaa aꞌa ei otalai nenera, na fanunupaꞌaa roꞌou rona maꞌigu, na madugu unuu roꞌou uaa na fuaꞌonaa roꞌou fei faloloaꞌia. 46Na iꞌiginaa roꞌou, “Tani hamuꞌou maꞌigu? Asiꞌaa ma lafulafu ba lomi hamoꞌaa pasi wagii ei manimania.”
	[bj] 22:44 Hefiꞌa neꞌia mina lomi na paꞌi vv. 43 ma 44.

Rona Panarofaa Jesus
(Matthew 26:47-56; Mark 14:43-50; John 18:3-11)
47Ana fi wareware ua, hefaa gupuu ramaꞌa na nomai ma mei harana Judas, hemea ei Hefua ma Helagui, na talaidugamii roꞌou. Na nolao aꞌa Jesus ba i hatofaa pudana, 48maꞌuaa Jesus na iꞌiginia, “Judas, yoi ba oꞌaa aloaa mei Naꞌuu Ramaꞌa aꞌa fei hatofaa puda?”
49Roꞌaa fanunuia ba tamanu fi nomai ei roꞌaa neneraa Jesus, rona ware, “Mena Fasu, haiꞌou foꞌanaa eni waduu haiꞌou?” 50Hemea roꞌou na lafigipaꞌaa adiaa mei nafii mei paꞌaa bauaniaa humuu mei Haidaa, raudei maꞌau.
51Maꞌuaa Jesus na ware, “Nei pedu feni!” Ma na idoaa adiaa mei ramaꞌa mei ma farawaninia.
52Jesus na warenaa aꞌa ei famamoaa humuu mei Haidaa, ei bauaniaa ei oanananaa fei humuu mei Haidaa mawe ei bauaniaa gufu, ei ba roꞌaa panarofia, “Tani hamuꞌou notomai wadu ma babu—ei naraa hamuꞌou ba a foꞌafiloginaa ei bauaniaa gufu? 53Minaa ei arewaa yau aꞌa hamuꞌou i malalaa humuu mei Haidaa ma lomi hamona panarofau. Maꞌuaa feni, au hamuꞌou, au haparaiaa fei roromaa.”
Peter na Ware ba Lomi na Apaꞌaa Jesus
(Matthew 26:57,58,69-75; Mark 14:53,54,66-72; John 18:12-18,25-27)
54Siꞌei, rona panarofoꞌaia ma noduginaa hia humuu mei paꞌaa bauaniaa humuu mei Haidaa. Peter na talaifaꞌudeꞌudemai nene. 55Maꞌuaa roꞌaa paꞌaiaa fei hafi i memewaa fei malalaa humu ma gutafipui, Peter na guta hugiaa roꞌou. 56Hemea nafi nanao na fanunupaꞌia na guta yei aꞌa fei weꞌaa fei hafi. Ina fanunufaꞌuꞌuia ma ware, “Meni ramaꞌa meni, hia hemea aꞌana.”
57Maꞌuaa na wareꞌopaꞌainia, “Mena pifine, lomi una apaꞌia.”
58Lomi namina madii ma hemeadiai na fanunupaꞌia ma na ware, “Yoi ana hemea roꞌou.”
Na ware Peter, “Otafi, abaa yau!”
59I didii aleꞌei heai hour, hemeadiai na ware, “Meni ramaꞌa meni napaꞌaa guta aꞌana uaa hia hemea Galilee.”
60Peter na ware, “Otafi, lomi na apaꞌaa ena mau wareamu!” Ana fi wareware ua, na ai fei aꞌaroo. 61Mei Fasu na diarai ma fanunufaꞌuꞌuaa Peter. Ma Peter nawe naraiaa tamanu na warefania mei Fasu: “Hinene i ai fei aꞌaroo, i odupoai wareamu ba lomi ona apaꞌau.” 62Ma ina asiꞌanaa ano ma namina aimatogutogu.
Ei Foꞌaa na Warefafeifeinia
(Matthew 26:67,68; Mark 14:65)
63Ei rona omaꞌaa Jesus, rona warefalalasia ma hafugia. 64Rona sumaa pudana ma warefaweꞌi aꞌana, “Dii unifanaa haiꞌou ba hini fi hafugio?” 65Ma ronamina wareaa watauda hafeloꞌa aꞌana.
Jesus i Pudaa ei Bauaniaa Jew
(Matthew 26:59-66; Mark 14:55-64; John 18:19-24)
66I baꞌamai fei panii arewaa, ei bauaniaa gufu—ei famamoaa humuu mei Haidaa mawe ei feroiaa law, rona gutafipui ma hefiꞌa na nodugaloo Jesus i aꞌa roꞌou. 67Rona ware, “Nabaa yoi mei Christ, [bk] warefanaa haiꞌou.”
Jesus na ware, “Nabaa na warefanaa hamuꞌou, hamoꞌaa nara ba abaa faꞌua 68ma nabaa a iꞌiginaa hamuꞌou, lomi ba hamoꞌaa ware. 69Maꞌuaa eꞌeni ma nolao, mei Naꞌuu Ramaꞌa i guta raudei maꞌau mei Haidaa, mei na faufau.”
70Minaa roꞌou na iꞌigai, “Hama yoi Naꞌuu mei Haidaa?”
Na ware, “Na wanewane ena wareaa hamuꞌou ba yau hia.”
71Ma rona ware, “Tamanu hanuna ba oꞌaa todiai uꞌuga aꞌa feni dududua? Ona guaidigaa ei warea leleꞌamiana ana aꞌa fei habaꞌumuna.”
	[bk] 22:67 O, Messiah

Jesus i Pudaa Pilate ma Herod
(Matthew 27:1,2,11-14; Mark 15:1-5; John 18:28-38)
 
23
1Minaa ei aꞌa fei gupu na asiꞌaa ma noduginaa hia aꞌa Pilate. 2Ma rona ware ba ina bigifatata, “Haiꞌouna aida ba meni ramaꞌa meni, na fafeloaa feni gufuu haiꞌou. Lomi na nunuminia ba ei ramaꞌa ronei fani mugoo poꞌi aꞌa Caesar ma ware ba hia Christ, [bl] hemea hapara.”
3Siꞌei, Pilate na iꞌiginaa Jesus, “Haa, yoi mei haparaa ei Jew?”
Jesus na ware, “Hiꞌi, ana aleꞌena wareamu.”
4I dii, Pilate na warenaa aꞌa ei famamoaa humuu mei Haidaa ma fei gupuu ramaꞌa, “Lomi una labagipaꞌi tataa meni ramaꞌa meni.”
5Maꞌuaa ronaminaꞌu wareꞌualao, “Ina faꞌunaꞌanaa ei ramaꞌa tadiweꞌaiaa Judea [bm] aꞌa ei feroiana. Rawarawa na bigiꞌia Galilee ma nawe nopaꞌamii yeni.”
6I guainaa fei, Pilate na iꞌigai ba hia Galilee. 7I apaꞌalao ba Jesus na guta wagii fei haparaiaa Herod, ina alonaa hia aꞌa Herod, mei ana hia yei Jerusalem aꞌa fei au fei.
8I fanunupaꞌaa Jesus Herod, namina niꞌefafelo uaa minaa nunumianamai mina ba i fanunuia. Ma wagii ei guaiana uꞌugana na nara ba i fanunu na bigiꞌaa hefiꞌadiai foigia. 9Ina iꞌigainia watauda iꞌigaia, maꞌuaa Jesus, lomi na u wareware aꞌana. 10Ei famamoaa humuu mei Haidaa mawe ei feroiaa law, rona ufalarai yei ma warefiꞌuꞌuinaa difoo roꞌou ba hia napaꞌaa tata. 11Ma Herod mawe ei maroana foꞌaa, rona hapehapeia ma warefafeifeinia. Rona farafenaa hia fei maurawani hawaa ugu ma alohadiweꞌinia aꞌa Pilate. 12Aꞌa fei arewaa fei, Herod ma Pilate, lagunawe fitafii—doꞌo famaꞌa na paꞌi watolaa lagua.
	[bl] 23:2 O, Messiah; vv. 35 ma 39 anaa
	[bm] 23:5 O, tadiweꞌaiaa fei gufuu ei Jew

Rona Ware ba Jesus nei Maꞌe
(Matthew 27:15-26; Mark 15:6-15; John 18:39–19:16)
13Pilate na harofipuinamii ei famamoaa humuu mei Haidaa ma ei bauaniaa gufu mawe ei ramaꞌa 14ma warenaa aꞌa roꞌou, “Hamona dugamii meni ba hia mei i faꞌunaꞌanaa ei ramaꞌa ba ronei foꞌafipui aꞌa fei gavaman. Una iꞌiginia i pudaa hamuꞌou ma lomi na labagipaꞌi paꞌafii fei tatana, fei hamona ware ba ina bigiꞌia. 15Ma Herod, ana lomi na labagipaꞌaa tatana, uaa ina alohadiweꞌinamai aꞌa oꞌou ma hamona fanunupaꞌidigia ba hia, lomi na bigiꞌaa hepalo manumanu ba nei maꞌe. 16Siꞌei, adoꞌo babuinia ma awe alagia.” 17 [bn]
18Ma ronamina fai harofa, “Dugifarauaninia mena ramaꞌa mena. Ma alafanamiaa haiꞌou Barabbas!” 19(Rona boboꞌainaa Barabbas uaa ina baꞌananarai aꞌa fei gufu ma ana na foꞌafamaꞌe ramaꞌa).
20Siꞌei ba Pilate na naranara ba i alaraa Jesus, na iꞌigidinaa roꞌou, 21maꞌuaa rona haroharo memewai ua, “Fatawaia! Fatawaia!”
22Ina warefaꞌodupoai aꞌa roꞌou, “Tani ei? Tamanu bigifatatana? Lomi una labagipaꞌaa hepalo tatana ba nei maꞌe. Siꞌei, adoꞌo babuinia ma awe alagia.”
23Maꞌuaa ronamina harofaweꞌi ba i nei fatawa ma fei harofaa roꞌou nawe nopaꞌilao. 24Siꞌei, Pilate nawe nara ba ipowe ugainaa fei iꞌigaiaa roꞌou. 25Ina alaraa mei boboꞌaia wagii fei baꞌananaraiana ma foꞌafamaꞌeana ramaꞌa, mei rona nunuminia ma na rawanaa panii roꞌou Jesus.
	[bn] 23:17 Hefiꞌa neꞌia ba alagia.” 17 Ba i paꞌaa alaraa hemea aꞌa roꞌou wagii fei Hananaa.


idboooknodeFei Fatawana
(Matthew 27:32-44; Mark 15:21-32; John 19:17-27)
26Roi nodugalao, rona panarofaa Simon, mei Cyrene fi baguamai sugatataꞌaia ma rona fafuharenaa hia fei hawafolo ba nei talaifuharenalao nenee Jesus. 27Abaa poꞌo ramaꞌa, ei roꞌei nenegia; hefiꞌa roꞌou, ei pifine, ei rona aimemewai ma aiꞌaigia. 28Jesus na omaꞌanaa aꞌa roꞌou ma ware, “Ena pifine, naꞌuu Jerusalem, apuna aigau; hamonei aigaa ana hamuꞌou ma ena naꞌuu hamuꞌou. 29Uaa iwe nomai fei arewaa hamopowe ware, ‘Rona paꞌi hawegiaa roꞌou ei paꞌabeu pifine, ei watau lomi na wanini baduu ma ei susu lomi na fasusu baduu!’ 30Ma
“‘ropowe ware aꞌa ei baua maugeni, “pasiꞌonaa haiꞌou!”
Ma aꞌa ei pusuꞌo maugeni, “Hawainaa haiꞌou!” ’
31Uaa nabaa rona bigiꞌia aꞌa fei mamarawii haihai, poꞌo batanaidiai aꞌa fei na manunu?”
32Helaguidiai, ramaꞌa hafelo, ana rona nodugifipuinaloo lagua aꞌana ba roꞌaa fatawaa lagua. 33Roꞌaa nopaꞌamii fawelei harana Guitaba, rona fatawaia yei watolaa lagua, hemea maꞌauna ma hemea mauwina. 34Jesus na ware, “Oꞌama, futoaa ei hafeloꞌaa roꞌou, uaa lomi rona apaꞌaa tamanu roi bigiꞌia.” [bo] Ma ei susuna rona fiꞌalaginia wagii fei uniꞌuni fifigaiaa roꞌou.
35Ei ramaꞌa, roi ufanunu ma ei bauaniaa ei Jew na fabaꞌefoinia. Rona ware, “Ina fatelaiaa hefiꞌa ma eꞌeni nei fatelaiaa anaia nabaa hia mei Christ, Hemei Rafeiana, mei aloagii mei Haidaa.”
36Ei foꞌaa, ana rona nomai aꞌana ma warefafeifeinia. Rona fani numana, fei paraꞌaa wine 37ma ware, “Nabaa yoi haparaa ei Jew, onei fatelaio.”
38Ina paꞌi hefaa neꞌia palalana ba, “SIMENI, MENI HAPARAA EI JEW.”
39Hemea laguei hafeloꞌa, laguei laguꞌaa fatawa yei na warefafeloia: “Abaa yoi mei Christ? Fatelaio ma haigua!”
40Maꞌuaa hemea lagua na hotaꞌia. Ina ware, “Lomi ona maꞌauaa mei Haidaa? Abaa yoi ana o maꞌe aleꞌei hia? 41Ina wanewane ba aguꞌaa maꞌe uaa lagii ei hafeloꞌaa agua. Maꞌuaa meni ramaꞌa meni, lomi na bigiꞌaa hepalo tata.”
42Ma ina ware, “Jesus, nonominau ena ona panarofaa fena haparaiamu.” [bp]
43Jesus na warefania, “A warefaꞌuai aꞌamu ba wagieni, yoi o oafipui aꞌau wagii fei fananamaiaa gufu.”
	[bo] 23:34 Hefiꞌa neꞌia mina lomi na paꞌi feni wareaa Jesus feni.
	[bp] 23:42 Hefiꞌa neꞌia ba ena ona nofininamii fei faufau fei haparaiamu.

Fei Maꞌeaa Jesus
(Matthew 27:45-56; Mark 15:33-41; John 19:28-30)
44Inawe nopaꞌamii fei faꞌoloroaiaa hour ma fei roromaa namina hawainaa minaa fei gufu nopaꞌaloo fei fafaimeiaiaa hour, 45uaa fei halo lomi na weꞌa. Ma fei lawalawaa fei rapirapii fei humuu mei Haidaa na anininaa guapapa. 46Jesus namina harofabauana, “Oꞌama, fei spiritiu, i panimu.” I waredigaa fei, na fawenai apoinaa fei fawewenina.
47I fanununaa fei mei centurion, na uduginaa mei Haidaa ma ware, “Paꞌaa faꞌua ba meni, paꞌaa wanewanea. 48Roꞌaa nofipuimai ei ramaꞌa ba roꞌaa fanunu fei, rona fanunuia ma aunuhafuhafugaa niniwai roꞌou. 49Maꞌuaa minaa ei rona apaꞌia mawe ei pifine roꞌaa nenegia ei i norai Galilee, rona ufaraua ma fafanununaa ei manumanu ei.
Fei Iꞌifaiaa Jesus
(Matthew 27:57-61; Mark 15:42-47; John 19:38-42)
50Ina paꞌi hemea ramaꞌa, harana Joseph, hemea bauaniaa ei Sanhedrin ma hia hemea rawaniꞌa ramaꞌa ma fei maumauna na wanewane, 51mei lomi na ugainaa fei naranara ma bigiꞌaa roꞌou. Hia hemea Judea noramiana Arimathea ma ifi omaꞌomaꞌaiaa fei haparaiaa mei Haidaa, fei ba i nomai. 52Ina dinaa aꞌa Pilate ma iꞌiginaa fei hudi unuu Jesus. 53Ma na porofaꞌuꞌupuia, hawainia aꞌa hefaa lawalawa linen ma fahainopia laloo huapu, fei waduaa roꞌou wagii ei naꞌa, fei atawe paꞌi maꞌea na hainopia. 54Feni, Arewaa Pagipagia ma fei Sabbath anaa i nomai.
55Ei pifine, ei ro nofipuimai aꞌa Jesus i Galilee, rona neneraa Joseph ma fanunuaa fei huapu ma batanai hainopaa fei hudi ununa. 56Rona dinaa gufu ma pagiaa ei manumanu dufaa. Maꞌuaa rona gutafawenai aꞌa fei Sabbath ba roꞌaa neneraa fei law.
Fei Asiꞌana
(Matthew 28:1-10; Mark 16:1-8; John 20:1-10)
 
24
1Aꞌa fei rawarawa arewaa fei hefapagipagia, aleꞌena mafufuo badu, ei pifine rona notonaa ei pagiaa roꞌou manumanu dufaa ma dinaa aꞌa fei huapu. 2Rona fanunupaꞌia ba fei baua mugoo gigei fei naꞌa, na pigudii aꞌa fei huapu, 3maꞌuaa, roꞌaa waduꞌai, lomi rona fanunupaꞌaa fei hudi unuu mei Fasu, Jesus. 4Roꞌei naranara wagina ma helaguei wawane, lawalawaa lagua namina weꞌa aleꞌei usida, laguna u papaa roꞌou. 5Uaa fei maꞌauaa roꞌou, ei pifine, rona fapasiꞌoꞌoꞌuinaa pu, maꞌuaa laguei wawane, laguna warenaa aꞌa roꞌou, “Tani hamuꞌou lalabarainaa mei fi gutaguta dupuaa ei maꞌea? 6Hia lomi yeni. Na asiꞌadii! Hamonei nonominaa ei warefanana hamuꞌou ei i oafipui aꞌa hamuꞌou i Galilee: 7‘Mei Naꞌuu Ramaꞌa roꞌaa fifaninia panii ei hafeloꞌa ba ronei fatawaia ma aꞌa fei faꞌoduaiaa arewaa i asiꞌadiai.’” 8Ma ronawe nonominaa ei wareana.
9Roꞌaa nodigimai aꞌa fei huapu, rona uꞌugaa minaa eꞌei aꞌa ei Hefua ma Hemea mawe hefiꞌadiai. 10Mary Magdalene, Joanna, Mary mei inaa James mawe hefiꞌa aꞌa roꞌou, rona uꞌugaa eꞌei aꞌa ei apostle. 11Maꞌuaa rona nara ba abaa faꞌua fei uꞌugaa ei pifine, uaa ei wareaa roꞌou aleꞌei mau wareaa poapoa. 12Maꞌuaa Peter na asiꞌaponinaa aꞌa fei huapu. Ina fabalou ma fanunupaꞌaa ei mininii linen na ude uꞌugai ma na aunulao ma naranara ba tani ipoꞌo biyei.
Fei Tala i Dinaa Emmaus
(Mark 16:12,13)
13Ana aꞌa fei arewaa fei, helagui roꞌou, laguna dinaa aꞌa fei gufu, harana Emmaus aleꞌei hefua ma heai kilometre, [bq] rauana aꞌa Jerusalem. 14Laguꞌei fiwarewareinaa minaa ei manumanu na nodigimai. 15Laguꞌaa fiwarewareinaa ei manumanu ei, Jesus na nomai ma talaihugiaa lagua; 16Maꞌuaa lomi na faꞌarewa ba laguꞌaa fanunuꞌapaꞌia.
17Ina iꞌiginaa lagua, “Tamanu ei talaifiwarewareiaa hamugua?”
Laguna uꞌoꞌoꞌuinaa pu. 18Hemea lagua, harana Cleopas na iꞌiginia, “Yoi hemea tatalaia ua i Jerusalem ma lomi ona aida ei manumanu na nodigimai aꞌa eni arewaa eni?”
19Ina iꞌigai, “Manumanu bata?”
Laguna ware, “Ei na nomai aꞌa Jesus mei Nazareth. Hia hemea mamamaꞌa. Na faufau ei wareana ma bigiꞌana i pudaa mei Haidaa ma minaa ei ramaꞌa. 20Ei famamoaa humuu mei Haidaa ma ei bauaniaa haiꞌou, rona fifaninia panii hefiꞌa ba ronei foꞌafamaꞌeia ma rona fatawaia; 21maꞌuaa, na oꞌonai unuu haiꞌou ba hia mei ba i ponohadiweꞌinaa Israel. Ma hepalodiai, wagieni, faꞌoduaiaa arewaa ei i nomai ei manumanu ei. 22Ma hepalodiai, hefiꞌa pifinee haiꞌodu, rona famaduofoaa haiꞌodu. Rona dinaa aꞌa fei huapu mafufuo badu wagieni 23maꞌuaa lomi rona fanunupaꞌaa fei hudi ununa. Rona nomai ma warefanaa haiꞌou ba rona fanunupaꞌaa laguei aleꞌei aloꞌalo, laguna ware ba ina mamaꞌa. 24Ma hefiꞌa tafii haigua, rona dinaa aꞌa fei huapu ma fanunuia ana aleꞌei ei wareaa ei pifine. Maꞌuaa lomi rona maꞌapaꞌia.
25Ma ina warenaa aꞌa lagua, “Hamunapaꞌaa poapoai ma na polai tabaa hamugua ma lomi hamuna nara ba faꞌua minaa ei ronadii wareia ei mamamaꞌa! 26Haa, lomi ba mei Christ [br] neidoꞌo tonaa fiꞌina wagii ei manumanu ei ma nene i tonaa fei hawerana?” 27Ma ina ware itailalafuifanaa lagua minaa ei uꞌugaa fei Buꞌu Apuna, fei na uꞌugia i aꞌa fei neꞌiaa Moses amaꞌanaa ei neꞌiaa minaa ei mamamaꞌa.
28Ro nofarafiꞌinaa fei gufu ba roꞌaa dinaa wagina, Jesus ba i talaidilao. 29Maꞌuaa laguna warefaweꞌi aꞌana, “Gutafipui aꞌa haigua, uaa anaa i roro; fei arewaa anaa i pedu.” Siꞌei, ina waduꞌai ba i gutafipui aꞌa lagua.
30Roꞌaa guta wagii fei tawa, ina tonaa fei faraa pidaua, ware ‘ta’, itafia ma fanaa lagua. 31Ma ei pudaa lagua, nawe arewa ma lagunawe fanunuꞌapaꞌia ma ina faꞌapaꞌai pudaa lagua. 32Ma laguna fiꞌiꞌigai, “Haa, lomi bibiyeiaa naranaraa agua ei i fiwarewarei aꞌa agua i tala ma faꞌarewainaa fei Buꞌu Apuna aꞌa agua?”
33Laguna asiꞌaa ma hadiweꞌibatafanaa Jerusalem. Ma yei, laguna bapaꞌaa ei Hefua ma Hemea mawe hefiꞌadiai aꞌa roꞌou, rona oafipui 34ma laguna ware, “Paꞌaa faꞌua! Mei Fasu na asiꞌaa ma faꞌarewa aꞌa Simon.” 35Ma laguna uꞌufanaa roꞌou tamanu na nomai aꞌa lagua i tala ma batanai lagua fanunuꞌapaꞌaa Jesus ei fi itafaa fei faraa pidaua.
	[bq] 24:13 Warea Greek oloroa paꞌania stadia (aleꞌena 11 kilometres)
	[br] 24:26 O, Messiah; v. 46 anaa

Jesus na Faꞌarewa aꞌa ei Otalai Nenera
(Matthew 28:16-20; Mark 16:14-18; John 20:19-23; Acts 1:6-8)
36Roi fiwarewareinaa fei, Jesus na faꞌarewa dupuaa roꞌou ma warenaa aꞌa roꞌou, “Meꞌo, gutafarawani ua.”
37Rona baꞌarofo ma maꞌau. Ei naraa roꞌou ba rona fanunupaꞌi haniꞌu. 38Ina warenaa aꞌa roꞌou, “Tani hamoꞌaa naranara watauda ma hamamagua? 39Fanunuamii paniu ma pineu. Ana yau ua! Panarofau ma fanunu; haniꞌu lomi pigiona ma guina, aleꞌei hamona fanunupaꞌia ba yau una paꞌi.”
40I waredigaa fei, na famaꞌaa roꞌou guei panina ma pinena. 41Maꞌuaa lomi rona nara ba faꞌua uaa rona niꞌeniꞌe fininaa nanawala pudaa roꞌou ma ina iꞌiginaa roꞌou, “Hamona paꞌi duꞌua yeni ba a hanana?” 42Rona fania hepalo unumaa roꞌou nia 43ma ina tonia ma hanaia i pudaa roꞌou.
44Ina warenaa aꞌa roꞌou, “Sifeni, feni adii warefanaa hamuꞌou ei adoꞌo guta aꞌa hamuꞌou: Minaa ei neꞌia na uꞌugau aꞌa fei Law Moses, ei Mamamaꞌa mawe fei Buꞌuu Lauga, roneipaꞌaa nomai.”
45Ma inawe faꞌarewainaa tabaa roꞌou ba ronei apaꞌifarawaninaa fei Buꞌu Apuna. 46Ina warefanaa roꞌou, “Sifeni feni neꞌia: Mei Christ nei tonaa fiꞌina ma asiꞌaa wagii fei maꞌea aꞌa fei faꞌoduaiaa arewaa 47ma wagii fei harana, doꞌo famaꞌa i Jerusalem, rowe uꞌufanaa minaa ei gufu ba ei ramaꞌa, ronei filoginaa naranaraa roꞌodu ma iwe futoaa ei hafeloꞌaa roꞌou. 48Hamona fanunudigaa ei manumanu ei. 49Yau, a alofanamiaa hamuꞌou fei faꞌunaiaa mei Amau; maꞌuaa hamoneidoꞌo guta aꞌa feni gufu feni hawina hamona tonaa fei faufau noranarai pafea.”
Mei Haidaa na Duginaa Jesus Pafea
(Mark 16:19,20; Acts 1:9-11)
50I noduginaa roꞌou malalaa Bethany, na roainaa panina ma haweginaa roꞌou. 51Ei fi haweginaa roꞌou, na duginaa hia pafea mei Haidaa. 52Ma rona losuinia ma hadiweꞌinaa Jerusalem fininaa niꞌeniꞌea. 53Ma ronamina gutalao aꞌa fei humuu mei Haidaa ma uduginaa mei Haidaa.

JohnJHNJOHN
1 2 3 4 5 6 7 8 9 10 11 12 13 14 15 16 17 18 19 20 21 Warefaꞌaia
Feni Buꞌuu John na famaꞌaia ba Jesus ana fei wareaa mei Haidaa, fei fi oalao, fei na pigioa ma guta aꞌa oꞌou.
Ei rawarawaa lamii feni buꞌu fi wareaa Jesus ba hia mei Telaꞌana, mei faꞌunaia ma ana Naꞌuu mei Haidaa. Ma ba i aꞌana wagii fei narafaweꞌia na paꞌi harenua.

 
Fei Warea nawe Pigioa
1
1Paꞌaa rawarawa na ude fei Warea ma fei Warea na oafipui aꞌa mei Haidaa. Ma fei Warea, ana mei Haidaa. 2Ina oafipui aꞌa mei Haidaa famaꞌa.
3I aꞌana minaa ei manumanu na mamaramai. Lomi hepalo manumanu na mamaramai ba abaa famamarana. 4I aꞌana na paꞌi harenua ma fei harenua fei, weꞌai ramaꞌa. 5Fei weꞌai na weꞌa laloo fei roromaa, maꞌuaa fei roromaa lomi na apaꞌia. [a]
6Ina nomai hemea ramaꞌa, aloamiaa mei Haidaa; harana, John. 7Fei paꞌafina ba i nomai, sifei ba i uꞌugaa fei weꞌai ba minaa ei ramaꞌa, ronei narafaweꞌi. 8Ana hia, abaa fei weꞌai; na noꞌuamai ba i uꞌugaa fei weꞌai. 9Fei paꞌaa weꞌai, fei ba i weꞌainaa minaa ei ramaꞌa fi nomai yeni malagufu. [b]
10Ina guta i malagufu ma ana hia na famamaraiaa feni malagufu maꞌuaa, feni malagufu, lomi na fanunuꞌapaꞌia. 11Ina dinamii aꞌa ei gufuna maꞌuaa, lomi rona taufagutania. 12Maꞌuaa minaa ei rona taufagutania, ei rona narafaweꞌi aꞌa fei harana, ina uga ba roꞌou, naꞌuu mei Haidaa— 13maꞌuaa abaa naꞌu aleꞌei pai ramaꞌa, [c] o nunumiaa helagui fiharoi, uaa waniniaa mei Haidaa.
14Fei Warea nawe pigioa ma na pagi gutanana i dupuaa oꞌou. Ona maꞌadigaa fei hawerana, fei haweraa mei Hemea Ua, [d] mei noramiana aꞌa mei Ama, nofininamii fei rawaniꞌa ma fei faꞌuaia.
15John fi uꞌugia. Ina haroharo ma ware, “Simeni, meni unadii uꞌugia ba, ‘Mei i nomai neneu na muainau, uaa hia, rawarawaa haigua.’” 16Aꞌa fei baua rawaniꞌana, minaa oꞌou na todigaa watauda hawegia. 17Uaa, ina fanamiaa Moses fei law. Fei rawaniꞌa ma fei faꞌuaia noranamai aꞌa Jesus Christ. 18Lomi hemea na fanunupaꞌaa mei Haidaa maꞌuaa, mei Naꞌuu mei Haidaa, mei Hemea Ua, [e] mei na oafipui aꞌa mei Ama, hia na famaꞌaia.
	[a] 1:5 O, laloo fei roromaa, ma fei roromaa lomi na muainia
	[b] 1:9 O, Feni, fei paꞌaa weꞌai, fei na weꞌainaa minaa ei ramaꞌa, ei ro nomai yeni malagufu
	[c] 1:13 Warea Greek abaa naꞌu wagii raraa
	[d] 1:14 O, mei Hodihodiaa Waninia
	[e] 1:18 O, mei Hodihodiaa Waniniana. Hefiꞌa neꞌia ba maꞌuaa mei hemea ua (o hodihodiaa) Naꞌuna

John, mei Pudugufaia na Ware ba Abaa Hia Christ
(Matthew 3:1-12; Mark 1:1-8; Luke 3:1-18)
19Ei Jew, rona aloaa ei bauaniaa humuu mei Haidaa ma ei Levi ba ronei iꞌiginaa John ba hia hini. Sifeni, feni uꞌugana aꞌa roꞌou yei Jerusalem. 20Lomi na ufamadumu ua, maꞌuaa namina uꞌu ua ba, “Yau, abaa Christ.” [f]
21Rona iꞌiginia, “Haa, ma yoi hini? Yoi Elijah?”
Ina ware, “Abaa yau.”
“Yoi mei Mamamaꞌa?”
Ina ware, “Lomi.”
22Ronawe ware, “Yoi hini? Onei warefanaa haiꞌou ma haiꞌouꞌaree warefanaa ei rona aloamii haiꞌou. O ware ba yoi hini ma ramaꞌa bata?”
23John na wareaa ei wareaa Isaiah, mei mamamaꞌa, “Yau fei lao na haroharo fawelei lomi haihai o guana, ‘Raꞌaꞌaugaa fei talaa mei Fasu.’”
24Ma hefiꞌa ei aloamii roꞌou, Pharisee, 25rona iꞌiginia, “Nabaa faꞌua, hamatani o pudugufinaa ei ramaꞌa nabaa yoi abaa mei Christ, o Elijah, o mei Mamamaꞌa?”
26John na ware, “Una pudugufinaa ramaꞌa ranu [g] maꞌuaa hemea na u dupuaa hamuꞌou, hemea lomi hamona apaꞌia. 27Hia mena i nomai neneu, mena lomi na rawani ba a alaraa fei supinena.”
28Ei manumanu ei, rona bigiꞌia yei Bethany pepei adii fei Ranu Jordan, fawelei fi pudugufai wagina John.
	[f] 1:20 Messiah. “Mei Christ” (Greek) ma “mei Messiah” (Hebrew) hanuu guapaloei ba “Mei rona ipinaa tabana pao.”
	[g] 1:26 O, laloo ranu; vv. 31 ma 33 anaa

Jesus, fei Naꞌuu Sipsipii mei Haidaa
29I noꞌarewadilao, John na fanunupaꞌaa Jesus fi nomai aꞌana ma na ware, “Maꞌalao, fei Naꞌuu Sipsipii mei Haidaa, fei na tonaa ei hafeloꞌaa feni malagufu! 30Simeni, meni una uꞌugia ba, ‘Mei i nomai neneu, na muainau, uaa hia rawarawaa haigua.’ 31Yau ana lomi na apaꞌia, maꞌuaa ena a nomai ma pudugufinaa ramaꞌa ranu, sifei ba inei arewa aꞌa ei Israel.”
32John na uꞌu ba, “Una fanunupaꞌaa fei Spiriti na falorogio pafea. Fei maumauna aleꞌei pune ma na faloro pafona. 33Lomi ba a apaꞌia maꞌuaa, mei na aloau ba nei pudugufinaa ramaꞌa ranu, na warefanau ba, ‘Mei ona fanunupaꞌia ba na faloronaa pafona fei Spiriti, simena, mena i pudugufinaa ramaꞌa Spiriti Apuna.’ 34Una fanunudigia ma uꞌufanaa hamuꞌou ba hia, Naꞌuu mei Haidaa.”
Ei Rawarawa Otalai Neneraa Jesus
35I noꞌarewadilao, John na gutadiai aꞌa helagui otalai nenerana. 36I fanunupaꞌaa Jesus fi talailao, ina ware, “Maꞌalao, fei Naꞌuu Sipsipii mei Haidaa!”
37Laguꞌaa guainaa fei wareana fei laguei otalai nenerana, laguna neneraa Jesus. 38Jesus na diarai, maꞌapaꞌaa lagua ma na iꞌiginaa lagua, “Tamanu nunumiaa hamugua?”
Laguna ware, “Rabbi” (hanuna ba Feroia), “Ona maꞌigu hitani?”
39Ina ware, “Nomai ma hamuwe aida.”
Siꞌei, lagunaree maꞌa fei nopana ma laguna gutafipui aꞌana fei arewaa fei. Fei au fei, obao idoꞌo fafi.
40Andrew, mei lofuu Simon Peter, hia hemea laguei na guainaa ei wareaa John ma na neneraa Jesus. 41Fei rawarawa bigiꞌaa Andrew, sifei ba nadoꞌo labaginaa mei lofuna Simon ma warefania, “Haiꞌouna bapaꞌaa mei Messiah” (hanuna ba mei Christ). 42Ma ina duginaa hia aꞌa Jesus.
Jesus na fanununaa aꞌana ma ware, “Yoi Simon, mei naꞌuu John. Rowe roroinio Cephas” (hanuu fei ba Peter). [h]
	[h] 1:42 Guapaloei hara Cephas (Aramaic) ma Peter (Greek) hanuna ba naꞌa.

Jesus na Harofaa Philip ma Nathanael
43I noꞌarewadilao, Jesus na nara ba i dinaa Galilee. I bapaꞌaa Philip, na warenaa aꞌana, “Nenerau.”
44Philip, ana aleꞌei Andrew ma Peter; gufuna Bethsaida. 45Philip na bapaꞌaa Nathanael ma na warefania, “Haiꞌouna bapaꞌaa mei na neꞌinia Moses aꞌa fei Law, mei ana rona neꞌinia ei mamamaꞌa—Jesus, mei Nazareth, mei naꞌuu Joseph.”
46Nathanael na iꞌigai, “Nazareth! Ana i paꞌi hepalo rawaniꞌa manumanu i norai yei?”
Philip na ware, “Mi maꞌaia.”
47I fanunupaꞌaa Nathanael fi nomai, Jesus na wareia, “Simeni, hemea paꞌaa Israel, lomi hepalo sifiꞌa aꞌana.”
48Nathanael na iꞌigai, “Tani o apaꞌau?”
Jesus na ware, “Una maꞌapaꞌio oifi guta haroo fei haihai figi ma nenee fei, na harofio Philip.”
49Nawe ware Nathanael ba, “Rabbi, yoi Naꞌuu mei Haidaa; yoi mei Haparaa Israel.”
50Jesus na ware, [i] “Ona nara aleꞌei uaa una warefanio ba na maꞌapaꞌio oifi guta haroo fei haihai figi. Owe fanunuaa hefiꞌadiai manumanu i muainaa fei.” 51Ma na waredilao, “A warefaꞌuai aꞌamu [j] ba owe [k] fanunuaa fei gigei pafea iwe gigi ma ei aloꞌaloo mei Haidaa, roifi nogio aꞌa mei Naꞌuu Ramaꞌa ma hadiweꞌidinaa pafea, minaa aleꞌei bigiꞌaa roꞌou.”
	[i] 1:50 O, Jesus na iꞌigai, “Ona nara aleꞌei ... ?
	[j] 1:51 Fei Warea Greek ba hamuꞌou.
	[k] 1:51 Fei Warea Greek ba hamowe.

Jesus na Filoginaa Wine fei Ranu
2
1Laloo fei faꞌoduaiaa arewaa na paꞌi hepalo lalaia yei Cana i Galilee. Ma mei inaa Jesus, hia yei. 2Ma rona lalaꞌaa Jesus mawe ei otalai nenerana ba nei nomai aꞌa fei lalaia. 3I beu ei wine, mei inaa Jesus na warefania, “Nawe beu ei numaa roꞌou wine.”
4Jesus na ware, “Mena rawaniꞌa pifine, tani o fihupuꞌinau aꞌa feni? Atawe nomai fei auu.”
5Mei inana na warenaa aꞌa ei nafi, “Bigiꞌaa tamanu i wareia aꞌa hamuꞌou.”
6Na ude farafiꞌi oloroa peꞌii ranu, bigiꞌaa roꞌou mugoo. Ma wagii fei mau losuia roꞌou, ronaꞌo fesufesu aꞌa eꞌei ei Jew. Hepapalo peꞌi na hawia aleꞌei watolaa fainaroa paꞌania amaꞌanaa hefa puꞌu ma enu paꞌania litre. [l]
7Jesus na warefanaa ei nafi, “Igi ranu laloo ei peꞌii ranu”; siꞌei, rona igifamereaa roꞌou.
8Ma na warenaa aꞌa roꞌou, “Nadii, gufi maꞌida ma re fanaa mei bauaniaa feni hananaa.”
Rona bigiꞌia 9ma mei bauaniaa fei hananaa na hunumaꞌaiaa fei ranu, fei na filoginaa wine. Lomi ina aida ba noramiana hitani maꞌuaa, ei nafi, ei roꞌaa gufinamai, rona aida. Ma ina haroꞌuꞌugainaa mei wawanee lalaia 10ma ware, “Ei ramaꞌa, ronaꞌaida augaa ei rawaniꞌa wine famaꞌa ma roꞌaa hunudigaa watauda ei, ronawe augaa ei lomi namina rawani; maꞌuaa, yoi onadii aumaꞌaiaa ei rawaniꞌa.”
11Hefei, fei rawarawa hilalaa foigia bigiꞌaa Jesus yei Cana i Galilee. Aꞌa fei, ina famaꞌaiaa fei hawerana ma ei otalai nenerana na narafaweꞌi aꞌana.
12Nenee fei, ina upunaloo Capernaum fipuinaa mei inana ma ei lofuna mawe ei otalai nenerana. Ma rona guta yei hefiꞌa arewaa.
	[l] 2:6 Warea Greek guapalo o odumanu metretes (aleꞌena 75 amaꞌanaa 115 litres)

Jesus na Dinaa aꞌa fei Humuu mei Haidaa
(Matthew 21:12,13; Mark 11:15-17; Luke 19:45,46)
13Ei ana i paꞌaa fei au fei Talai Falogiaa ei Jew, Jesus na fanenaloo Jerusalem. 14I malalaa fei humuu mei Haidaa na maꞌapaꞌaa ei ramaꞌa roi aloaa ei budumaꞌao, sipsipi mawe ei pune ma hefiꞌa, rona guta aꞌa ei tawa, roi filoginaa ei mugoo poꞌi. 15Siꞌei, na fifigaa ei wao ba babu ma na teteaa minaa roꞌou fipuinaa ei sipsipi ma budumaꞌao ba ronei diꞌininaa malalaa fei humuu mei Haidaa. Ina bailarofinaa ei mugoo poꞌi, ei rona filoginia ma hadupeduaa ei tawaa roꞌou. 16Aꞌa ei roi alo pune, ina ware, “Tofaꞌasiꞌanaa ano eꞌeni! Tani hamoꞌaa filoginaa humuu mei Amau ba humuu aloꞌaloo manumanu?”
17Ei otalai nenerana, rona nonominaa fei neꞌia ba: “Namina fuaꞌonau fei niꞌeniꞌeau aꞌa fei humumu.”
18I dii, ei Jew rona ware, “O bigiꞌaa tamanu hilalaa foigia i pudaa haiꞌou aleꞌei famaꞌamaꞌaa haiꞌou ba na paꞌi foraforamu ba o bigiꞌaa eꞌei?”
19Jesus na warenaa aꞌa roꞌou, “Birosiaa feni humuu mei Haidaa ma awe faꞌufalaraidinia laloo oduai arewaa.”
20Ei Jew, rona ware, “Feni humuu mei Haidaa feni, faduaa roꞌou laloo gunaroa paꞌania ma oloroa igisimasi. Ma yoi, ba o fadudinia laloo oduai arewaa?” 21Maꞌuaa fei humuu mei Haidaa, fei hia fi warewareia, ana fei hudi ununa. 22Nenee fei asiꞌanana aꞌa ei maꞌea, ei otalai nenerana na nonominaa tamanu inadii wareia. Ma ronawe aida ba paꞌaa faꞌua ei wareaa fei Buꞌu Apuna ma Jesus.
23Ifi guta yei Jerusalem aꞌa fei Hananaa fei Talai Falogia, watauda na fanunuaa ei hilalaa foigia na bigiꞌia ma narafaweꞌi aꞌa fei harana. [m]24Maꞌuaa Jesus, lomi ba i faꞌarewafarawani aꞌa roꞌou, uaa ina apaꞌaa minaa ei ramaꞌa. 25Lomi na nunuminia ba hemea i uꞌugaa hemeadiai, uaa na aida ei naranaraa ramaꞌa.
	[m] 2:23 O, ma narafaweꞌi aꞌana

Jesus na Feroinaa Nicodemus
3
1Na paꞌi hemea Pharisee harana Nicodemus, hemea maroaa ei bauaniaa ei Jew. 2Ina nomai aꞌa Jesus hefaa poi ma ware, “Rabbi, haiꞌouna aida ba yoi hemea feroia, noramiamu aꞌa mei Haidaa. Uaa, lomi nemea i bigiꞌaa eꞌei hilalaa foigia, eꞌei oi bigiꞌia nabaa mei Haidaa lomi aꞌana.”
3Jesus na warenaa aꞌana, “A warefaꞌuai aꞌamu ba lomi nemea i maꞌa fei haparaiaa mei Haidaa nabaa lomi i waninidiai. [n]
4Nicodemus na iꞌigai, “Batanai ba i waninidiai nemea nabaa na wawaneidii? Paꞌaa lomi ba i hadiweꞌidinaa laloo iaa inana ba i waninidiai!”
5Jesus na ware, “A warefaꞌuai aꞌamu, lomi nemea ba i waduꞌainaa fei haparaiaa mei Haidaa nabaa lomi i waninidiai aꞌa fei ranu ma fei Spiriti. 6Waniniaa fei pigio, i nomai aꞌa fei pigio. Waniniaa fei spiriti, i nomai aꞌa fei Spiriti. [o]7Apuna baꞌarofoa aꞌa fei wareau ba, ‘Onei [p] waninidiai.’ 8Fei lalarena na aginaa fawelei nunumiana. Ona guainia maꞌuaa, lomi ona aida ba noramiana hitani o i dinaia. Ana aleꞌei aꞌa minaa ei rona wanini aꞌa fei Spiriti.”
9Nicodemus na iꞌigai, “I batanai fei?”
10Jesus na ware, “Haa, yoi hemea feroiaa Israel ma lomi ona aida ei manumanu ei? 11A warefaꞌuai aꞌamu, haiꞌouna wareaa tamanu haiꞌouna aida ma uꞌugaa tamanu haiꞌouna fanunuia maꞌuaa, ana lomi hamona tonaa ei uꞌugaa haiꞌou. 12Una uꞌufanio ei manumanuu malagufu ma lomi ona nara ba faꞌua; batanai o nara ba faꞌua nabaa a uꞌufanio ei manumanuu fei gufu pafea? 13Lomi nemea na aunudiginaa pafea maꞌuaa, ana unaiaa mei na norai gufu pafea—mei Naꞌuu Ramaꞌa. [q]14Ana aleꞌei Moses na uduginaa fei waꞌa aꞌa fei hawafolo fawelei lomi haihai o guana, mei Naꞌuu Ramaꞌa, ana ronei uduginia pafea 15ba hini i narafaweꞌi aꞌana i tonaa fei harenua lomi i pedutoo. [r]
16“Uaa, hamatee mei Haidaa namina haguaa feni malagufu, ina aloagii mei hodihodiaa [s] Naꞌuna baduu wawane ba hini i narafaweꞌi aꞌana, lomi i maꞌe maꞌuaa, iwe paꞌi fei harenua lomi i pedutoo. 17Uaa, fei paꞌafina ba mei Haidaa na aloagii mei Naꞌuna yeni malagufu, aꞌa ba inei dududuaa feni malagufu, maꞌuaa ba nei fatelaꞌanaa feni malagufu. 18Hini i narafaweꞌi aꞌana, lomi i tonaa fei dududuana, maꞌuaa mei lomi na narafaweꞌi, na todigaa dududuana, uaa lomi ina narafaweꞌi aꞌa fei haraa mei hodihodiaa [t] Naꞌuu mei Haidaa. 19Sifeni, feni paꞌaa warea: fei Weꞌai na nodigimai yeni malagufu maꞌuaa, ei ramaꞌa, rona nunuminaa fei roromaa laraa fei weꞌai, uaa ei bigiꞌaa roꞌou na hafelo. 20Hini i bigiꞌaa ei hafeloꞌa, na bidibidi ununa aꞌa fei weꞌai ma lomi ba i waduꞌainaa fei weꞌai, uaa ina maꞌau ba ei bigiꞌana iwe arewa. 21Maꞌuaa hini na bigifipui aꞌa fei faꞌuaia, i waduꞌainaa fei weꞌai ba i faꞌarewaia ba ei bigiꞌana, bigiꞌaa mei Haidaa.” [u]
	[n] 3:3 O, nabaa lomi i waninirai pafea; v. 7 anaa
	[o] 3:6 O, aꞌa spiriti
	[p] 3:7 Warea Greek ba Hamonei
	[q] 3:13 Hefiꞌa neꞌia ba Ramaꞌa, mei na oa pafea
	[r] 3:15 O, narafaweꞌi ba i paꞌi aꞌana fei harenua lomi i pedutoo
	[s] 3:16 O, mei hodihodiaa fuana
	[t] 3:18 O, mei hodihodiaa fuana
	[u] 3:21 Hefiꞌa na fapedugaa fei wareaa Jesus aꞌa v. 15.

John, mei Pudugufaia fi Uꞌugaa Jesus
22Nenee fei, Jesus mawe ei otalai nenerana, rona aununaa sugatataꞌaiaa Judea ma ina gutafipui aꞌa roꞌou yei ma pudugufinaa ei ramaꞌa. 23John ana na pudugufinaa ei ramaꞌa yei Aenon rafiꞌinaa Salim, uaa na paꞌi watauda ranu ma ei ramaꞌa, ronaꞌu noꞌuamai aꞌana ba nei pudugufinaa roꞌou. 24(Ei, rotawe boboꞌainaa John.) 25Hefiꞌa ei otalai neneraa John, rona fiharenii aꞌa hemea Jew [v] wagii fei maumau fesufesu wagii fei losuu roꞌou. 26Rona nopaꞌamii John ma warenaa aꞌana, “Rabbi, mei ramaꞌa aꞌamu yei pepei adii fei Ranu Jordan—mei ona uꞌugia—hia fi pudugufai ma minaa ei ramaꞌa, roi dinaa aꞌana.”
27Aꞌa fei, John na ware, “Lomi hemea ba i tonaa hepalo manumanu nabaa abaa noranarai pafea. 28Ana uniaa hamuꞌou na aida ba una waredii ba, ‘Yau, abaa mei Christ, [w] maꞌuaa yau mei neidoꞌo nomai maꞌana.’ 29Mei pifinee lalaia, manumanuu mei wawane lalaia. Mei tafii mei wawanee lalaia, i gutaguaiꞌomaꞌaia ma imina niꞌeniꞌe na guainaa fei laona. Fei niꞌeniꞌea fei, manumanuu ma unawe todigia. 30Fei harana nei nobauanailao ma fei harau nei pusuꞌoroilao.
31“Mei i norai pafea na pafeainaa minaa ei; mei noramiana malagufu, ramaꞌaa malagufu ua ma ei wareana aleꞌei ei wareaa feni malagufu. Mei noramiana pafea, na pafeainaa minaa ei. 32I uꞌugaa ei fanunuana ma guaiana maꞌuaa, lomi nemea i guaitonaa ei uꞌugana. 33Mei i guaitodigia na famaꞌaia ba mei Haidaa napaꞌaa faꞌuai. 34Uaa mei aloamii mei Haidaa, i wareaa ei wareaa mei Haidaa, uaa lomi pedupeduu fei fanaa mei Haidaa [x] ei i fanaa fei Spiriti. 35Mei Ama na haguaa mei Naꞌu ma na fifanidigaa minaa ei manumanu panina. 36Hini i narafaweꞌi aꞌa mei Naꞌu, i paꞌi harenua lomi i pedutoo, maꞌuaa hini i fadugeaa mei Naꞌu, lomi ba i fanunuaa fei harenua, uaa fei sibaa mei Haidaa na oa aꞌana.” [y]
	[v] 3:25 Hefiꞌa neꞌia aꞌa hefiꞌa ei Jew
	[w] 3:28 O, Messiah
	[x] 3:34 Warea Greek pedupeduu fei fanana
	[y] 3:36 Hefiꞌa na fapedugaa fei wareaa John aꞌa v. 30.

Jesus na Fiwarewarei aꞌa mei Pifinee Samaria
4
1Ei Pharisee, rona guainia ba i fimina watauda ua ei otalai neneraa Jesus ma ei pudugufaiana laraa John, 2maꞌuaa abaa Jesus mei na pudugufai, uaa ei otalai nenerana. 3I guainaa fei mei Fasu, na diꞌininaa Judea ma hadiweꞌidinaa Galilee.
4Ma ina talaiꞌailao Samaria. 5Siꞌei, ina waduꞌainaa hepalo gufu laloo Samaria, harana Sychar na rafiꞌinaa fei malagufuu Jacob, fei na fanaa mei naꞌuna Joseph. 6Fei agifaa Jacob ranu yei ma na madugu unuu Jesus uaa fei tatalaiana, siꞌei, na guta adii fei ranu. Ei, aleꞌei haloaina.
7I nomai hemea pifinee Samaria ba i bai ranu, Jesus na warenaa aꞌana, “Na rawani ba odoꞌo fani numau?” 8(Ei otalai nenerana, rona aunudiginaa aꞌa fei gufu ba ro pono duꞌua.)
9Mei pifinee Samaria na warefania, “Yoi Jew ma yau Samaria. Tani o iꞌiginau ba nei fani numamu?” (Uaa ei Jew, lomi ronaꞌo fiwarewarei aꞌa ei Samaria.) [z]
10Jesus na warenaa aꞌana, “Nabaa ona aida fei fanaa mei Haidaa ma hini fi iꞌiginio ba fani numana, woro o iꞌiginia ma i fanio fei ranuu loloma.”
11Mei pifine na ware, “Haguꞌu. Lomi ona paꞌi iba ma fei ranu na walalo. O to hitani fei ranuu loloma? 12Haa, ona muainaa mei Amaa oꞌou Jacob, mei na fanaa oꞌou feni agifana ranu, mei ana hia ma ei naꞌuna mawe ei hapena manulelele, rona hunu wagina?”
13Jesus na ware, “Hini i hunumaa feni ranu feni, iwe sigigidiai 14maꞌuaa hini i hunumaa fei ranu fanau, lomi ifai sigigidiai. Hiꞌi, fei ranu a fania iwe aleꞌei ranuu wediwedi fei i fani harenua lomi i pedutoo.”
15Mei pifine na warefania, “Mena bauana, fanau fei ranu fei lomi a fai sigigi ba a u hadiweꞌidimai mi bai ranu.”
16Ina warefania, “Wi dugamii mei haromu ma hadiweꞌimai.”
17Ina ware, “Lomi harou.”
Jesus na warenaa aꞌana, “Paꞌaa faꞌua wareamu ba lomi haromu. 18Maꞌuaa, ana paꞌaa faꞌua ba onadoꞌo paꞌi haipani haromu ma mei wawane aꞌamu eꞌeni, abaa haromu. Paꞌaa faꞌua fei doꞌo wareamu.”
19Mei pifine na ware, “Mena bauana, una fanunuꞌapaꞌia ba yoi hemea mamamaꞌa. 20Ei amaa haiꞌou, rona losui pafoo feni maugeni, maꞌuaa hamuꞌou Jew na ware ba oꞌounei losui yei Jerusalem.”
21Jesus na ware, “Mena pifine, onei guainau. Fi nomai fei au ba lomi o losuinaa mei Ama i pafoo feni maugeni, o yei Jerusalem. 22Hamuꞌou ena Samaria na losuinaa tamanu lomi hamona aida; haiꞌouna losuinaa tamanu haiꞌouna aida, uaa fei talaa telaꞌana, noramiana aꞌa ei Jew. 23Maꞌuaa fi nomai ma na nodigimai fei au ba ei paꞌaa losuia, rowe losuinaa mei Ama wagii fei spiriti ma fei faꞌuaia, uaa mei Ama na nunuminaa ei mau losuia aleꞌei. 24Mei Haidaa, hia spiriti ma ei ba roꞌaa losuinia, ronei losuinia wagii fei spiriti ma fei faꞌuaia.”
25Mei pifine na ware, “Una aida ba mei Messiah” (mei rona ware ba Christ) “fi nomai ma ena na nomai, iwe warefaꞌarewaiaa minaa ei manumanu aꞌa oꞌou.”
26Jesus na ware, “Yau, meni uꞌei wareware aꞌamu, ana simena.”
	[z] 4:9 O, ronaꞌo hunu aꞌa ei baraa ei Samaritan

Ei Otalai Nenerana, Rona Hadiweꞌidinaa aꞌa Jesus
27Ana ei ua, ei otalai nenerana, rona hadiweꞌimai ma baꞌarofo ba na fiwarewarei aꞌa hemea pifine. Maꞌuaa lomi hemea na iꞌiginia ba, “Tamanu nunumiamu?”, o “Tani o fiwarewarei aꞌa mei pifine mei.”
28I dii, mei pifine mei, na auꞌuaiaa fei ibaa ranu, hadiweꞌinaa gufuna ma warefanaa ei ramaꞌa, 29“Mi maꞌa mei na uꞌufanau minaa ei una bigiꞌia. Woro simei, mei Christ?” [aa]30Rona asiꞌaa aꞌa fei gufu ma talainaloo aꞌana.
31Ma ei, ei otalai nenerana, roi warenaa aꞌana ba, “Rabbi, onei hanana.”
32Maꞌuaa ina warenaa aꞌa roꞌou, “Na paꞌidii duꞌua ba a hanaia, fei lomi hamona aida.”
33Ma ei otalai nenerana na fiwarewarei ba, “Haa, na paꞌi ramaꞌa naree fani hanana?”
34Na ware Jesus, “Fei hanau, sifei ba unei bigiꞌaa ei nunumiaa mei na aloagiau ma fapedugaa fei bigiꞌana. 35Haa, lomi hamonaꞌo ware ba, ‘Obaodiai puda ma i nomai fei au hufuꞌa’? A ware ba hamonei werainaa pudaa hamuꞌou ma maꞌaiaa ei peꞌihape! Ina weꞌidii ei duꞌua ba o hufuꞌia. 36Ana eꞌeni ua mei hufuꞌa fi tonaa fei ponoꞌana. Ana eꞌeni ua ifi hufuꞌaa ei fuaa fei harenua lomi i pedutoo ba mei faroa ma mei hufuꞌa, lagunei niꞌeniꞌefipui. 37Ma siꞌei, fei warea ba ‘Hemea i faro ma hemea i hufu’, napaꞌaa faꞌuai. 38Una aloaa hamuꞌou ba hamonei hufuꞌaa tamanu lomi hamona bigi wagina. Hefiꞌadiai, rona bigifaweꞌi ma hamonaree toꞌuaiaa ei rawaniꞌa wagii ei bigiꞌaa roꞌou.”
	[aa] 4:29 O, Messiah

Watauda Samaria na Narafaweꞌi
39Watauda Samaria aꞌa fei gufu fei, rona narafaweꞌi aꞌana uaa na uꞌu mei pifine ba, “Ina uꞌufanau minaa ei bigiꞌau.” 40Siꞌei, roꞌaa nomai aꞌana ei Samaria ma iꞌiginia ba nei gutafipui aꞌa roꞌou, ina guta heguai arewaa. 41Ma siꞌei ba ei wareana, wataudadiai nawe narafaweꞌi.
42Rona warenaa aꞌa mei pifine ba, “Abaa wagii ei uꞌugaꞌuamu ba haiꞌouna narafaweꞌi. Maꞌuaa haiꞌounawe guaiꞌaraia ma haiꞌounawe aida ba paꞌaa faꞌua ba meni ramaꞌa meni, paꞌaa mei ba i fatelaꞌanaa feni malagufu.”
Jesus na Fapedugaa Funuaa mei Naꞌuu mei Bauana
43Nenee guai arewaa ina asiꞌaa ba i dinaa Galilee. 44(Ana Jesus nadii wareia ba hemea mamamaꞌa, lomi roꞌaa maꞌauia ei gufuna.) 45I noꞌumai i Galilee, ei ramaꞌa yei, rona taufagutania. Rona maꞌadigaa minaa ei bigiꞌana yei Jerusalem aꞌa fei Hananaa fei Talai Falogia uaa roꞌou, ana yei.
46I didiai, na hadiweꞌinaa Cana i Galilee, fei gufu ina filoginaa wine fei ranu. Ma na paꞌi hemea bauana yei ma mei naꞌuna na funuhaino i Capernaum. 47I guainia mei ramaꞌa mei ba Jesus na gutadii Galilee, noramiana Judea, ina dinaa aꞌana ma iꞌigifaweꞌi aꞌana ba neimii fapedugaa funuaa naꞌuna, mei anaa i maꞌe.
48Jesus na warenaa aꞌana, “Nabaa lomi hamona fanunuaa hefiꞌa hilalaa foigia ma fananawalaa puda, paꞌaa lomi hamoꞌaa narafaweꞌi.”
49Mei bauana na ware, “Haguꞌu. Upumai ba neiꞌaa maꞌe mei naꞌuu.”
50Jesus na ware, “Nowau. Lomi ba i maꞌe mei naꞌumu.”
Mei ramaꞌa na nara ba faꞌua ei wareaa Jesus ma na asiꞌaa. 51Ei fi talailao, ei nafina, ronamii bapaꞌia ma uꞌufania ba na rawanidii mei naꞌuna. 52I iꞌigai ba rawaniꞌana haiga mei naꞌuna, rona warefania, “Na asisi babaiaa ununa minoa aleꞌei heai idoꞌo.”
53Aꞌa fei, mei ama nawe narapaꞌia ba sifei fei paꞌaa au Jesus na warefania ba, “Mei naꞌumu, lomi ba i maꞌe.” Siꞌei, hia ma minaa ei maroana, rona narafaweꞌi.
54Sifei fei faguaiaa hilalaa foigia bigiꞌaa Jesus ei i diꞌininaa Judea ma amaꞌanaa Galilee.
Na Fawanewaneaa Unuu Hemea Adii fei Ranu
5
1Nenee eꞌei, Jesus na fanedinaa Jerusalem ba i dinaa hepalo hananaa ei Jew. 2Ma yei Jerusalem papaa fei Gigei ei Sipsipi, na paꞌi hepalo ranu, harana warea Aramea, Bethesdaa ma na paꞌi haipani pale yei. 3Watauda hafeloꞌa unu na haino yei—ei pudawerai, ei afetoo mawe ei na maꞌe hepapa unuu roꞌou. 4 [ab]5Hemea yei, lomi na tatalai laloo odufua paꞌania ma fainaroa igisimasi. 6I fanunuia Jesus ba na haino yei ma guainia ba fei gutanana aleꞌei namina madii, ina iꞌiginia, “Nunumiamu ba o rawani?”
7Mei lomi na talaipaꞌi na ware, “Mena bauana, lomi hemea ba i pudigau laloo fei ranu nabaa i tatawei. Nabaa a upunaa lalona, na upudii hemea.”
8Ma Jesus na warenaa aꞌana, “Asiꞌaa! Tonaa fei hafenaa unumu ma talai.” 9Ana ei ua, ina rawani ma na tonaa fei hafenaa ununa ma talai.
Fei arewaa i bigiꞌaa fei, Sabbath 10ma siꞌei, ei Jew, rona warenaa aꞌa mei na pedu fei ibaꞌibana ba, “Sabbath wagieni; fei law na ware ba oneiꞌaa poroꞌaa hafenaa unumu.”
11Maꞌuaa ina ware, “Mei i farawaninau na ware ba, ‘Tonaa fei hafenaa unumu ma talai.’”
12Siꞌei rona iꞌiginia, “Hini mei na warefanio ba onei tonaa fei hafenaa unumu ma talai?”
13Mei na pedu ibaꞌibana, paꞌaa lomi na aida ba hini, uaa Jesus na fahela dupuaa fei gupuu ramaꞌa yei.
14Hinene, Jesus na bapaꞌia aꞌa fei humuu mei Haidaa ma warefania, “Maꞌaia, na rawani unumu. Apuna bigidinaa ei hafeloꞌa o iwe tonio manumanu na hafelodiai.” 15Mei ramaꞌa na aunu ma warefanaa ei Jew ba Jesus mei i farawaninia.
	[ab] 5:4 Hefiꞌa neꞌia (lomi awataa roꞌou) na neꞌi ba unuu roꞌou—ma rona omaꞌaia ba i tatawei fei ranu. 4 Hepapalo au hemea aloꞌaloo mei Fasu na nogio ma fataweinaa fei ranu. Mei rawarawa peꞌia lalona nenee fei, i pedu funuana.

Fei Harenua aꞌa mei Naꞌu
16Hamatee siꞌei ba Jesus na bigiꞌaa eꞌei laloo fei Sabbath, ei Jew, rona haperararaia. 17Jesus na warenaa aꞌa roꞌou, “Mei Amau, ranimai imina bigibigi nopaꞌamii wagieni ma yau ana fi bigi eꞌeni.” 18Aꞌa fei, ei Jew roimina labarai tala ba roꞌaa foꞌafamaꞌeia uaa ina barafeaa fei Sabbath ma ana na ware ba mei Haidaa, Amana. Hanuna ba hia na fiminaꞌei aꞌa mei Haidaa.
19Jesus na warenaa aꞌa roꞌou ba: “A warefaꞌuai aꞌa hamuꞌou ba mei Naꞌu, lomi i bigiꞌaa hepalo manumanu unaia; i bigiꞌuaiaa tamanu na fanunuia ba mei Amana na bigiꞌia; uaa tamanu na bigiꞌia mei Ama, mei Naꞌu ana i bigiꞌia. 20Uaa mei Ama na haguaa mei Naꞌu ma naꞌaida famaꞌaiaa tamanu ina bigiꞌia. Hiꞌi, hamoꞌaa baꞌarofo maꞌuaa, iwe famaꞌaia hefiꞌadiai manumanu na muainaa eꞌei. 21Uaa aleꞌei ba mei Ama, i famamaꞌaiaa ei maꞌea ma fani harenuaa roꞌou ana aleꞌei mei Naꞌu i fani harenua aꞌa mei nunumiana. 22Ma hepalodiai, mei Ama, lomi i dududuaa nemea, maꞌuaa na fanidigaa fei dududua i panii mei Naꞌu 23ba minaa ei ramaꞌa, ronei maꞌauaa mei Naꞌu ana aleꞌei rona maꞌauaa mei Ama. Mei lomi na maꞌauaa mei Naꞌu, lomi na maꞌauaa mei Ama, mei i aloiarai.
24“A warefaꞌuai aꞌa hamuꞌou ba hini i guainaa ei wareau ma narafaweꞌi aꞌa mei na aloagiau, i paꞌi harenua lomi i pedutoo ma lomi ba i tonaa fei dududua; ina talawaꞌainaa fei maꞌea ma na nodigimai aꞌa fei harenua. 25A warefaꞌuai aꞌa hamuꞌou ba fei au iwe nomai ba ei maꞌea rowe guainaa fei lao mei Naꞌuu mei Haidaa ma ei rona guainia, roꞌaa mamaꞌa. 26Uaa, siꞌei ba mei Ama na paꞌi harenua i aꞌana, ana na ugainaa mei Naꞌu ba nei paꞌi harenua aꞌana. 27Ma na fania fei forafora ba nei fadududu, uaa hia mei Naꞌuu Ramaꞌa.
28“Hamoneiꞌaa baꞌarofo aꞌa fei, uaa fi nomai fei au ba minaa ei laloo huapu, rowe guainaa fei laona 29ma mamaꞌadiai—ei rona bigiꞌaa ei rawaniꞌa, roꞌaa asiꞌaa ma to harenua ma ei rona bigiꞌaa ei hafeloꞌa, roꞌaa asiꞌaa ma to dududua. 30Ana unaiau, lomi a bigiꞌaa hepalo manumanu; una dududuꞌuaiaa tamanu una guainia ma fei dududuau na wanewane, uaa abaa una bigiꞌaa fei nunumiau maꞌuaa nunumiaa mei na aloagiau.
Hefiꞌa, Rona Uꞌugaa Jesus
31“Nabaa una uꞌugaa ana yau, fei uꞌugau lomi i awata. 32Na paꞌi hemea na uꞌugau ma una aida ba fei uꞌugana yau, na awata.
33“Hamona alodigaa hefiꞌa aꞌa John ma ina uꞌufanidigaa hamuꞌou fei faꞌuaia. 34Aꞌa ba una tonaa ei uꞌugaa ramaꞌa; maꞌuaa una wareaa fei ba hamoꞌaa tela. 35John aleꞌei fei ramai na guꞌafani weꞌai ma doꞌofamaꞌa hamona niꞌeniꞌe aꞌana.
36“Una paꞌi hefaa uꞌuga na awatadiai laraa fei uꞌugaa John. Uaa fei bigiꞌa na fanau mei Ama ba unei fapedugia, fei uꞌei bigiꞌia eni, ana na faꞌarewaia ba yau, aloagii mei Ama. 37Ma mei Ama, mei na aloagiau, ana hia na uꞌugau. Hamotawe guai laona o fanunu maumauna. 38Ma ana lomi na oa laloo iaa hamuꞌou fei wareana, uaa lomi hamona narafaweꞌi aꞌa mei aloanarai. 39Hamonaꞌaida igoꞌigofaweꞌi [ac] wagii fei Buꞌu Apuna, uaa hamona nara ba wagii fei, hamoꞌaa paꞌi harenua lomi i pedutoo. Ma fei Buꞌu Apuna na uꞌugau, 40maꞌuaa paꞌaa lomi hamona nomai aꞌau ba hamoꞌaa to harenua.
41“Lomi una nunuminaa ei udugiaa ramaꞌa, 42maꞌuaa una apaꞌaa hamuꞌou. Una aida ba fei haguaa mei Haidaa, lomi laloo iaa hamuꞌou. 43Una nomai aꞌa fei haraa mei Amau ma lomi hamona nunuminau; maꞌuaa, nabaa nemeadiai i nomai ana aꞌa fei harana, hamoꞌaa tonaa mei ramaꞌa mei. 44Hamoꞌaa narafaweꞌi batanai nabaa nunumiaa hamuꞌou ba hamoꞌaa uduginaa ana hamuꞌou, maꞌuaa lomi hamona nunuminaa fei udugia noranamai aꞌa mei hemea ua Haidaa? [ad]
45“Maꞌuaa apuna nara ba yau a uniꞌuniaa hamuꞌou i pudaa mei Ama. Moses, mei na oꞌonai unuu hamuꞌou aꞌana, hia mei i uniaa hamuꞌou. 46Nabaa hamona nara ba faꞌua ei wareaa Moses, ana hamoꞌaa nara ba faꞌua ei wareau. 47Maꞌuaa, siꞌei ba lomi hamona nara ba faꞌua ei neꞌiana, batanai ba hamoꞌaa nara ba faꞌua ei wareau?”
	[ac] 5:39 O, Hamonei igoꞌigofaweꞌi
	[ad] 5:44 Hefiꞌa neꞌia mina mei Hemea Ua

Jesus na Faguaa Haipani Pufabaꞌa
(Matthew 14:13-21; Mark 6:30-44; Luke 9:10-17)
 
6
1Nenee fei, Jesus na suafatetenaa piye na raua yei Agii Galilee (ana harana Agii Tiberias) 2ma hepalo baua gupuu ramaꞌa na nenegia, uaa rona maꞌadigaa ei hilalaa foigia, ei bigiꞌana aꞌa ei rona funu. 3Jesus na faneaa hepalo maugeni ma gutafipui aꞌa ei otalai nenerana. 4Fei Hananaa fei Talai Falogiaa ei Jew fi rafiꞌimai.
5I fanunupaꞌia ba fi nomai fei baua gupuu ramaꞌa Jesus, na warenaa aꞌa Philip, “O pono hitani faraa pidaua hanaa eni ramaꞌa eni?” 6Na iꞌiginaa fei ba i maniꞌuaia, hamatee nadii aida ba i bigiꞌaa tamanu.
7Philip na warenaa aꞌana, “Ponoꞌaa hemea bigiꞌa laloo fainaroa puda, [ae] lomi i hawiaa ponoꞌaa faraa pidaua ba hememea i hanana!”
8Hemeadiai ei otalai nenerana, Andrew, mei lofuu Simon Peter na ware, 9“Meni baduu wawane meni na paꞌi haipani pusuꞌo faraa pidaua barley ma guapalo pusuꞌo nia maꞌuaa, ana ipoꞌo hawiaa eni watauda ramaꞌa eni?”
10Jesus na ware, “Fagutanaa ena ramaꞌa.” Na paꞌi watauda guana yei ma aleꞌei haipani pufabaꞌa wawane, rona guta. 11Jesus na tonaa ei faraa pidaua, na ware ‘ta’ ma alaginia aꞌa ei rona guta aleꞌei nunumiaa roꞌou. Ana na bigiꞌia aleꞌei aꞌa gupaloei nia.
12Roꞌaa hananamagudii, ina warenaa aꞌa ei otalai nenerana, “Paiaa ei masii duꞌua. Lomi ba o simiꞌuaiaa maꞌida.” 13Siꞌei, rona paifapepesuaa hefua ma guapalo pa aꞌa ei masii ei haipani faraa pidaua barley, ei maguꞌarawaa ei ramaꞌa.
14Roꞌaa fanunudigaa fei hilalaa foigia bigiꞌaa Jesus, ronawe ware, “Paꞌaa faꞌua ba hia mei Mamamaꞌa, mei ba i nomai yeni malagufu.” 15Jesus na aidadii ba ropowe panarofagutania ba hia hapara ma siꞌei, ina diꞌininaa roꞌou ma fanedinaa hepalo maugeni ana unaia.
	[ae] 6:7 Warea Greek enu puꞌu denarius

Jesus na Talai Pafoo Agi
(Matthew 14:22-33; Mark 6:45-52)
16I nopoilao, ei otalai nenerana, rona upunaloo agi 17ma hugi pafoo wa ma suanaloo Capernaum. Ina roromadii ma Jesus atawe nomai aꞌa roꞌou. 18Fei lalarena na agifaweꞌi ma namina weta fei agi. 19Roꞌaa suadii aleꞌei haipani o oloroa kilometre, [af] ronawe fanunupaꞌaa Jesus fi nofarafiꞌimai aꞌa fei wa ma talai pafoo agi ma ronamina maꞌau. 20Maꞌuaa na warenaa aꞌa roꞌou, “Ana yau ua, apuna maꞌau.” 21Ma nawe rawani naranaraa roꞌou ba roꞌaa fahuginia ma ana ei ua, fei wa na fatetenaa piyee fawelei ba ro dinaa wagina.
22I noꞌarewadilao, fei gupuu ramaꞌa, fei rona guta pafoo piye omaꞌanaloo fipepei, rona fanunupaꞌia ba hepalo ua wa nadoꞌo peꞌi yei ma ba Jesus, lomi na hugi pafona, uniaa ei otalai nenerana na suaꞌaunu. 23I dii, hefiꞌa wa, noramiaa roꞌou Tiberias na fatete papaa fawelei roꞌaa hanaiaa ei faraa pidaua nenee i ware ‘ta’ mei Fasu. 24Roꞌawe apaꞌia fei gupuu ramaꞌa ba Jesus ma ei otalai nenerana lomi yei, rona hugi pafoo ei wa ma suanaa Capernaum ba roꞌaa labaginaa Jesus.
	[af] 6:19 Warea Greek ba sua aleꞌena 25 o 30 stadia (aleꞌena 5 o 6 kilometres)

Jesus, fei Faraa Pidaua i Fani Harenua
25Roꞌaa nobapaꞌalao fipepei omaꞌaloo roꞌou, rona iꞌiginia, “Rabbi, fateteamu haiga yeni?”
26Jesus na ware, “A warefaꞌuai aꞌa hamuꞌou ba fei paꞌafii labagiaa hamuꞌou yau aꞌa ba fei fanunuaa hamuꞌou ei hilalaa foigia maꞌuaa, ba hamona hanafamagu aꞌa ei faraa pidaua. 27Apuna bigibigi ba o tonaa ei duꞌua, ei i waragu ua, maꞌuaa ei duꞌua i ude nopaꞌaloo fei harenua lomi i pedutoo, fei ba i fanaa hamuꞌou mei Naꞌuu Ramaꞌa. Mei Haidaa, mei Ama na ugainia ma audigaa fei lalana aꞌana.”
28Ma rona iꞌiginia, “Batanai ba haiꞌouꞌaa bigiꞌaa ei bigiꞌaa mei Haidaa?”
29Jesus na ware, “Fei bigiꞌaa mei Haidaa, sifei ba hamonei narafaweꞌi aꞌa mei aloamiana.”
30Siꞌei, rona iꞌiginia, “O bigiꞌaa tamanu hilalaa foigia ba haiꞌou maꞌaia ma narafaweꞌi aꞌamu? O bigiꞌaa tamanu? 31Ei upuu haiꞌou, rona hanaiaa ei manna fawelei lomi haihai o guana; ana aleꞌei fei neꞌia: ‘Ina fani hanaa roꞌou faraa pidaua noramiana pafea.’” [ag]
32Jesus na warenaa aꞌa roꞌou, “A warefaꞌuai ba abaa Moses mei i fani hanaa hamuꞌou faraa pidaua noramiana pafea, maꞌuaa mei Amau, mei i fanaa hamuꞌou fei paꞌaa faraa pidaua noramiana pafea. 33Uaa fei faraa pidauaa mei Haidaa, ana simei, mei na nogio pafea ma fani harenua yeni malagufu.”
34Rona ware, “Mena bauana, eꞌeni ma nolao, fanaa haiꞌou fei faraa pidaua fei.”
35Jesus na ware, “Yau, fei faraa pidaua i fani harenua. Hini i nomai aꞌau, lomi iwe baodiai ma mei i narafaweꞌi aꞌau, lomi iwe sigigidiai. 36Maꞌuaa ana aleꞌei adii wareia ba hamona fanunudigau ma lomi hamona narafaweꞌi. 37Minaa ei na fanau mei Ama, rowe nomai aꞌau ma hini i nomai aꞌau, paꞌaa lomi ba a alofatatalainia. 38Uaa ei a nogio pafea, aꞌa ba a bigiꞌaa ei nunumiau, maꞌuaa ei nunumiaa mei na aloagiau. 39Ma fei nunumiaa mei na aloagiau sifei ba uneiꞌaa fapaꞌainaa minaa ei fanana yau maꞌuaa, nei faꞌasiꞌanaa roꞌou wagii fei aꞌapoo arewaa. 40Uaa fei nunumiaa mei Amau sifei ba hini i fanununaa aꞌa mei Naꞌu ma narafaweꞌi aꞌana, iwe paꞌi harenua lomi i pedutoo ma awe faꞌasiꞌania wagii fei aꞌapoo arewaa.”
41Aꞌa fei, ei Jew, rona bababauꞌunia uaa ina ware, “Yau, fei faraa pidaua noramiana pafea.” 42Rona ware ba, “Haa, abaa hia Jesus, mei naꞌuu Joseph, mei ona apaꞌaa amana ma inana? Batanai i ware ba ‘Noramiau pafea’?”
43Jesus na ware, “Apuna bababauꞌu dupuaa hamuꞌou. 44Lomi nemea i nomai aꞌau nabaa lomi i taudugia mei Ama, mei na aloagiau ma a faꞌasiꞌania aꞌa fei aꞌapoo arewaa. 45Na ude aꞌa ei neꞌiaa ei Mamamaꞌa ba: ‘Mei Haidaa, iwe feroinaa minaa roꞌou.’ Hini i guainaa mei Ama ma tonaa ei feroiana, iwe nomai aꞌau. 46Lomi hemea na maꞌa mei Ama maꞌuaa, mei noramiana aꞌa mei Haidaa; ana unaia na maꞌa mei Ama. 47A warefaꞌuai aꞌa hamuꞌou ba hini i narafaweꞌi, i paꞌi harenua lomi i pedutoo. 48Yau, fei faraa pidaua i fani harenua. 49Ei upuu hamuꞌou, rona hanaiaa ei manna yei fawelei lomi haihai o guana maꞌuaa, rona maꞌe. 50Maꞌuaa yeni, na paꞌi fei faraa pidaua noranarai pafea, fei nabaa nemea i hanaia lomi ba i maꞌe. 51Yau, fei faraa pidaua na paꞌi harenua, fei noramiana pafea. Nabaa nemea i hanaiaa feni faraa pidaua, iwe guta ranimai ranimai. Feni faraa pidaua feni, feni pigiou, feni ba a fani ba harenuaa feni malagufu.”
52Ma ei Jew, ronaꞌaa fiharenii ana roꞌou ba, “Batanai ba mei ramaꞌa mei i fanaa oꞌou fei pigiona ba o hanaia?”
53Jesus na warenaa aꞌa roꞌou, “A warefaꞌuai aꞌa hamuꞌou ba nabaa lomi hamoꞌaa hanaiaa fei pigioo mei Naꞌuu Ramaꞌa ma hunumaa fei rarana, lomi hamoꞌaa paꞌi harenua. 54Hini i hanaiaa fei pigiou ma hunumaa fei rarau, i paꞌi harenua lomi i pedutoo ma awe faꞌasiꞌania aꞌa fei aꞌapoo arewaa. 55Uaa, fei pigiou, paꞌaa duꞌua ma fei rarau, paꞌaa hunuma. 56Hini i hanaiaa fei pigiou ma hunumaa fei rarau, i oafipui aꞌau ma yau aꞌana. 57Mei Ama, mei i oalao na aloamiau ma una paꞌi harenuau uaa hia. Ma ana aleꞌei, hini i hanaiau, iwe paꞌi harenuana uaa yau. 58Sifei, fei faraa pidaua noramiana pafea. Ei upuu hamuꞌou, rona hanana manna ma rona maꞌe maꞌuaa, hini i hanaiaa feni faraa pidaua feni, iwe guta ranimai ranimai.” 59Ina wareaa fei ei fi feroi laloo fei synagogue yei Capernaum.
	[ag] 6:31 Nehemiah 9:15

Watauda Otalai Nenerana na Diꞌininaa Jesus
60Roꞌaa guainaa fei, watauda ei otalai nenerana na ware, “Fei feroia fei, namina hafafalaꞌai. Hini ba i tonia?”
61Jesus na aida ba ei otalai nenerana, rona bababauꞌu wagina ma na warenaa aꞌa roꞌou, “Na fafeloaa naranaraa hamuꞌou fei? 62Tamanu naraa hamuꞌou nabaa hamoꞌaa fanunuaa mei Naꞌuu Ramaꞌa i hadiweꞌinaa pafea aꞌa fei gutanana mina? 63Fei Spiriti i fani harenua; fei pigioo ramaꞌa, lomi hanuna. Ei wareau aꞌa hamuꞌou aleꞌei spiriti [ah] ma na paꞌi harenua. 64Maꞌuaa hefiꞌa hamuꞌou lomi na narafaweꞌi.” Hamatee Jesus na aidadii ba hini roꞌou lomi na weꞌi naranarana ma hini i aloia panii hefiꞌa. 65Ina waredilao ba, “Sifei fei paꞌafina a warenaa aꞌa hamuꞌou ba lomi nemea i nomai aꞌau nabaa lomi i hadumia mei Ama.”
66Aꞌa fei au fei, watauda ei otalai nenerana, rona ofadugia ma lomi rona nenegidinia.
67Jesus na iꞌiginaa ei Hefua ma Helagui, “Haa, ana ba hamoꞌaa diꞌininau?”
68Simon Peter na warenaa aꞌana, “Mena Fasu, haiꞌou dinaa aꞌa hini? Ei wareamu na paꞌi harenua lomi i pedutoo. 69Ina weꞌi ei naranaraa haiꞌou ma haiꞌouna aida ba yoi, mei Apunaiaa mei Haidaa.”
70Ma Jesus na ware, “Abaa una rafeidigaa hamuꞌou ena Hefua ma Helagui? Maꞌuaa hemea hamuꞌou, hia haniꞌu!” 71(Ifi hanuinaa Judas, mei naꞌuu Simon Iscariot, hemea ei Hefua ma Helagui, mei ba i aloia.)
	[ah] 6:63 O, Spiriti

Jesus na Dinaa aꞌa fei Hananaa ei Pale
7
1Nenee fei, Jesus na tatalai yei Galilee ma na nara ba lomi i dinaa Judea uaa ei Jew yei ba roꞌaa foꞌafamaꞌeia. 2Maꞌuaa i norafiꞌimai fei hananaa ei Jew, fei Hananaa ei Pale, 3ei lofuu Jesus, rona ware aꞌana ba, “Onei aunu yeni ma dinaa Judea ba ei otalai neneramu, ronei maꞌaiaa ei foigia onaꞌaida bigiꞌia. 4Nabaa nemea na nunuminia ba hia bauana, lomi ba i opaꞌainaa ei bigiꞌana. Siꞌei ba yoi, oi bigiꞌaa ei manumanu ei, onei famaꞌaio aꞌa feni ano.” 5Uaa ei lofuna, ana lomi rona narafaweꞌi aꞌana.
6Siꞌei, Jesus na warenaa aꞌa roꞌou, “Atawe nomai fei paꞌaa auu. 7Feni ano, lomi ba i bidibidi ununa aꞌa hamuꞌou, maꞌuaa na bidibidi ununa aꞌau uaa unaꞌo uꞌugia ba ei bigiꞌana na hafelo. 8Hamonei dinaa aꞌa fei Hananaa. Lomi adoꞌo dinaa aꞌa fei Hananaa, uaa atawe nomai fei paꞌaa auu.” 9I waredigaa fei, na gutadiai i Galilee.
10Maꞌuaa roꞌaa aunudiginaa fei Hananaa ei lofuna, ana ina aunupaꞌailao. 11Ma yei aꞌa fei Hananaa ei Jew, rona lalabaginia ma iꞌigai ba, “Amaia mei ramaꞌa mei?”
12I dupuaa ei gupuu ramaꞌa rona fileleleinia. Hefiꞌa na ware, “Hia, rawaniꞌa ramaꞌa.”
Hefiꞌadiai na ware, “Loꞌe, ina sifiꞌaa ei ramaꞌa.” 13Maꞌuaa lomi hemea na ware i pudaa ramaꞌa, uaa rona maꞌauaa ei Jew.
Jesus na Feroi aꞌa fei Hananaa
14I nohesuwilao fei Hananaa, Jesus na dinaa malalaa fei humuu mei Haidaa ma naꞌaa feroi. 15Ei Jew na baꞌarofo ma iꞌigai, “Ina tobatanainia ei apaꞌana ma lomi na to feroiana wagina?”
16Jesus na ware, “Fei feroiau abaa manumanuu. Noramiana aꞌa mei i aloagiau. 17Hini ba i bigiꞌaa ei nunumiaa mei Haidaa neidoꞌo naramaꞌaiaa fei feroiau ba noramiana aꞌa mei Haidaa, o uꞌuꞌuau. 18Mei i uꞌugaa anaia, fi bigiꞌia ba i paꞌi rawaniꞌa harana maꞌuaa, mei i bigi ba i farawaninaa fei haraa mei na aloia, hia hemea na faꞌuai; lomi hepalo sifiꞌana. 19Haa, abaa na fanaa hamuꞌou fei Law Moses? Maꞌuaa lomi hemea hamuꞌou na nenegia. Tani ei ba hamoꞌaa foꞌafamaꞌeau?”
20Fei gupuu ramaꞌa na ware, “Woroo na waduꞌio pigea. Hini ba i foꞌafamaꞌeio?”
21Jesus na warenaa aꞌa roꞌou, “Una bigiꞌaa hepalo foigia ma hamona baꞌarofo. 22Maꞌuaa, siꞌei ba na fanaa hamuꞌou fei mau moroꞌaa hudii wawanei (maꞌuaa abaa paꞌaa noramiana aꞌa Moses, uaa ei ama mina), hamonaꞌo moroꞌaa hudii wawanei ei baduu laloo fei Sabbath. 23Ma nabaa na rawani aꞌa hamuꞌou ba nemea baduu i moro laloo fei Sabbath ba lomi hamoꞌaa barafeaa fei law Moses, tani hamoꞌaa siba aꞌau ba na farawaninaa minaa ei unuu hemea ramaꞌa wagii fei Sabbath? 24Apuna fafiꞌiꞌuanaa naranaraa hamuꞌou aꞌa tamanu hamona fanunuia. Hamonei naramaꞌaia.”
Jesus, Hia Christ?
25Aꞌa fei, hefiꞌa ei ramaꞌaa Jerusalem, rona iꞌigai, “Haa, simeni, meni ba roꞌaa foꞌafamaꞌeia? 26Hia simeni fi wareware i pudaa ei ramaꞌa ma lomi rona wareaa hepalo warea aꞌana. Haa, ei bauana, ronapaꞌaa nara ba hia Christ? [ai]27Maꞌuaa, oꞌouna aida ba gufuna hitani; nabaa i nomai mei Christ, lomi nemea i aida ba gufuna hitani.”
28Jesus ana fi feroi i malalaa fei humuu mei Haidaa, ei i warefabauana ba, “Hiꞌi, hamona apaꞌau ma aida ba hitani gufuu. Abaa noꞌuamiau maꞌuaa, mei na aloagiau napaꞌaa faꞌuai. Lomi hamona apaꞌia, 29maꞌuaa una apaꞌia, uaa noramiau i aꞌana ma ina aloagiau.”
30Aꞌa fei, ba roꞌaa panarofia, maꞌuaa lomi hemea na panarofia, uaa atawe nomai fei auna. 31Maꞌuaa watauda i dupuaa ei ramaꞌa, rona narafaweꞌi aꞌana. Rona ware ba, “Nabaa i nomai mei Christ, ana i bigiꞌaa wataudadiai hilalaa foigia laraa meni?”
32Ei Pharisee na guainaa fei gupuu ramaꞌa ba rona fiwareifagiginia aleꞌei. Ma ei famamoaa humuu mei Haidaa mawe ei Pharisee, rona aloaa ei oanananaa fei humuu mei Haidaa ba ronei panarofia.
33Jesus na ware, “Lomi i madii gutanau aꞌa hamuꞌou ma a dinaa aꞌa mei i aloagiau. 34Hamoꞌaa lalabaginau, maꞌuaa lomi ba hamowe labagipaꞌau; ma yei una dinaa wagina, lomi ba hamoꞌaa nopaꞌilao.”
35Ei Jew, rona fiwarewarei, “Mei ramaꞌa mei ba i dinaia, te ba lomi o labagipaꞌia? Ba i dinaa fawelei ma feroinaa ei Greece ma guta aꞌa ei gufuu oꞌou, ei rona fawawadidi dupuaa ei ramaꞌa yei. 36Tamanu hanuu ei wareana ba, ‘Hamoꞌaa lalabaginau maꞌuaa, lomi hamowe labagipaꞌau ma hitani a dinaa wagina, lomi hamowe nopaꞌilao’?”
37Aꞌa fei aꞌapoo arewaa fei Hananaa fei na bauanaidiai laraa ei arewaa famaꞌa, Jesus na ufalarai ma warefabauana, “Hini na sigigi neimii hunu aꞌau. 38Hini na narafaweꞌi aꞌau, aleꞌei [aj] fei wareaa fei Buꞌu Apuna, iwe paꞌi aleꞌei ranuu loloma laloo iana.” 39Aꞌa fei, fi hanuinaa fei Spiriti, fei rowe tonia ei rona narafaweꞌi aꞌana. Nopaꞌaloo fei au fei, itawe fanaa roꞌou fei Spiriti, uaa atawe tonaa fei hawerana Jesus.
40Roꞌaa guainaa fei, hefiꞌa na ware, “Paꞌaa faꞌua ba mei ramaꞌa mei, hia mei Mamamaꞌa.”
41Hefiꞌa na ware, “Hia mei Christ.”
Ma hefiꞌadiai na iꞌigai, “Haa, mei Christ, ba i nomai Galilee?” 42Haa, lomi na ware fei Buꞌu Apuna ba mei Christ, hia aꞌa fei pai [ak] David ma ba i nomai Bethlehem, fei gufu na guta wagina mina David?” 43Siꞌei, namina hamamaguaa naranaraa ei ramaꞌa aꞌa Jesus. 44Hefiꞌa, ba roꞌaa panarofia; maꞌuaa lomi hemea na aunaa panina aꞌana.
	[ai] 7:26 O, Messiah; vv. 27, 31, 41 ma 42 anaa
	[aj] 7:38 O, / Hini mei i sigigi, nei nomai aꞌau. / Ma mi hunu, 38 mei i narafaweꞌi aꞌau. / Aleꞌei
	[ak] 7:42 Warea Greek lau

Ei Bauaniaa Jew, Lomi Rona Narafaweꞌi
45Ei famamoaa humuu mei Haidaa ma ei Pharisee, rona iꞌigainaa ei oanananaa fei humuu mei Haidaa, ei roꞌaa hadiweꞌimai aꞌa roꞌou ba, “Tani lomi hamona nodugamai?”
46Ei oanananaa na ware, “Lomi nemea i wareware aleꞌei ei mau wareaa mei.”
47Ei Pharisee na ware, “Ei hanuiaa hamuꞌou ba ana ina sifipaꞌaa hamuꞌou? 48Na paꞌi hemea bauana o Pharisee na narafaweꞌi aꞌana? 49Paꞌaa lomi! Maꞌuaa fei gupuu ramaꞌa, lomi rona apaꞌaa hepalo manumanu aꞌa fei law—ronei tonaa umua.”
50Nicodemus, mei nadoꞌo dinaa aꞌa Jesus, mei ana hemea roꞌou na iꞌigai, 51“Haa, fei law oꞌou, i rataware ua ba na tata hemea ma lomi i doꞌo guainia ba tamanu ei bigiꞌana?”
52Rona ware, “Haa, ana gufumu Galilee? Fanunufarawaninia uaa lomi ba hemea mamamaꞌa, [al] noramiana Galilee.”
53Siꞌei, hememea na dinaa humuna.
	[al] 7:52 Guapalo neꞌia mina ba lomi ba mei Mamamaꞌa

1Maꞌuaa Jesus na dinaa aꞌa fei Maugeni Olive. 2Mafufuo badu, na udiai i malalaa fei humuu mei Haidaa ma minaa ei ramaꞌa, rona puroroinia ma na guta ba i feroinaa roꞌou. 3Ei feroiaa law mawe ei Pharisee, rona duginamii aꞌana hemea pifine rona maꞌapaꞌia ei i fiharoharoipaꞌai. Rona faꞌufalarainia i pudaa ramaꞌa 4ma warenaa aꞌa Jesus, “Mena feroia, meni pifine meni, haiꞌouna panarofia ei i fiharoharoipaꞌai. 5Fei Law Moses na ware ba onei nafanaa mugoo ei mau pifine aleꞌei. Siꞌei, o ware batanai wagina?” 6Rona iꞌiginia ba ro faꞌalabeꞌia ma ro ware ba ina warefatata.
Maꞌuaa Jesus na fabalonaa pu ma neꞌinaa anaꞌanana malagufu. 7Rona minaꞌu iꞌigiꞌuaia, hee inawe ufalarai ma warenaa aꞌa roꞌou, “Hini hamuꞌou lomi hafeloꞌana, te, hia doꞌo rawarawa nafaꞌa.” 8Ina fabalodiai ma neꞌineꞌi pafoo malagufu.
9Hememea ei rona guainia, ronawe fididiꞌinii, doꞌofamaꞌa ei rona siginaa raudei. Laꞌo uniaa mei pifine aꞌa Jesus. 10Jesus na ufalarai ma iꞌiginia, “Mena pifine, roꞌou hitani? Lomi hemea na wareio ba ona tata?”
11Ina ware, “Lomi hemea, mena bauana.”
Jesus na ware, “Hiꞌei, ana lomi a wareio ba ona tata. Nowau ma oneiꞌaa fai bigidinaa ena hafeloꞌa.”
Ei Uꞌugaa Jesus, na Faꞌuai
12Jesus na warediai aꞌa ei ramaꞌa ba, “Yau, weꞌai feni ano. Hini i nenerau, lomi ba iwe talai laloo fei roromaa, maꞌuaa i paꞌi fei weꞌai, fei i fani harenua.”
13Ei Pharisee, rona mania, “Eꞌeni, ona uꞌugio; siꞌei ba oi uꞌugaa anaio, lomi na wanewane ei uꞌugamu.”
14Jesus na ware, “Nabaa na uꞌugaa ana yau, fei uꞌugau na wanewane, uaa una aida ba noramiau hitani ma a dinaia. Maꞌuaa paꞌaa lomi hamona aida ba noramiau hitani o a dinaia. 15Hamonaꞌu naraꞌuaiaa ei manumanu aleꞌei mau naranaraa ramaꞌa; yau lomi na narafani maumau hemea. 16Maꞌuaa nabaa una nara aleꞌei, fei naranarau na wanewane, uaa abaa unaa yau. Una ufipui aꞌa mei Ama, mei na aloagiau. 17Laloo fei Law hamuꞌou na ude fei neꞌia ba nabaa i fiboꞌii uꞌugaa helagui, ina wanewane. 18Yau, hemea ana fi uꞌugau; ma hemeadiai ana na uꞌugau, mei Ama, mei na aloagiau.”
19Ma i dii, rona iꞌiginia, “Amaia mei amamu?”
Jesus na ware, “Lomi hamona apaꞌau, o mei Amau. Nabaa hamona apaꞌau, ana hamoꞌaa apaꞌaa mei Amau.” 20Ina wareaa fei ei fi feroi i malalaa fei humuu mei Haidaa papaa fei bao fana mugoo poꞌi. Maꞌuaa lomi hemea na panarofia, uaa atapaꞌaa fei auna.
21Jesus na warediai aꞌa roꞌou ba, “Yau, a dii ma hamoꞌaa labaginau, maꞌuaa hamoꞌaa maꞌehugiaa ei hafeloꞌaa hamuꞌou. Fawelei ba a dinaa wagina, lomi ba hamowe nopaꞌilao.
22Aꞌa fei, ei Jew, rona iꞌigai, “Haa, ba ana i foꞌafamaꞌeaa anaia? Sifei, fei hanuu wareana ba, “Fawelei ba a dinaa wagina, lomi hamowe nopaꞌilao”?
23Maꞌuaa ina warelao, “Noramiaa hamuꞌou pu, maꞌuaa noramiau pafea. Hamuꞌou, ramaꞌaa feni ano. Yau abaa ramaꞌaa feni ano. 24Una warefanidigaa hamuꞌou ba hamoꞌaa maꞌehugiaa ei hafeloꞌaa hamuꞌou; nabaa lomi hamona nara ba faꞌua fei wareau ba yau hini, [am] hamowepaꞌaa maꞌehugiaa ei hafeloꞌaa hamuꞌou.”
25Rona iꞌigai, “Yoi hini?”
Jesus na ware, “Ana aleꞌei una waredigamai. 26Na paꞌi watauda wareau ba hamuꞌou ramaꞌa bata wagii ei maumau hamuꞌou. Maꞌuaa, mei na aloagiau, hia napaꞌaa faꞌuai ma tamanu una guainia aꞌana, una uꞌugia yeni malagufu.”
27Lomi rona apaꞌia ba fi uꞌugaa mei Amana aꞌa roꞌou. 28Siꞌei, Jesus na ware, “Ena hamona fatawadigaa mei Naꞌuu Ramaꞌa, hamowe aida ba faꞌua fei warau ba yau hini ma lomi ba una bigiꞌaa hepalo manumanu unaa yau, maꞌuaa una wareaa tamanu na feroinau mei Ama. 29Mei na aloagiau, hia aꞌau; lomi ba i diꞌininau uaa, unaꞌaida bigiꞌaa ei nunumiana.” 30Ei fi uꞌu, watauda, rona narafaweꞌi aꞌana.
	[am] 8:24 O, yau hia; v. 28 anaa

Ei Naꞌuu Abraham
31Aꞌa ei Jew rona narafaweꞌi aꞌana, Jesus na ware, “Nabaa hamoꞌaa urofaa ei feroiau, hamuꞌou paꞌaa otalai nenerau. 32Ma hamowe aida fei faꞌuaia ma fei faꞌuaia i alafatalainaa hamuꞌou.”
33Rona warefania, “Haiꞌou, naꞌuu [an] Abraham ma nopaꞌamii wagieni, lomi hemea na humuwainaa haiꞌou. Tani o ware ba hepalo manumanu i alafatalainaa haiꞌou?”
34Jesus na ware, “A warefaꞌuai aꞌa hamuꞌou ba hini na bigiꞌaa ei hafeloꞌa, hia humuwa aꞌa ei hafeloꞌa. 35Mei humuwa, abaa hia paꞌaa pai hepalo maroa maꞌuaa, mei naꞌu, hia pai fei maroana ranimai ranimai. 36Siꞌei, nabaa mei Naꞌu na alafatalainaa hamuꞌou, hamopowe talaifaꞌaꞌa. 37Una aida ba hamuꞌou naꞌuu Abraham. Maꞌuaa hamoꞌei omaꞌa ua ba hamoꞌaa foꞌafamaꞌeau, uaa paꞌaa lomi peꞌi ei wareau aꞌa hamuꞌou. 38A warefanaa hamuꞌou tamanu na maꞌapaꞌia inamoaa mei Amau ma hamuꞌoufi bigiꞌaa tamanu hamona guainia aꞌa ei amaa hamuꞌou.” [ao]
39Rona ware, “Abraham, amaa haiꞌou.”
Jesus na ware, “Nabaa hamuꞌou naꞌuu Abraham, te, hamoꞌaa bigiꞌaa [ap] tamanu Abraham naꞌo bigiꞌia. 40Maꞌuaa hamuꞌou, ba hamoꞌaa foꞌafamaꞌeau, yau meni na warefanaa hamuꞌou fei faꞌuaia, fei na guainia aꞌa mei Haidaa. Abraham, lomi na bigiꞌaa ei manumanu aleꞌei. 41Hamonaꞌo bigiꞌaa ei na bigiꞌia mei amaa hamuꞌou.”
Rona fiharei aꞌana ba, “Abaa haiꞌou naꞌuu tala. Haiꞌouna paꞌi hemea ua ama, ana unaa mei Haidaa.”
	[an] 8:33 Warea Greek ba lau; v. 37 anaa
	[ao] 8:38 O, inamoaa mei Amau. Siꞌei bigiꞌaa tamanu ona guainia aꞌa mei Ama.
	[ap] 8:39 Hefiꞌa neꞌia mina “Nabaa hamuꞌou naꞌuu Abraham, te, bigiꞌaa”


Ei Naꞌuu mei Haniꞌu
42Jesus na warenaa aꞌa roꞌou, “Nabaa mei Haidaa Amaa hamuꞌou, hamoꞌaa haguau, uaa noramiau aꞌa mei Haidaa ma eꞌeni yau yeni. Abaa noꞌuamiau; maꞌuaa aloagiana. 43Tani lomi na arewa aꞌa hamuꞌou ei wareau? Hamatee, na loto adiaa hamuꞌou. 44Hamuꞌou, naꞌuu mei amaa hamuꞌou, mei haniꞌu ma ba hamoꞌaa bigiꞌaa ei nunumiaa mei amaa hamuꞌou. Aꞌa fei rawarawa ma nolao hia ramaꞌaa foꞌafamaꞌea. Lomi na urofaa fei faꞌuaia uaa, paꞌaa lomi maꞌida faꞌuaia aꞌana. Ena na warefasifi, fipaꞌaa wareaa fei wareagufuna, uaa hia sifisifi ma amaa ei sifisifi. 45Maꞌuaa siꞌei ba una warefaꞌuai aꞌa hamuꞌou, lomi hamona nara ba faꞌua ei wareau! 46Na paꞌi hemea hamuꞌou ba ipaꞌaa wareꞌuniaa fei hafeloꞌau? Nabaa na warefaꞌuai, tani hamoꞌaa nara ba abaa faꞌua ei wareau? 47Hini i oafipui aꞌa mei Haidaa, i guainaa tamanu na wareia mei Haidaa. Fei paꞌafina ba lomi hamoꞌaa guai, sifei ba lomi hamona oafipui aꞌa mei Haidaa.”
Ei Wareaa Jesus ba Hia Hini
48Ei Jew, rona warenaa aꞌana, “Haa, lomi na wanewane ei wareaa haiꞌou ba yoi hemea Samaria ma na waduꞌio pigea?”
49Jesus na ware, “Lomi na waduꞌau pigea, maꞌuaa una fani honua aꞌa mei Amau ma lomi hamona fani honua aꞌau. 50Abaa a labarai haweraa ana yau; maꞌuaa na paꞌi hemea ba i lalabaginia ma hia mei fadududua. 51A warefaꞌuai aꞌa hamuꞌou ba hini i aunaa naranarana ei wareau, lomi ba iwe maꞌa fei maꞌea.”
52Aꞌa fei, ei Jew, rona ware, “Haiꞌounawe aida ba napaꞌaa waduꞌio pigea! Abraham na maꞌe ma ei mamamaꞌa anaa, maꞌuaa ona ware ba nabaa nemea i aunaa naranarana ei wareamu, lomi ba i nanamuinaa fei maꞌea. 53Haa, ona muainaa mei amaa haiꞌou Abraham? Ina maꞌe ma ei mamamaꞌa anaa. Ei naramu ba yoi hini?”
54Jesus na ware, “Nabaa una uduginaa ana yau, lomi hanuu fei udugiau. Mei Amau, mei hamona ware ba Haidaniaa hamuꞌou, ana simei na fani hawerau. 55Lomi hamona apaꞌia maꞌuaa, una apaꞌia. Nabaa una ware ba lomi na apaꞌia, una warefasifi aleꞌei hamuꞌou maꞌuaa, unapaꞌaa apaꞌia ma neneraa ei wareana. 56Mei amaa hamuꞌou Abraham, fei naranarana na refu ba i maꞌa fei au noramiau; ina maꞌadigia ma na niꞌeniꞌe.”
57Ei Jew, rona warenaa aꞌana, “Otawe paꞌi haipani paꞌania igisimasi—haa, ona maꞌapaꞌaa Abraham!”
58Jesus na ware, “A warefaꞌuai aꞌa hamuꞌou ba itawe wanini Abraham, na Oa Yau!” 59Aꞌa fei, rona hauꞌaa ei mugoo ba roꞌaa nafaꞌia maꞌuaa, Jesus na faꞌopaꞌai ma leleꞌapaꞌaidiꞌininaa malalaa fei humuu mei Haidaa.
Jesus na Fawanewaneaa Hemea na Torotonamii fei Pudaweraiana
9
1Ei fi talailao na maꞌapaꞌaa hemea na wanini pudawerai. 2Ei otalai nenerana na iꞌiginia, “Rabbi, hini na bigifafelo, meni ramaꞌa meni, o amana ma inana ma siꞌei i wanini pudawerai?”
3Jesus na ware, “Abaa hia o amana ma inana, rona bigifafelo maꞌuaa, na nomai fei ba fei bigiꞌaa mei Haidaa nei aleꞌei famaꞌamaꞌa wagii fei gutanana. 4Eni fi arewa, onei bigiꞌaa ei bigiꞌaa mei na aloagiau. I mai fei poi ba lomi nemea i bigi. 5Ena una guta yeni malagufu, yau meni weꞌai feni malagufu.”
6I waredigaa fei, na huwiaa fei malagufu, faheduia ma augia i pudaa mei ramaꞌa mei. 7Ina warenaa aꞌana, “Nowau. Nunuu aꞌa fei Peꞌi Ranu Siloam” (hanuu fei hara ba na alodigia). Siꞌei, naree nunuu ma na nofafanunulao dinaa humuna.
8Ei gufuna mawe ei ronadoꞌo fanunuia ba hia naꞌo gutanoinoi maꞌaa tala, rona iꞌigai, “Haa, ana simei mei naꞌo gutanoinoi?” 9Hefiꞌa, rona ware ba hiꞌi, maꞌuaa hefiꞌa ba, “Loꞌe, sifei ua ba na fiminaꞌei fafanunuaa lagua.”
Maꞌuaa mei ramaꞌa na ware, “Ana yau simeni.”
10Ma rona iꞌigifaweꞌi aꞌana, “Hamatani o fanunupaꞌi?”
11Ina ware, “Mei rona roroinia Jesus na faheduaa fei malagufu ma augia pudau. Ina warefanau ba nei dinaa Siloam ma nunuu. Siꞌei, naree nunuu ma nawe fanunupaꞌi.”
12Rona iꞌiginia, “Amaia mei ramaꞌa mei?”
Ina ware, “Lomi una aida.”
Ei Pharisee, roi Labaginaa fei ba Tani i Fafanunupaꞌi
13Rona duginaa aꞌa ei Pharisee mei na wanini pudawerai. 14Ma fei arewaa, fei i faheduaa fei malagufu ma fawanewaneaa mei pudawerai Jesus, Sabbath. 15Siꞌei, ei Pharisee, ana rona iꞌiginia ba tani i fafanunupaꞌi. Ina ware, “Ina au hedu i pudau, una nunuu ma eni na fanunupaꞌi.”
16Hefiꞌa ei Pharisee, rona ware, “Mei ramaꞌa mei, abaa noramiana aꞌa mei Haidaa, uaa lomi na neneraa fei Sabbath.”
Maꞌuaa, hefiꞌadiai rona iꞌigai, “Batanai ba hemea hafeloꞌa i bigiꞌaa ei hilalaa foigia aleꞌei?” Siꞌei, rona fifalagii.
17Ma ronawe momoꞌidinaa aꞌa mei pudawerai, “O ware bata aꞌa mei ramaꞌa mei? Hamatee hia na fawanewaneaa pudamu.”
Mei ramaꞌa na ware ba, “Hia hemea mamamaꞌa.”
18Ei Jew, rona falalaꞌaa amana ma inana uaa, ana lomi rona nara ba inadoꞌo pudawerai ma nawe fanunupaꞌi. 19Rona iꞌigai, “Naꞌuu hamugua meni? Simeni, meni hamuꞌaa ware ba ina wanini pudawerai? Tani i fanunupaꞌi eni?”
20Amana ma inana, laguna ware, “Haiguna aida ba naꞌuu haigua ma haiguna aida ba na wanini pudawerai. 21Maꞌuaa, tani i fanunupaꞌi eni o hini na fawanewaneia, lomi haiguna aida. Iꞌiginia. Ina wawaneidii; ana hia i uꞌu.” 22Amana ma inana, laguna ware aleꞌei uaa, laguna maꞌau aꞌa ei Jew hamatee rona waredii ba hini i ware ba Jesus, hia Christ, [aq] roꞌaa faꞌasiꞌania aꞌa fei synagogue. 23Sifei fei paꞌafina laguꞌaa ware amana ma inana ba, “Ina wawaneidii; iꞌiginia.”
24Rona lalaꞌidinaa mei na wanini pudawerai. Rona ware, “Uduginaa mei Haidaa. [ar] Haiꞌouna aida ba mei ramaꞌa mei, hia hafeloꞌa.”
25Ina ware, “Lomi una aida ba hia hafeloꞌa, o loꞌe. Hepalo ua manumanu una aida, ba unadoꞌo pudawerai ma nawe fanunupaꞌi eni!”
26Ma rona iꞌiginia, “Ina bigiꞌaa tamanu aꞌamu? Ina fawanewane batanainia fei pudamu?”
27Ina ware, “Hei, una warefanidigaa hamuꞌou ma lomi hamona guai. Tani ei ba hamoꞌaa guaidinia? Ba ana hamoꞌaa talainenegia?”
28Ma rona warefafeloia ma ware, “Yoi hemea otalai nenerana! Haiꞌou, otalai neneraa Moses! 29Haiꞌouna aida ba mei Haidaa na wareware aꞌa Moses maꞌuaa, mei ramaꞌa mei, ana lomi haiꞌouna aida ba noramiana hitani.”
30Mei ramaꞌa na ware, “Fei, paꞌaa poapoa manumanu! Lomi hamona aida ba noramiana hitani maꞌuaa, ina fawanewaneaa pudau. 31Oꞌouna aida ba mei Haidaa, lomi i guainaa wareaa ei hafeloꞌa. I guaiꞌuaiaa ei maroana, ei rona bigiꞌaa nunumiana. 32Lomi hemea na u guainia ba na paꞌi ramaꞌa na fawanewaneaa hemea na wanini pudawerai. 33Nabaa mei ramaꞌa mei, abaa noramiana aꞌa mei Haidaa, lomi ba i bigipaꞌaa hepalo manumanu.”
34Aꞌa fei, rona ware, “Yoi, ona pepesudii aꞌa ei hafeloꞌa ei oi wanini; yoi hini ba o feroinaa haiꞌou!” Ma rona porosiminia ano.
	[aq] 9:22 O, Messiah
	[ar] 9:24 Hepalo paꞌaa warea ba nei warefaꞌuai (maꞌa Joshua 7:19)

Na Pudawerai Naranaraa Ramaꞌa
35Jesus na guainia ba rona porosiminia ano ma i nobapaꞌalao, ina ware, “Ona narafaweꞌi aꞌa mei Naꞌuu Ramaꞌa?”
36Mei ramaꞌa na iꞌigai, “Hia hini? Warefanau ba a narafaweꞌi aꞌana.”
37Jesus na ware, “Ona maꞌadigia ma ana meni fi warewarefipui aꞌamu.”
38Mei ramaꞌa na ware, “Mena Fasu, na weꞌi fei naranarau.” Ma na losuinia.
39Jesus na ware, “Paꞌafii fei noramiau yeni malagufu ba yau aleꞌei fadududua, ba ei pudawerai, ronei fanunupaꞌi ma ei rona fanunupaꞌi, rowe pudawerai.”
40Hefiꞌa Pharisee i aꞌana, rona guainaa fei wareana fei ma iꞌigai, “Tamanu? Ana haiꞌouna pudawerai?”
41Jesus na ware, “Nabaa hamona pudawerai lomi ba i marapu unuu hamuꞌou aꞌa ei hafeloꞌa; maꞌuaa, hamatee hamona ware ba hamona fanunupaꞌi, ana fi marapu unuu hamuꞌou.
Mei Omaꞌamaꞌaa mawe ei Hapena Sipsipi
10
1“A warefaꞌuai aꞌa hamuꞌou. Mei lomi na waduꞌai wagii fei gigei, fei papaꞌii ei sipsipi ma fanewaduꞌai wagii hepalodiai tala, hia fafanao ma ramaꞌaa topaꞌaia. 2Mei na waduꞌai wagii fei gigei, hia omaꞌamaꞌaa ei hapena sipsipi. 3Mei oanananaa i gigiaa fei gigei aꞌana ma ei sipsipi, rona guaipaꞌaa laona. I harofaa haraa ei hapena ma talaiduginaa roꞌou ano. 4Inaꞌaa talaiduginaa minaa ei hapena i ano, i talailao i maꞌaa roꞌou ma ei hapena sipsipi, roꞌaa nenegia uaa rona guaiꞌapaꞌaa fei laona. 5Maꞌuaa, paꞌaa lomi ba roꞌaa neneraa mei lomi rona apaꞌia; hiꞌi, roꞌaa ponipaꞌai aꞌana uaa lomi rona guaiꞌapaꞌaa fei uꞌugai lao aleꞌei.” 6Jesus na warehanunuinia aleꞌei maꞌuaa, lomi rona tonaa fei hanuu ei wareana.
7Siꞌei, na waredilao ba, “A warefaꞌuai aꞌa hamuꞌou ba yau aleꞌei fei gigei wagii ei sipsipi. 8Minaa ei ronadoꞌo nomai i maꞌau, roꞌou fafanao ma ramaꞌaa topaꞌaia, maꞌuaa, ei sipsipi, lomi roꞌaa guainaa roꞌou. 9Yau, aleꞌei fei gigei; hini i waduꞌaimai aꞌau, i tela. [as] I waduꞌai ma asiꞌaa ma iwe labagipaꞌi guana. 10Mei fafanao, i nomai ba i topaꞌai ma foꞌafamaꞌe ma bigosigosiaa ei manumanu; yau, a nomai ba ei sipsipi nei paꞌi harenua ma neimina rawani ua harenuaa roꞌou.
11“Yau mei rawaniꞌa omaꞌamaꞌaa ei sipsipi. Mei rawaniꞌa omaꞌamaꞌaa ei sipsipi i fanaa fei harenuana aꞌa ei sipsipi. 12Mei tamelo, mei i bigitoo ponoꞌana, abaa omaꞌamaꞌaa ma abaa paꞌaa hapena ei sipsipi. Siꞌei, i maꞌapaꞌaa fei ponotoo podu ba fi nomai i ponidiꞌininaa ei sipsipi. Ma fei ponotoo podu na tetetaduaa ei sipsipi ma rona ponibaꞌautorai. 13Mei ramaꞌa mei, na poni ua hamatee rona ponoꞌuaia ma lomi na narapaꞌaa ei sipsipi.
14“Yau mei rawaniꞌa omaꞌamaꞌaa ei sipsipi; una apaꞌaa ei hapeu ma ana rona apaꞌau— 15ana aleꞌei ba mei Ama na apaꞌau ma una apaꞌaia—ma una fanaa fei harenuau aꞌa ei sipsipi. 16Una paꞌidiai hefiꞌa sipsipi abaa laloo feni papaꞌii eni sipsipi. Unei dugamii roꞌou anaa. Ana rowe guainaa fei laou ma iwe paꞌi hepalo ua gupuu ei sipsipi ma hemea ua omaꞌamaꞌaa. 17Paꞌafii fei ba mei Amau na haguau sifei ba awe fanaa fei harenuau—ma ana awe tohadiweꞌidinia. 18Lomi nemea i tonia aꞌau, ana unaa yau a fania. Una paꞌi forafora ba a fania ma tohadiweꞌidinia. Fei warea fei, na tonia aꞌa mei Ama.”
19Wagii eꞌei warea eꞌei, ei Jew, rona fifalagidiai. 20Watauda roꞌou na ware, “Ina waduꞌia pigea ma namina poapoai. Tani o guainia?”
21Maꞌuaa, hefiꞌadiai, rona ware, “Ei warea aleꞌei, abaa wareaa hemea na waduꞌia pigea. Haa, fei pigea ana i fawanewanepaꞌaa hemea pudawerai?”
	[as] 10:9 O, waduꞌaimai aꞌau, awe omaꞌafarawaninalao

Na Waiwai Tabaa ei Jew
22Yei Jerusalem inawe nopaꞌaloo fei au Hananaa wagii fei humuu mei Haidaa. [at] Fei au fei, au waiwana ma lalarena 23ma Jesus yei malalaa fei humuu mei Haidaa fi tatalai papaa ei Palee Solomon. 24Ei Jew, rona hoaninia ma ware, “Namina madii fei fawansufaiamu naranaraa haiꞌou? Nabaa yoi mei Christ, [au] faꞌarewaia aꞌa haiꞌou.”
25Jesus na ware, “Una warefanadigaa hamuꞌou maꞌuaa, lomi hamona nara ba faꞌua. Ei foigia una bigiꞌia aꞌa fei haraa mei Amau, na uꞌufanaa hamuꞌou ba yau hini 26maꞌuaa, lomi hamona narafaweꞌi uaa, hamuꞌou, abaa hapeu sipsipi. 27Ei hapeu sipsipi, rona guainaa fei laou; una apaꞌaa roꞌou ma rona nenerau. 28Aꞌa roꞌou, una fani harenua lomi i pedutoo ma paꞌaa lomi roꞌaa paꞌai; lomi nemea i raputarapaꞌaa roꞌou i paniu. 29Mei Amau, mei na fanaa roꞌou aꞌau, na muainaa minaa ei manumanu, [av] lomi nemea i raputarapaꞌaa roꞌou i panii mei Amau. 30Yau ma mei Ama, haigua hemea ua.”
31Ei Jew, ronaꞌaa haudinaa ei mugoo ba roꞌaa nafaꞌia 32maꞌuaa, Jesus na warefanaa roꞌou, “Una bigidigaa watauda rawaniꞌa foigia noramiaa roꞌou aꞌa mei Ama. Afaia aꞌa ei foigia ba hamoꞌaa nafaꞌau wagina?”
33Rona ware ei Jew ba, “Lomi haiꞌouꞌaa nafaꞌio wagii hepalo ei, maꞌuaa, siꞌei ba ona warefafeloaa mei Haidaa. Uaa yoi, ramaꞌa ua maꞌuaa, ona ware ba yoi mei Haidaa.”
34Jesus na warefanaa roꞌou, “Rona neꞌinia laloo fei Law hamuꞌou ba mei Haidaa na ware aleꞌei ba, ‘Una ware ba hamuꞌou haidaa’. 35Hamona aida ba lomi hepalo tata laloo fei Buꞌu Apuna. Ma nabaa ei rona tonaa fei Buꞌu Apuna, ina ware ba roꞌou aleꞌei ‘haidaa’, 36loꞌe manumanu nabaa mei Ama na ware aleꞌei aꞌa mei auꞌuꞌugaiana ba paꞌaa manumanuna, mei aloagiana yeni malagufu. Siꞌei, tani hamuꞌou ware ba una warefafeloaa mei Haidaa siꞌei ba una ware ba, ‘Yau Naꞌuu mei Haidaa’? 37Apuna nara ba faꞌua ei wareau nabaa lomi una bigiꞌaa tamanu ana na bigiꞌia mei Amau. 38Una bigiꞌaa eꞌei ma lomi hamona narafaweꞌi aꞌau. Maꞌuaa, ei bigiꞌau foigia uniꞌunina ba hamonei aida ma apaꞌia ba mei Ama, hia laloo iau ma yau aꞌana.” 39Rona manidinia ba roꞌaa panarofia, maꞌuaa ina biꞌaꞌafaa roꞌou ma ponidiꞌininaa roꞌou.
40Ma i dii, Jesus na hadiweꞌidinaa pepei Jordan fawelei i pudugufinaa ei ramaꞌa wagina mina John. Ma ina guta yei 41ma watauda ramaꞌa, rona nomai aꞌana. Rona ware, “John, lomi na bigiꞌaa hepalo hilalaa foigia, maꞌuaa minaa ei uꞌugana meni ramaꞌa meni, paꞌaa faꞌua.” 42Ma yei fawelei, watauda, rona narafaweꞌi aꞌa Jesus.
	[at] 10:22 Hanukkah
	[au] 10:24 O, Messiah
	[av] 10:29 Watauda neꞌia mina ba Tamanu na fanau mei Amau na muainaa minaa ei

Fei Maꞌeaa Lazarus
11
1Ma hemea ramaꞌa na funu, harana Lazarus. Gufuna, Bethany, fei gufuu Mary ma mei tafina, Martha. 2Mei agii Lazarus, mei na funuhaino, harana Mary. Ana mei i igiaa fei dufaa pao tabaa mei Fasu ma hugunaa pinena aꞌa ei loaa tabana. 3Siꞌei, laguei fitafii, laguna alo wareaa lagua aꞌa Jesus, “Mena Fasu, mei ona haguia na funu.”
4I guainaa fei, Jesus na ware, “Fei funua fei, lomi ba i famaꞌeia. Agia, fei paꞌafina, sifei ba i tonaa hawerana mei Haidaa ba mei Naꞌuu mei Haidaa, ana nei tonaa hawerana wagina.” 5Jesus na haguaa Martha ma mei tafina mawe Lazarus. 6Maꞌuaa, i guainia ba Lazarus na funu, na guta ua guaidiai arewaa yei.
7I dii, inawe warenaa aꞌa ei otalai nenerana, “O dii, o hadiweꞌinaa Judea.”
8Rona ware, “Rabbi, haiga ua ei ba roꞌaa nafanaa yoi mugoo yei ei Jew. Ma ba o hadiweꞌidilao?”
9Jesus na ware, “Haa, aꞌa ba na weꞌa aleꞌei hefua ma guai hour laloo hepalo arewaa? Mei na talai laloo fei arewaa, lomi ba i teteiꞌalabe, uaa ina fafanunupaꞌi aꞌa fei weꞌai feni malagufu. 10Nabaa i talai na poi, iwe teteiꞌalabe, uaa lomi weꞌaina.”
11I waredigaa fei, ina waredilao aꞌa roꞌou, “Mei tafii oꞌou Lazarus, na maꞌigu, maꞌuaa yau ba a dinaa aꞌana ma funifunia.”
12Ei otalai nenerana na ware, “Mena Fasu, nabaa ina maꞌigu iwe rawanidiai.” 13Jesus na hanuinaa fei maꞌeana, maꞌuaa ei otalai nenerana, rona nara ba fi ware ba inapaꞌaa maꞌigu.
14Siꞌei, inawe faꞌarewaia aꞌa roꞌou, “Lazarus na maꞌe. 15Ma una niꞌe ba yau lomi yei ba hamonei narafaweꞌi. Maꞌuaa, oꞌaa dinaa aꞌana.”
16Ma Thomas (ana harana Didymus) na warenaa aꞌa ei otalai nenera, “Ana oꞌaa di ma maꞌefipui aꞌana.”
Jesus na Warefarawani aꞌa Laguei Fitafii
17I nopaꞌaloo yei, Jesus nawe apaꞌia ba Lazarus na hainodii laloo huapu aleꞌei obao arewaa. 18Hafalaree Bethany aꞌa Jerusalem aleꞌei oduai kilometre. [aw]19Ma watauda Jew, rona dinaa aꞌa Martha ma Mary ba roꞌaa faloloaꞌifipui aꞌa lagua wagii fei paꞌaiaa mei agii lagua. 20I guainia Martha ba fi nomai Jesus, ina asiꞌalao ba iree maꞌaia, maꞌuaa Mary na guta ua humu.
21Martha na warenaa aꞌa Jesus ba, “Mena Fasu, nabaa yoi yeni, lomi i maꞌe mei agiu. 22Maꞌuaa, una aida ba ana eꞌeni, mei Haidaa i fanio tamanu o iꞌiginia.”
23Jesus na warenaa aꞌana, “Mei agimu iwe mamaꞌadiai.”
24Martha na ware, “Una aida ba iwe mamaꞌadiai aꞌa fei au asiꞌana wagii fei aꞌapoo arewaa.”
25Jesus na warenaa aꞌana, “Yau ana fei asiꞌana ma fei harenua. Hini i narafaweꞌi aꞌau, iwe paꞌi harenuana nabaa i maꞌe; 26ma hini i guta ma narafaweꞌi aꞌau lomi iwe maꞌe. Naramu ba faꞌua fei?”
27Ina warefania ba, “Hiꞌi, mena Fasu. Una nara ba yoi mei Christ, [ax] mei Naꞌuu mei Haidaa, mei ba na nomai aꞌa feni malagufu.”
28I waredigaa fei, na hadiweꞌai ma dugiꞌuꞌuginaa mei tafina Mary. Ma na ware, “Mei Feroia, hia yeni ma fi iꞌiginio.” 29I guainaa fei Mary, na asiꞌabatafa ma dinaa aꞌana. 30Ma Jesus, atawe waduꞌainaa fei gufu, maꞌuaa hia ana fawelei i diꞌininia Martha. 31Ei Jew, ei rona gutafaloloaꞌifipui aꞌa Mary laloo fei humu, roꞌaa fanunupaꞌia ba na asiꞌabatafa ma dinaa ano, rona nenegia, uaa rona nara ba i dinaa aꞌa fei huapu ma aiꞌai yei.
32Mary, i nopaꞌaloo fawelei wagina Jesus ma maꞌapaꞌia, na fapasi pinena ma ware, “Mena Fasu, nabaa yoi yeni, lomi i maꞌe mei agiu.”
33I maꞌapaꞌia Jesus ba na aiꞌai ma ei Jew, ei roꞌaa nofipuimai aꞌana, ana rona aiꞌai, namina fiꞌi naranarana ma naranara watauda. 34Ina iꞌigai, “Hamona fahainopia hitani?”
Rona ware, “Mi maꞌa, mena Fasu.”
35Jesus na ai.
36Ma ei Jew, rona ware, “Maꞌaia, te inapaꞌaa haguia!”
37Maꞌuaa, hefiꞌa roꞌou, rona ware, “Mei i fawanewaneaa mei pudawerai, tani lomi i bigiꞌia aleꞌei ba mei ramaꞌa mei neiꞌaa maꞌe?”
	[aw] 11:18 Warea Greek 15 stadia (aleꞌena 3 kilometres)
	[ax] 11:27 O, Messiah

Jesus na Faꞌasiꞌanaa Lazarus aꞌa fei Maꞌea
38Jesus namina faloloaꞌidiai ma nomai aꞌa fei huapu. Fei huapu aleꞌei walawala aꞌa fei naꞌa ma na paꞌi mugoo i poaa wawaduꞌina. 39Ina ware, “Pigusiminaa fei mugoo.”
Martha, mei agii mei maꞌea na ware, “Maꞌuaa, mena Fasu, eꞌeni namina wafuu, uaa ina hainodii yei obao arewaa.”
40Ma Jesus na ware, “Haa, lomi una warefanio ba nabaa ona narafaweꞌi, owe maꞌa fei haweraa mei Haidaa?”
41Siꞌei, rona pigusiminaa fei mugoo. Ma Jesus na aranaa pafea ma ware, “Oꞌama, a ware ‘ta’ aꞌamu uaa ona guaidigau. 42Una aidadii ba onaꞌo guainau, maꞌuaa una wareaa fei ba i hadumaa ei rona ufalarai yeni ba ronei aida ba onapaꞌaa aloagiau.”
43I waredigaa fei, Jesus na warefabauanai, “Lazarus, leleꞌamai!” 44Mei maꞌea na leleꞌamai. Panina ma pinena, rona sumia aꞌa ei lawalawa ma na paꞌi lawalawa pudana.
Jesus na warenaa aꞌa roꞌou, “Alaraa ei lawalawaa maꞌea ma fatalainia.”
Fei Naranara ba Roꞌaa Foꞌafamaꞌeaa Jesus
(Matthew 26:1-5; Mark 14:1,2; Luke 22:1,2)
45Siꞌei, watauda ei Jew, ei rona nomai aꞌa Mary ma maꞌapaꞌaa tamanu na bigiꞌia Jesus, rona narafaweꞌi aꞌana. 46Maꞌuaa, hefiꞌa roꞌou na dinaa aꞌa ei Pharisee ma uꞌufanaa roꞌou tamanu na bigiꞌia Jesus. 47Ma ei famamoaa humuu mei Haidaa mawe ei Pharisee, rona harofaa hepalo gutafiwareiaa ei Sanhedrin.
Rona iꞌigai, “Otawe bigiꞌaa hepalo manumanu aꞌana. Mei ramaꞌa mei na bigiꞌaa watauda hilalaa foigia. 48Nabaa o maꞌaꞌauꞌuaia aleꞌei, minaa ei ramaꞌa ro narafaweꞌi aꞌana ma ei ramaꞌaa Rome, roꞌaa nomai ma tonaa ei bigiꞌaa oꞌou [ay] ma fei gufuu oꞌou.”
49Ma hemea roꞌou, harana Caiaphas, hia mei paꞌaa bauaniaa humuu mei Haidaa laloo fei igisimasi fei ma na ware, “Lomi hamona apaꞌaa hepalo manumanu! 50Lomi hamona aida ba i rawaninaa hamuꞌou nabaa hemea ua i maꞌe laraa fei ba minaa ei ramaꞌaa gufu, roꞌaa maꞌe?”
51Fei warea fei, abaa paꞌaa wareana, hamatee hia mei paꞌaa bauaniaa humuu mei Haidaa fei igisimasi fei ma siꞌei nadii wareia ba Jesus, iwe maꞌe uaa fei gufuu ei Jew. 52Ma abaa unaa fei gufu fei, maꞌuaa aꞌa ei naꞌuu mei Haidaa, ana ei rona guta wagii hepapalo gufu ba i papaꞌifipuinaa roꞌou aleꞌei hepalo. 53Aꞌa fei arewaa fei ma nolao, rona fiwarei ba roꞌaa foꞌafamaꞌeia.
54Siꞌei, Jesus, lomidiai ba i tatalai i pudaa ei Jew. Maꞌuaa ina diꞌininaa roꞌou ma dinaa fei gufu harana Ephraim, fawelei lomi haihai o guana. Ma na gutafipui aꞌa ei otalai nenerana yei.
55I norafiꞌimai fei Hananaa fei Talai Falogiaa ei Jew, watauda noramiaa roꞌou rauaa, rona dinaa Jerusalem ba rodoꞌo fesufaꞌarainaa unuu roꞌou aleꞌei fei mau losuiaa roꞌou ma hinene, fei Talai Falogia. 56Ana roꞌei lalabaginaa Jesus ma ei roꞌei u i malalaa fei humuu mei Haidaa, rona fiꞌiꞌigai ba, “Tamanu naramu? Haa, paꞌaa lomi i nomai aꞌa fei Hananaa?” 57Maꞌuaa ei famamoaa humuu mei Haidaa mawe ei Pharisee, ronadii wareia ba nabaa nemea i labagipaꞌaa Jesus, inei warefaꞌaiaa roꞌou ba roꞌaa panarofia.
	[ay] 11:48 O, ma tonaa fei humuu mei Haidaa

Fei Pao Tabaa Jesus i Bethany
(Matthew 26:6-13; Mark 14:3-9)

1Oloroa arewaa dufu ba i paꞌaa fei Talai Falogia ma Jesus na dinamii Bethany, fei gufuu Lazarus, mei na famamaꞌaia wagii fei maꞌea Jesus. 2Ma rona bigiꞌaa hepalo hananaa ba roꞌaa farawaninaa Jesus. Martha na hasumaa ei duꞌua ma Lazarus, hia hemea ei na gutafapalagi aꞌa fei tawaa duꞌua. 3Ma Mary na tonaa aleꞌei hesuwi litre [az] nard, hepalo paꞌaa dufaa pao, fei na rata ponoꞌana ma na igia pinee Jesus ma huguaa pinena aꞌa ei loaa tabana. Ma namina malelefarawani fei humu wagii fei dufaa pao.
4Maꞌuaa hemea ei otalai nenerana, Judas Iscariot, mei ba i aloia, na siba ba, 5“Tani lomi ona aloaa fei pao dufa ma ei mugoo poꞌina o fanaa ei lomi manumanu? Ponoꞌana, aleꞌei ponoꞌaa hemea laloo heai igisimasi.” 6Fei wareana fei, abaa na narapaꞌaa ei lomi manumanu, hamatee hia, fafanao; inaꞌaida omaꞌaiaa fei udeꞌudee mugoo poꞌi ma naꞌo totoꞌuaia.
7Jesus na ware, “Apuna papaꞌaa mei pifine mei. Fei pao dufa i utofaꞌainau nopaꞌaloo fei iꞌifaiau. 8Ranimai, ei lomi manumanu, roꞌou aꞌa hamuꞌou, maꞌuaa lomi ba a oa aꞌa hamuꞌou ranimai.
9I dii, hepalo baua gupuu ei Jew, ronawe guainia ba Jesus, hia yei ma rona nomai ba roꞌaa maꞌaia ma ana ba roꞌaa maꞌa Lazarus, mei ina faꞌasiꞌania aꞌa fei maꞌea. 10Siꞌei, ei famamoaa humuu mei Haidaa, ronawe nara ba ana roꞌaa foꞌafamaꞌeaa Lazarus, 11uaa hamatee hia, watauda ei Jew rona dinaa aꞌa Jesus ma narafaweꞌi aꞌana.
	[az] 12:3 Greek hepalo litra (aleꞌena 0.5 litre)

Ina Nomai aleꞌei Hemea na Mua
(Matthew 21:1-11; Mark 11:1-11; Luke 19:28-40)
12I noꞌarewadilao, fei baua gupuu ramaꞌa na nomai aꞌa fei Hananaa ma guainia ba Jesus fi dinaa Jerusalem. 13Rona tonaa ei aleꞌei rau niu ma dinaa aꞌana ma harofabauanai,
“Hosanna!” [ba]
“Na paꞌi hawegiana mei i nomai aꞌa fei haraa mei Fasu!”
“Na paꞌi hawegiana mei Haparaa ei Israel!”
14Jesus na bapaꞌaa hepalo baubara donkey ma na hugi pafona, aleꞌei ronadii neꞌinia,
15“Apuna maꞌau, ena baduu pifine Zion;
maꞌaia, mei haparaa hamuꞌou na guta ma ponimai,
pafoo hepalo baubara donkey.”
16Doꞌo famaꞌa ei otalai nenerana, lomi rona aida hanuu eꞌei. Nenee fei i todigaa fei hawerana Jesus, ronawe aida ba na udedii fei neꞌia wagii ei bigiꞌaa roꞌou aꞌana.
17Ma fei gupuu ramaꞌa i aꞌana ei i faꞌasiꞌanaa Lazarus aꞌa fei huapu, ronaꞌu uꞌugia. 18Watauda na dinaa aꞌana, uaa rona guainia ba na bigiꞌaa fei hilalaa foigia fei. 19Siꞌei, ei Pharisee na fiwarewarei ba, “Doꞌo naraia. Aꞌa fei, minaa ei ramaꞌaa feni ano, rona aununaa aꞌana!”
	[ba] 12:13 Warea Hebrew. Hanuna doꞌo famaꞌa ba “tela!” I dii, nawe oanaa hepalo warea udugia

Jesus nadii Wareꞌaugaa fei Maꞌeana
20Ma na paꞌi hefiꞌa Greece dupuaa ei ba roꞌaa losui wagii fei Hananaa. 21Rona bapaꞌaa Philip, mei gufuna Bethsaida yei Galilee ma na paꞌi iꞌigaiaa roꞌou aꞌana. Rona ware, “Haguꞌu, ba haiꞌou maꞌa Jesus.” 22Philip naree warefanaa Andrew; Andrew mawe Philip, lagunaree warefanaa Jesus.
23Jesus na ware, “Ina nodigimai fei paꞌaa au ba i to hawerana mei Naꞌuu Ramaꞌa. 24A warefaꞌuai aꞌa hamuꞌou ba hepalo lau wheat, nabaa lomi i doꞌo pasinaa malagufu ma maꞌe, i udeꞌualao aleꞌei hepalo lau ua. Maꞌuaa, nabaa idoꞌo maꞌe, iwe paꞌi wataudadiai lau. 25Mei ramaꞌa, mei i paꞌaa haguaa fei harenuana, iwe paꞌai aꞌana, maꞌuaa mei i fabidinaa ununa fei harenuana yeni ano, iwe paꞌia aꞌa fei harenua lomi i pedutoo. 26Hini ba i nafii aꞌau, inei nenerau; ma naꞌaa yau hitani, mei nafiu ana hia yei. Hini mei i nafii aꞌau, mei Amau iwe fani honua aꞌana.
27“Eꞌeni unamina naranara watauda ma ba a ware batanai? Aleꞌei ba ‘Mena Amau, hadumau aꞌa feni au feni’? Loꞌe, sifei fei paꞌafina ba na nopaꞌamii feni au feni. 28Oꞌama, uduginaa fei haramu!”
Hepalo lao na norai pafea, “Una udugidigia ma awe udugidinia.” 29Fei gupuu ramaꞌa yei na guainia ba aleꞌei baꞌaa parara; hefiꞌadiai, rona ware ba hemea aloꞌalo na wareware aꞌana.
30Jesus na ware, “Fei lao fei, fararawanii hamuꞌou, aꞌa ba fararawaniu. 31Eꞌeni, au dududuaa feni ano; eꞌeni a tetefaꞌasiꞌanaa mei haparaa feni ano. 32Maꞌuaa ena una fatawa yeni malagufu, awe foraiamii minaa ei ramaꞌa aꞌau.” 33Na wareaa fei ba i faꞌarewaia batanai fei mau maꞌeana.
34Fei gupuu ramaꞌa, rona ware, “Haiꞌouna guainia aꞌa fei Law ba mei Christ, [bb] iwe oamai ranimai ranimai ma siꞌei, tani o ware ba ‘Mei Naꞌuu Ramaꞌa nei fatawa’? Hini mei ‘Naꞌuu Ramaꞌa’ mei?”
35Ma Jesus na warefanaa roꞌou, “Lomi i madii ma fena weꞌai aꞌa hamuꞌou i aunu. Hamoneidoꞌo tatalai ena ana hamofi paꞌi weꞌai, ena ataa nomai fei roromaa. Mei na tatalai wagii fei roromaa, lomi na aida ba i dinaia. 36Augaa ei naranaraa hamuꞌou aꞌa fei weꞌai ei fidoꞌo ude i aꞌa hamuꞌou ba hamoꞌaa oanaa naꞌuu fei weꞌai.” I waredigaa eꞌei Jesus, ina aunu ma opaꞌai aꞌa roꞌou.
	[bb] 12:34 O, Messiah

Fimina Waiwaiꞌualao Tabaa ei Jew
37Jesus na bigiꞌaa ei hilalaa foigia i pudaa roꞌou, maꞌuaa ana lomi rona narafaweꞌi aꞌana. 38Ina aleꞌei, ba ei wareaa mei mamamaꞌa Isaiah nei paꞌaa faꞌuai:
“Mena Fasu, hini na nara ba faꞌua ei wareaa haiꞌou?
Ma aꞌa hini na famaꞌaiaa fei panina mei Fasu?”
39Aꞌa fei, lomi rona narafaweꞌi, uaa ana aleꞌei ei wareaa Isaiah hefawala ba:
40“Ina fapudawerainaa roꞌou
ma famaꞌeaa ei naranaraa roꞌou
ba roneiꞌaa fanunupaꞌi,
o narapaꞌi,
o momoꞌai ba a fawanewaneaa roꞌou.”
41Isaiah na ware aleꞌei hamatee ina fanunudii fei haweraa Jesus ma na uꞌugia.
42Maꞌuaa aꞌa fei au fei, watauda rona narafaweꞌi aꞌana, ana dupuaa ei bauana. Maꞌuaa lomi rona ware ba rona narafaweꞌi, hamatee rona mamaꞌau ba ei Pharisee, roꞌaa faꞌasiꞌanaa roꞌou aꞌa fei synagogue; 43uaa ronamina nunuminaa fei udugiaa ei ramaꞌa laraa fei udugiaa mei Haidaa.
44I dii, Jesus na harofabauana, “Nabaa nemea i narafaweꞌi aꞌau, abaa ina narafaweꞌi ua i aꞌau, maꞌuaa aꞌa mei na aloagiau anaa. 45Ena na fanunuau, ina fanunupaꞌaa mei na aloagiau. 46Una nomai aꞌa feni ano aleꞌei weꞌai ba hini i narafaweꞌi aꞌau, lomi ba i oa aꞌa fei roromaa.
47“Mei i guainaa ei wareau ma lomi i nenegia, lomi a dududuia. Uaa fei noramiau, aꞌa ba a dududuaa feni ano, maꞌuaa ba a fatelaꞌania. 48Na paꞌi hemea ba i dududuaa mei i ofadugau ma lomi na guainaa wareau; ei unadii wareia, ana siꞌei iwe dududuia aꞌa fei aꞌapoo arewaa. 49Uaa abaa fi wareaa ana yau, maꞌuaa mei Ama, mei na aloagiau, nadii warefanau tamanu nei wareia ma batanai na wareia. 50Una aida ba ei wareana i fani harenua lomi i pedutoo. Siꞌei, tamanu na wareia, ana fi wareaa ei warefanaa mei Ama yau.”
Jesus na Fesuaa Pinee ei Otalai Nenerana
13
1Eꞌeni, anaa i paꞌaa fei Hananaa fei Talai Falogia. Jesus na aida ba na nodigimai fei au ba i diꞌininaa feni malagufu ma dinaa aꞌa mei Ama. Ina haguaa ei maroana yeni malagufu ma eꞌeni i famaꞌaiaa roꞌou ba namina bauana fei haguana roꞌou. [bc]
2Roi hasumaa ei finei fei fafi ma mei haniꞌu na fanidii naranaraa Judas Iscariot mei naꞌuu Simon ba nei aloaa Jesus. 3Jesus na aidadii ba mei Ama na audigaa minaa ei manumanu haroo fei faufauna ma ba hia, noramiana aꞌa mei Haidaa ma ba iwe hadiweꞌinaa aꞌa mei Haidaa; 4siꞌei ina asiꞌaa aꞌa fei hananaa, dudumaa fei hawaa uguna ma moꞌinaa fei huguu unu walana. 5Nenee fei, ina igi ranu laloo hepalo peꞌii ranu, na fesuaa pinee ei otalai nenerana ma huguaa pinee roꞌou wagii fei moꞌiana huguu unu.
6Ina dinaa aꞌa Simon Peter ma Peter na ware aꞌana ba, “Mena Fasu, ba o fesuaa pineu?”
7Jesus na ware, “Lomi ona aida ba a bigiꞌaa tamanu, maꞌuaa hinene owe aida.”
8Na ware Peter, “Loꞌe. Paꞌaa lomi ba owe fesuaa pineu.”
Jesus na ware, “Nabaa lomi a fesuaa pinemu, ana lomi yoi aꞌau.”
9Simon Peter na ware, “Nadii, mena Fasu, abaa unaa fei pineu, maꞌuaa paniu ma tabau anaa.”
10Jesus na ware, “Nabaa nemea na nunudii, inei fesu ua pinena; minaa ei ununa na fafaꞌaraidii. Hamona fafaꞌarai, maꞌuaa aꞌa ba minaa hamuꞌou.” 11Uaa, ina aida ba hini iwe aloia ma siꞌei i ware aleꞌei ba aꞌa ba minaa roꞌou na fafaꞌarai.
12I fesudigaa pinee roꞌou, na rafeaa fei hawaa uguna ma hadiweꞌidinaa fei gutanana. Ina iꞌiginaa roꞌou, “Hamona aida ba tamanu fei a bigiꞌia aꞌa hamuꞌou? 13Hamona harofau ba, ‘Feroia’ ma ‘Fasu’ ma na wanewane fei, uaa yau aleꞌei. 14Siꞌei ba yau Fasu ma Feroiaa hamuꞌou, una fesuaa pinee hamuꞌou. Ma hamonei fesuaa pinee ana hamuꞌou. 15Una bigiꞌaa fei i pudaa hamuꞌou ba hamonei bigiꞌia aꞌa ana hamuꞌou ana aleꞌei a bigiꞌia aꞌa hamuꞌou. 16A warefaꞌuai aꞌa hamuꞌou ba mei tamelo, lomi i muainaa mei fasuna ma mei talaitonaa warea, lomi i muainaa mei na aloia. 17Eꞌeni hamona aidadii eꞌei ma hamowe to hawegia nabaa hamoꞌaa bigiꞌia.
18“Aꞌa ba uꞌeimina warenaa minaa hamuꞌou; una aida ba hini ei rafeiau. Maꞌuaa hefeni ba i fafaꞌuainaa fei Buꞌu Apuna: ‘Mei i hananafipui aꞌa fei hanau faraa pidaua na fadugeau.’
19“A warefaniꞌaugaa hamuꞌou eni atawe migimigii uaa ena nawe sufudai, hamowe apaꞌia ba yau Mei. 20A warefaꞌuai aꞌa hamuꞌou ba hini i ugainaa mei i aloagiau, ana na ugainau ma hini i ugainau, ana na ugainaa mei i aloagiau.”
	[bc] 13:1 O, ma eꞌeni ina haguaa roꞌou famaꞌa ma nopaꞌaloo fei maꞌeana

Jesus nadii Ware ba Hemea, i Aloia
(Matthew 26:20-25; Mark 14:17-21; Luke 22:21-23)
21I waredigaa fei Jesus, namina fiꞌi laloo spiritina ma na ware ba, “A warefaꞌuai aꞌa hamuꞌou ba hemea hamuꞌou i fifaninau panii hefiꞌa.”
22Ei otalai nenerana, rona fifanunui ma paꞌaa lomi rona aida ba fi wareaa hini roꞌou. 23Hemea roꞌou, mei na haguia Jesus, ina gutafapalagi papana. 24Simon Peter na fabiyeinaa tabana aꞌa mei ma ware, “Iꞌiginia ba hini.”
25Ina farafiꞌidilao aꞌa Jesus ma iꞌiginia, “Mena Fasu, hini mei?”
26Jesus na ware, “Mena una fania feni faraa pidaua ena na pudigia laloo fei peꞌi.” Ma i pudidigaa fei faraa pidaua, na fanaa Judas Iscariot, mei naꞌuu Simon. 27Ana ei i tonaa fei faraa pidaua Judas, na waduꞌia Satan.
Jesus na warefania, “Fei ba o bigiꞌia, bigibatafainia.” 28Maꞌuaa lomi hemea aꞌa fei hananaa na aida ba tani i ware aleꞌei aꞌana Jesus. 29Siꞌei ba Judas naꞌo omaꞌaiaa ei mugoo poꞌi, rona nara hefiꞌa ba Jesus fi warefania tamanu nei ponoꞌia wagii fei Hananaa, o ba nei fani manumanu aꞌa ei lomi rona paꞌi. 30I todigaa fei faraa pidaua, na asiꞌanaa ano. Ma poi ei.
Fei Manufau Law
31I aunudii, Jesus na ware, “Eꞌeni mei Naꞌuu Ramaꞌa i tonaa fei hawera ma mei Haidaa ana i to hawera aꞌana. 32Nabaa mei Haidaa na to hawerana uaa hia, [bd] ana iwe haweginaa mei Naꞌu ma i haweginia eꞌeni ua.
33“Ena naꞌuu, lomi i madii gutanau aꞌa hamuꞌou. Hamowe lalabaginau ma ana aleꞌei ei wareau aꞌa ei Jew, eni a warefanaa hamuꞌou: Fei ba a dinaa wagina, lomi hamowe nopaꞌilao.
34“Hepalo manufau warea a fanaa hamuꞌou: Hamonei fihagui. Ana aleꞌei una haguaa hamuꞌou, hamonei fihagui. 35Aꞌa fei, minaa ei ramaꞌa, rowe aida ba hamuꞌou otalai nenerau; nabaa hamona fihagui.”
	[bd] 13:32 Watauda neꞌia mina lomi na paꞌi Nabaa mei Haidaa na to hawerana uaa hia.

Jesus nadii Wareaa fei Suabaduaa Peter
(Matthew 26:31-35; Mark 14:27-31; Luke 22:31-34)
36Simon Peter na iꞌiginia, “Mena Fasu, o dinaia?”
Jesus na ware, “Fei ba a dinaa wagina, lomi hamoꞌaa nenerau eꞌeni, maꞌuaa hamowe nomai hinene.”
37Peter na iꞌigai, “Mena Fasu, tani lomi a nenegio eni? Loꞌe manumanu nabaa a maꞌe uaa yoi.”
38Jesus nawe ware, “Haa, paꞌaa faꞌua ba oꞌaa maꞌe uaa yau? A warefaꞌuai aꞌamu ba i odupoai wareamu ba lomi ona apaꞌau ma hinene i ai fei aꞌaroo!
Jesus na Faꞌoꞌonainaa Unuu ei Otalai Nenerana
14
1“Apuna naranara watauda. Narafaweꞌi aꞌa mei Haidaa; [be] ana narafaweꞌi aꞌau. 2Laloo fei humuu mei Amau na paꞌi watauda nopa; nabaa abaa aleꞌei, una warefaꞌaidigaa hamuꞌou. Yau ba a dinaa yei ma pagiꞌaufani gutanaa hamuꞌou. 3Ma nabaa a aunu ma pagiꞌaufanidii gutanaa hamuꞌou, awe hadiweꞌidimai mi dugaa hamuꞌou ba hamonei oafipui aꞌau. 4Hamona aidadii fei tala i dinaa fawelei ba a dinaa wagina.”
	[be] 14:1 O, Hamona narafaweꞌi aꞌa mei Haidaa

Jesus, Hia fei Tala i Dinaa aꞌa mei Ama
5Thomas na warenaa aꞌana, “Mena Fasu, lomi haiꞌouna aida ba o dinaia ma siꞌei, haiꞌou apaꞌibatanainia fei tala?”
6Jesus na ware, “Yau ana fei tala, fei faꞌuaia ma fei harenua. Lomi nemea i talawaꞌau ma dinaa aꞌa mei Ama. 7Nabaa hamona apaꞌifarawaninau, ana hamoꞌaa apaꞌaa [bf] mei Amau. Eꞌeni ma nolao, hamona apaꞌia ma hamona fanunudigia.”
8Philip na ware, “Mena Fasu, famaꞌaiaa haiꞌou mei Ama ma sifei ua i hawiaa haiꞌou.”
9Jesus na ware, “Haa, minaa fei madii gutanau aꞌa hamuꞌou ma ana otaa apaꞌau, Philip? Hini na fanunudigau, ana na fanunudigaa mei Ama. Tani o ware ba, ‘Famaꞌaiaa haiꞌou mei Ama’? 10Lomi hamona nara ba yau na oafipui aꞌa mei Ama ma hia i laloo iau? Ei wareau aꞌa hamuꞌou, abaa warea unaa yau ua. Agia, mei Ama, mei na oafipui aꞌau, hia mei fi bigiꞌaa fei bigiꞌana. 11Hamonei nara ba faꞌua ei wareau ba una oafipui aꞌa mei Ama ma hia laloo iau ma nabaa lomi hamona narapaꞌaa fei, hamonei nara ba faꞌua hamatee na unifanaa hamuꞌou ei foigia. 12A warefaꞌuai aꞌa hamuꞌou ba hini i narafaweꞌi aꞌau, ana iwe bigiꞌaa tamanu una bigiꞌia. Ma iwe bigiꞌaa hefiꞌa manumanu i muainaa eꞌei, uaa yau, a dinaa aꞌa mei Ama. 13Ma awe bigiꞌaa tamanu ona iꞌigainia aꞌa fei harau ba mei Naꞌu nei fani hawera aꞌa mei Ama. 14Na rawani ba hamoꞌaa iꞌigainaa tamanu aꞌa fei harau ma a bigiꞌia.
	[bf] 14:7 Hefiꞌa neꞌia mina Nabaa hamona paꞌaa apaꞌau, hamowe apaꞌaa

Jesus na Faꞌunai ba i Aloamii fei Spiriti Apuna
15“Nabaa hamona haguau, bigiꞌaa tamanu una wareia. 16Ma awe iꞌiginaa mei Ama ma iwe fanaa hamuꞌou hemeadiai Aweia ba i oafipui aꞌa hamuꞌou minaa ena ranimai— 17fei Spiritii faꞌuaia. Feni ano, paꞌaa lomi i tonia, uaa lomi na fanunupaꞌia ma ana lomi na apaꞌia. Maꞌuaa hamuꞌou, hamona apaꞌia uaa ina oafipui aꞌa hamuꞌou ma ipowe oa [bg] laloo iaa hamuꞌou. 18Lomi a diꞌininaa hamuꞌou aleꞌei ei baduu lomi ama ma inaa roꞌou; awe nomai aꞌa hamuꞌou. 19Lomi i madii ma feni ano i maꞌaguguminau, maꞌuaa hamuꞌou, hamoꞌaa fanunupaꞌau. Siꞌei ba una gutaguta, ana hamoꞌaa gutaguta. 20Aꞌa fei arewaa fei, hamopowe aida ba una oafipui aꞌa mei Ama ma hamuꞌou aꞌau ma Yau, i laloo iaa hamuꞌou. 21Hini i tonaa ei wareau ma nenegia, simei, mei na haguau. Mei na haguau ana i haguia mei Amau ma Yau ana a haguia ma faꞌarewaiau aꞌana.”
22I dii, Judas (abaa Judas Iscariot), na ware, “Maꞌuaa, Mena Fasu, tani o faꞌarewaio aꞌa haiꞌou ma aꞌa feni ano lomi?”
23Jesus na ware, “Hini i haguau, nei neneraa ei feroiau. Mei Amau, iwe haguia ma haiguꞌaa nomai aꞌana ma oafipui aꞌana. 24Hini lomi na haguau, ana lomi ba i neneraa ei feroiau. Eni warea hamoꞌei guainia, abaa wareau; uaa wareaa mei Ama, mei na aloagiau.
25“Minaa eni, una wareia ei adoꞌo guta aꞌa hamuꞌou. 26Maꞌuaa mei Aweia, fei Spiriti Apuna, fei iwe aloiamai aꞌa fei harau mei Ama, iwe feroinaa hamuꞌou minaa ei manumanu ma fanonominaa hamuꞌou minaa ei manumanu, ei unadii warefanidigaa hamuꞌou. 27Fei gutafarawania, una augia aꞌa hamuꞌou; fei gutafarawaniau una fanaa hamuꞌou. Lomi una fani aleꞌei fei mau fanaa feni ano. Apuna naranara watauda ma apuna maꞌau.
28“Hamona guaidigau ba, ‘A aunu ma awe hadiweꞌidinamii aꞌa hamuꞌou.’ Nabaa hamona haguau, hamonei niꞌeniꞌe ba a aununaa aꞌa mei Ama, uaa mei Ama na muainau. 29Ataa nomai fei, maꞌuaa adoꞌo warefaꞌaiaa hamuꞌou ba ena ina nomai, hamonei narafaweꞌi. 30Loꞌe i madii fiwarewareiaa oꞌou uaa mei haparaa feni ano fi nomai. Paꞌaa lomi i panarofau, 31maꞌuaa feni ano nei apaꞌia ba una haguaa mei Ama ma nei bigiꞌaa ana ei ina warefanau.
“Nomai; o aunu.
	[bg] 14:17 Hefiꞌa neꞌia mina aꞌa hamuꞌou ma ifi oa

Fei Paꞌapaꞌa ma ei Rara
15
1“Yau fei paꞌaa paꞌapaꞌa ma mei Amau, hia mei bigiꞌaa peꞌihape. 2Ma minaa ei rara lomi fuana, inaꞌo morosiminaa [bh] roꞌou. Ma aꞌa ei rona fuaa, na famamaꞌaia ba nei fuafarawani. 3Hamona fafaꞌaraidii, uaa una warefanidigaa hamuꞌou fei warea. 4Hamonei oa laloo iau ma awe oa laloo iaa hamuꞌou. Lomi hepalo rara ba i fuaa anaia; inei pana aꞌa fei paꞌapaꞌa. Ana lomi ba hamoꞌaa fuapaꞌi nabaa lomi hamona oa laloo iau.
5“Yau, fei paꞌapaꞌa; hamuꞌou, ei rara. Nabaa nemea i oa laloo iau ma yau i laloo iana, iwe paꞌi watauda fuana; nabaa lomi na oa aꞌau, lomi i bigipaꞌaa hepalo manumanu. 6Hini lomi na oa laloo iau, hia, aleꞌei fei rara rona siminia ma na maꞌe; ei rara aleꞌei, ronaꞌaida pogisiminaa hafi ma rona guꞌa. 7Nabaa hamoꞌaa oa i laloo iau ma ei wareau i oa laloo iaa hamuꞌou, iꞌiginaa tamanu nunumiaa hamuꞌou ma awe fanaa hamuꞌou. 8Sifei fei haweraa mei Amau, ba hamonei fuaa watauda ma aꞌa fei, i famaꞌaia ba hamuꞌou, otalai nenerau.
9“Mei Ama na haguau, siꞌei, una haguaa hamuꞌou. Ma eꞌeni hamonei oa aꞌa fei haguau. 10Nabaa hamoꞌaa neneraa ei wareau, hamowe oa aꞌa fei haguau, ana aleꞌei yau na neneraa ei wareaa mei Amau ma oa i aꞌa fei haguana. 11Una warefanaa hamuꞌou fei ba fei niꞌeniꞌeau nei oa i aꞌa hamuꞌou ma fei niꞌeniꞌeaa hamuꞌou ipowe bauanai. 12Sifei fei wareau aꞌa hamuꞌou: Hamonei fihagui ana aleꞌei una haguaa hamuꞌou. 13Lomi hepalodiai mau hagua na muainaa fei ba nemea i maꞌe, uaa ei tafina. 14Hamuꞌou tafiu nabaa hamoꞌaa bigiꞌaa tamanu una wareia. 15Lomidiai a ware ba hamuꞌou nafi, uaa mei nafi, lomi na aida ei pelee naraa mei fasuna. Agia. Una ware ba hamuꞌou tafiu, uaa minaa ei una guainia aꞌa mei Amau, na faꞌaiaa hamuꞌou. 16Aꞌa ba hamona rafeinau, uaa yau na rafeinaa hamuꞌou ma fanaa hamuꞌou fei bigiꞌa ba hamoneiwii fuaa fawatauda—ei fua i udefamadii. Ma mei Ama i fanaa hamuꞌou tamanu hamona iꞌiginia aꞌa fei harau. 17Sifei fei wareau aꞌa hamuꞌou: Hamonei fihagui.
	[bh] 15:2 Warea Greek morosimi ana hanuna ba fesu

Feni Ano na Bidibidi Ununa aꞌa ei Otalai Nenerana
18“Nabaa i bidibidi unuu feni ano aꞌa hamuꞌou, hamonei aida ba nadoꞌo bidibidi ununa aꞌau. 19Nabaa hamuꞌou neneraa maumau feni ano, feni ano i haguaa hamuꞌou aleꞌei manumanuna. Maꞌuaa aꞌa ba hamuꞌou aꞌa feni ano, uaa una rafeifaꞌasiꞌanaa hamuꞌou wagina. Siꞌei, i bidibidi unuu feni ano aꞌa hamuꞌou. 20Nonominaa ei wareau aꞌa hamuꞌou: ‘Lomi hemea nafi i muainaa mei fasuna.’ Nabaa rona haperararaiau, ana roꞌaa haperararaiaa hamuꞌou. Nabaa rona neneraa ei feroiau, ana roꞌaa neneraa ei feroiaa hamuꞌou. 21Roꞌaa bigiꞌia aleꞌei aꞌa hamuꞌou uaa fei harau, hamatee lomi rona apaꞌaa Mei na aloagiau. 22Nabaa lomi una nomai ma waredii aꞌa roꞌou, ana lomi ro nanamuinia ba rona bigiꞌaa ei hafeloꞌa. Maꞌuaa eꞌeni, lomi roꞌaa paꞌi talaa wareaa roꞌou aꞌa ei hafeloꞌa rona bigiꞌia. 23Hini na bidibidi ununa aꞌau ana na bidibidi ununa aꞌa mei Amau. 24Ei bigiꞌau i pudaa roꞌou, paꞌaa lomi na bigiꞌia hemeadiai. Maꞌuaa, siꞌei ba una bigiꞌaa eꞌei i dupuaa roꞌou, lomi na paꞌi talaa wareaa roꞌou wagii ei hafeloꞌaa roꞌou. Rona fanunudigaa ei foigia ma ana roifi bidibidi unuu roꞌou aꞌau ma mei Amau. 25Maꞌuaa ina aleꞌei ba i fafaꞌuainaa ei neꞌia laloo fei Law roꞌou: ‘Na bidibidi unuu roꞌou aꞌau ma lomi paꞌafina.’
26“Iwe nomai mei Aweia, mei awe alofanagiaa hamuꞌou. Noramiana aꞌa mei Ama ma hia fei Spiritii faꞌuaia, ana fei noramiana aꞌa mei Ama ma iwe uꞌugau. 27Ma ana hamonei uꞌu, uaa wagii fei rawarawaa bigiꞌau nopaꞌamii eni, hamuꞌou aꞌau.
 
16
1“Unadii warefanaa hamuꞌou minaa eꞌei ba hamoneiꞌaa talaifatata. 2Rowe faꞌasiꞌanaa hamuꞌou aꞌa fei synagogue ma ana ipowe nomai fei au ba nabaa roꞌaa foꞌamaꞌeaa hamuꞌou, roꞌaa nara ba na rawani ua ei bigiꞌaa roꞌou pudaa mei Haidaa. 3Roꞌaa bigiꞌia aleꞌei uaa lomi rona apaꞌaa mei Ama ma yau. 4Unadii wareaa eꞌei ba ena na nomai fena au hamowe nonominia ba unadii warefaꞌaiaa hamuꞌou. Lomi unadoꞌo warefanaa hamuꞌou famaꞌa, uaa Yau i aꞌa hamuꞌou.
Fei Bigiꞌaa fei Spiriti Apuna
5“Eꞌeni a aununaa aꞌa mei na aloagiau, maꞌuaa lomi hemea hamuꞌou na iꞌigainau ba, ‘O dinaia?’ 6Hamonamina faloloaꞌi ba una wareaa eꞌei. 7Maꞌuaa a warefaꞌuai aꞌa hamuꞌou: fei aunuau i farawaninaa hamuꞌou. Nabaa lomi na aunu, ana lomi i nomai mei Aweia; maꞌuaa, nabaa a aunu, awe aloiagio aꞌa hamuꞌou. 8Ena na nomai, i famarapuaa unuu ei ramaꞌaa feni ano [bi] wagii ei hafeloꞌa, o wanewanea, o fei dududua: 9uaa wagii ei hafeloꞌa, lomi roꞌaa narafaweꞌi aꞌau; 10wagii fei wanewanea, a dinaa aꞌa mei Ama, yei lomi ba hamoꞌaa fanunudinau; 11ma wagii fei dududua, ipowe to fagianana mei haparaa feni malagufu, uaa na udedii fei warea ba i aleꞌei.
12“Watauda ei ba a wareia aꞌa hamuꞌou, maꞌuaa, eꞌeni, hamatee ina watauda, na rataiaa hamuꞌou. 13Maꞌuaa ena na nomai fei Spiritii faꞌuaia, iwe famamonaa hamuꞌou aꞌa minaa ei faꞌuaia. Lomi i wareaa anaia; i wareaa tamanu na guainia ma warefanaa hamuꞌou tamanu itawe nomai. 14Iwe fani hawera aꞌau, uaa i to aꞌau ma faꞌaiaa hamuꞌou. 15Minaa ei manumanuu mei Ama, manumanuu. Siꞌei, a ware ba fei Spiriti i to aꞌau ma faꞌaiaa hamuꞌou.
16“Lomi i madii ma hamoꞌaa maꞌaꞌafoau ma nene maꞌida, hamowe fanunuau.”
	[bi] 16:8 Ena na nomai, i faꞌarewaiaa fei marapuaa unuu feni ano

Fei Faloloaꞌiaa ei Otalai Nenerana iwe Filoginaa Niꞌeniꞌea
17Hefiꞌaa ei otalai nenerana, rona fiwarei ba, “Tamanu hanuu ei wareana ba, ‘Lomi i madii ma hamoꞌaa maꞌaꞌafoau ma nene maꞌida, hamowe fanunuau.’ ma ‘Hamatee a dinaa aꞌa mei Ama’?” 18Ronaꞌu iꞌigai ua, “Tamanu hanuu fei, ‘Lomi i madii’? Lomi ona apaꞌia ba ifi wareaa tamanu.”
19Jesus na aida ba roꞌaa iꞌiginia aꞌa fei, siꞌei, na warenaa aꞌa roꞌou, “Hamoꞌei fiꞌiꞌigii ba tamanu hanuu ei wareau ba, ‘Lomi i madii ma hamoꞌaa maꞌaꞌafoau ma nene maꞌida, hamowe fanunuau’? 20A warefaꞌuai aꞌa hamuꞌou ba hamoꞌaa aiꞌai ma faloloaꞌi ena na niꞌeniꞌe feni ano. Hamowe faloloaꞌi, maꞌuaa fei faloloaꞌiaa hamuꞌou, i filoginaa niꞌeniꞌea. 21Hemea pifine ba i waniniaa hemea baduu, imina tonaa fiꞌina, uaa nawe nomai fei auna; maꞌuaa ena na waninidigaa mei naꞌuna mei pifine, i madiꞌinaa ei fiꞌiana uaa na niꞌeniꞌe ba mei naꞌuna na waninimai aꞌa feni malagufu. 22Ana aleꞌei aꞌa hamuꞌou: Eꞌeni, au faloloaꞌiaa hamuꞌou, maꞌuaa awe fanunudinaa hamuꞌou ma hamopowe niꞌeniꞌe ma lomi nemea i topaꞌainaa fei niꞌeniꞌeaa hamuꞌou. 23Aꞌa fei arewaa fei, lomi hamoꞌaa iꞌigidinau hepalo manumanu. A warefaꞌuai aꞌa hamuꞌou ba mei Amau, iwe fanaa hamuꞌou tamanu ei iꞌigaiaa hamuꞌou aꞌa fei harau. 24Nopaꞌamii eꞌeni, hamotawe iꞌiginaa hepalo manumanu aꞌa fei harau. Iꞌigai ma hamowe to ma fei niꞌeniꞌeaa hamuꞌou, ipowe bauanai.
25“Unadii warehanunuinaa ei manumanu, maꞌuaa iwe nomai fei au ba lomi a fai wareware aleꞌei, maꞌuaa awe faꞌarewaiaa mei Amau aꞌa hamuꞌou. 26Aꞌa fei arewaa fei, hamowe iꞌigai aꞌa fei harau. Lomi una ware ba awe iꞌigaifani iꞌigaiaa hamuꞌou aꞌa mei Ama. 27Agia, mei Ama ana na haguaa hamuꞌou, uaa hamona haguau ma nara ba paꞌaa faꞌua ba noramiau aꞌa mei Haidaa. 28Noramiau aꞌa mei Ama ma una nogio yeni malagufu; eꞌeni ba a diꞌininaa feni malagufu ma hadiweꞌinaa aꞌa mei Ama.”
29Ma ei otalai neneraa Jesus, rona ware, “Eꞌeni oi warefaꞌarewai ua, lomi ona warehanunui. 30Eꞌeni haiꞌounawe fanunuꞌapaꞌia ba ona aida minaa ei manumanu ma lomi paꞌafina ba nemea i iꞌigidinio hepalo iꞌigaia. Aꞌa fei, haiꞌounawe nara ba paꞌaa faꞌua ba noramiamu aꞌa mei Haidaa.”
31Jesus na ware, “Hamonawe aida ba faꞌua! [bj]32Maꞌuaa fi nomai fei au ma ina nodigimai ba hamowe talanenei, hememea aꞌa fei humuna. Hamowe farapa diꞌininau. Maꞌuaa abaa unaa yau, uaa mei Amau, hia aꞌau.
33“Una warefanidigaa hamuꞌou ba i aꞌau hamoꞌaa tonaa fei gutafarawania. Yeni malagufu, hamowe tonaa ei hafeloꞌa. Maꞌuaa ofafaufau! Una muaidigaa feni malagufu.”
	[bj] 16:31 O, “Hamonawe nara ba faꞌua?”

Jesus na Lafulafunaa Anaia
17
1I waredigaa fei Jesus, na aranaa pafea ma lafulafu:
 
“Oꞌama, ina nodigimai fei au. Haweginaa mei Naꞌumu ba mei Naꞌumu i fani hawera aꞌamu. 2Uaa, ona fanidigia fei forafora aꞌa minaa ei ramaꞌa ba nei fanaa fei harenua lomi i pedutoo aꞌa minaa ei fanamu hia. 3Sifei fei harenua lomi i pedutoo: ba ronei apaꞌio, mena yoi hemea ua Haidaa, mena unaio na faꞌuai mawe Jesus Christ, mei ona aloiagio. 4Yeni malagufu, una fani hawera aꞌamu uaa una bigidigaa ei ona fanau ba unei bigiꞌia. 5Ma eꞌeni, Oꞌama, haweginau inamoamu wagii fei hawera unadoꞌo paꞌi i aꞌamu ei atawe mamara feni malagufu.
Jesus na Lafulafunaa ei Otalai Nenerana
6“Una faꞌarewaio [bk] aꞌa ei ramaꞌa ona fanau wagii feni malagufu. Roꞌou, maroamu; ona fanaa roꞌou aꞌau ma rona neneraa fei wareamu. 7Ronawe aida ba minaa ei fanamu yau, noramiana aꞌamu. 8Uaa una fanaa roꞌou ei warea ona fanau ma rona tonia. Ronapaꞌaa aida ba noramiau i aꞌamu ma nara ba paꞌaa faꞌua ba aloamiamu yau. 9Una lafulafunaa roꞌou. Aꞌa ba una lafulafunaa feni malagufu maꞌuaa, na lafulafunaa ei ona fanau, uaa roꞌou, manumanumu. 10Minaa ei manumanuu, manumanumu ma minaa ei manumanumu, manumanuu. Ma una to hawerau aꞌa roꞌou. 11Lomi ba a gutadiai yeni malagufu, maꞌuaa roꞌou ana yeni malagufu ma yau, a nomai aꞌamu. Mena Amau, mena ona apunai, wagiꞌinaa roꞌou aꞌa fei faufau wagii fei haramu—fei hara ona fanau—ba ronei hemeai ua ana aleꞌei agua ba hemea ua. 12Ei a gutafipui aꞌa roꞌou, una wagiꞌinaa roꞌou aꞌa fei hara ona fanau ba neiꞌaa tonaa roꞌou ei hafeloꞌa. Lomi hemea roꞌou na paꞌai, ana uniaa mei na udedii fei harana ba i paꞌai uaa ba fei neꞌia nei faꞌuai.
13“Yau fi nomai aꞌamu eꞌeni, maꞌuaa una wareaa eꞌei eni fidoꞌo guta yeni malagufu ba laloo iaa roꞌou nei paꞌi fei baua niꞌeniꞌeau. 14Una fanidigaa fei wareamu aꞌa roꞌou ma na bidibidi unuu feni ano aꞌa roꞌou, uaa roꞌou abaa ramaꞌaa feni ano, ana aleꞌei ba yau abaa ramaꞌaa feni ano. 15Fei lafulafuau, abaa onei faꞌasiꞌanaa roꞌou aꞌa feni ano, maꞌuaa, onei wagiꞌinaa roꞌou uaa mei hafeloꞌa. 16Roꞌou, abaa ramaꞌaa feni ano, ana aleꞌei ba yau, abaa ramaꞌaa feni ano. 17Papaditainaa [bl] roꞌou wagii fei faꞌuaia; fei wareamu na faꞌuai. 18Ana aleꞌei ona aloagiau yeni ano, ana a alonaa roꞌou aꞌa feni ano. 19Na papaditainaa ana yau uaa roꞌou ba ana roneipaꞌaa papaditai.
	[bk] 17:6 Warea Greek Una faꞌarewaiaa fei haramu; v. 26 anaa
	[bl] 17:17 Warea Greek hagiazo (au uꞌugai ba na apunai); v. 19 anaa

Jesus na Lafulafunaa Minaa ei Narafaweꞌia
20“Abaa a lafulafunaa roꞌou ua. Ana a lafulafunaa ei rowe narafaweꞌi aꞌau uaa fei uꞌugaa roꞌou 21ba minaa roꞌou, ronei hemeai ua, Oꞌama, ana aleꞌei yoi i laloo iau ma yau i laloo iamu. Ina rawani ba roꞌou i laloo iaa agua ba feni ano nei aida ba ona aloagiau. 22Una fanaa roꞌou fei hawera ona fanau ba ronei hemeai ua ana aleꞌei agua ba hemea ua: 23Yau i laloo iaa roꞌou ma yoi i laloo iau. Ina rawani ba ronei paꞌapaꞌainaa hepalo ua ba feni ano nei aida ba ona aloagiau ma haguaa roꞌou ana aleꞌei ona haguau.
24“Oꞌama, nunimiau ba na dinaa hitani, ei ramaꞌa fanamu yau, ronei oafipui aꞌau ma fanunuaa fei hawerau, fei ona fanau siꞌei ba ona haguau ei atawe mamaramai feni malagufu.
25“Mena wanewanea Ama, feni ano, lomi na apaꞌio, maꞌuaa una apaꞌio ma rona aida ba aloagiamu yau. 26Una famaꞌaio aꞌa roꞌou. Ma amina u famaꞌaꞌuaio aꞌa roꞌou ba fei haguamu yau nei oa i laloo iaa roꞌou ma yau ana a oa i laloo iaa roꞌou.”
Rona Panarofaa Jesus
(Matthew 26:47-56; Mark 14:43-50; Luke 22:47-53)

1I lafulafudii Jesus, na aunufipui aꞌa ei otalai nenerana ma na dinaa yei fawelei aꞌa fei baua baroaa Kidron. Yei pepei na paꞌi hefawala na halaꞌai ei olive ma rona dinaa wagina.
2Ma Judas, mei i aloia, na apaꞌaa fawelei, uaa Jesus naꞌaida gutafipui aꞌa ei otalai nenerana yei. 3Siꞌei, Judas na nomai fawelei ma nodugamii hefaa gupuu ramaꞌaa foꞌaa mawe hefiꞌa bauana maroaa ei famamoaa humuu mei Haidaa mawe ei Pharisee. Rona notonamiaa ei ramai, ei weꞌai ma ei hioo roꞌou.
4Jesus na aidadii minaa ei manumanu ba roꞌaa bigiꞌia aꞌana ma na asiꞌalao ma iꞌiginaa roꞌou, “Hini nunumiaa hamuꞌou?”
5Rona ware, “Jesus, mei Nazareth.”
Jesus na ware, “Yau, hia.” (Ma Judas, mei i aloia, na ufipui aꞌa roꞌou yei.) 6I ware Jesus ba, “Yau, hia,” rona ugusue ma pasinaa malagufu.
7Ina iꞌigidinaa roꞌou, “Hini nunumiaa hamuꞌou?”
Ma rona ware, “Jesus, mei Nazareth.”
8Jesus na ware, “Na warefanidigaa hamuꞌou ba Yau, hia. Nabaa hamoꞌei labaginau, te, fatalainaa eni ramaꞌa eni.” 9Fei paꞌafina i wareaa fei, sifei ba nei faꞌuai ei diwareana ba: “Lomi una fapaꞌainaa hemea eni ona fanau.” [bm]
10Simon Peter na paꞌi waduna ma na rapuꞌia ma lafigaa pepei maꞌau adiaa mei nafii mei paꞌaa bauaniaa humuu mei Haidaa. (Fei haraa mei nafi, Malchus.)
11Jesus na warefaweꞌi aꞌa Peter, “Auhadiweꞌinaa fei wadumu! Haa, lomi ba a hunu aꞌa fei bara na fanau mei Ama?”
	[bm] 18:9 John 6:39

Rona Duginaa Jesus aꞌa Annas
12Fei gupuu ramaꞌaa foꞌaa, mei bauaniaa roꞌou ma ei bauaniaa ei Jew, rona panarofaa Jesus. Rona fauroroꞌinia 13ma doꞌo noduginaa hia aꞌa Annas, mei amaa haroo Caiaphas, mei paꞌaa bauaniaa humuu mei Haidaa wagii fei igisimasi fei. 14Caiaphas, hia, mei nadii warefaꞌaiaa ei Jew ba na rawani hemea ua maꞌea laraa watauda.
Fei Rawarawaa Waresuabaduaa Peter
(Matthew 26:69,70; Mark 14:66-68; Luke 22:55-57)
15Simon Peter ma hemeadiai otalai nenera, laguna neneraa Jesus. Hamatee mei otalai nenera mei, na apaꞌia mei paꞌaa bauaniaa humuu mei Haidaa, ina waduꞌaihugiaa Jesus i malalaa fei gutanaa mei paꞌaa bauaniaa humuu mei Haidaa, 16maꞌuaa Peter nadoꞌo omaꞌa poaa humu. Mei hemeadiai otalai nenera, mei na apaꞌia mei paꞌaa bauaniaa humuu mei Haidaa na hadiweꞌimai ma wareware aꞌa mei pifine, mei fi bigibigi yei ma dugifawaduꞌainaa Peter.
17Mei pifine i poaa humu na iꞌiginaa Peter, “Haa, abaa yoi hemea otalai nenerana?”
Ina ware ba, “Lomi, abaa yau.”
18Na fane fei hau ma ei nafi mawe ei bauana, rona ufarafiꞌi aꞌa fei hafi paꞌaa roꞌou ba fanaꞌaa roꞌou. Peter ana na ufipui aꞌa roꞌou ba i fanaꞌa.
Mei Paꞌaa Bauaniaa fei Humuu mei Haidaa na Iꞌiginaa Jesus
(Matthew 26:59-66; Mark 14:55-64; Luke 22:66-71)
19Mei paꞌaa bauaniaa humuu mei Haidaa fi iꞌiginaa Jesus ei otalai nenerana ma ei feroiana.
20Jesus na ware, “Una wareware i pudaa minaa ei ramaꞌa. Unaꞌo feroi laloo ei synagogue ma i humuu mei Haidaa, fawelei ronaꞌo figupui minaa ei Jew. Lomi na opaꞌainaa hepalo wareau. 21Tani o iꞌiginau? Iꞌiginaa ei rona guainau. Ronapaꞌaa aida tamanu ei wareau.”
22I wareaa fei Jesus, hemea ei bauana, mei na rafiꞌi na laparaa pudana. Ina warefasiba aꞌana, “Haa, aleꞌei mau wareamu aꞌa mei paꞌaa bauaniaa humuu mei Haidaa?”
23Jesus na ware, “Nabaa una wareaa hepalo na tata, wareꞌunia. Maꞌuaa nabaa una warefafaꞌuai, tani o laparau?” 24Ana yei ei boboꞌii panina ma Annas nawe alonaa hia aꞌa Caiaphas, mei paꞌaa bauaniaa humuu mei Haidaa. [bn]
	[bn] 18:24 O, Annas na roroꞌinia ma alonaa hia aꞌa Caiaphas, mei paꞌaa bauaniaa humuu mei Haidaa.


idboooknodeEi Faguapoa ma Faꞌodupoaa Waresuabaduaa Peter
(Matthew 26:71-75; Mark 14:69-72; Luke 22:58-62)
25Ei fi fanaꞌanaꞌaiaa ununa Simon Peter, hemea na iꞌiginia, “Haa, abaa yoi hemea otalai nenerana?”
Ina warefasuabadui ba, “Lomi, abaa yau.”
26Mei i lafigaa adiana Peter, gufuu hemea ei nafii mei paꞌaa bauaniaa humuu mei Haidaa, mei na naroaa Peter, “Haa, abaa una fanunupaꞌio aꞌana yei fasuu ei haihai olive?” 27Peter na warefasuabaduidiai ma ana ei, na ai fei aꞌaroo.
Jesus i Maꞌaa Pilate
(Matthew 27:1,2,11-14; Mark 15:1-5; Luke 23:1-5)
28I dii, ei Jew rona talaiduginaa Jesus, diꞌininaa Caiaphas ma dinaa aꞌa fei baua humuu mei gavanaa Rome. Na mafufuoidii eni ma siꞌei ba ei Jew, lomi rona nunumiai ba roꞌaa loloa wagii ei mau losuiaa roꞌou, lomi rona waduꞌainaa fei humuu hapara uaa ba roꞌaa guta wagii fei hananaa fei Talai Falogia. 29Siꞌei, Pilate na asiꞌanamii aꞌa roꞌou ma iꞌigai, “Tamanu ei tataa mei ramaꞌa mei?”
30Rona ware, “Nabaa abaa hia hafeloꞌa, ana lomi haiꞌou fifaninia aꞌamu.”
31Pilate na ware, “Anaa hamuꞌou nei dugia ma dududuia wagii fei law hamuꞌou.”
Ei Jew, rona ware, “Maꞌuaa lomi na rawani ba haiꞌou fadududu ma foꞌafamaꞌeaa hemea.” 32Rona bigiꞌaa fei ba ei diwareaa Jesus ba batanai fei maꞌeana nei faꞌuai.
33Pilate na waduꞌaidinaa fei baua humu, na lalaꞌaa Jesus ma iꞌiginia, “Haa, yoi mei haparaa ei Jew?”
34Na iꞌigai Jesus, “Paꞌaa naranaramu, o hefiꞌadiai na uꞌugau aꞌamu?”
35Pilate na ware, “Haa, yau hemea Jew? Ei gufumu mawe ei famamoaa humuu mei Haidaniaa hamuꞌou, ana roꞌou, ei roꞌaa fifaninio paniu. Tamanu ei bigiꞌamu?”
36Jesus na ware, “Fei haparaiau, abaa manumanuu feni malagufu. Nabaa aleꞌei, ei nafiu, roꞌaa foꞌa ma lomi roꞌaa panaropaꞌau ei Jew. Maꞌuaa, eꞌeni, fei haparaiau, na ude hefawala.”
37Pilate na ware, “Siꞌei ba yoi hapara, na?”
Jesus na ware, “Na wanewane fei wareamu ba yau hapara. Sifei fei paꞌafina a waninimai yeni malagufu ba unei uꞌugaa fei faꞌuaia. Mei na oa wagii fei faꞌuaia na guainau.”
38Pilate na iꞌigai, “Tamanu fei faꞌuaia?”
Rona Ware ba Jesus Nei Maꞌe
(Matthew 27:15-31; Mark 15:6-20; Luke 23:13-25)
Nenee fei, ina asiꞌadinaa ano aꞌa ei Jew ma ware, “Lomi na labagipaꞌi paꞌafina ba o ware ba hia na bigifata. 39Maꞌuaa wagii fei maumau hamuꞌou, unei alaraa hemea boboꞌaia aꞌa fei au Talai Falogia. Nunumiaa hamuꞌou ba a alaraa ‘mei haparaa ei Jew’?”
40Rona parararailao, “Lomi. Abaa hia! Fanaa haiꞌou Barabbas!” Barabbas, hemei nadoꞌo faꞌasiꞌanaa fei fisibaia aꞌa fei gavaman.
Rona Ware ba Jesus nei Fatawa
19
1I dii, Pilate na dugaa Jesus ba ronei babuinia. 2Ei ramaꞌaa foꞌaa, rona fifigaa fei wowoꞌii na hogia ba taona ma fahawaiaa tabana. Rona farafenaa hia fei hawaa ugu, pomana purple 3ma ronaꞌu noꞌualao aꞌana ma ware, “Haiꞌou uduginio, mena haparaa ena Jew!” Ma rona lapagia.
4Pilate na asiꞌadimai ma ware aꞌa ei Jew ba, “Maꞌaia, a noduginamii hia aꞌa hamuꞌou ba a warefaꞌaiaa hamuꞌou ba lomi una labagipaꞌi paꞌafina ba a ware ba ina bigifata.” 5I asiꞌataonamii fei tao na hogia ma fei baua purple hawaa ugu Jesus, Pilate na warenaa aꞌa roꞌou, “Simeni, meni ramaꞌa.”
6Ana ei roꞌaa fanunupaꞌia ei famamoaa humuu mei Haidaa mawe ei bauaniaa roꞌou, rona harofaweꞌi ba, “Fatawaia, fatawaia!”
Maꞌuaa Pilate na ware, “Dugia ma fatawaia. Hamatee yau, lomi na labagipaꞌi paꞌafina ba o ware ba ina bigifata.”
7Ei Jew na warefaweꞌi ba, “Haiꞌouna na paꞌi law haiꞌou ma aꞌa fei law fei, inei maꞌe, uaa ina ware ba hia, Naꞌuu mei Haidaa.”
8I guainaa fei Pilate, na maꞌauꞌapoidiai 9ma na waduꞌaidinaa fei baua humu. Ma na iꞌigainaa Jesus, “Noramiamu hitani?”, maꞌuaa lomi na wareaa hepalo manumanu Jesus. 10Pilate na ware, “Haa, lomi o wareware aꞌau? Lomi ona aida ba na paꞌi faufau ba a alagio, o fatawaio?”
11Jesus na ware, “Lomi na paꞌi faufaumu ba o bigiꞌaa hepalo manumanu aꞌau nabaa abaa noranarai pafea. Siꞌei, mei na fifaninau panimu, fei hafeloꞌana na rata laraa fei hafeloꞌamu.”
12Aꞌa fei ma nolao, Pilate ba ifane alaraa Jesus, maꞌuaa ei Jew, ronaꞌu haroharo ua, “Nabaa o alaraa mei ramaꞌa mei, abaa yoi tafii Caesar. Mei i ware ba hia hapara na warefafeloaa Caesar.”
13I guainaa fei Pilate, na faꞌasiꞌanaa Jesus ano ma hia na guta wagii fei gutanaa mei fadududua, fei Talaa Mugoo (harana warea Aramea, Gabbatha). 14Fei au fei, arewaa Pagipagiaa fei Hefapagipagiaa fei Talai Falogia ma aleꞌei haloaina.
Pilate na warenaa aꞌa ei Jew, “Simeni, meni haparaa hamuꞌou.”
15Maꞌuaa rona haropararai, “Nodugawau! Nodugawau! Fatawaia!”
Pilate na iꞌigai, “Haa, a fatawaia, mei haparaa hamuꞌou?”
Ei famamoaa humuu mei Haidaa na ware, “Hemea ua haparaa haiꞌou. Caesar.”
16Pilate nawe fifaninia panii roꞌou ba ronei fatawaia.
Fei Fatawana
(Matthew 27:32-44; Mark 15:21-32; Luke 23:26-43)
Siꞌei, Jesus nawe udenaa panii ei foꞌaa. 17Ina fuharenaa fei hawafolona ma aununaa fawelei, harana Guitaba (harana warea Aramea, Golgotha). 18Ma rona fatawaia yei aꞌa helaguidiai—hemea pepei ma hemea pepei ma Jesus watolaa lagua.
19Pilate na fabiginaa roꞌou hepalo neꞌia ma rona faugia aꞌa fei hawafolo. Ma fei neꞌia aleꞌei: JESUS, MEI NAZARETH, MEI HAPARAA EI JEW. 20Wataudaa ei Jew na igoaa fei neꞌia, uaa fawelei i fatawa Jesus na rafiꞌinaa fei baua gufu ma fei neꞌia, warea Aramea, Latin ma Greek. 21Lomi na rawani aꞌa ei famamoaa humuu mei Haidaniaa ei Jew ma rona warenaa aꞌa Pilate, “Apuna neꞌinia ba, ‘Mei Haparaa ei Jew,’ maꞌuaa onei neꞌi ba ina ware ua ba hia mei haparaa ei Jew.”
22Pilate na ware, “Tamanu una neꞌinia nei ude.”
23Roꞌaa fatawadigaa Jesus ei foꞌaa, rona tonaa ei susuna ma alaginia aꞌa hememea ei gunaroa ramaꞌa, maꞌuaa dufuna fei naꞌuu susuna. Fei susu fei, lomi uꞌugina, rona tawinaa aleꞌei hepalo ua, paꞌuduna ma dinaa supuna.
24Rona fiwarei ba, “Oneiꞌaa foraniniꞌia. O bigiꞌaa hepalo uniꞌuni fifigaia ba hemea ua i muaitonia.”
Fei, na nomai ba i fafaꞌuainaa fei neꞌia ba,
“Rona fiꞌalaginaa ei susuu dupuaa roꞌou
ma bigiꞌaa hepalo fifigaia ba hemea i muaitonaa fei susuu.”
Siꞌei, roꞌaa bigiꞌia aleꞌei ei foꞌaa.
25Ei rona ufalarai nanaꞌaa fei hawafoloo Jesus, mei inana, mei tafii inana, Mary mei haroo Clopas mawe Mary Magdalene. 26Jesus, i fanunupaꞌaa mei inana mawe mei otalai nenerana, mei hia na haguia na ufarafiꞌi, na warenaa aꞌa mei inana, “Mena pifine, simena, mena naꞌumu,” 27ma aꞌa mei otalai nenerana, na ware ba, “Simena, mena inamu.” Aꞌa fei au fei ma nolao, mei otalai nenera, mei na fagutania i humuna.
Fei Maꞌeaa Jesus
(Matthew 27:45-56; Mark 15:33-41; Luke 23:44-49)
28Nene maꞌida, siꞌei ba ina aida ba minaa ei manumanu na nodigimai ma fei Buꞌu Apuna ipowe faꞌuai, Jesus na ware, “Una sigigi.” 29Na ude hepalo peꞌii vinegar wine yei; siꞌei, rona pudigaa fei fahununu lalona ma fasuia wagii fei haihai hyssop ma roainalao umuu Jesus. 30I todigaa fei numa Jesus, na ware, “Inawe baibaisio.” Aꞌa fei, ina fabaꞌoduinaa tabana ma rawaꞌaꞌafainaa fei spiritina.
31Fei arewaa fei, arewaa pagipagia, uaa aleꞌei narani, hepalo baua uꞌugai Sabbath. Siꞌei ba ei Jew, lomi na nunuminia ba ei unuu ramaꞌa nei fatawa ua pafoo ei hawafolo wagii fei Sabbath, rona iꞌiginaa Pilate ba nei meroꞌaa gui pinee roꞌou ma faꞌupuaa roꞌou. 32Siꞌei, ei foꞌaa, ronamii meroꞌaa gui pinee mei rawarawaa fatawafipuiaa roꞌou aꞌa Jesus ma ei pinee mei lagua. 33Maꞌuaa roꞌaa nomai aꞌa Jesus ma fanunupaꞌia ba na maꞌedii, lomi rona meroꞌaa gui pinena. 34Maꞌuaa hemea ei foꞌaa na motoꞌaa huwaa Jesus aꞌa hepalo hio ma na wigiꞌuamai raraa ma ranu. 35Hemea na fanunuaa fei na uꞌudigia ma paꞌaa faꞌua fei uꞌugana. Ina aida ba ei uꞌugana paꞌaa faꞌua ma na uꞌufanaa hamuꞌou ba ana hamonei narafaweꞌi wagina. 36Ei manumanu ei na nomai ba fei Buꞌu Apuna nei faꞌuai: “Lomi hepalo guina i amero,” 37ma ana aleꞌei hepalodiai neꞌia ba, “Rowe fanunuaa mei rona motoꞌia.”
Rona Augaa fei Unuu Jesus Huapu
(Matthew 27:57-61; Mark 15:42-47; Luke 23:50-56)
38Hinene, Joseph, mei Arimathea na iꞌiginaa Pilate ba i tonaa fei unuu Jesus. Joseph, hia hemea otalai neneraa Jesus, maꞌuaa ina oꞌopaꞌai uaa na mamaꞌau aꞌa ei Jew. Siꞌei ba na ugainia Pilate, ina nomai ba i tonaa fei hudi unu. 39Ina nohugiamai Nicodemus, mei nadoꞌo nomai aꞌa Jesus hefaa poi. Nicodemus na notonamii ei fihafuiaa roꞌou myrrh ma aloe, awatana aleꞌei odufua paꞌania ma obao kilogram. [bo]40Laguna tonaa fei unuu Jesus ma sumia aꞌa ei maninii lawalawa fininaa ei hapipigi. Fei aleꞌei ba i neneraa ei maumau ei Jew, ei ronaꞌo agifai maꞌea. 41Fawelei roꞌaa fatawaiaa Jesus na paꞌi hepalo peꞌihape ma lalona na paꞌi hepalo manufau huapu waduaa roꞌou naꞌanaꞌa, hepalo rotawe fahainopaa hemea maꞌea lalona. 42Siꞌei ba fei arewaa fei, arewaa ei Jew ba roꞌaa Pagiꞌaugaa ei Manumanu ma fei huapu ana na rafiꞌi ua, rona fahainopaa Jesus yei.
	[bo] 19:39 Warea Greek hefa puꞌu litrai (aleꞌena 34 kilograms)

Fei Huapu, Lomi Ramaꞌa
(Matthew 28:1-8; Mark 16:1-8; Luke 24:1-12)
 
20
1Paꞌaa mafufuo badu aꞌa fei rawarawa arewaa fei hefapagipagia, atawe arewafarawani, Mary Magdalene na aununaa aꞌa fei huapu ma fanunupaꞌia ba hefiꞌa, rona pigudigaa fei baua mugoo i poaa wawaduꞌi. 2Siꞌei, ina poninaa aꞌa Simon Peter ma hemeadiai otalai nenera, mei na haguia Jesus ma na ware, “Rona faꞌasiꞌanaa mei Fasu aꞌa fei huapu ma lomi ona aida ba rona fahainopia hitani!”
3Siꞌei, Peter mawe mei ana hemea otalai nenera, laguna unaꞌanaa aꞌa fei huapu. 4Minaa lagua, laguna poni, maꞌuaa mei hemeadiai otalai nenera na muainaa Peter ma nadoꞌoree paꞌaa fei huapu. 5Ina fabalou ma farerefilao ma unaa ei maninii lawalawa lalona, maꞌuaa, lomi na waduꞌai. 6I dii, Simon Peter, mei i nomai mugina nawe nopaꞌamai ma waduꞌainaa laloo huapu. Ina fanunupaꞌia ba ei maninii lawalawa ua yei 7ma fei lawalawaa agifaia, fei rona hawainaa tabaa Jesus. Fei lawalawa fei, na duꞌu ma ude uꞌugai aꞌa ei maninii lawalawa. 8I dii, mei otalai nenera, mei nadoꞌoree paꞌaa fei huapu, ana na waduꞌai. Ina fanunuia ma na narafaweꞌi. 9(Lagutawe narapaꞌia ei wareaa fei Buꞌu Apuna ba Jesus, iwe asiꞌaa aꞌa ei maꞌea.) 10Ma laguei otalai nenera, lagunawe hadiweꞌinaa humuu lagua.
Jesus na Faꞌarewa aꞌa Mary Magdalene
(Matthew 28:9,10; Mark 16:9-11)
11Maꞌuaa Mary na u i poaa fei huapu ma aiꞌai. Ei fi aiꞌai, na fabalou ma fanununaa laloo fei huapu 12ma na fanunupaꞌaa helagui aloꞌalo. Poꞌiaa susuu lagua ma laguna guta fawelei nadoꞌo haino fei unuu Jesus, hemea yei tabana ma hemea yei balofena.
13Laguna iꞌiginia, “Mena pifine, tani o aiꞌai?”
Ina ware, “Rona topaꞌainaa mei Fasuu ma lomi na aida ba rona augia hitani.” 14Aꞌa fei, ina momoꞌai ma fanunupaꞌaa Jesus na ufalarai yei, maꞌuaa, lomi na aida ba Jesus.
15Ina ware, “Mena pifine, tani o aiꞌai? Oi labaginaa hini?”
Ina nara ba hia, mei omaꞌaa fei peꞌihape ma na ware, “Haguꞌu, nabaa poroꞌamu, warefanau ba ona augia hitani ma awe tonia.”
16Jesus na warenaa aꞌana, “Mary.”
Ina diarailao aꞌana ma warefaweꞌi aꞌana, warea Aramea ba, “Rabboni!” (hanuna ba Feroia).
17Jesus na ware, “Oneiꞌaa panarofau, uaa atawe hadiweꞌinaa aꞌa mei Ama. Maꞌuaa dinaa aꞌa ei lofuu ma warefanaa roꞌou ba, ‘A hadiweꞌinaa aꞌa mei Amau, mei ana amaa hamuꞌou, mei Haidaniau, mei ana Haidaniaa hamuꞌou.’”
18Mary Magdalene na dinaa aꞌa ei otalai nenera ma uꞌu ba, “Una fanunudigaa mei Fasu!” Ma na warefanaa roꞌou ba hia na wareaa ei manumanu ei aꞌana.
Jesus na Faꞌarewa aꞌa ei Otalai Nenerana
(Matthew 28:16-20; Mark 16:14-18; Luke 24:36-49)
19I nofafilao fei rawarawa arewaa fei hafapagipagia, rona gutafipui ei otalai nenera ma ei gigei na ude fawi, uaa rona maꞌau aꞌa ei Jew, Jesus namii u dupuaa roꞌou ma ware, “Inei rawani ua ei naranaraa hamuꞌou!” 20I waredigaa fei, na famaꞌaa roꞌou guei panina ma huwana. Roꞌaa fanunuaa mei fasu, ronamina niꞌeniꞌe ei otalai nenera.
21Ina warediai Jesus ba, “Inei rawani ua ei naranaraa hamuꞌou! Ana aleꞌei ba na aloagiau mei Ama, a aloaa hamuꞌou.” 22Ma aꞌa fei, ina fawenailao aꞌa roꞌou ma na ware, “Tonaa fei Spiriti Apuna. 23Nabaa hamoꞌaa futoaa ei hafeloꞌaa nemea, i paꞌai ei hafeloꞌana; nabaa lomi hamoꞌaa futoaa ei hafeloꞌana, ana lomi i paꞌai.”
Jesus na Faꞌarewa aꞌa Thomas
24Ma Thomas (ana harana Didymus), hemea ei Hefua ma Helagui, hia, lomi aꞌa ei otalai nenera ei i nomai Jesus. 25Siꞌei, rona warefania, “Haiꞌouna fanunudigaa mei Fasu!”
Maꞌuaa ina warenaa aꞌa roꞌou, “Nabaa lomi na fanunupaꞌaa ei dibaa fadua i panina ma didifinaa fei anaꞌanau wagina ma didifinaa paniu huwana, ana lomi a nara ba faꞌua.”
26Nenee heai hafapagipagia, ei otalai nenerana na gutadiai laloo fei humu ma Thomas aꞌa roꞌou. Na fawidii ei gigei, maꞌuaa Jesus namii u dupuaa roꞌou ma ware, “Inei rawani ua ei naranaraa hamuꞌou!” 27I dii, ina warenaa aꞌa Thomas, “Didifinaa fei anaꞌanamu yeni; maꞌaiaa gueni paniu. Roainamii fei panimu ma didifinia huwau. Fapedugaa ei hamamaguamu ma narafaweꞌi.”
28Thomas na warenaa aꞌana, “Mena Fasuu, mena Haidaniau!”
29Ma Jesus na warenaa aꞌana, “Siꞌei ba ona fanunupaꞌau, ona narafaweꞌi; rona paꞌi hawegiaa roꞌou—ei rona narafaweꞌi maꞌuaa, lomi rona fanunuau.”
30Jesus na bigiꞌaa wataudadiai hilalaa foigia i pudaa ei otalai nenerana ma lomi na ude laloo feni buꞌu feni. 31Maꞌuaa eni neꞌia eni, paꞌafina ba hamonei nara ba [bp] Jesus, hia Christ, Naꞌuu mei Haidaa ma wagii fei narafaweꞌiaa hamuꞌou, hamowe paꞌi harenua aꞌa fei harana.
	[bp] 20:31 Hefiꞌa neꞌia ba paꞌafina ba hamoꞌei naralao ba

Jesus ma fei Foigia aꞌa ei Lepoiaa Roꞌou Nia
21
1Nenee eꞌei, Jesus na faꞌarewadiai aꞌa ei otalai nenerana papaa fei Agii Tiberias. [bq] Fei faꞌarewana aleꞌei ba: 2Simon Peter, Thomas (ana harana Didymus), Nathanael, mei na norai Cana i Galilee, laguei naꞌuu Zebedee mawe helaguidiai otalai nenera, rona gutafipui. 3Simon Peter na warefanaa roꞌou, “Yau a dinaa agi.” Ma rona ware, “Haiꞌouꞌaa aunufipui aꞌamu.” Siꞌei, rona asiꞌaa ma hugi pafoo wa, maꞌuaa aꞌa fei poi fei, lomi rona topaꞌaa hepalo.
4Mafufuo badu, Jesus na ufalarai piye, maꞌuaa ei otalai nenera, lomi rona aida ba Jesus.
5Ina haroharonaa aꞌa roꞌou ba, “Ena tafiu, lomi hamona topaꞌaa hepalo?”
Rona ware ba, “Lomi.”
6Ina ware, “Pudigaa ei lepoo hamuꞌou pepei haroꞌaa ma hamoꞌaa topaꞌi.” Roꞌaa bigiꞌia aleꞌei, lomi rona forapaꞌaa fei lepoo uaa namina watauda ei nia.
7Ma mei otalai nenera, mei na haguia Jesus, na warefanaa Peter ba, “Ana mei Fasu!” Iꞌa guainaa fei Simon Peter ba, “Ana mei Fasu!” na papainaa fei hawaa uguna (uaa nadoꞌo dudumia) ma na siginaa laloo agi. 8Mei hemeadiai otalai nenera na suanenegia pafoo wa. Ina suaforaiaa fei lepo, fei na pepesu ei nia, uaa lomi rona raua piye, aleꞌei faimfua paꞌania metre. [br]9Roꞌaa wanonaa piye, rona fanunupaꞌaa fei bafuroo hafi na paꞌi nia pafona ma ana na paꞌi maꞌida faraa pidaua.
10Jesus na warenaa aꞌa roꞌou, “Tomai hefiꞌa nia, ena tonaa hamuꞌou eꞌeni ua.”
11Simon Peter na hugi ma adiamii fei lepo piye. Ina pepesu ei baua nia, hefa puꞌu ma haipani paꞌania ma odumanu, maꞌuaa, lomi na waraꞌa fei lepo aꞌa ei watauda nia. 12Jesus na warenaa aꞌa roꞌou, “Mi hananafipui aꞌau.” Minaa ei otalai nenera na maꞌau ba roꞌaa iꞌiginia ba, “Yoi hini?” Rona aida ba hia mei Fasu. 13Jesus namii tonaa fei faraa pidaua, fanaa roꞌou ma ana aleꞌei aꞌa ei nia. 14Hefei, faꞌodupoaa faꞌarewaa Jesus aꞌa ei otalai nenerana nenee fei asiꞌanana aꞌa ei maꞌea.
	[bq] 21:1 fei Agii Galilee
	[br] 21:8 Warea Greek aleꞌena enu puꞌu cubit (aleꞌena 90 metres)

Jesus na Fahadiweꞌinaa Peter
15Roꞌaa hananadii, Jesus na warenaa aꞌa Simon Peter, “Simon, mena naꞌuu John, paꞌaa faꞌua ba fei haguamu yau na rata laraa fei haguamu roꞌou?”
Ina ware, “Hiꞌi mena Fasu. Ona aida ba una haguio.”
Jesus na ware, “Faguaa ei hapeu naꞌuu sipsipi.”
16Jesus na warediai ba, “Simon, mena naꞌuu John, paꞌaa faꞌua ba ona haguau?”
Na ware, “Hiꞌi mena Fasu, ona aida ba una haguio.”
Jesus na ware, “Omaꞌaiaa ei hapeu sipsipi.”
17Ina warefaꞌodupoai ba, “Simon, mena naꞌuu John, ona haguau?”
Na fiꞌi naranaraa Peter uaa Jesus na iꞌigai faꞌodupoai aꞌana ba, “Ona haguau?” Ina ware, “Mena Fasu, ona apaꞌaa minaa ei manumanu; ona aida ba una haguio.”
Jesus na ware, “Faguaa ei hapeu sipsipi. 18A warefaꞌuai aꞌamu ba ei oi baubarai, ana yoi rafeaa susumu ma rararapa hitani nunumiamu; maꞌuaa onawe bau, opowe roainaa guei panimu ma hemeadiai i falawalawainio ma talaidugio fawelei lomi ona nunuminia.” 19Jesus na wareaa fei ba i famaꞌaiaa fei mau maꞌea i tonia Peter, fei ba i fani hawera aꞌa mei Haidaa wagina. Ma ina warefania, “Nenerau!”
20Peter na diarai ma fanunupaꞌaa mei otalai nenera, mei na haguia Jesus ba na neneraa lagua. (Simei, mei na fapalaginaa aꞌa Jesus wagii fei hananaa, mei na ware ba, “Mena Fasu, hini ba i aloio?”) 21I fanunupaꞌia Peter, na iꞌigai, “Mena Fasu, hia, batanai?”
22Jesus na ware, “Nabaa a nunuminia ba inei guta nopaꞌaloo fei noramiau, abaa manumanumu. Onei nenegiꞌuaiau.” 23Aꞌa fei, rona fileleleinia ei filofui ba mei otalai nenera mei, lomi i maꞌe. Maꞌuaa Jesus, abaa na ware ba lomi i maꞌe; ina ware ua ba, “Nabaa a nunuminia ba inei guta nopaꞌaloo fei noramiau, abaa manumanumu.”
24Simei, mei otalai nenera, mei fi uꞌugaa eni manumanu eni ma neꞌifapanaꞌia. Ona aida ba ei uꞌugana, paꞌaa faꞌua.
25Jesus, ana na bigiꞌaa wataudadiai manumanu. Nabaa ro neꞌinaa buꞌu minaa ei bigiꞌana, woro feni malagufu, lomi i hawiaa udeꞌudee ei buꞌu, ei neꞌiaa roꞌou.

Feni buꞌu fi fahonoꞌaa ei buꞌu wagii ei bigiꞌaa fei Spiriti Apuna aꞌa ei rawarawa otalai neneraa Jesus ma fei batafa taleaa fei rawaniꞌa wareana yei Jerusalem, Judea, Samaria ma tadiweꞌaiaa feni ano.
Fei paꞌaa baua warea laloo feni buꞌu fi wareaa fei bigiꞌaa fei Spiriti Apuna, fei na falorogio fininaa faufau pafoo ei narafaweꞌia yei Jerusalem laloo fei arewaa Pentecost ma hadufaweꞌiaa ei losuu ma ei bauaniaa roꞌou.

 
Jesus na Dinaa Pafea
1
1Mena Theophilus, aꞌa fei doꞌo neꞌiau buꞌu una neꞌinaa minaa ei bigiꞌaa Jesus ma ei feroiana 2nopaꞌaloo fei ba ina warenaa aꞌa ei apostle, ei rafeiana wagii fei Spiriti Apuna ma nawe duginaa hia pafea mei Haidaa. 3Nenee fei fiꞌiana, ina faꞌarewa aꞌa eni ramaꞌa eni ma na famaꞌaa roꞌou ba hia napaꞌaa mamaꞌa. Ina faꞌarewa aꞌa roꞌou laloo gunaroa paꞌania arewaa ma uꞌufanaa roꞌou fei haparaiaa mei Haidaa. 4Hefarani, ei fi hananafipui aꞌa roꞌou, na warefaweꞌi aꞌa roꞌou ba: “Apuna diꞌininaa Jerusalem, maꞌuaa omaꞌaa fei fana, fei faꞌunaiaa mei Amau, fei diwareana aꞌa hamuꞌou. 5Uaa, John na pudugufinaa hamuꞌou ranu, [a] maꞌuaa, aleꞌena figa ua arewaa, hamowe pudugufai aꞌa fei Spiriti Apuna.”
	[a] 1:5 O, laloo ranu

Mei Haidaa na Duginaa Jesus Pafea
(Matthew 28:16-20; Mark 16:14-18; Luke 24:36-49; John 20:19-23)
6Hee, ropowe figupui, rona iꞌiginia, “Mena Fasu, aꞌa feni au eꞌeni ba o faꞌasiꞌadinaa fei haparaia aꞌa ei Israel?”
7Ina warenaa aꞌa roꞌou: “Abaa manumanuu hamuꞌou ba hamuꞌou aida ena au o ena arewaa, ena nadii augia aꞌa fei foraforana, mei Ama. 8Maꞌuaa, hamowe to faufau ena na pasi pafoo hamuꞌou fei Spiriti Apuna ma uꞌugaa tamanu hamona fanunuia aꞌau yeni Jerusalem ma laloo minaa ei Judea ma Samaria ma minaa ei gufu aꞌa feni ano.”
9I waredigaa feni, mei Haidaa na duginaa hia pafea i pudaa roꞌou ma hepalo papalei na tapuꞌaa pudaa roꞌou.
10Ifi aunulao pafea, roꞌeimina araiaa nenena ma ana ei ua, helagui wawane, susuu lagua poꞌiaa, laguna u papaa roꞌou. 11Laguna ware, “Ena Galilee, tani hamuꞌou ufalarai yeni ma aranaa pafea? Ana mena Jesus mena, mena na duginaa hia pafea mei Haidaa, iwe hadiweꞌimai ana aleꞌei hamoꞌaa fanunuia fi dinaa pafea.”
Rona Rafeinaa Matthias ba i Tonaa Gutanaa Judas
12Siꞌei, rona hadiweꞌinaa Jerusalem noramiaa roꞌou aꞌa fei maugeni, fei rona roroinia Maugeni Olive. Fei rauana aꞌa Jerusalem aleꞌei ona talai laloo heai Sabbath. [b]13Roꞌaa sufudaimai, rona tafanenaa pafea ma waduꞌainaa fei humu rona guta wagina. Ei roꞌou yei, Peter, John, James, Andrew; Philip ma Thomas, Bartholomew ma Matthew; James mei naꞌuu Alphaeus ma Simon mei Zealot (mei na haguaa gufuna) mawe Judas, mei naꞌuu James. 14Ronaꞌaida lafulafufipui aꞌa ei pifine ma Mary, mei inaa Jesus mawe ei lofuna.
15Aꞌa ei arewaa ei, Peter na ufalarai dupuaa ei narafaweꞌia [c] (hefaa gupuu ramaꞌa puduu roꞌou, hefa puꞌu ma enu paꞌania) 16ma ware, “Ena lofuu, fei Buꞌu Apuna neipaꞌaa faꞌuai, fei ba mina mina na umuinaa David fei Spiriti Apuna ba batanai Judas, mei famamoaa ei rona panarofaa Jesus— 17hia hemea maroaa oꞌou ma ana na bigi aꞌa feni bigiꞌaa mei Haidaa.”
18(Aꞌa fei ponoꞌaa fei hafeloꞌana, na ponoꞌaa hefaa ano ma na pasifaro, fei hudi ununa na baꞌatawara ma ei pepeana na leleꞌaa. 19Minaa ei yei Jerusalem, rona guainaa fei, siꞌei aꞌa fei wareagufuu roꞌou, rona roroinaa fei ano fei, Akeldama, hanuna ba fei Anoo Raraa.)
20Peter na ware, “Hamatee, na neꞌidii laloo fei Buꞌuu Lauga,
“‘Fei humuna neimina namonamoa;
nemeadiai neiꞌaa guta wagina.’
ma,
“‘Ma fei bigiꞌana ba hia hemea famamoa, nemea nei tonia.’
21Siꞌei, na rawani ba onei rafeinaa hemea na tatalaifipui aꞌa oꞌou ranimai ei fidoꞌo oafipui aꞌa oꞌou Jesus, 22hemea aꞌa oꞌou wagii fei pudugufaiaa John, nopaꞌaloo fei au na duginaa Jesus pafea mei Haidaa. Uaa mei, inei rarafiaa oꞌou uꞌugaa fei asiꞌanana.”
23Siꞌei, rona uniaa helagui: Joseph, mei rona roroinia Barsabbas (ana harana Justus) mawe Matthias. 24Ma rona lafulafu ba: “Mena Fasu, faꞌarewaia aꞌa haiꞌou ba hini lagua ona rafeidigia 25ba nei tonaa feni bigiꞌaa apostle, fei na rawaia Judas ba i retonaa fei arena.” 26Siꞌei, fei mau fifigaiaa roꞌou na uniaa Matthias ba nei rarafiaa eꞌei hefua ma hemea apostle.
	[b] 1:12 Aleꞌena 0.75 mile (aleꞌena 1,100 metres)
	[c] 1:15 Warea Greek ba ei lofu

Fei Spiriti Apuna na Nomai wagii fei Au Pentecost
2
1I nodigimai fei arewaa Pentecost, rona oafipui hefawala. 2Ana ei ua, na memeꞌai fei aleꞌei hefaa baua lalarena noranarai pafea ma namina fapepesuaa fei humu rona guta wagina. 3Rona maꞌapaꞌaa fei aleꞌei mau aleꞌaleaa hafi na tafola ma faloro pafoo hememea roꞌou. 4Fei Spiriti Apuna namina didifaa minaa roꞌou ma rona wareaa hefiꞌadiai wareagufu [d] aleꞌei i fawareaa roꞌou fei Spiriti Apuna.
5Ma aꞌa fei au fei, yei Jerusalem na paꞌi hefiꞌa Jew rona maꞌauaa mei Haidaa; noramiaa roꞌou aꞌa minaa ei gufu aꞌa feni ano. 6Roꞌaa guainaa fei memeꞌaiaa fei, rona nofigupuimai fininaa tanoꞌuawalai roꞌou, uaa hememea na guainia ba rona warenaa wareagufuna. 7Ronamina maduofo ma iꞌigai: “Haa, eni ramaꞌa roi wareware eni, abaa roꞌou Galilee? 8Naꞌaa aleꞌei, tani hememea oꞌou na guaipaꞌaa roꞌou aleꞌei wareagufuu oꞌou? 9Aleꞌei wareaa ei Parthia, Media ma Elam; ei ro guta Mesopotamia, Judea ma Cappadocia, Pontus ma Asia, 10Phrygia ma Pamphylia, Egypt ma ei gufu i Libya na rafiꞌinaa Cyrene; ei noramiaa roꞌou Rome 11(minaa eni—ei Jew mawe ei rona filoginaa losuiaa roꞌou ba roꞌou Jew); ei Crete ma ei Arab—ona guainia ba roꞌei uꞌugaa ei fananawalaa puda bigiꞌaa mei Haidaa aꞌa ei wareagufuu oꞌou!” 12Rona maduofo ma poapoai wagina ma fiꞌiꞌigai: “Tamanu hanuna fei?”
13Maꞌuaa hefiꞌa, rona fadinaa roꞌou ba: “Namina rata hunumaa roꞌou, wine.” [e]
	[d] 2:4 O, hefiꞌadiai rawerawe; v. 11 anaa
	[e] 2:13 O, hunumaa roꞌou fei roꞌohaꞌuꞌuaa wine

Peter na Warenaa aꞌa fei Gupuu Ramaꞌa
14Siꞌei Peter na ufalaraifipui aꞌa ei hefua ma hemea ma warefabauanai aꞌa fei gupuu ramaꞌa: “Hamuꞌou ena maroau Jew mawe hamuꞌou ena hamona guta Jerusalem, yau ba a uꞌugaa feni aꞌa hamuꞌou; guaifarawaninaa tamanu a wareia. 15Eni ramaꞌa eni, lomi rona hunu poapoai aleꞌei naraa hamuꞌou. Faimeiai idoꞌo mafufuo ua eni! 16Agia. Feni, fei nadii wareia mei mamamaꞌa Joel:
17“‘Aꞌa ei aꞌapoo arewaa, mei Haidaa na ware,
yau, a aloarai fei Spiritiu pafoo minaa ei ramaꞌa.
Ena naꞌuu hamuꞌou pifine ma wawane, roꞌadii wareaa tamanu ba i nomai,
ei baubaraa hamuꞌou, roꞌaa fanunuaa hefiꞌa manumanu laloo naranaraa roꞌou aleꞌei mau foigia
ma ei bau gufuu hamuꞌou, roꞌaa mefinaa hefiꞌa manumanu aleꞌei mau foigia.
18Ma aꞌa ei paniaa paniu anaa, pafoo minaa lagua, ei wawane ma pifine,
awe ipiaa fei Spiritiu aꞌa ena arewaa ena,
ma rowedii wareaa tamanu ba i nomai.
19Awe au fananawalaa puda i pumanugawe
ma hilala yeni malagufu
aleꞌei raraa, hafi ma hagu.
20Fei halo, iwe filoginaa roromaa
ma fei puda, iwe filogii aleꞌei raraa
hinene iwe nomai fei baua arewaa fininaa fei haweraa mei Fasu.
21Ma hini ei rona lalaꞌaa
fei haraa mei Fasu, roꞌaa tela.’
22“Ena Israel, guainaa feni: mei Haidaa na faꞌarewaiaa Jesus, mei Nazareth aꞌa hamuꞌou wagii ei foigia, fananawalaa puda ma hilala, ei na biginaa hia aꞌa hamuꞌou mei Haidaa, ei hamona apaꞌidigia. 23Mei ramaꞌa mei, rona aloia aꞌa hamuꞌou ma mei Haidaa na aida ba i aleꞌei ma nadoꞌo naradigia; ma ei hafeloꞌa ramaꞌa [f] rona bigiꞌaa fei nunumiaa hamuꞌou ma hamona foꞌafamaꞌeia ei hamoꞌaa fatawaia pafoo fei hawafolo. 24Maꞌuaa, mei Haidaa na faꞌasiꞌania aꞌa fei maꞌea ma alagia aꞌa fei fiꞌiaa fei maꞌea, uaa paꞌaa lomi na hawia ba fei maꞌea i panarofia. 25David na warewareia ba:
“‘Ranimai una fanunupaꞌaa mei Fasu i maꞌau.
Siꞌei ba hia i pepei maꞌauu, lomi ba a faꞌasisi.
26Siꞌei, na niꞌeniꞌe fei naranarau ma fei raweraweu na lalaugi;
fei hudi unuu, ana i ude oꞌonai
27uaa, lomi o rawanaa yau aꞌa fei huapu,
ma ana lomi ba o uga ba nei raia fei hudi unuu mei Apunaiamu.
28Ona famaꞌaiau fei talaa faweweni;
owemina faniꞌeniꞌeau inamoamu.’
29“Ena lofu, apaꞌaa warefaꞌuai aꞌa hamuꞌou ba mei amaa oꞌou David na maꞌe ma na iꞌifai ma fei huapuna ana yeni nopaꞌamii wagieni. 30Maꞌuaa, hia hemea mamamaꞌa ma na aida ba mei Haidaa na faꞌunai aꞌana ba i fagutanaa nemea upuna aꞌa fei gutanana, guta hapara. 31Na apaꞌidigia ba tamanu i nomai maꞌa na warewareaa fei asiꞌanaa mei Christ [g] ba mei Haidaa, lomi i rawafanaa fei huapu ma ana lomi i wafuu fei hudi ununa. 32Mei Haidaa na famamaꞌaa meni Jesus. Ma minaa oꞌou na fanunupaꞌia ba paꞌaa faꞌua fei. 33Mei Haidaa na poroꞌaunaa hia i pepei maꞌauna ma mei Ama na fania fei Spiriti Apuna, fei ina faꞌunainia ma ipia aleꞌeni hamona fanunuia ma guainia eꞌeni. 34Uaa, David lomi na dinaa pafea, maꞌuaa ana na ware,
“‘Mei Fasu na warenaa aꞌa mei Fasuu:
“Guta i pepei maꞌauu
35nopaꞌaloo fei ba unawe aunaa ei bidibidii unumu
lalabenii pinemu.” ’
36“Siꞌei, minaa ei Israel, roneipaꞌaa aida feni, ba: mei Haidaa na faꞌoanaa meni Jesus meni, meni hamona fatawaia ba hia Fasu ma Christ.”
37Roꞌaa guainaa fei ei ramaꞌa, namina nafaꞌaa paruu roꞌou ma rona warenaa aꞌa Peter ma hefiꞌadiai apostle, “Ena lofu, oꞌaa bigiꞌaa tamanu wagii fei?”
38Na ware Peter, “Minaa hamuꞌou nei filoginaa naranaraa hamuꞌou ma pudugufai aꞌa fei haraa Jesus Christ ba i futo ei hafeloꞌaa hamuꞌou. Ma hamoꞌaa tonaa fei Spiriti Apuna. 39Fei faꞌunaia, manumanuu hamuꞌou ma ei naꞌuu hamuꞌou mawe minaa ei rona raua—aꞌa minaa ei na lalaꞌaa roꞌou mei Fasu, mei Haidaniaa oꞌou.”
40Aꞌa wataudadiai warea, na aweinaa roꞌou ma iꞌigifaweꞌi aꞌa roꞌou ba, “Hamonei fawalaꞌanaa hamuꞌou aꞌa eni mau hafeloꞌaa feni tawe feni.” 41Ei roꞌaa guaitonaa uꞌugana, rona pudugufai ma aleꞌei odufua pufabaꞌa na rarafiaa fei puduu roꞌou fei arewaa fei.
	[f] 2:23 O, naradigia; ma ei lomi rona paꞌi fei law (ei Gentile)
	[g] 2:31 Messiah. “Mei Christ” (Greek) ma “mei Messiah” (Hebrew) hanuu guapaloei ba “Mei rona ipinaa tabana pao.”

Fei Gutafipuiaa ei Narafaweꞌia
42Rona fafefenaa roꞌou aꞌa ei feroiaa ei apostle, fei gutafipuia, fei hananafipuia ma lafulafua. 43Minaa roꞌou na fani maꞌaua uaa ei watauda fananawalaa puda ma ei hilalaa foigia bigiꞌaa ei apostle. 44Minaa ei narafaweꞌia na gutafipui ma tamanu hememea na paꞌi, manumanuu minaa roꞌou. 45Rona aloaa ei hape ma ei finefinee roꞌou ma fanaa hini lomi na paꞌi manumanuna. 46Minaa ei arewaa ronaꞌaida figupui i malalaa fei humuu mei Haidaa. Rona hananafipui faraa pidaua laloo humuu roꞌou ma wagii hepalo ua niꞌeniꞌeaa naranara, 47rona uduginaa mei Haidaa. Ma minaa ei ramaꞌa, rona niꞌeniꞌe aꞌa roꞌou. Ma aꞌa ei rona tela, mei Fasu na fahonoꞌaa puduu roꞌou laloo hepapalo arewaa.
Peter na Farawaninaa mei Noinoi Ibaꞌiba
3
1Heai arewaa Peter ma John, laguꞌei dinaa humuu mei Haidaa aꞌa fei au lafulafua aleꞌei oduai idoꞌo fafi. 2Ma hemea ramaꞌa, hemea na torotonamii fei ibaꞌibana, rona poronaa hia poaa fanefanee fei humuu mei Haidaa, fei rona roroinia Fananamai, fawelei rona fagutania hepapalo arewaa ba i noinoi aꞌa ei rona waduꞌainaa malalaa fei humuu mei Haidaa. 3I fanunupaꞌaa Peter ma John ba ana laguꞌaa waduꞌai, ina iꞌiginaa lagua ba fani mugoo poꞌina. 4Peter ma John, laguna fanunufawanewanenaa aꞌana. Ma na ware Peter ba, “Fanununamii aꞌa haigua!” 5Siꞌei, ina fanununaa aꞌa lagua hamatee na nara ba laguꞌaa fani manumanuna.
6Ma na ware Peter ba, “Silver o gold lomi una paꞌi, maꞌuaa tamanu na paꞌi a fanio. Wagii fei haraa Jesus Christ mei Nazareth, talai.” 7Ina tauaa fei panina pepei maꞌau, faꞌasiꞌania ma ana ei ua, ei pinena na aloeloe ma nawe paꞌi faufauna. 8Inaꞌaa ufalarainaa pinena ma talai. Ma na nogiaa lagua dinaa i malalaa fei humuu mei Haidaa. Na tatalai, palapala ma uduginaa mei Haidaa. 9Roꞌaa fanunupaꞌia ei ramaꞌa ba na tatalai ma uduginaa mei Haidaa, 10rona fanunuꞌapaꞌia ba ana mei naꞌaida guta noinoi i poaa fanefanee fei humuu mei Haidaa, fei rona roroinia Fananamai. Ma ronamina naranara watauda ma maduofo aꞌa fei rawaniꞌana.
Peter na Warenaa aꞌa ei Ofafanunua
11Ei fi panarofaa Peter ma John mei noinoi, minaa ei, ronamina baꞌarofo ma ponimai aꞌa roꞌou fawelei rona roroinia ba Palee Solomon. 12I fanunupaꞌaa fei Peter, na warenaa aꞌa roꞌou ba: “Ena Israel, tani i fabaꞌarofoaa hamuꞌou feni? Tani hamoꞌaa fanunufaꞌuꞌuaa haigua banaꞌaa aleꞌei ei faufau haigua o fei nenegifarawaniaa haigua mei Fasu na fatalainaa meni ramaꞌa meni? 13Mei Haidaniaa Abraham, Isaac mawe Jacob, mei Haidaniaa ei amaa oꞌou, hia na fani hawera aꞌa mei nafina Jesus. Hamona fifaninia panii hefiꞌa ba ronei foꞌafamaꞌeia ma ware ba lomi hamona nunuminia i pudaa Pilate, ei i nara ba i alagia. 14Lomi hamona nunuminaa mei Apunaia, mei Wanewanea ma hamona iꞌigai ba ronei alafanaa hamuꞌou mei na foꞌafamaꞌe ramaꞌa. 15Hamona foꞌafamaꞌeaa mei fafasui fei faweweni, maꞌuaa, mei Haidaa na faꞌasiꞌania aꞌa fei maꞌea. Ona fanunudigaa fei manumanu fei. 16Aꞌa fei narafaweꞌia wagii fei haraa Jesus, meni hamona fanunuia ma apaꞌia, hia na to faufau. Aꞌa fei narafaweꞌia wagii fei haraa Jesus, meni ramaꞌa meni namina rawaniꞌapoi ma minaa hamuꞌou na fanunuaa fei.
17Siꞌei, ena lofuu, una aida ba lomi hamona apaꞌaa tamanu hamona bigiꞌia, ana aleꞌei ei bauaniaa hamuꞌou. 18Maꞌuaa, sifei fei tala ba i bigiꞌaa tamanu nadii wareia aꞌa ei mamamaꞌa mei Haidaa ei i ware ba mei Christ [h] i to fiꞌia. 19Siꞌei, filoginaa naranaraa hamuꞌou ma momoꞌinaa aꞌa mei Haidaa ba ei hafeloꞌaa hamuꞌou i futo ma fei au gutafawenaia nei norai aꞌa mei Fasu 20ma ba i aloaa Jesus mei Christ, mei na rafeinia uaa hamuꞌou. 21Inei guta pafea nopaꞌaloo fei au ba mei Haidaa i auhadiweꞌinaa minaa ei manumanu aleꞌei fei faꞌunaiana mina aꞌa ei apunai mamamaꞌa. 22Uaa, Moses na ware ba: ‘Mei Fasu, mei Haidaniaa hamuꞌou i faꞌasiꞌanaa nemea mamamaꞌa aleꞌei yau noramiana aꞌa fei maroaa hamuꞌou; hamonei guainaa minaa ei warefanana hamuꞌou. 23Hini lomi i guainaa wareana ipowemina fiꞌalagii aꞌa ei maroana.’
24“Hiꞌi. Minaa ei mamamaꞌa aꞌa fei au Samuel ma nolao, hini roꞌou na wareware, ronadii wareaa eni arewaa eni. 25Ma hamuꞌou pai ei mamamaꞌa ma wagii fei fiꞌugaia watolaa mei Haidaa mawe ei amaa hamuꞌou. Ina warenaa aꞌa Abraham, ‘Aꞌa fei paimu, minaa ei ramaꞌaa feni malagufu, roꞌaa to hawegia.’ [i]26Mei Haidaa na faꞌasiꞌanaa mei nafina ma nadoꞌo aloiamai aꞌa hamuꞌou ba i haweginaa hamuꞌou wagii fei ba i famomoꞌainaa hememea aꞌa ei hafeloꞌana.”
	[h] 3:18 O, Messiah; v. 20 anaa
	[i] 3:25 Genesis 26:4

Peter ma John i Maꞌaa ei Sanhedrin
4
1Ei bauaniaa humuu mei Haidaa ma mei bauaniaa ei oanananaa fei humuu mei Haidaa mawe ei Sadducee, rona dinaa aꞌa Peter ma John ei laguꞌei warewarenaa aꞌa ei ramaꞌa. 2Ronamina narafafelo hamatee ei apostle, roꞌei feroinaa ei ramaꞌa ma uꞌu ba ei maꞌea, roꞌaa asiꞌadiai uaa Jesus. 3Rona panarofaa Peter ma John ma siꞌei ba na fafidii, rona auꞌuaa lagua humuu boboꞌaia nopaꞌaloo mafufuo. 4Maꞌuaa, watauda ei rona guainaa fei uꞌuga nawe narafaweꞌi wagina ma puduu ei naweree aleꞌei haipani pufabaꞌa.
5I noꞌarewalao, ei hapara, ei bauaniaa gufu mawe ei feroiaa law, rona figupui i Jerusalem. 6Annas, mei paꞌaa bauaniaa humuu mei Haidaa, hia yei ma ana Caiaphas, John, Alexander mawe ei wawane, maroaa mei paꞌaa bauaniaa humuu mei Haidaa. 7Rona faꞌugaa Peter ma John i maꞌaa roꞌou ma iꞌiginaa lagua ba: “Aꞌa tamanu faufau o hara hamuna bigiꞌaa feni?”
8I dii, fei Spiriti Apuna na didifaa Peter ma ina warenaa aꞌa roꞌou: “Hamuꞌou ena hapara ma bauaniaa ei ramaꞌa! 9Nabaa hamoꞌaa labaginaa fei paꞌafii fei rawaniꞌa bigiꞌa aꞌa mei ibaꞌiba ba batanai i rawanidiai, 10te, hamuꞌou mawe minaa ei Israel, hamonei apaꞌaa feni: Meni i ufalarai i maꞌaa hamuꞌou ina rawani uaa fei haraa Jesus Christ, mei Nazareth, mei hamona fatawaia ma na faꞌasiꞌania aꞌa fei maꞌea mei Haidaa. 11Hia fei
“‘mugoo, fei rona siminia ei fadufadua
ma nawe oanaa fafasui [j] fei humu.’
12Fei teleꞌana lomi aꞌa nemeadiai, uaa lomidiai hepalo hara yeni haroo pafea ba oꞌaa tela wagina.”
13Roꞌaa fanunupaꞌaa fei lauguꞌaa Peter ma John ma apaꞌia ba lomi laguna dinaa feferoia ma lagua aleꞌei ramaꞌa ua, rona maduofo ma narapaꞌia ba laguna tatalaifipui aꞌa Jesus mina. 14Maꞌuaa, siꞌei ba rona fanunupaꞌia ba na ufalaraifipui aꞌa lagua mei na pedu ibaꞌibana, lomi ba rona wareaa hepalo warea. 15Siꞌei, rona ware ba laguneidoꞌo diꞌininaa ei Sanhedrin ba roꞌaa fiwarewarei. 16Rona fiꞌiꞌigai: “O bigiꞌaa tamanu aꞌa lagua? Minaa ei ramaꞌa Jerusalem, rona aida ba lagunamina bigiꞌaa hepalo baua foigia ma lomi owe opaꞌaipaꞌaa fei. 17Maꞌuaa, fapapaunii feni manumanu feni ba neiꞌaa talaidiai aꞌa ei ramaꞌa, o warefaweꞌi aꞌa lagua ba laguneiꞌaa waredinaa feni hara feni aꞌa nemea.”
18Ma rona lalaꞌidinamii lagua ma warefaweꞌi aꞌa lagua ba laguneiꞌaa fai uꞌu o feroinaa fei haraa Jesus. 19Maꞌuaa laguna ware Peter ma John ba, “Hamonei naramaꞌaia. I rawani i pudaa mei Haidaa ba haiguꞌaa guainaa hamuꞌou laraa hia? 20Uaa, lomi ba haiguwe uꞌuꞌaupaꞌainaa tamanu haiguna fanunuia ma guainia.”
21Roꞌaa warefamamaꞌaudigaa lagua, ronawe rawaiaa lagua. Lomi rona narapaꞌi ba batanai roꞌaa fanimaꞌaiaa lagua, uaa, minaa ei ramaꞌa, rona uduginaa mei Haidaa aꞌa fei bigiꞌaa lagua. 22Uaa, mei na pedu ibaꞌibana aꞌa fei foigia na muainaa gunaroa paꞌania igisimasi.
	[j] 4:11 O, oanaa fafasuii fei fasuꞌufufugoi

Fei Lafulafuaa ei Narafaweꞌia
23Laguꞌaa aladii Peter ma John, laguna hadiweꞌinaa aꞌa ei maroaa lagua ma uꞌugaa minaa ei rona wareia aꞌa lagua ei famamoaa humuu mei Haidaa mawe ei bauaniaa gufu. 24Roꞌaa guainaa fei, aꞌa hepalo ua naranara, rona lafulafunaa aꞌa mei Haidaa. Rona ware ba, “Mena Fasu, mena ona bigiꞌaa tamanu nunumiamu, ona famamaraa fei pafea, feni malagufu ma fei agi ma minaa ei manumanu wagii roꞌou. 25Wagii fei Spiriti Apuna, mei nafimu David, mei amaa haiꞌou, na wareaa ei wareamu ba:
“‘Tani ei baua gufu, roꞌaa siba
ma ei ramaꞌa, rona naranara ba roꞌaa bigiꞌaa hefiꞌa hafeloꞌa manumanu?
26Ei haparaa feni ano, rona ufaweꞌi
ma ei bauana, rona papaꞌifipui
ba roꞌaa fadugeaa mei Fasu
mawe mei Papaditaiana.’ [k]
27Herod ma Pontius Pilate, laguna maꞌadii ei Gentile mawe ei Israel yeni aꞌa feni baua gufu ma fiwarei ba batanai roꞌaa fadugeaa Jesus, mei apunai nafimu, mei papaditaiamu.’ 28Rona bigiꞌuaiaa tamanu onadii naraia ba ronei bigiꞌia uaa fei faufaumu ma nunumiamu. 29Siꞌei, mena Fasu, naramaꞌaiaa ei warefamaꞌauaa roꞌou haiꞌou ma hadumaa eni nafimu ba haiꞌounei wareaa ei wareamu fininaa baua lauguꞌa. 30Roainaa panimu, farawaninaa ei funua, bigiꞌaa ei hilalaa foigia ma fananawalaa puda aꞌa fei haraa mei nafimu Jesus, mei na apunai.”
31Roꞌaa lafulafudii, na rerere fawelei roꞌaa figupui wagina. Ma fei Spiriti Apuna na didifaa minaa roꞌou ma rona uꞌugaa fei wareaa mei Haidaa fininaa lauguꞌa.
	[k] 4:26 mei Christ o mei Messiah

Ei Narafaweꞌia, Rona Fifaninaa ei Manumanuu Roꞌou
32Minaa ei narafaweꞌia, rona paꞌi hepalo ua paꞌafi ma naranaraa roꞌou. Lomi hemea na ware ba ei manumanuna ana paꞌaa manumanuna, maꞌuaa, rona fifaninaa ei manumanuu roꞌou. 33Aꞌa fei baua faufau, ei apostle ronaꞌaida uꞌugaa fei asiꞌanaa mei Fasu Jesus ma fei baua rawaniꞌaa mei Haidaa na ude pafoo roꞌou. 34Lomi hemea dupuaa roꞌou ba lomi manumanuna. Uaa, o nefarani, ei rona paꞌi ano ma humuu roꞌou, rona aloaa eꞌei, tonamai fei mugoo poꞌi wagina 35ma augia i igoaa ei apostle ma rona fiꞌalaginia aꞌa ei lomi rona paꞌi.
36Joseph, mei Levi, noramiana Cyprus, mei rona roroinia ei apostle ba Barnabas (hanuna ba Fararawanii Naranara), 37hia, na aloaa hefaa hapena ano ma tonamai fei mugoo poꞌi ma augia i igoaa ei apostle.
Ananias ma Sapphira
5
1Hemea ramaꞌa, harana Ananias fipuinaa mei harona, Sapphira, ana laguna aloaa hepalo anoo lagua. 2Mei wawane na utofeꞌinaa maꞌida mugoo poꞌi ma mi augaa ei dufuna igoaa ei apostle ma mei harona na aida fei.
3Ma na ware Peter ba, “Ananias, tani i forapaꞌaa naranaramu Satan ma ona warefasifi aꞌa fei Spiriti Apuna ma ona utofeꞌinaa maꞌida mugoo poꞌi aꞌa fei aloamu anomu? 4Haa, aꞌa ba manumanumu ei ana otawe aloia? Ma o alodigia, aꞌa ba mugoo poꞌimu? Tamanu na foraa naranaramu ba o bigiꞌia aleꞌei? Abaa oi sifiꞌaa ei ramaꞌa, maꞌuaa, mei Haidaa.”
5I guainaa fei Ananias, na pasimaꞌe. Ma minaa ei rona guainaa fei, ronamina maꞌaufafelo. 6Ma siꞌei, ei baubara, rona nomai, sumaa fei hudi ununa ma poronaa hia ano ma iꞌifinia.
7Nenee aleꞌei oduai hour, mei harona na waduꞌaimai ma lomi na aida ba tamanu napaꞌaa mei harona. 8Na iꞌiginia Peter, “Warefanau, sifeni feni ponoꞌaa feni ano hamugua Ananias na tonia?”
Ina ware ba, “Hiꞌi. Sifena fena ponoꞌana.”
9Peter na warenaa aꞌana, “Tani hamuꞌaa fiꞌuꞌugai ba hamuꞌaa maniaa fei Spiritii mei Fasu? Maꞌaia! Ei pinee ei roꞌaa iꞌifinaa mei haromu na nofarafiꞌidigimai papaa fei gigei. Ma ana roꞌaa notabeio aleꞌei.”
10Ana ei ua, ina pasimaꞌe i igoana. Siꞌei, roꞌaa waduꞌaimai ei baubara ma fanunupaꞌia ba ina maꞌe, rona tabenaa hia ano ma iꞌifinia papaa mei harona. 11Minaa ei losuia mawe ei rona guainaa fei, ronamina maꞌau.
Ei Apostle, Rona Farawaninaa Watauda
12Ei apostle, rona bigiꞌaa watauda ei hilalaa foigia ma fananawalaa puda dupuaa ei ramaꞌa. Ma wagii hepalo ua naranara, minaa ei, ronaꞌaida figupui i Palee Solomon. 13Faꞌua ba ei ramaꞌa yei na nara ba ei apostle ma ei narafaweꞌia, rona raraba, maꞌuaa, lomi hemeadiai na nomai aꞌa roꞌou. 14Maꞌuaa, wataudadiai wawane ma pifine, rona narafaweꞌi aꞌa mei Fasu ma pafoinaa fei puduu roꞌou. 15Siꞌei, ei ramaꞌa, rona dugamii ei funua i maꞌaa tala ma fudigaa roꞌou pafoo tawa ma hafenaa unu ba fei hanunuu Peter nei pasi pafoo roꞌou ena na talaifalogilao. 16Rona figupuirai ei gupuu ramaꞌa laloo ei pusuꞌo gufu na rafiꞌinaa Jerusalem ma nodugaree ei funua mawe ei na waduꞌaa roꞌou ei spiriti hafelo [l] ma minaa roꞌou, na rawani.
	[l] 5:16 Warea Greek spiriti loloaa

Rona Haperararaiaa ei Apostle
17Ma mei paꞌaa bauaniaa humuu mei Haidaa mawe minaa ei paniaa panina, ei roꞌou maroaa ei Sadducee, ronamina punepune. 18Rona panarofaa ei apostle ma augaa roꞌou laloo humuu boboꞌaiaa fei gufu. 19Maꞌuaa laloo fei poi, hemea aloꞌaloo mei Fasu na gigiaa ei gigei fei boboꞌaia ma duginaa roꞌou i ano. 20Ina ware, “Hamowii ufalarai i malalaa fei humuu mei Haidaa ma uꞌufanaa ei ramaꞌa minaa fei uꞌuga wagii feni manufau harenua.”
21I baꞌamai panii fei arewaa, rona waduꞌainaa malalaa fei humuu mei Haidaa ana aleꞌei guaiaa roꞌou ma feroinaa ei ramaꞌa.
I nodigimai mei paꞌaa bauaniaa humuu mei Haidaa mawe ei paniaa panina, rona lalaꞌifipuinamii ei Sanhedrin—minaa ei bauaniaa gufuu Israel—ma aloaa hefiꞌa ba ronei dugamii ei apostle yei boboꞌaia. 22Maꞌuaa roꞌaa nosufudailao i boboꞌaia, lomi rona labagipaꞌaa roꞌou yei ei omaꞌamaꞌaa. Siꞌei, rona hadiweꞌai ma uꞌu ba, 23“Haiꞌouna fanunupaꞌia ba ei gigei fei boboꞌaia napaꞌaa fawi ma rona ufalarai aꞌa ei gigei ei omaꞌamaꞌaa; maꞌuaa haiꞌouꞌaa gigiaa ei gigei yei, lomi hemea lalona.” 24Mei bauaniaa ei oanananaa fei humu mawe ei famamoaa humuu mei Haidaa, roꞌaa guainaa fei uꞌuga, ronamina poapoai wagina ma naranara ba tamanudiai ba i nomai aꞌa feni.
25Siꞌei, na nomai hemea ma ware, “Meꞌo! Ei hamona aunaa roꞌou boboꞌaia, roꞌou yei malalaa humuu mei Haidaa ma roi ufeferoinaa ei ramaꞌa.” 26Aꞌa fei, mei bauana fipuinaa ei bauaniaa ei paniaa panina, rona dugamii ei apostle. Lomi rona foraneneinaa roꞌou, uaa rona maꞌau ba ro nafaꞌaa roꞌou ei ramaꞌa.
27Roꞌaa dugidigamii ei apostle, rona faꞌufalarainaa roꞌou i maꞌaa ei Sanhedrin ba mei paꞌaa bauaniaa humuu mei Haidaa i iꞌigainaa roꞌou hefiꞌa iꞌigaia. 28Ina ware ba, “Haiꞌouna apunainaa hamuꞌou ba hamoneiꞌaa feroi aꞌa fei hara fei. Maꞌuaa hamona fatalainaa fei feroiaa hamuꞌou yeni Jerusalem ba hamoꞌaa guguinaa unuu haiꞌou fei raraa mei ramaꞌa mei.”
29Peter mawe ei apostle, rona ware, “Haiꞌounei guainaa wareaa mei Haidaa laraa ei ramaꞌa! 30Mei Haidaniaa ei amaa oꞌou na faꞌasiꞌanaa Jesus wagii fei maꞌea, mei hamona foꞌafamaꞌeia ei hamoꞌaa fatawaia aꞌa fei haihai. 31Mei Haidaa na poroꞌaunaa hia i pepei maꞌauna ba hia Hapara ma Fatelaꞌana ba i fani filogiaa naranara ma futoaa ei hafeloꞌaa ei Israel. 32Oꞌou, ona fanunuaa eꞌei manumanu eꞌei ma fei Spiriti Apuna ana na faꞌarewaia ba faꞌua. Ma ei rona neneraa mei Haidaa, hia na fanaa fei Spiriti aꞌa roꞌou.”
33Roꞌaa guainaa fei, namina fifiꞌi unuu roꞌou ma naꞌaa ro foꞌafamaꞌeaa roꞌou. 34Maꞌuaa, hemea Pharisee, harana Gamaliel, hemea feroiaa law, mei rona maꞌauia minaa ei ramaꞌa, hia dupuaa ei Sanhedrin, ina ufalarai ma ware ba roneidoꞌo faꞌasiꞌanaa ei apostle ano. 35Ma na warenaa aꞌa roꞌou: “Ena Israel, naramaꞌaia tamanu hamoꞌaa bigiꞌia aꞌa roꞌou. 36Mina, Theudas na nomai ma ware ba hia hemea baua ramaꞌa ma aleꞌei gunaroa puꞌu ramaꞌa na nenegia. Rona foꞌafamaꞌeia ma ei nenerana na matala ma lomidiai manumanu wagina. 37Nenena, Judas, mei Galilee na nomai aꞌa fei au wareiaa ramaꞌa ma famamotonaa hefiꞌa ma faꞌasiꞌanaa sibaa. Hia anaa, rona foꞌafamaꞌeia ma minaa ei nenerana na baꞌautorai. 38Siꞌei, aꞌa fei manumanu eꞌeni, a warefanaa hamuꞌou ba: Apuna papaꞌaa roꞌou! Faꞌaunuaa roꞌou! Uaa, nabaa fei bigiꞌaa roꞌou, bigiꞌaa ramaꞌa ua, i paꞌai ua. 39Maꞌuaa, nabaa noranarai aꞌa mei Haidaa, lomi ba hamowe paunaipaꞌaa roꞌou; hamowe nanamuiꞌuaia ba aleꞌei hamona fifoꞌai aꞌa mei Haidaa.” Na hafududumaa roꞌou ei warewareana.
40Rona guainaa wareana ma fawaduꞌainamii ei apostle ma babuinaa roꞌou. Rona apunainaa roꞌou ba roneiꞌaa uꞌu aꞌa fei haraa Jesus ma faꞌaunuaa roꞌou.
41Ei apostle, rona diꞌininaa ei Sanhedrin fininaa niꞌeniꞌea uaa rona nara ba rona rawani maꞌida hamatee rona tonaa fiꞌia ma mamafaa aꞌa fei hara. 42Minaa ei arewaa, i malalaa fei humuu mei Haidaa ma aꞌa hepapalo humu, lomi rona fafaa feferoi o uꞌugaa fei rawaniꞌa warea ba Jesus, hia mei Christ. [m]
	[m] 5:42 O, Messiah

Rona Rafeinaa ei Oloromeai
6
1Aꞌa ei arewaa ei, ei ipowe gipelao fei puduu ei otalai nenera, ei Greece Jew dupuaa roꞌou, rona bababauꞌunaa ei Hebrew Jew, uaa, lomi rona omaꞌafarawaninaa ei pifine maꞌesuabea aꞌa roꞌou. Lomi rona fafanunuaa roꞌou wagii fei alagiaa duꞌua hepapalo arewaa. 2Siꞌei, ei Hefua ma Helagui, rona apaifigupuinaa ei otalai nenera ma ware, “Lomi na rawaninaa oꞌou ba oꞌaa baꞌofaa fei bigiꞌaa fei uꞌugaa fei wareaa mei Haidaa wagii fei alagiaa duꞌua. 3Ena lofuu, hamonei rafeinaa oloromeai i dupuaa hamuꞌou, ena rona pepesu aꞌa fei Spiriti ma fei apaꞌa. Ma oꞌaa fifaninaa feni bigiꞌa aꞌa roꞌou 4ma oꞌou, o lafulafu ma uꞌugaa fei warea.
5Fei naranara fei, na rawani ua aꞌa minaa fei gupuu roꞌou. Rona rafeinaa Stephen, hemea namina weꞌi naranarana ma pepesu aꞌa fei Spiriti Apuna; ma Philip, Procorus, Nicanor, Timon, Parmenas ma Nicolas, mei Antioch, hemea na filoginaa losuna ba hia Jew. 6Rona faꞌugaa ei ramaꞌa i aꞌa ei apostle. Ma ei apostle, rona augaa panii roꞌou pafoo ei oloromeai ma lafulafu.
7Ma fei wareaa mei Haidaa na tale. Ma na apoidiai fei puduu ei otalai nenera yei Jerusalem ma watauda ei bauaniaa humuu mei Haidaa nawe neneraa fei mau weꞌiaa naranara.
Rona Panarofaa Stephen
8Stephen, hia hemea na pepesu aꞌa fei rawaniꞌa ma faufau mei Haidaa ma na bigiꞌaa hefiꞌa baua fananawalaa puda ma hilalaa fogia i pudaa ramaꞌa. 9Maꞌuaa, rona fiharei aꞌana ei maroaa fei Synagogue ei Rona Ala (hara fei). Fei maroa fei, roꞌou Jew Cyrene ma Alexandria fipuinaa ei Jew yei laloo guei baua gufu fawelei Cilicia ma Asia. Rona fiharei aꞌa Stephen, 10maꞌuaa, lomi rona hawiaa fei apaꞌana o fei Spiriti, fei na umuinaa hia.
11Ma rona fiwareiꞌopaꞌai ma uꞌugainaa hefiꞌa ba ronei ware aleꞌei ba, “Haiꞌouna guainaa Stephen na warefafeloaa Moses ma mei Haidaa.”
12Siꞌei, rona fababainaa iaa ei ramaꞌa ma ei bauaniaa gufu mawe ei feroiaa law. Rona panarofaa Stephen ma faꞌugia pudaa ei Sanhedrin. 13Rona dugamii hefiꞌa rona uꞌufasifi aleꞌei ba, “Meni ramaꞌa meni, lomi na fafaa warefafeloaa feni apunaia humu ma fei law. 14Uaa, haiꞌouna guainia na ware ba Jesus, mei Nazareth i fawataꞌoꞌoaa feni humu feni ma filoginaa ei maumau, ei na fanaa oꞌou Moses.”
15Minaa ei rona guta aꞌa ei Sanhedrin, rona fanunufaꞌuꞌuaa Stephen ma fanunupaꞌaa fei mau pudana ba aleꞌei pudaa hemea aloꞌalo.
Fei Wareaa Stephen aꞌa ei Sanhedrin
7
1Siꞌei, mei paꞌaa bauaniaa humuu mei Haidaa na iꞌiginia, “Faꞌua, eꞌei warea eꞌei?”
2Aꞌa fei ina ware, “Ena lofu ma ena ama, guainau! Mei Haidaniaa fei hawera na faꞌarewa aꞌa mei amaa oꞌou Abraham ei hia yei Mesopotamia ma atawe guta Haran. 3Mei Haidaa na ware, ‘Diꞌininaa gufumu ma ei ramaꞌaa gufumu ma dinaa aꞌa fei gufu yau a famaꞌaio.’
4“Siꞌei, ina diꞌininaa fei gufuu ei Chaldea ma naree guta i Haran. I maꞌedii amana, mei Haidaa na alonaa hia aꞌa feni gufu hamoꞌei guta wagina. 5Lomi na fania hepalo manumanu yei ana paꞌaa lomi maꞌida malagufu. Maꞌuaa, mei Haidaa na faꞌunai ba hia mawe ei paina nefarani, ropowe tonaa fei malagufu, maꞌuaa, aꞌa fei au faꞌunaia atawe paꞌi naꞌuna Abraham. 6Mei Haidaa na warenaa aꞌana aleꞌei: ‘Ena paimu, roꞌaa aleꞌei ramaꞌa rauaa laloo hefaa gufu abaa gufuu roꞌou ma oa aleꞌei humuwa ma tonaa haperaraiaa roꞌou laloo gunaroa puꞌu igisimasi. 7Maꞌuaa, a fanimaꞌaiaa fena baua gufu, fena roꞌaa humuwai wagina. Ma hinene, roꞌaa walaꞌamai wagina ma losuinau faweleni.’ 8Ma ina fanaa Abraham fei fiꞌugaiaa fei moroꞌaa hudii wawanei. Ma Abraham nawe oanaa amaa Isaac ma moroꞌaa hudii wawaneina laloo fei fafainaroaa arewaa nenee fei waniniana. Hinene, Isaac nawe oanaa amaa Jacob ma Jacob na oanaa amaa ei hefua ma helagui ama mina.
9“Siꞌei ba ei ama mina, rona punepune aꞌa Joseph, rona alonaa hia Egypt aleꞌei humuwa. Maꞌuaa, mei Haidaa na oafipui aꞌana 10ma hadumia aꞌa minaa ei hafeloꞌana. Ina fani apaꞌaa Joseph ma farawaninia i pudaa Pharaoh, mei haparaa Egypt; siꞌei, ina fagutania ba hia haparaa Egypt ma fei humuna, humuu hapara.
11“I dii, na nomai fei au mouabiabia wagii minaa ei gufu laloo Egypt ma Canaan, nofininamii baua fiꞌia ma ei amaa oꞌou, lomi rona paꞌi duꞌua. 12I guainia Jacob ba na paꞌi lau guana i Egypt, na aloaa ei amaa oꞌou aꞌa fei rawarawa aunuaa roꞌou. 13Aꞌa fei faguapoaa aunuaa roꞌou, Joseph na warefanaa ei lofuna ba hia hini ma Pharaoh nawe apaꞌaa ei maroaa Joseph. 14Nenee fei, Joseph na apainamii amana Jacob mawe minaa ei maroana; puduu roꞌou, oloromfua ma haipani. 15Siꞌei, Jacob na dinaa Egypt ma hia mawe ei amaa oꞌou, rona maꞌe yei. 16Ei hudi unuu roꞌou, rona porohadiweꞌidinaa Shechem ma na fahainopaa roꞌou laloo fei huapu naꞌanaꞌa, fei i pononaa hefiꞌa mugoo poꞌii Abraham aꞌa ei naꞌuu Hamor yei Shechem.
17“I nofarafiꞌimai fei au mei Haidaa ba i bigiꞌaa fei faꞌunaiana aꞌa Abraham, fei puduu ei gufuu oꞌou yei Egypt nawemina rata. 18Ma hemeadiai na tonaa fei hapara yei Egypt, hemea lomi na apaꞌaa Joseph. 19Ina haperararaiaa ei maroaa oꞌou ma humuwainaa ei upuu oꞌou ba ronei siminaa ei baduu we waniniꞌuaa ba ronei maꞌe.
20“Ma fei au fei, na wanini Moses ma abaa hia baduu ua. [n] Laloo oduai puda rona omaꞌaia yei humuu mei amana. 21Ei ropowe poroꞌaunaa hia ano ma diꞌininia, mei pifine, naꞌuu Pharaoh, na poroꞌia ma omaꞌaia ba hia paꞌaa naꞌuna. 22Rona feroinaa Moses aꞌa minaa ei apaꞌaa Egypt. Ei wareana ma bigiꞌana namina honua.
23“Moses na paꞌi gunaroa paꞌania igisimasina ei i nara ba idoꞌo maꞌa ei gufuna Israel. 24Ina fanunupaꞌaa hemea Egypt na fafeloaa hemea gufuna. Siꞌei, na nolao ba i hadumia ma foꞌafamaꞌeaa mei Egypt. 25Naranaraa Moses ba ei gufuna, roꞌaa fanunuꞌapaꞌia ba mei Haidaa na rafeinia ba hia i alaraa roꞌou, maꞌuaa, lomi rona fanunuꞌapaꞌia. 26Ma iree arewadiai, Moses na nobapaꞌamii helagui Israel, laguꞌei fifoꞌai. Ba i fawanewaneaa lagua ina ware aleꞌei, ‘Megu, hamugua filofui. Tani hamuꞌaa itainaa raraa unuu hamugua?’
27“Maꞌuaa, mei i foꞌa, na susuninaa Moses ma ware ba, ‘Hini na augio ba bauana ma fawanewaneaa haigua? 28Haa, ana ba o foꞌafamaꞌeau aleꞌei o foꞌafamaꞌeaa mei Egypt minoa?’ 29I guainaa fei Moses, na maꞌau ponipaꞌainaa Midian ma naree guta yei aleꞌei ramaꞌaa gufu raua ma na paꞌi helagui naꞌuna, baduu wawane.
30“I nodigilao gunaroa paꞌania igisimasi, hemea aloꞌalo na faꞌarewa aꞌa Moses laloo fei haihai na guꞌa fawelei lomi guana o hepalodiai manumanu papaa Maugeni Sinai. 31I fanunupaꞌaa fei, na maduofo wagina. I nolao ba i fanunu, na guainaa fei lao mei Fasu: 32‘Yau mei Haidaniaa ena amamu. Mei Haidaniaa Abraham, Isaac ma Jacob.’ Namina maꞌaufunurere Moses ma ba lomi ipoꞌo fanunu.
33“Ma mei Fasu na warenaa aꞌana, ‘Dudumaa ei hafenaa pinemu, uaa fawelena o u wagina na apunai. 34Unapaꞌaa fanunupaꞌaa fei gutafafeloaa ei ramaꞌaa gufuu yei Egypt. Na guaidigaa ei aiꞌaigaa roꞌou ma na nogio ba a alaraa roꞌou. Nadii, nomai. Yau a alohadiweꞌinio Egypt.’
35“Ana mei Moses mei, mei laguꞌaa fadugeia ma ware ba, ‘Hini na augio bauana ma fawanewaneaa haigua?’ Ana simei na faꞌarewa aꞌana mei Haidaa wagii fei haihai aleꞌei aloꞌalo ma na aloia ba hia bauaniaa roꞌou ma alaraa roꞌou. 36Na dugamii roꞌou yei Egypt ma bigiꞌaa manumanuu fananawalaa puda ma ei hilalaa foigia yei Egypt aꞌa fei Roa Agi [o] ma ana laloo gunaroa paꞌania igisimasi yei lomi guana ma haihai.
37“Ana mei Moses, mei i ware aꞌa ei Israel ba, ‘Mei Haidaa, iwe aloaa hemea mamamaꞌa aleꞌena yau i tapuu ena ramaꞌaa gufuu hamuꞌou.’ 38Hia hemea dupuaa fei gupuu ei ramaꞌa fawelei lomi haihai ma guana aꞌa mei aloꞌalo, mei i wareware aꞌana pafoo Maugeni Sinai ma aꞌa ei amaa oꞌou. Ma na tonaa ei warea na udelao ba i fifaninamai aꞌa oꞌou.
39“Maꞌuaa, ei amaa oꞌou, rona barafeia. Rona ofadugia ma ei naranaraa roꞌou na hadiweꞌidinaa Egypt. 40Rona ware aꞌa Aaron, ‘Bigifani haidaniaa haiꞌou ba nei famamoaa haiꞌou. Uaa, meni Moses, meni i dugifaleleꞌanaa haiꞌou yei Egypt, lomi haiꞌouna aida ba hia batanai!’ 41Ana fei au fei, rona bigiꞌaa fei haidaniaa roꞌou, maumauna aleꞌei naꞌuu budumaꞌao. Rona fani fanaa roꞌou aꞌana ma hamamani ma bigi baua duꞌua hamatee ba ro teninaa fei bigiꞌaa panii roꞌou. 42Maꞌuaa, mei Haidaa na ofadugaa roꞌou ma rawaiaa panina aꞌa roꞌou ba roꞌaa losuinaa ei manumanu haroo pumanugawe. Hefeni ana aleꞌei fei neꞌia laloo fei buꞌuu ei mamamaꞌa:
“‘Haa, hamona fani fanaa hamuꞌou aꞌau ma mi au manumanu aꞌau
i aꞌa fei talaiaa hamuꞌou laloo gunaroa paꞌania igisimasi yei lomi haihai o guana, hamuꞌou ena Israel?
43Hamona poroꞌaa fei palee Molech
ma fei piꞌuu mei haidaniaa hamuꞌou, Rephan,
ma ei bigiꞌaa hamuꞌou ba hamoꞌaa losuinia.
Siꞌei, a alonaa hamuꞌou suwidenaa Babylon aleꞌena ramaꞌa, lomi gufuu roꞌou.’
44“Yei lomi haihai o guana, ei amaa oꞌou mina, rona paꞌi fei humuu mei Haidaa poroporo, fei na paꞌi bao fei law lalona. Rona bigiꞌia aleꞌei tamanu inadoꞌo fanunuia Moses ei i warefania mei Haidaa. 45Roꞌaa todigaa fei humuu mei Haidaa poroporo ei amaa oꞌou aꞌa fei famamoaa Joshua, rona notofininia aꞌa roꞌou ei roꞌaa tonaa fei malalagufu aꞌa ei ramaꞌaa fei baua gufu, ei na teteaa roꞌou mei Haidaa. Fei humu fei, na oa aꞌa roꞌou nopaꞌaloo fei au David, 46mei na niꞌeniꞌe aꞌana mei Haidaa, mei i iꞌigai ba i bigifani humuu mei Haidaniaa Jacob. [p]47Maꞌuaa, Solomon, hia mei i fadufani humuna.
48“Maꞌuaa, mei na Paꞌaa Pafeai, lomi i guta laloo ei humu faduaa ramaꞌa. Aleꞌei i wareia mei mamamaꞌa:
49“‘Na ware mei Fasu, fei gufu pafea, gutanau
ma feni malagufu, lalabenii pineu.
Humu bata fei ba oꞌaa bigifanau?
O i fawelei hitani ba a gutafawenai?
50Haa, aꞌa ba eni manumanu eni, bigiꞌaa paniu?’
51“Na paꞌaa waiwai tabaa hamuꞌou. Ei naranara ma adiaa hamuꞌou, tawiꞌana aleꞌei ei lomi na moro hudii wawanei! Hamuꞌou paꞌaa aleꞌena ena amaa hamuꞌou: Ranimai hamonaꞌaida fadugeaa fei Spiriti Apuna! 52Ina paꞌi hemea mamamaꞌa mina ba lomi rona haperararaia ei amaa hamuꞌou? Ana ronamina foꞌafamaꞌeaa ei ronadii wareaa fei noramiaa mei Wanewanea. Ma eni, hamona aloia ma foꞌafamaꞌeia— 53hamuꞌou ena na todigaa fei law, fei rona wareia ei aloꞌalo, maꞌuaa, lomi hamona nenegia.”
	[n] 7:20 O, Moses ma hia maurawani pudaa mei Haidaa.
	[o] 7:36 O, aꞌa fei Agii ei Sipawa
	[p] 7:46 Hefiꞌa neꞌia mina bigifani humuu Jacob

Rona Nafaꞌaa Stephen
54Roꞌaa guainaa fei, rona sibafafelo ma fiꞌuꞌuinaa difoo roꞌou aꞌana. 55Maꞌuaa fei Spiriti Apuna na didifaa Stephen ma ina aranaa gufu pafea, fanunupaꞌaa fei haweraa mei Haidaa ma Jesus na ufalarai i pepei maꞌau mei Haidaa. 56Ina ware, “Fanunu. Una fanunupaꞌaa fei gufu pafea na baꞌagigi ma mei Naꞌuu Ramaꞌa fi ufalarai i pepei maꞌau mei Haidaa.”
57Aꞌa fei, rona lotomaa adiaa roꞌou ma tomewai ma minaa roꞌou na ponifafifiꞌinaa aꞌana, 58foraneneneinia, notonaa hia auguu fei gufu ma nafanaa hia mugoo. Ma ei ramaꞌa, ei roꞌaa haperararaia, rona augaa ei susuu roꞌou pinee hemea wawane harana Saul.
59Ei roi nafaꞌia, Stephen na lafulafu, “Mena Fasu Jesus, tonaa fei spiritiu.” 60Ma na pasi unaa duꞌuna ma haroharo, “Mena Fasu, futoaa eni hafeloꞌaa roꞌou.” Iꞌa wareia fei, nawe maꞌigu.

1Ma Saul, hia yei ma na ugainaa fei maꞌeana.
Rona Haperararaia ma Fabaꞌautorainaa ei Losuia
Ma aꞌa fei arewaa fei, na paꞌi hefaa baua haperararaia aꞌa ei losuia yei Jerusalem ma minaa roꞌou, ronamina baꞌautorainaa yei Judea ma Samaria ma ei apostle, lomi. 2Ei ronapaꞌaa neneraa mei Haidaa, rona iꞌifinaa Stephen ma ronamina faloloaꞌinia. 3Maꞌuaa, Saul fipowe fafeloaa fei gutanaa ei losuia. Ina waduꞌainaa hepapalo humu ma foraneneneinaa ei wawane ma pifine ma aunaa roꞌou boboꞌaia.
Philip Yei Samaria
4Ei ramaꞌa rona baꞌautorai, rona uꞌugaa fei rawaniꞌa warea aꞌa ei gufu rona dinaa wagina. 5Philip na dinaa hepalo gufu yei Samaria ma uꞌugaa mei Christ [q] yei. 6Roꞌaa guainaa Philip ei gupuu ramaꞌa ma fanunupaꞌaa ei hilalaa foigia ina bigiꞌia, minaa roꞌou, rona guaifarawaninaa tamanu ei wareana. 7Ei spiriti hafelo, [r] rona iwa ma walaꞌamai aꞌa watauda ramaꞌa ma watauda maꞌeaa unu mawe ei ibaꞌiba, hia na farawaninaa roꞌou. 8Siꞌei, na bauana fei niꞌeniꞌea laloo fei baua gufu fei.
	[q] 8:5 O, Messiah
	[r] 8:7 Warea Greek ba spiriti loloaa

Simon mei Puala
9Na paꞌi hemea ramaꞌa harana Simon nafane bigiꞌaa fifinesi laloo fei gufu ma famalefaiaa minaa ei ramaꞌaa Samaria. Ina warefaꞌaguꞌagu ba hia baua ramaꞌa 10ma minaa ei ramaꞌa, ei bauana mawe ei ramaꞌa ua, rona guainia ma ware ba, “Meni ramaꞌa meni na paꞌi faufau mei Haidaa, fei rona wareia ba fei Baua Faufau.” 11Rona nenegia uatani, ranimai na famadiꞌaa pudaa roꞌou aꞌa fei fifinesina. 12Maꞌuaa ei pifine ma wawane, ei ro nara ba faꞌua fei uꞌugaa Philip, rona pudugufai ei i uꞌugaa fei rawaniꞌa wareaa fei haparaiaa mei Haidaa ma fei haraa Jesus Christ. 13Simon, ana na nara ba faꞌua fei ma na pudugufai. Ma ina talai neneraa Philip na dinaa hitani. Ma na malefa aꞌa ei baua hilala ma foigia ina fanunuia.
14Roꞌaa guainia ei apostle yei Jerusalem ba ei Samaria rona tonaa fei wareaa mei Haidaa, rona aloaa Peter ma John aꞌa roꞌou. 15Laguꞌaa nodigimai, laguna lafulafunaa roꞌou ba ronei tonaa fei Spiriti Apuna 16uaa, fei Spiriti Apuna atawe pasiaa hemea roꞌou; rona pudugufai ua aꞌa [s] fei haraa mei Fasu Jesus. 17Siꞌei, Peter ma John, laguna au panii lagua pafoo roꞌou ma ronawe tonaa fei Spiriti Apuna.
18Simon, i fanunuia ba laguei apostle na augaa panii lagua, hefiꞌadiai na tonaa fei Spiriti. Ma ba i fani mugoo poꞌi aꞌa lagua 19na ware, “Fanau fena faufau fena, uaa ba minaa ei a augaa paniu pafoo roꞌou, ronei tonaa fei Spiriti Apuna.”
20Peter na ware, “Fei mugoo poꞌimu nei madigefipui aꞌamu, uaa yoi ona nara ba o ponoꞌaa fei fanaa mei Haidaa aꞌa mugoo poꞌi! 21Lomi ona paꞌi maꞌida bigiꞌamu aꞌa feni bigiꞌa, uaa fena naranaramu, lomi na rawani i pudaa mei Haidaa. 22Filoginaa fena hafeloꞌa naranaramu ma lafulafunaa aꞌa mei Fasu. Woro i futoaa ena hafeloꞌa naranaramu. 23Uaa una fanunuꞌapaꞌia ba na paraꞌa naranaramu ma na boboꞌainio fei hafeloꞌa.”
24Ma Simon na ware, “Iꞌiginaa mei Fasu ba ineiꞌaa paꞌau tamanu ona wareia.”
25Laguꞌaa uꞌudii ma waredigaa fei wareaa mei Fasu, Peter ma John, laguna hadiweꞌinaa Jerusalem, noꞌuꞌugaloo fei rawaniꞌa warea aꞌa watauda ei gufu Samaria.
	[s] 8:16 O, laloo

Philip ma mei Ethiopia
26Ma hemea aloꞌaloo mei Fasu na warenaa aꞌa Philip, “Aununaa haraꞌuu aꞌa fei tala lomi guana o haihai, fei na upunaloo Jerusalem aununaa Gaza.” 27Siꞌei, ina aunu ma ei fi nolao na nobapaꞌaloo hemea Ethiopia, [t] lomi wawaneina, hemea nafii mei hapara pifine, mei omaꞌaa ei mugoo poꞌii Candace. Mei ramaꞌa mei na aununaa Jerusalem ba i losui. 28Ma ifi hadiweꞌinaa gufuna pafoo fei wana, igoꞌigoaa fei buꞌuu mei mamamaꞌa Isaiah. 29Fei Spiriti na warenaa aꞌa Philip, “Dinaa aꞌa fena wa ma oafarafiꞌi papana.”
30Siꞌei, Philip na poni nopaꞌaloo fei wa ma guainaa mei ramaꞌa mei fi igoꞌigoaa fei Buꞌuu Isaiah, mei mamamaꞌa. Na iꞌigai Philip, “Ana ona apaꞌia hanuu fena igoamu?”
31Ma ina ware, “A apaꞌibatanainia rabaa na paꞌi ramaꞌa ba i warefaꞌarewaia aꞌau?” Siꞌei, na iꞌiginaa Philip ba nei fanegutafipui aꞌana.
32Mei nafii mei hapara pifine fi igoaa feni paolaa wareaa fei Buꞌu Apuna:
“Rona talaidugia aleꞌei sipsipi ba i dinaa fei maꞌea
ma aleꞌei naꞌuu sipsipi lomi waigiana ei roꞌaa fapiꞌaa hugoo ununa,
ana lomi na gigiaa umuna.
33Rona famamafaia ma lomi rona fania fei rawaniꞌa dududua.
Hini mei ba i uꞌufanaa ei paina?
Uaa, rona fapedugia yeni malagufu.”
34Mei nafi mei na iꞌigainaa Philip, “Warefanau ba fi warewareaa hini mei mamamaꞌa, hia o hemeadiai?” 35Siꞌei, Philip na igoaa fei neꞌiaa fei Buꞌu Apuna ma uꞌufania fei rawaniꞌa wareaa Jesus.
36Ei laguꞌei nolao aꞌa fei tala, laguna nopaꞌaloo fei ranu, na ware mei nafi, “Fanunu, na paꞌi ranu yeni. Na rawani ba a pudugufai?” 37 [u]38Ma ina warenaa aꞌa roꞌou ba ronei faꞌugaa fei wa. Philip ma mei nafi, laguna uꞌupunaa fei ranu ma Philip na pudugufainia. 39Laguꞌaa asiꞌarai aꞌa fei ranu, fei Spiritii mei Fasu na notonaa Philip ma mei nafi, fai lomi na fanunupaꞌidinia ma na aununiꞌeniꞌenaa gufuna. 40Maꞌuaa, Philip na maua yei Azotus ma tatalai yei ma wareaa fei rawaniꞌa warea aꞌa minaa ei gufu nopaꞌaloo Caesarea.
	[t] 8:27 Hefaa gufu fawelei opaꞌaloo Nile
	[u] 8:37 Hefiꞌa we neꞌia ba pudugufai?” 37 Philip na ware, “Naba onamina narafaweꞌi aꞌa minaa ei naranaramu, hiꞌi.” Mei nafi na ware, “Una uga ba Jesus Christ, hia mei Naꞌuu mei Haidaa.”

Saul na Filoginaa Naranarana
(Acts 22:6-16; 26:12-18)

1Maꞌuaa Saul, ana fi fifiꞌi ununa ba i foꞌafamaꞌeaa ei otalai neneraa mei Fasu. Na dinaa aꞌa mei paꞌaa bauaniaa humuu mei Haidaa 2ma iꞌiginia ba nei neꞌinaa aꞌa ei synagogue yei Damascus ba nabaa i labagipaꞌaa hini maroaa fei Tala—pifine o wawane—nei panarofaa roꞌou ma boboꞌainaa roꞌou Jerusalem. 3I norafiꞌinaloo Damascus aꞌa fei tatalaiana, ana ei ua, hepalo weꞌai noramiana pafea na weꞌafaweloinia. 4Ina pasinaa malagufu ma guainaa hepalo lao na warenaa aꞌana ba, “Saul, Saul, tani o haperararaiau?”
5Saul na iꞌigai, “Yoi hini, mena Fasu?”
Ina ware, “Yau Jesus, mei o haperararaia. 6Nadii. Asiꞌaa ma aununaa aꞌa fei baua gufu ma we guainaa tamanu ba nei bigiꞌia.”
7Ei ro talaihugiaa Saul rona u hawainaa poaa roꞌou; rona guainaa fei lao, maꞌuaa, lomi na fanunupaꞌaa hemea ramaꞌa. 8Saul na asiꞌaa aꞌa fei malagufu, maꞌuaa, ba i werainaa pudana, lomi na fanunupaꞌi. Siꞌei, rona tauaa panina ma duginaa hia Damascus. 9Laloo oduai arewaa ina wera pudana ma lomi na hanana o hunu.
10Yei Damascus na paꞌi hemea otalai nenera, harana Ananias. Mei Fasu na harofia aꞌa fei mefina, “Ananias!”
Ina ware, “Tani, mena Fasu?”
11Mei Fasu na warenaa aꞌana, “Dinaa aꞌa fei humuu Judas yei Tala Wanewane ma labaginaa hemea Tarsus harana Saul, uaa, ifi lafulafu eni. 12I aꞌa fei mefina na fanunupaꞌaa hemea ramaꞌa, harana Ananias na nomai augaa panina pafona ma faweradinaa pudana.”
13Na ware Ananias, “Mena Fasu, yau na guainaa watauda uꞌugaa mei ramaꞌa mei ma minaa ei hafeloꞌa bigiꞌana aꞌa ei apunaiaa mei Haidaa yei Jerusalem. 14Ina nomai yeni uaa ei famamoaa humuu mei Haidaa rona faninaa panina ba nei panarofaa hini i lalaꞌaa haramu.”
15Maꞌuaa, mei Fasu na warenaa aꞌa Ananias, “Aunu ua! Mei ramaꞌa mei, una rafeinia ba waduu paniu talaitonaa harau i aꞌa ei Gentile ma ei haparaa roꞌou mawe ei Israel. 16Ba a famaꞌaia batanai fiꞌia i tonia aꞌa fei harau.”
17Siꞌei, Ananias na dinaa aꞌa fei humu ma waduꞌai. Na augaa panina pafoo Saul ma ware, “Mena lofuu Saul, mei Fasu—Jesus, mei i faꞌarewa aꞌamu i maꞌaa tala ei oi fi nomai yeni—na aloamiau ba onei fafanunudiai ma fei Spiriti Apuna neimina didifio.” 18Ana ei ua, hefiꞌa manumanu aleꞌei huna na pasileleꞌaa pudaa Saul ma na fanunupaꞌidiai. Ina asiꞌaa ma rona pudugufainia 19ma i hananadii, na faufaudiai.
Saul Yei Damascus ma Jerusalem
Saul na gutafipui aꞌa ei otalai nenera yei Damascus aleꞌei hefiꞌa arewaa. 20Ana ei ma na uꞌu laloo ei synagogue ba Jesus, hia Naꞌuu mei Haidaa. 21Minaa ei rona guainia na baꞌarofo ma iꞌigai, “Haa, ana simeni, meni i faꞌaguꞌagu ma foꞌaiaa ei roꞌaa lalaꞌaa fei hara yei Jerusalem? Ma abaa eni i nomai yeni ba i pataroboboꞌinaa roꞌou ma duginaa roꞌou aꞌa ei famamoaa humuu mei Haidaa?” 22Maꞌuaa, Saul na toꞌapoidiai faufauna ma fapoapoainaa ei Jew roꞌaa guta yei Damascus, uaa, na faꞌarewaia ba Jesus, hia mei Christ. [v]
23I nodigilao aleꞌena hefiga arewaa, ei Jew na fiwarewareipaꞌai ba roꞌaa foꞌafamaꞌeia. 24Maꞌuaa Saul na guainia ba aleꞌei warewareaa roꞌou. Arewaa ma poi, ronamina pupudainaa ei poaa fanefanee fei gufu ba roꞌaa foꞌafamaꞌeia. 25Maꞌuaa, ei neneraa Saul na dugia poi ma faꞌuꞌupuia laloo hepalo pa aꞌa fei walawalaa fei nono.
26I nodigimai Jerusalem ba i bigifipui aꞌa ei otalai nenera, maꞌuaa, minaa roꞌou na maꞌauia ma nara ba hia abaa paꞌaa otalai nenera. 27Maꞌuaa, Barnabas na duginaa hia aꞌa ei apostle. Ina warefanaa roꞌou batanai Saul ei i talaimai maꞌaa tala na fanunupaꞌaa mei Fasu ma mei Fasu na warenaa aꞌana ma batanai ba yei Damascus ina lauguꞌua ei i wareaa fei haraa Jesus. 28Siꞌei, Saul na gutafipui aꞌa roꞌou ma tatalai yei Jerusalem ma uꞌulauguꞌuai aꞌa fei haraa mei Fasu. 29Ina fiwarewarei ma fiharei aꞌa ei Jew Greece, maꞌuaa, ba roꞌaa foꞌafamaꞌeia. 30Roꞌaa guainaa fei ei lofu, rona duginaa hia Caesarea ma alonaa hia Tarsus.
31Ma ei losuia yei Judea, Galilee ma Samaria, ronawe gutafarawani. Fei Spiriti Apuna na faweꞌia ma faꞌunuwenuweaa naranaraa roꞌou ma na apoidiai puduu roꞌou ma rona gutamaꞌauaa mei Fasu.
	[v] 9:22 O, Messiah

Aeneas ma Dorcas
32Fi talai aꞌa ei gufu sugutataꞌaia Peter, na dinaa Lydda ba i maꞌa ei apunaiaa mei Haidaa yei. 33Yei ina bapaꞌaa hemea harana Aeneas, mei na maꞌe raraa ununa na haino pafoo tawa aleꞌei fainaroa igisimasi. 34Peter na warenaa aꞌana, “Aeneas, Jesus Christ, i fapedugaa funuamu. Asiꞌatonaa fei hafenaa nopamu.” Ana ei, na asiꞌaa Aeneas. 35Minaa ei Lydda ma Sharon na fanunupaꞌaa mei ma neneraa mei Fasu.
36Yei Joppa na paꞌi hemea pifine otalai nenera, harana Tabitha (fei, ana fei hara Dorcas). [w] Ma hia nafane bigiꞌaa ei rawaniꞌa bigiꞌa ma hadumaa ei ramaꞌa lomi na paꞌi manumanu. 37Aꞌa fei au fei, hia na funumaꞌe ma rona nunufia ma fahainopia aꞌa hepalo tarea humu. 38Lydda na rafiꞌinaa Joppa; siꞌei, roꞌaa guainia ei otalai nenera ba Peter yei Lydda, rona aloaa helagui aꞌana ma laguna roroninia ba, “Nobatafamai eꞌeni!”
39Na aunuhugiaa lagua Peter ma roꞌaa nodigilao, rona duginaa hia aꞌa fei tarea humu. Minaa ei pifine maꞌesuabea, rona u i aꞌana. Rona aiꞌai ma famaꞌaia ei hawaa ugu ma ei susu, ei tawiꞌaa Dorcas ei fidoꞌo guta aꞌa roꞌou.
40Peter na faꞌasiꞌanaa minaa roꞌou i ano ma na faꞌunaa duꞌuna ma lafulafu. Omaꞌanaa aꞌa mei pifine maꞌea ma ware, “Tabitha, asiꞌaa!” Ina werainaa pudana ma i fanunupaꞌaa Peter, na asiꞌaguta. 41Ina tauaa panina ma faꞌufalarainia. I dii, na lalaꞌamii ei apunaia mawe ei maꞌesuabea ma faꞌugia fininaa harenuana i pudaa roꞌou. 42Minaa ei Joppa, rona guainaa fei ma watauda na narafaweꞌi aꞌa mei Fasu. 43Peter na guta yei Joppa aleꞌei hefiga arewaa aꞌa hemea naꞌaida naraiaa ei hudii manulelele, harana Simon.
	[w] 9:36 Guapaloei hara Tabitha (Aramaic) ma Dorcas (Greek) hanuu guapaloei ba gazelle (hepalo mau manulelele).

Cornelius na Lalaꞌaa Peter
10
1Yei Caesarea na paꞌi hemea ramaꞌa, harana Cornelius, hemea centurion yei Italy. 2Hia mawe ei eꞌei laloo humuna, romina neneraa mei Haidaa ma maꞌauia. Ma ina paniꞌarerei aꞌa ei rona paꞌi nunumiaa roꞌou ma fane lafulafu aꞌa mei Haidaa. 3Heai arewaa, fafi, aleꞌei oduai idoꞌo, ina to fanunua aleꞌei mefi. Ina fanunupaꞌaa hemea aloꞌaloo mei Haidaa na nomai aꞌana ma mei aloꞌalo na ware, “Cornelius!”
4Cornelius na fanunufaꞌuꞌuia ma na maꞌau. Ina iꞌigai, “Tani mena Fasu?”
Na ware mei aloꞌalo, “Ei lafulafuamu ma ei fanamu aꞌa ei lomi manumanuu roꞌou na aununaa aꞌa mei Haidaa pafea ma ina narapaꞌio. 5Ma eꞌeni, aloaa hefiꞌa dinaa Joppa ba ronei dugamai mei harana Simon, mei ana harana Peter. 6Hia na guta humuu Simon, mei naꞌaida naraiaa hudii manulelele ma fei humuna, i papaa agi.”
7I aunudii mei aloꞌalo, mei i wareware aꞌana, Cornelius na harofaa helagui tameloina ma hemeadiai tameloina, hemea ramaꞌaa foꞌaa, hemei na maꞌauaa mei Fasu. 8Ina warefanaa roꞌou minaa ei manumanu na fanunuia ma na alonaa roꞌodu Joppa.
Fei Fanunuaa Peter—aleꞌei Mefi
9Hepalodiai arewaa nenee fei ma i nohaloainalao, roꞌei talaifarafiꞌinaa fei gufu, Peter na fanenaa pupuaa fei humu ba i lafulafu aꞌa mei Fasu. 10Ina bao ma ba i hanana. Fi babagii ei duꞌua, hia na mefi. 11Ma laloo fei mefina na fanunupaꞌaa fei pumanugawe na gigi ma hefaa manumanu aleꞌei baua lawalawa na tausisigaigio malagufu aꞌa obaoei supuna. 12Ma lalona na paꞌi watauda ei maumau manulelele, ei rona paꞌi obao pine mawe ei mau manulelele ro ataꞌata i malagufu aleꞌei waꞌa mawe waꞌi ma ei manufidufidu haroo pafea. 13Ma na ware hefaa lao aꞌana, “Asiꞌaa Peter. Foꞌafamaꞌeia ma hanana.”
14Na ware Peter ba, “Paꞌaa lomi, mena Fasu! Atawepoꞌo hana ena abaa duꞌua, ena na loloa.”
15Fei lao na ware faguapoaidiai aꞌana, “Nabaa hefaa manumanu ma mei Haidaa na waredii ba na rawani, oneiꞌaa ware ba na loloa.”
16Feni lao guaiana na faꞌodupoai ma ana ei ua, fei lawalawa na hadiweꞌainaa pafea.
17Fi naranara watauda Peter ba tamanu hanuu fei fanunuana, ei ramaꞌa aloaa Cornelius, ana rona bapaꞌaa fei humuu Simon ma u i papaa fei gigei. 18Rona haroꞌiꞌigai ba, “Simon, mei ana harana Peter, hia, yena?”
19Fi naranara Peter ba tamanu hanuu fei fanunua, fei Spiriti na warenaa aꞌana, “Simon, oꞌodui ramaꞌa, roi labaginio. [x]20Hee, asiꞌaa ma upunaa pu. Apuna nara ba oꞌadii o lomi, uaa, yau meni a aloawii roꞌou.”
21Peter na upulao ma warenaa aꞌa ei ramaꞌa, “Yau meni hamoꞌei labaginia. Tani hamuꞌou nomai?”
22Ei ramaꞌa na ware, “Noramiaa haiꞌodu aꞌa Cornelius, centurion. Hia hemea na wanewane ma na maꞌauaa mei Haidaa. Ma minaa ei Jew, rona maꞌauaa mei ramaꞌa mei. Hemea aloꞌalo, mei na apunai, na warefania ba yoi onei dinaa humuna ba i guainaa tamanu o wareia.” 23Siꞌei, Peter na ware ba ronei waduꞌainaa humu ma guta aꞌana.
	[x] 10:19 Hepalo neꞌia mina ba Simon, helagui ramaꞌa, laguꞌei labaginio; hefiꞌadiai neꞌia, lomi na ware ba figa ramaꞌa.

Peter i Humuu Cornelius
Heai arewadiai, Peter na aunuhugiaa roꞌodu ma hefiꞌa ramaꞌaa Joppa, hefiꞌa narafaweꞌia, ana rona aunu. 24Heai arewadiai, ina sufudai i Caesarea. Cornelius na apaꞌia ba i nomai ma ina harofamii ei gufuna mawe ei tafina. 25I waduꞌainaa fei humu Peter, Cornelius na nomai i maꞌana ma oꞌoꞌui i pinee Peter. 26Maꞌuaa, Peter na faꞌasiꞌania. Ina ware, “Ufalarai. Yau ana ramaꞌa ua.”
27Laguna fiwarewarei ma Peter na waduꞌai ma fanunupaꞌaa hefaa baua gupuu ramaꞌa. 28Ina warenaa aꞌa roꞌou, “Hamona apaꞌifarawaninia ba na apunainaa fei law haiꞌodu ba hemea Jew i guta o oafipui aꞌa hemea Gentile. Maꞌuaa mei Haidaa na famaꞌau ba neiꞌaa ware ba nemea na hafelo o na loloa. 29Siꞌei, roꞌaa laꞌau, una noꞌuamai lomi na paꞌi naranarau. Na rawani ba a iꞌiginaa hamuꞌou ba tani hamuꞌou lalaꞌau?”
30Cornelius na ware, “Obao arewaa ididii, yau laloo humuu ma lafulafu ana aleꞌeni feni au feni, aleꞌeni oduꞌai idoꞌo fafi. Ma aꞌa fei au fei, una maduofo hamatee hemea ramaꞌa, hemea na agime lawalawana na u i maꞌau 31ma na ware ‘Cornelius, mei Haidaa na guainaa ei lafulafuamu ma fanunupaꞌaa ei fanamu aꞌa ei ramaꞌa lomi manumanuu roꞌou. 32Alo aloꞌalomu dinaa Joppa ba ronei dugamii Simon, mei harana Peter. Hia na guta humuu hemeadiai Simon, mei naꞌaida naraiaa hudii manulele, mei fei humuna i papaa agi.’ 33Siꞌei, una ponilaꞌamii yoi ma na rawani ba ona nomai. Ma eꞌeni, minaa haiꞌou yeni inamoaa mei Haidaa ba haiꞌouꞌaa guainaa minaa ei manumanu mei Fasu na warefanio ba onei warefanaa haiꞌodu.”
34Ma siꞌei, Peter naꞌaa ware, “Yau eni, nawe fanunuꞌapaꞌia ba paꞌaa faꞌua ba mei Haidaa, lomi na paꞌi papaꞌaa ununa, 35maꞌuaa na dugiꞌuaiaa ei ramaꞌa aꞌa minaa ei gufu, ei rona maꞌauia ma neneraa tamanu ei na rawani. 36Hamona aida fei rawaniꞌa warea, fei mei Haidaa na alonaa aꞌa ei Israel, warefanaa roꞌou fei rawaniꞌa wareaa fei gutafarawania, uaa Jesus Christ, mei Fasuu minaa ei manumanu. 37Hamona aida tamanu ei na asiꞌaa yei Judea, tamanu ei nadoꞌo asiꞌaa farawarawa yei Galilee, nenee fei pudugufaia, fei John na uꞌugia. 38Hamona aida ba mei Haidaa na papaditainaa Jesus mei Nazareth aꞌa fei Spiriti Apuna ma wagii fei faufau na talaibigifarawani, farawaninaa ei rona oa wagii fei faufau mei haniꞌu, uaa mei Haidaa aꞌana.
39“Ona maꞌadigaa minaa ei bigiꞌana yei gufuu ei Jew ma yei Jerusalem. Rona fatawaia aꞌa fei haihai ma na maꞌe, 40maꞌuaa mei Haidaa na faꞌasiꞌania aꞌa fei maꞌea laloo fei faꞌoduaiaa arewaa ma ina faꞌarewaia aꞌa ei ramaꞌa. 41Abaa minaa ei ramaꞌa rona fanunuia. Maꞌuaa, mei Haidaa nadoꞌo uniaa hini ei rowe fanunuia, aleꞌena haiꞌodu, haiꞌouna hanana ma hunufipui aꞌana nenee fei i asiꞌaa aꞌa ei maꞌea. 42Ina ware ba haiꞌounei uꞌufanaa ei ramaꞌa ma warefaꞌuai ba unaiaa mei na rafeinia mei Haidaa ba nei dududuaa ei rona guta ma ei rona maꞌe. 43Minaa ei mamamaꞌa, rona warefaꞌuai wagina ba hini i narafaweꞌi aꞌana, aꞌa fei harana, mei Fasu i futoaa ei hafeloꞌana.”
44Fi wareware Peter, fei Spiriti Apuna fi pasigio pafoo minaa ei rona guainaa fei warea. 45Ei rona narafaweꞌi ma moro hudii wawanei, rona nohugiamii Peter. Rona baꞌarofo ba fei fanaa mei Haidaa fei Spiriti Apuna na pasinaa pafoo ei Gentile anaa. 46Uaa, ei ro nohugiamiaa Peter rona guainaa eꞌei ramaꞌa eꞌei, rona warenaa wareaa hepapa gufu ma uduginaa mei Haidaa.
Ma na ware Peter, 47“Na paꞌi nemea i nara ba eni ramaꞌa eni, roneiꞌaa pudugufai aꞌa fei ranu? Na rawani ba roꞌaa pudugufai, hamatee rona todigaa fei Spiriti Apuna ana aleꞌei oꞌodu.” 48Siꞌei, ina ware ba ronei pudugufai aꞌa fei haraa Jesus Christ. Ma rona warefanaa Peter ba nei gutafipui aꞌa roꞌodu hefiꞌadiai arewaa.

Peter na Uꞌugaa Hanuu ei Bigiꞌana
11
1Ei apostle ma ei lofu tadiweꞌaiaa Judea, rona guainia ba ei Gentile ana rona tonaa fei wareaa mei Haidaa. 2Hee, ei i dinaa Jerusalem Peter, ei narafaweꞌia, ei na moro hudii wawanei, rona warefania ba ina tata 3ma rona ware, “Yoi, ona waduꞌainaa ei humuu ei lomi na moro hudii wawanei ma ona hananafipui aꞌa roꞌodu.”
4Peter na asiꞌaa ma warefanaa roꞌodu minaa ei manumanu: 5“Yau yei laloo fei baua gufu Joppa, fi lafulafu ma na mefi. Una fanunupaꞌaa hefaa manumanu aleꞌei baua lawalawa na taularagio pafea aꞌa obao ei supuna fi aunugio i aꞌau. 6Una fanununaa lalona ma na fanunupaꞌaa ei manulelele, ei rona talai i malagufu aꞌa obao pine, ei manulelelee podu ma ei mau manulelele aleꞌei waꞌa ma waꞌi mawe ei manufidufidu haroo pafea. 7Ma una guainaa hefaa lao na warenaa aꞌau, ‘Asiꞌaa, Peter. Foꞌafamaꞌeia ma hanana.’
8“Una ware, ‘Paꞌaa lomi, mena Fasu! Atawe fawaduꞌainaa poau hepalo manumanu na loloa o lomi na fafaꞌarai.’
9“Fei lao noranarai pafea na faguapoaidiai, ‘Oneiꞌaa ware ba na loloa hepalo manumanu nabaa mei Haidaa na fafafaꞌarainia.’ 10Feni na nomai aꞌau odupoa ma minaa ei manumanu ei, na hadiweꞌaidinaa pafea.
11“Ana ei ua ma oꞌoduei ramaꞌa, ei aloamiaa roꞌou yei Caesarea, rona nomai aꞌa fei humu yau na guta wagina. 12Fei Spiriti na warefanau ba uneiꞌaa oaꞌoai aunuhugiaa roꞌodu. Eni oloroa lofu eni, ana rona aunuhugiau ma haiꞌouna waduꞌainaa fei humuu mei ramaꞌa. 13Ina warefanaa haiꞌodu ba hemea aloꞌalo na faꞌarewa aꞌana laloo humuna ma mei aloꞌalo na ware, ‘Alo aloꞌalomu dinaa Joppa ba ronei dugamii Simon, mei harana Peter. 14I we warefanio ena warea, ena ba i fatelaꞌanio ma ena maroamu.’
15“Ana fi wareware ua, fei Spiriti Apuna na pasinaa pafoo roꞌou ana aleꞌei i upugio pafoo oꞌou farawarawa. 16Ma una nonominaa ei wareaa mei Fasu ba: ‘John na pudugufainaa ranu, [y] maꞌuaa hamowe pudugufai aꞌa fei Spiriti Apuna.’ 17Ma nabaa mei Haidaa na fanaa roꞌou fei fana, fei na fanaa oꞌou, oꞌou ena na narafaweꞌi aꞌa mei Fasu Jesus Christ, nabaa aleꞌei, yau hini ba a barafeaa mei Haidaa?”
18Roꞌaa guainaa fei, lomi rona fai wareware ma rona uduginaa mei Haidaa ma ware, “Maꞌaia, mei Haidaa na fanaa ei Gentile fei ba ro filoginaa naranara roꞌodu ma tonaa fei harenua lomi i pedutoo.”
	[y] 11:16 O, laloo ranu

Ei Losuia yei Antioch
19Ma eꞌei ramaꞌa, eꞌei rona baꞌautorai aꞌa fei au hafelo, fei rona haperaraiaa Stephen wagina, eꞌei ramaꞌa eꞌei, ana ronamina aununaa Phoenicia, Cyprus ma Antioch ma warefanaa ei Jew ua fei uꞌuga. 20Maꞌuaa, hefiꞌa roꞌodu, ei noramiaa roꞌou Cyprus ma Cyrene, rona aununaa Antioch ma wareware aꞌa ei Greece anaa; rona uꞌugaa fei rawaniꞌa wareaa mei Fasu Jesus. 21Fei panii mei Fasu na oafipui aꞌa roꞌodu ma watauda, rona narafaweꞌi ma momoꞌainaa aꞌa mei Fasu.
22Ei losuia yei Jerusalem, rona guainaa fei uꞌuga fei ma rona aloaa Barnabas dinaa Antioch. 23I nolao yei ma fanunupaꞌaa fei rawaniꞌaa mei Haidaa, ina niꞌeniꞌe ma warehadumaa roꞌou ba aꞌa minaa ei faufau roꞌodu, roneimina ofaweꞌi aꞌa mei Fasu. 24Hia hemea rawaniꞌa ramaꞌa ma fei Spiriti Apuna na didifia ma namina weꞌi fei naranarana ma watauda, rona nomai aꞌa mei Fasu.
25I dii, Barnabas na aununaa Tarsus ba iree labaginaa Saul 26ma i nopaꞌalao, na duginaa hia Antioch. Ma laloo heai igisimasi, Barnabas ma Saul, laguna gutafipui aꞌa ei losuia ma laguna feroinaa watauda ramaꞌa. Yei Antioch rona roroinaa ei otalai nenera ba roꞌodu Christian. Sifei fei rawarawa rororoia aleꞌei.
27Aꞌa fei au fei, hefiꞌa mamamaꞌa noramiaa roꞌou Jerusalem, rona dinaa Antioch. 28Hemea roꞌodu, harana Agabus na ufalarai ma i aꞌa fei Spiriti na ware ba neai arewaa fei baua mouabiabia i dinaa tadiweꞌaiaa minaa ei gufuu Rome. (Hefei au mouabiabia na nomai aꞌa fei au i utonaa fei hapara Claudius.) 29Ei otalai nenera, aꞌa ei apaꞌaa hememea roꞌou, rona narapaꞌia ba ronei hadumaa ei lofu yei Judea. 30Fei tala rona bigiꞌia, sifei ba rona alofanaa ei bauaniaa losuu ei fanaa roꞌodu aꞌa Barnabas ma Saul.
Peter na Tela aꞌa fei Humuu Boboꞌai
12
1I aꞌa feni au feni, mei hapara Herod na panarofaa hefiꞌa losuia ba i haperaraiaa roꞌou. 2Ei maroana, rona foꞌafamaꞌeaa James, mei lofuu John aꞌa hepalo wadu. 3Iꞌa fanunupaꞌia ba fei na faniꞌeaa ei Jew, inaree panarofaa Peter anaa. Ina bigiꞌaa fei aꞌa fei au Hananaa fei Faraa Pidaua Lomi Fafuafua. 4I panarodigia, ina aunaa hia i laloo humuu boboꞌaia di aunaa panii ei omaꞌamaꞌaa. Eꞌei omaꞌamaꞌaa eꞌei, gunaroa gupu ma hepapalo gupu na paꞌi gunaroa ramaꞌa. Herod na nunuminia ba i dududuia i pudaa minaa ei ramaꞌa nenee fei Talai Falogia.
5Hee, Peter rona faroroꞌinia i laloo humuu boboꞌai, maꞌuaa ei losuia, ronamina lafulafunia aꞌa mei Haidaa.
6Fei poi ana i paꞌaa fei arewaa ba Herod i aunaa hia dududua, Peter na maꞌigu watolaa helagui foꞌaa, rona faroroꞌainia aꞌa guapalo alatai ma ei omaꞌamaꞌaa rona u i poaa fanefanee humu. 7Ana ei ua, hemea aloꞌaloo mei Fasu na faꞌarewa ma fei weꞌai na weꞌapapaꞌarai i lalona. Ina paꞌigueinaa haparanonoo Peter ma funia. Ina ware, “Batafa! Asiꞌaa!” Ma ei alatai na maꞌala i panii Peter.
8Mei aloꞌalo na warenaa aꞌana, “Fareaa fena lawalawamu ma ena hafena pinemu.” Ma Peter na bigiꞌia. Mei aloꞌalo na ware, “Fareaa fena hawaa ugumu ma nenerau.” 9Peter na nenegia ma laguna walaꞌaa aꞌa fei humuu boboꞌaia. Maꞌuaa, lomi ina aida ba mei aloꞌalo napaꞌaa bigiꞌia; ina nara aleꞌei ba mefina. 10Laguna talaidiꞌininaa ei rawarawa ma ei faguaiaa omaꞌaa ma laguna nomai aꞌa fei gigei iron, uꞌunii fei baua gufu. Fei gigei na gigiꞌualao ma laguna asiꞌalao wagina. Ei laguꞌaa talaifamalalao maꞌida aꞌa fei tala, mei aloꞌalo na diꞌininia.
11Peter nawe aida ma na ware, “Eꞌeni unaminapaꞌaa aida ba mei Fasu na aloamii mei aloꞌalona ma na fatelaiau panii Herod mawe minaa ei manumanu ei Jew rona nunuminia.”
12Ipowe arewa aꞌana, ina aununaa fei humuu Mary, mei inaa John, mei ana harana Mark, i fawelei rona figupui watauda ramaꞌa ma roi lafulafu aꞌa mei Fasu. 13Peter na fabaꞌabaꞌa aꞌa fei gigei ano ma hemea nafi pifine, harana Rhoda na nomai ba i gigiaa fei gigei. 14I guaipaꞌaa fei lao Peter, namina niꞌeniꞌe ma lomi na gigiaa fei gigei. Na ponihadiweꞌai ma na warefatemutemu, “Peter, hia aꞌa fei gigei!”
15Rona warenaa aꞌana, “Onapaꞌaa poapoai.” Maꞌuaa, lomi na babanini; naminaꞌu wareware ua ma ronawe ware ba, “Woro mena aloꞌalona.”
16Maꞌuaa Peter na u fabaꞌa ua aꞌa fei gigei ano ma roꞌaa gigiaa fei gigei ma roꞌaa fanunupaꞌia, namina nanawala pudaa roꞌodu. 17Peter na piꞌinaa panina ba ronei babanini ma na uꞌufanaa roꞌou batanai mei Fasu i fatelaꞌania humuu boboꞌaia. Ina ware, “Warefanaa James ma ei lofu feni manumanu feni.” Ma na diꞌininaa roꞌodu dinaa aꞌa hepalodiai gufu.
18I nomafufuoilao, ei foꞌaa, ronamina hautata aꞌa fei ba na baꞌuanaa hitani Peter. 19Herod namina lalabaginia maꞌuaa, lomi na labagipaꞌia. Ma siꞌei, namina iꞌiginaa watauda iꞌigaia aꞌa ei omaꞌamaꞌaa ma nawe ware ba hefiꞌadiai foꞌaa nei foꞌafamaꞌeaa roꞌodu.
Fei Maꞌeaa Herod
I dii, Herod na diꞌininaa Judea dinaa Caesarea ma na guta famadii maꞌida yei. 20Famaꞌa ina fiharenii aꞌa ei Tyre ma Sidon. Eꞌeni, ei ramaꞌaa guapaloei gufu, rona fihupuꞌii ba roꞌaa maꞌa hia. Ma hemea ramaꞌa, harana Blastus na waredii ba iwe hadumaa roꞌodu. Blastus, hia hemea rawaniꞌa nafii mei hapara ma mei hapara na apaꞌifarawaninia. Rona iꞌigai ba mei hapara nei fapedugaa fei fisisibaia watolaa roꞌodu, uaa ronaꞌaida to duꞌua aꞌa fei gufuu mei hapara.
21Aꞌa fei arewaa ba roꞌaa figupui, Herod na fareaa ei lawalawaa hapara ma guta pafoo fei gutanaa hapara ma wareaa hepalo wareana aꞌa ei ramaꞌa. 22Rona haromemewai ba, “Paꞌa sifeni fei lao hemea haidaa, abaa lao ramaꞌa.” 23Ana ei ua, hamatee Herod lomi na uduginaa mei Haidaa, hemea aloꞌaloo mei Fasu na foꞌaia ma na pasinaa pu. Ma ei waꞌawaꞌa na hanaia ma na maꞌe.
24Maꞌuaa fei wareaa mei Haidaa fimina gipelao ma aununaa watauda gufu.
25Barnabas ma Saul, laguꞌaa fapedugaa ei bigiꞌaa lagua, laguna nodugamii John, ana harana Mark. Noramiaa roꞌodu, Jerusalem. [z]
	[z] 12:25 Hefiꞌa neꞌia ba Rona dinaa Jerusalem.

Rona Aloaa Barnabas ma Saul
13
1Aꞌa fei losuu yei Antioch, na paꞌi hefiꞌa mamamaꞌa ma feroia: Barnabas, Simeon ana harana Niger, Lucius mei Cyrene, Manaen (mei ana roroo Herod mei hapara) ma Saul. 2Rona uduginaa mei Fasu ma fabao ma fei Spiriti Apuna na ware, “Auꞌuꞌuginaa Barnabas ma Saul ba lagunei bigiꞌaa fei bigiꞌa uꞌa fanaa lagua.” 3Roꞌaa fabaodii ma lafulafudii, rona augaa panii roꞌou pafoo lagua ma aloaa lagua.
Yei Cyprus
4Fei Spiriti Apuna na aloaa lagua ma lagunadoꞌo dinaa Seleucia ma laguna tamadinaa Cyprus. 5Laguꞌaa fatetedii Salamis, laguna uꞌugaa ei wareaa mei Haidaa laloo ei synagogue ei Jew. John i aꞌa lagua ba i hadumaa lagua.
6Rona talaifaweloipedugaa fei gufu ma nopaꞌaloo Paphos. Yei rona bapaꞌaa hemea pualaa ei Jew, hemea mamamaꞌa sifisifi, harana Bar-Jesus. 7Hia hemea na o oa aꞌa mei gavanaa, mei harana Sergius Paulus. Mei gavanaa na bauanai fei apaꞌana. Ma na lalaꞌaa Barnabas ma Saul uaa na nunumiai ba i guainaa fei wareaa mei Haidaa. 8Maꞌuaa, Elymas, mei puala (hamatee fei hanuu Elymas, puala), na fadugeaa roꞌodu ba i famomoꞌinaa fei naranaraa mei gavanaa aꞌa fei narafaweꞌia. 9Siꞌei, fei Spiriti Apuna na didifaa Saul, ana harana Paul ma na fanunufaꞌuꞌuaa Elymas ma ware, 10“Yoi hemea naꞌuu haniꞌu ma ona fadugeaa minaa ei wanewanea manumanu! Yoi ona pepesu aꞌa watauda ei mau sifisifi ma ei maumau hafelo. Tani, lomi ba o fapedugaa fei barafeamu aꞌa fei rawaniꞌaa maumau mei Fasu? 11Siꞌei, fei panii mei Fasu na fadugeio. Yoi, owe pudawerai ma iwe paꞌi fei au lomi ba owe fanunupaꞌaa fei weꞌaa fei halo.”
Ana ei ua, fei tapu ma fei roromaa na weloinia ma itaitatalabaginaa hemea ba nei tauaa panina ma i nenegia. 12I fanunuia aleꞌei mei gavanaa, na narafaweꞌi uaa na maduꞌofo aꞌa fei feroiaa mei Fasu.
Yei Pisidian Antioch
13Paul ma ei maroana, rona diꞌininaa Paphos ma tamanaa Perga, yei Pamphylia. Ma yei, na diꞌininaa roꞌou John ma hadiweꞌinaa Jerusalem. 14Rona asiꞌaa Perga dinaa Pisidia i Antioch. Aꞌa fei Sabbath rona waduꞌainaa fei synagogue ma guta. 15Roꞌaa igodigaa fei Buꞌuu Law ma ei Mamamaꞌa, ei bauaniaa fei synagogue, rona warenaa aꞌa roꞌou, “Ena lofu, nabaa hamona paꞌi hefaa warea ba i hadumaa ei ramaꞌa, te hamonei ware.”
16Paul na ufalarai ma piꞌinaa panina ma ware, “Hamuꞌou ena Israel ma ena Gentile, ena hamona maꞌauaa mei Haidaa, hamonei guainau! 17Mei Haidaniaa ei Israel, hia na rafeinaa ei amaa haiꞌou. Ina fagipeaa minaa ei manumanuu panii roꞌodu ei roꞌou guta yei Egypt. Aꞌa fei bauanai faufauna na faꞌuꞌunainaa roꞌou diꞌininaa fei gufu. 18Ina utonaa fiꞌiaa naranarana aꞌa roꞌodu [aa] aleꞌei gunaroa paꞌania igisimasi yei fawelei lomi haihai o guana. 19Ina foꞌafapasiaa oloromeai gufu yei fawelei Canaan ma fanaa ei gufuu roꞌou aꞌa ei ramaꞌaa gufuna aleꞌei hemea ama i fani hapee naꞌuna. 20Minaa ei manumanu ei, ina bigiꞌia laloo gunaroa puꞌu ma haipani paꞌania igisimasi.
“Nenee fei, mei Haidaa na fani ramaꞌa fadududua aꞌa roꞌodu nopaꞌaloo fei au Samuel, mei mamamaꞌa. 21Nenee fei, ei ramaꞌa na iꞌiginia ba ronei paꞌi hemea hapara ma ina augaa Saul, mei naꞌuu Kish noranamai aꞌa fei pai Benjamin ma na utonaa fei hapara gunaroa paꞌania igisimasi. 22I fapedugaa Saul, na augaa David ba haparaa roꞌodu. Ina warewareia, ‘Una fanunupaꞌia ba David, mei naꞌuu Jesse, imina neneraa fei naranarau. Iwe bigiꞌaa minaa ei manumanu una nunuminia ba inei bigiꞌia.’
23“Aꞌa fei pai mei ramaꞌa mei, mei Haidaa na aloaa mei Fatelaꞌana Jesus yei Israel, ana aleꞌei ena warefaꞌuaiana mina. 24Ei atawe nomai Jesus, John na uꞌu aꞌa minaa ei Israel ba ronei filoginaa naranaraa roꞌodu ma pudugufai. 25Ei i fapedugaa ei bigiꞌana John, ina ware, ‘Hamona nara ba yau hini? Abaa yau mena. Agia. Maꞌuaa iwe nomai neneu ma lomi na rawani ba a alaraa wao hafenaa pinena.’
26“Ena lofuu, ena naꞌuu Abraham ma hamuꞌou ena Gentile, ena hamona maꞌauaa mei Haidaa, fei uꞌugaa telaꞌana na nodigimai. 27Ei ramaꞌaa Jerusalem ma ei bauaniaa roꞌodu, lomi rona fanunuꞌapaꞌaa Jesus, maꞌuaa, ei roꞌaa ware ba roꞌaa foꞌafamaꞌeia, ronapaꞌaa bigiꞌaa tamanu rona wareia ei mamamaꞌa mina, ei warea oꞌounaꞌaida igoia minaa ei Sabbath. 28Faꞌua ba lomi rona labagipaꞌaa hepalo tatana, maꞌuaa rona iꞌigainaa Pilate ba nei foꞌafamaꞌeia. 29Roꞌaa bigidigaa minaa ei ronadii neꞌinia ei mamamaꞌa, rona porofaꞌupuiamai aꞌa fei haihai ma fahainopia laloo huapu aꞌa fei naꞌa. 30Maꞌuaa mei Haidaa na faꞌasiꞌania aꞌa fei maꞌea 31ma rona fanunupaꞌia laloo watauda arewaa, ei rona tatalaifipui aꞌana yei Galilee dinaa Jerusalem. Rona fanunupaꞌia ma eꞌeni rona warefanaa ei ramaꞌa gufuu oꞌou.
32“Haiꞌou warefanaa hamuꞌou fei rawaniꞌa warea: Tamanu nadii faꞌunai aꞌa ei amaa haiꞌou mei Haidaa, 33ina bigidigia aꞌa haiꞌodu eni naꞌuu roꞌodu, uaa ina faꞌasiꞌanaa Jesus. Ana aleꞌei fei neꞌiaa fei faguaiaa lauga laloo fei Buꞌuu Lauga:
“‘Yoi mena naꞌuu;
wagieni yau nawe oanaa Amamu.’ [ab]
34Fei faꞌua warea ba mei Haidaa na faꞌasiꞌania aꞌa fei maꞌea ma lomi ba iwe raia, na ude aꞌa eni paolaa warea eni:
“‘Awe fanaa hamuꞌou ei hawegia, ei na apunai.
Apowe fanaa hamuꞌou eni hawegia, eni una faꞌunainia aꞌa David.’
35Ma ana na udedii ei neꞌia:
“‘Lomi owe uga ba mei Apunaiamu i raia.’
36“David, iꞌa bigidigaa ei nunumiaa mei Haidaa aꞌa fei au gutanana, ina maꞌigu; rona iꞌifinia aꞌa ei amana ma fei ununa na raia. 37Maꞌuaa mei i faꞌasiꞌania mei Haidaa, lomi na raia.
38“Siꞌei, ena lofuu, nunumiau ba hamonei aida ba i aꞌa Jesus ei hafeloꞌaa hamuꞌou, ipowe futo aleꞌei yau fi warefaꞌaiawii hamuꞌou. 39I aꞌana hini i narafaweꞌi, iwe wanewane wagii ei hafeloꞌana, ei lomi ba fei law Moses na hawia ba i fawanewaneia. 40Hamonei omaꞌaa hamuꞌodu ba tamanu ei ronadii wareia ei mamamaꞌa, lomi i tonaa hamuꞌodu:
41“‘Maꞌa, hamuꞌou ena hamona falalasi.
Hamonei naranara watauda ma maꞌe,
uaa awe bigiꞌaa hefaa manumanu aꞌa fena au hamuꞌodu
ma nabaa nemea nadii warefaꞌaiaa hamuꞌodu ba iwe paꞌi fei manumanu fei,
lomi ba hamuꞌou nara ba faꞌua.’”
42Paul ma Barnabas, laguꞌei diꞌininaa fei synagogue, ei ramaꞌa rona iꞌiginaa lagua ba lagunei uꞌudinaa ei manumanu ei laloo fei Sabbath na nomai. 43Roꞌaa asiꞌaa aꞌa fei synagogue ei ramaꞌa, watauda ei Jew mawe ei ramaꞌa ro filogitonaa fei losuu ei Jew, rona neneraa Paul ma Barnabas. Ma laguna warewarefipui aꞌa roꞌou ma warefanaa roꞌodu ba ronei oa ua aꞌa fei rawaniꞌaa mei Haidaa.
44Hepalodiai Sabbath ma aleꞌei minaa fei ramaꞌa gufu, rona nomai ba roꞌaa guai fei wareaa mei Fasu. 45Roꞌaa maꞌapaꞌaa ei gupuu ramaꞌa ei Jew, ronamina punepune ma warefafeloaa tamanu na uꞌugia Paul.
46Siꞌei, Paul ma Barnabas laguna warefalauguꞌai: “Famaꞌa, fei baua manumanu ba haiguneidoꞌo warefanaa hamuꞌodu, fei wareaa mei Haidaa. Maꞌuaa hamona ofadugia ma lomi hamona nara ba hamoꞌaa tonaa fei harenua lomi i pedutoo. Siꞌei, eꞌeni, haiguna omaꞌanaa aꞌa ei Gentile. 47Uaa mei Fasu na ware ba haigunei bigiꞌaa feni wareana:
“‘Yau na aunaa hamuꞌou [ac] weꞌai aꞌa ei Gentile
ma ana fatelaꞌanaa ei ramaꞌa minaa feni malagufu.’”
48Ei Gentile, roꞌaa guainaa fei, rona niꞌeniꞌe ma fahonuaa fei wareaa mei Fasu. Ma minaa ei nadii unidigaa roꞌodu mei Fasu ba rowe paꞌi harenua lomi i pedutoo, rona narafaweꞌi.
49Fei wareaa mei Fasu na talepedunaa feni baua gufu. 50Maꞌuaa ei Jew, rona fani tabaa ei pifine, ei rona maꞌauaa mei Haidaa. Ma ana ei pifine ei, rona paꞌi baua haraa roꞌodu mawe ei wawane, ei roꞌou bauaniaa fei gufu. Ma minaa roꞌou, rona faꞌasiꞌanaa fei naranaraa ei ramaꞌa ba roꞌaa haperaraiaa Paul ma Barnabas ma rona teteaa lagua aꞌa fei gufuu roꞌodu. 51Siꞌei, lagunadii foifoiaa poraporaa pinee lagua, hanuna ba lomi rona farawaninaa lagua. Ma laguna dinaa Iconium. 52Ma ei otalai nenera namina niꞌeniꞌe ma fei Spiriti Apuna na didifaa roꞌou.
	[aa] 13:18 Hefiꞌa neꞌia ba Ina roinaa roꞌou
	[ab] 13:33 O, nawe tonio ba naꞌuu
	[ac] 13:47 O, yoi

Yei Iconium
14
1Yei Iconium, Paul ma Barnabas, laguna waduꞌainaa fei synagogue ei Jew, minaa aleꞌei bigiꞌaa lagua. Yei, laguna uꞌu ma naminaa nafaꞌaa watauda ei Jew ma Gentile ma rona narafaweꞌi. 2Maꞌuaa ei Jew, ei rona barafeaa fei rawaniꞌa warea, rona fani tabaa ei Gentile ba ronei narafafelo aꞌa ei lofu. 3Siꞌei, Paul ma Barnabas, laguna guta famadii maꞌida yei ma uꞌufalauguꞌai aꞌa fei wareaa mei Fasu, mei na faꞌarewaiaa fei uꞌugaa fei rawaniꞌana wagii ei bigiꞌaa lagua ei hilalaa foigia ma fananawalaa puda. 4Ei ramaꞌaa fei gufu fei, rona fifalagii. Hefiꞌa, rona oa pepei aꞌa ei Jew ma hefiꞌa aꞌa ei apostle. 5Na paꞌi fiwarewareipaꞌaia watolaa ei Jew ma Gentile fipuinaa ei bauaniaa roꞌou ba roꞌaa haperaraiaa lagua ma nafanaa lagua mugoo. 6Maꞌuaa, laguna guaipaꞌia ma ponipaꞌainaa Lystra ma Derbe—guapaloei gufu yei Lycaonia mawe hefiꞌadiai gufu yei fawelei. 7Ma yei, laguna uꞌugaa fei rawaniꞌa warea aleꞌei lagunaꞌo bigiꞌia.
Yei Lystra ma Derbe
8Yei Lystra na paꞌi hemea afetoo. Ana torotonamiana baduina ma paꞌaa lomi na u talai. 9Fi wareware Paul, mei ramaꞌa mei, na guainia. Paul na fanunufawanewanenaa aꞌana ma na aida ba na weꞌi naranaraa mei afetoo ba i pedu funuana 10ma na harolao, “Ufalarai aꞌa guapaloena pinemu!” Ana ei ua, ina unaꞌasiꞌaa ma talai.
11Ei watauda ramaꞌa, roꞌaa fanunupaꞌaa fei bigiꞌaa Paul aleꞌei, rona haroharonaa warea Lycaonia, “Ei haidaa, rona nogio aꞌa oꞌou aleꞌei ramaꞌa!” 12Rona roroinaa Barnabas, Zeus. Ma Paul, rona roroinaa Hermes, uaa hia mei i wareware. 13Mei bauaniaa fei humuu mei haidaa Zeus, mei na paꞌi humuu mei haidaniana auguu fei baua gufu, na notonamiaa ei budumaꞌao ma ei pataa roꞌou fota wagii fei gigei fei baua gufu uaa ba hia ma fei gupuu ramaꞌa, roꞌaa fani fanaa roꞌou aꞌa lagua.
14Maꞌuaa, laguei apostle Barnabas ma Paul, laguꞌaa guainia aleꞌei, laguna bairaꞌaa ei susuu lagua ma ponilao aꞌa fei gupuu ramaꞌa ma haroharo: 15“Meꞌo, tani hamoꞌaa bigiꞌaa feni? Haigua ana ramaꞌa ua, aleꞌena hamuꞌou. Haigua fi uꞌufanaa hamuꞌou fei rawaniꞌa warea aleꞌei warefaꞌaia ba hamonei ofadugaa eni manumanu lomi hanuna ma dinaa aꞌa mei Haidaa, mei na paꞌi harenuana, mei na bigiꞌaa fei pumanugawe ma feni malagufu ma fei agi mawe minaa ei manumanu wagii roꞌou. 16Mina, mei Fasu na rawaꞌaꞌafainaa hepapalo gufu ba ronei dinaa pelee naranaraa roꞌodu. 17Maꞌuaa wagii fei bigiꞌana fi faꞌaiaa ei ramaꞌa: ina famaꞌaiaa fei rawaniꞌana wagii fei fanana fei maunu ma ei duꞌua wagii fei au roꞌodu. Ina fani watauda duꞌua aꞌa hamuꞌou ma namina fani niꞌeniꞌea aꞌa ei naranaraa hamuꞌodu.” 18Laguna ware aleꞌei, maꞌuaa na weꞌi fei naranaraa ei ramaꞌa ba roꞌaa uduginaa lagua aꞌa fei lafigifamaꞌeaa ei budumaꞌao.
19Ma idii, hefiꞌa Jew, noramiaa roꞌodu Antioch ma Iconium, rona uꞌugainaa fei gupuu ramaꞌa ma nafanaa Paul mugoo ma foraneneneinia auguu fei gufu uaa rona nara ba ina maꞌe. 20Maꞌuaa, roꞌaa faweloinia ei otalai nenera, ina asiꞌaa ma waduꞌai hadiweꞌidinaa fei gufu. I arewadiai, hia ma Barnabas, laguna aununaa Derbe.
Laguna Hadiweꞌinaa Antioch Yei Syria
21Laguna uꞌugaa fei rawaniꞌa warea aꞌa fei gufu fei ma watauda na filoginaa naranaraa roꞌodu ba roꞌou, otalai nenera. Ma laguna hadiweꞌinaa Lystra, Iconium ma Antioch 22ma laguna faweꞌinaa ei otalai nenera ma warehadumaa roꞌou ba ronei oafaweꞌi aꞌa fei narafaweꞌia. Laguna ware, “Oꞌamina nanamuinaa watauda fiꞌia ba oꞌaa waduꞌainaa fei haparaiaa mei Haidaa.” 23Paul ma Barnabas, laguna uniaa hefiꞌa bauaniaa losuu, [ad] aleꞌei bauaniaa hepapalo losuu ma fininaa fei mau fabaoa ma lafulafua, laguna apunainaa roꞌodu aꞌa mei Fasu, mei rona narafaweꞌi aꞌana. 24Laguꞌaa tatalaidii yei Pisidia, laguna dinaa Pamphylia 25ma laguꞌaa uꞌudigaa fei warea yei Perga, laguna aununaa Attalia.
26Idii, laguna diꞌininaa Attalia, tamahadiweꞌinaa Antioch, fei gufuu ei ramaꞌa ronadii haweginaa lagua wagii fei rawaniꞌaa mei Haidaa ba laguꞌaa bigiꞌaa fei bigiꞌa, fei laguna fapedugia eꞌeni. 27Laguꞌaa fatete, laguna apainamii ei losuia ma warefanaa roꞌou minaa ei bigiꞌaa mei Haidaa i panii lagua ma batanai i gigiaa fei gigei fei narafaweꞌia aꞌa ei Gentile. 28Ma lagunamina guta famadii yei aꞌa ei otalai nenera.
	[ad] 14:23 O, Barnabas na papaditainaa ei bauaniaa losuu; o, Barnabas na famamoaa ei ramaꞌa ba ronei uni bauaniaa losuu

Fei Figupuiaa ei Bauaniaa Jerusalem
15
1Hefiꞌa wawane, noramiaa roꞌou Judea na dinaa Antioch ma feroinaa ei lofu: “Nabaa lomi hamona moroꞌaa hudii wawanei aleꞌei fei mau feroiaa Moses, lomi hamoꞌaa tela.” 2Aꞌa fei, Paul ma Barnabas, laguna fiharenii aꞌa roꞌou. Siꞌei, rona uniaa Paul ma Barnabas mawe hefiꞌa ei narafaweꞌia ba ronei dinaa Jerusalem ma re maꞌa ei apostle ma ei bauaniaa losuu wagii fei manumanu fei. 3Ei losuia, rona aloaa roꞌou ma ei roi talailao yei Phoenicia ma Samaria, rona uꞌufanaa roꞌou ba ei Gentile, rona filogii naranaraa roꞌodu ma narafaweꞌi. Minaa ei lofu, ronamina niꞌeniꞌe aꞌa feni uꞌuga feni. 4Roꞌaa nopaꞌaloo Jerusalem, ei losuia ma ei apostle mawe ei bauaniaa losuu, rona taufagutanaa roꞌou. Ma ei noramiaa roꞌou Judea, rona uꞌufanaa roꞌou minaa ei na biginaa roꞌou mei Haidaa.
5Ma hefiꞌa ei narafaweꞌia, hefiꞌa maroaa ei Pharisee, rona ufalarai ma ware, “Ei Gentile, ronei moroꞌaa hudii wawanei ma neneraa fei law Moses.”
6Ei apostle mawe ei bauaniaa losuu, rona gutafipui ba roꞌaa fiwarewareinaa feni. 7Roꞌaa fiwarewareidii, Peter na asiꞌaa ma ware, “Ena lofuu, hamona aida ba aleꞌei figa arewaa na didii, mei Haidaa na rafeinaa hemea dupuaa hamuꞌou ba ei Gentile, ronei guainaa fei rawaniꞌa warea aꞌa feni habaꞌumuu ma ronei narafaweꞌi. 8Ma aꞌa roꞌou, mei Haidaa, mei na fanunuꞌapaꞌaa ei naranaraa ramaꞌa na famaꞌaia ba rona rawani. Ma na fanaa roꞌou fei Spiriti Apuna ana aleꞌei i fanaa oꞌou. 9Lomi ina nara ba rona uꞌugai ma oꞌou uꞌugai, uaa ina fafafaꞌarainaa fei naranaraa roꞌodu aꞌa fei narafaweꞌia. 10Siꞌei, tani hamoꞌaa maniaa mei Haidaa ba hamoꞌaa fani rarabaa aꞌa ei Gentile, ei otalai nenera ba ronei harenaa fei manumanu, fei oꞌou ma ei amaa oꞌou lomi owe harepaꞌia? 11Agia! Ona aida ba aꞌa fei rawaniꞌaa mei Fasuu oꞌou Jesus, ona tela, ana aleꞌei roꞌodu.”
12Minaa ei ramaꞌa ronamina babanini ei roꞌaa guainaa Barnabas ma Paul, laguꞌei uꞌufanaa roꞌodu ei fananawalaa puda ma hilalaa foigia laguna bigiꞌia wagii fei faufau mei Haidaa i aꞌa ei Gentile. 13Laguꞌaa pedu, James, na ware, “Ena lofuu, hamonei guainau. 14Simeon [ae] na uꞌufanidigaa oꞌou ba mei Haidaa nadii famaꞌaa oꞌodu ba hia na paꞌi naranarana aꞌa ei Gentile uaa ina uniaa hefiꞌa ei Gentile ba ramaꞌaa gufuna. 15Ei neꞌiaa ei mamamaꞌa na fiminaꞌei aꞌa fei, uaa rona neꞌinia aleꞌei:
16“‘Nenee fei, awe hadiweꞌimai
ma fadudinaa fei humuu David, fei na worosi.
Ei memena awe fadudinia
ma auhadiweꞌidinia
17ba ei dufudufu ramaꞌa ma minaa ei Gentile,
ei rona paꞌi fei harau,
roneimina labaginaa mei Fasu,
aleꞌei wareaa mei Fasu, mei i bigiꞌaa ei manumanu ei,’
18ei rona guainamai mina. [af]
19“Aleꞌei fanunuau ba oneiꞌamina fatemuaa ei Gentile, ei rona momoꞌainaa aꞌa mei Haidaa. 20Maꞌuaa onei neꞌifanaa roꞌodu ba roneiꞌaa hanaiaa ei dufuu duꞌua, ei rona hamamaninaa aꞌa ei haidaa sifisifi, o fitatafipaꞌai, o hanaiaa pigio ei manulelele rona fifigia, o hunu namo. 21Uaa mina, nopaꞌamii eꞌeni rona uꞌugaa ei wareaa Moses aꞌa minaa ei gufu laloo minaa ei synagogue, minaa ei Sabbath.”
	[ae] 15:14 Warea Greek Simeon, ana fei hara Simon; ana fei hara Peter
	[af] 15:17-18 Hefiꞌa neꞌia ba manumanu / 18 mei Fasu na apaꞌidigamai ei bigiꞌana

Fei Neꞌia i Dinaa aꞌa ei Gentile Narafaweꞌia
22Idii, ei apostle ma ei bauaniaa losuu ma minaa ei losuia, rona fiwarei ba roꞌaa alofipuinaa aꞌa Paul ma Barnabas yei Antioch hefiꞌa maroaa roꞌodu. Rona rafeinaa Judas (ana harana Barsabbas) ma Silas, laguei bauaniaa ei lofu ba lagunei aunu. 23Laguna notonalao fei neꞌiaa roꞌou ma fei neꞌia na ware ba:
Haiꞌou apostle ma bauaniaa losuu, haiꞌou ena lofuu hamuꞌou, haiꞌouꞌei aloawii feni aꞌa ei Gentile narafaweꞌia yei Antioch, Syria ma Cilicia:
Hamuꞌou batanai?
24Haiꞌouna guainia ba hefiꞌa haiꞌou na dinaa aꞌa hamuꞌodu, maꞌuaa lomi haiꞌouna uga aꞌa roꞌodu ba na rawani ma rona fani awataa hamuꞌodu aꞌa ei wareaa roꞌodu. 25Siꞌei, minaa haiꞌouna fiwarei ba haiꞌou aloawii hini ei ramaꞌa fipui aꞌa lagueni paꞌaa tafii oꞌou, Barnabas ma Paul, 26laguei ramaꞌa, laguna nigoaa ei manumanu na paꞌi maꞌea wagina uaa fei haraa mei Fasuu oꞌodu, Jesus Christ. 27Siꞌei, haiꞌou aloawii Judas ma Silas ba lagunei warefanaa hamuꞌodu ba feni neꞌiaa haiꞌodu paꞌaa faꞌua. 28Aleꞌei fanunuaa haiꞌodu ba wagii fei Spiriti Apuna haiꞌouneiꞌaa fatemuaa hamuꞌou aꞌa hefiꞌadiai ei maumau haiꞌou Jew, maꞌuaa siꞌeni ua: 29Hamoneiꞌaa hanaiaa ei duꞌua hefiꞌa rona fania aꞌa ei haidaa sifisifi, o hunu namo, o hanaiaa pigioo ei manulelele rona guafifigia, o fitatafipaꞌai. Napaꞌaa rawani nabaa hamoꞌaa faraua aꞌa ei manumanu ei.
Maꞌadinaa hamuꞌodu.
30Rona aloaa ei ramaꞌa ei ma ei aloaa roꞌou, rona aununaa pu dinaa Antioch ma lalaꞌamii ei losuia ba roꞌaa fanaa fei neꞌia aꞌa roꞌou. 31Ei ramaꞌa rona igoia ma na niꞌeniꞌe aꞌa fei neꞌia fei, uaa na farawaninaa naranaraa roꞌou. 32Judas ma Silas, lagua mamamaꞌa. Ma aꞌa watauda ei warea, laguna warefarawaninaa naranaraa ei lofu ma faweꞌinaa roꞌou. 33Laguꞌaa gutafamadii maꞌida, ei lofu yei, rona aloaa lagua wagii fei hawegiaa fei gutafarawania ba lagunei hadiweꞌidinaa aꞌa ei ro aloamiaa lagua. 34 [ag]35Maꞌuaa Paul ma Barnabas, laguna guta yei Antioch fipui aꞌa wataudadiai ma rona feferoi ma uꞌugaa fei wareaa mei Fasu.
	[ag] 15:34 Hefiꞌa neꞌia ba lagua, 34 maꞌuaa Silas napaꞌaa nara ba i guta yei.

Fipidawaiaa Paul ma Barnabas
36Nenee hefiꞌadiai arewaa, Paul na warenaa aꞌa Barnabas, “Na rawani ba aguꞌaa hadiweꞌinaa minaa ei gufu, ei agunadii uꞌugaa fei wareaa mei Fasu ba agua gutafipui aꞌa ei lofu ma maꞌaia ba rona rawani, o loꞌe.” 37Barnabas na nunuminia ba i nodugaa John, mei ana harana Mark ba nei aunuhugiaa lagua, 38maꞌuaa Paul na nara ba lomi na rawani ba laguꞌaa dugia, uaa na diꞌininaa roꞌodu yei Pamphylia ma lomi na bigifipui wagii fei bigiꞌaa roꞌodu. 39Lagunamina fiharenii, siꞌei laguna fidiꞌininii. Barnabas na nodugaa Mark ma laguna tamanaa Cyprus, 40maꞌuaa Paul na nodugaa Silas ma aunu ma ei lofu, rona haweginaa lagua aꞌa fei rawaniꞌaa mei Fasu. 41Ina tatalainaa Syria ma Cilicia ma faweꞌinaa ei losuia.
Timothy na Talaihugiaa Paul ma Silas
16
1Ina aununaa Derbe. Ma nene na aununaa Lystra ma hemea otalai nenera na guta yei, harana Timothy. Mei inana, Jew, hemea narafaweꞌia, maꞌuaa mei amana, Greece. 2Ei lofu yei Lystra ma Iconium, rona ware ba hia, rawaniꞌa ramaꞌa. 3Paul na nunuminia ba i nodugia wagii fei tatalaiana, siꞌei na moroꞌaa hudii wawaneina uaa ei Jew yei, ronamina aida ba mei amana, Greece. 4Laguꞌaa tatalailao aꞌa hepapalo gufu, laguna warefaꞌaiaa roꞌodu fei naranaraa ei apostle ma ei bauaniaa losuu yei Jerusalem ba ei ramaꞌa, ronei guaipaꞌaa wareana. 5Ma i nogipelao fei narafaweꞌiaa ei losuia ma fei puduu roꞌou ana fimina wataualao minaa ei arewaa.
Yei Troas, Paul na Mefi
6Paul ma ei maroana, rona tatalai yei malalaa Phrygia ma Galatia, uaa fei Spiriti Apuna na lawaraa roꞌou ba roneiꞌaa uꞌu aꞌa ei gufu malalaa Asia. 7Roꞌaa nofarafiꞌinamii Mysia ma ba roꞌaa waduꞌainaa Bithynia, maꞌuaa fei Spiritii Jesus, lomi na ugainaa roꞌodu. 8Siꞌei, rona farapa Mysia ma aunulao Troas. 9Ma aꞌa fei poi, Paul na fanunuaa fei aleꞌei mefi ba hemea Macedonia na ufalarai ma iꞌigifaweꞌinia, “Nomai yeni Macedonia ma hadumaa haiꞌodu.” 10Paul, iꞌa fanunudigaa fei, ana ei ua haiꞌouna asiꞌaa ba haiꞌouꞌaa aununaa Macedonia, uaa haiꞌouna nara ba mei Haidaa na lalaꞌaa haiꞌou ba haiꞌounei uꞌufanaa roꞌou fei rawaniꞌa warea.
Lydia na Filoginaa Naranarana yei Philippi
11Yei Troas, haiꞌouna ala ma tamafawanewanenaa Samothrace ma i arewadiai, haiꞌouna dinaa Neapolis. 12Haiꞌouna ala yei, tamanaa Philippi, hepalo gufu Rome, fei baua gufu yei laloo Macedonia. Ma haiꞌouna guta yei hefiꞌa arewaa.
13Hefaa Sabbath, haiꞌouna dinaa ano aꞌa fei gigei fei gufu, dinaa adii fei ranu ba haiꞌouꞌaa labaginaa fawelei ronaꞌaida lafulafu wagina. Haiꞌouna guta ma wareware aꞌa ei pifine, ei rona figupui yei. 14Hemea tapuu roꞌou fi gutaguguai, harana Lydia. Hia naꞌaida alo lawalawa, pomana purple na rata ponoꞌana. Gufuna Thyatira ma hia naꞌaida losuinaa mei Haidaa. Ma mei Fasu na gigiaa fei naranarana ba nei tonaa fei wareaa Paul. 15Hia ma ei ramaꞌaa humuna, roꞌaa pudugufaidii, ina warenaa aꞌa haiꞌodu ba haiꞌounei dinaa humuna. Ina ware, “Nabaa hamona nara ba yau hemea narafaweꞌia aꞌa mei Fasu, te hamoneimii guta yeni humuu.” Ma ina warefaweꞌi aꞌa haiꞌodu.
Paul ma Silas i laloo Humuu Boboꞌaia
16Heai arewaa, haiꞌouꞌaa dinaa aꞌa fei haiꞌounaꞌo lafulafu, na nomai aꞌa haiꞌou hemea nanao humuwa, hemea na waduꞌia fei mau pigea ba hia aleꞌei mamamaꞌa ba idii wareaa tamanu iwe nomai hinene. Ei fasuna ronaꞌaida to watauda mugoo poꞌi aꞌa ei warewareaa mei nanao mei. 17Mei nanao mei, na neneraa Paul mawe haiꞌou ma memewai, “Eni ramaꞌa eni, nafii mei Haidaa, mei na Paꞌaa Pafeai ma roꞌei warefanaa hamuꞌodu fei tala ba hamowe tela.” 18Ina bigiꞌia aleꞌei laloo watauda arewaa. Paul nawe nifi rawana, foisinaa aꞌana ma warenaa aꞌa fei pigea, “I aꞌa fei haraa Jesus Christ a warefanio, walaꞌamai aꞌana!” Ana ei ua fei pigea na diꞌininia.
19Roꞌaa fanunuꞌapaꞌia ei fasuu mei nanao humuwa ba fei talaa totoo mugoo poꞌii roꞌou na pedu, rona panarofaa Paul ma Silas ma foraneneneinaa lagua fawelei rona aida aloꞌalo manumanu ba lagunei u i maꞌaa ei bauana. 20Rona duginamii lagua i maꞌaa ei fadududua ma ware, “Lagueni ramaꞌa lagueni, lagua Jew ma laguna fafeloaa feni gufuu oꞌodu uaa 21laguna ware ba onei neneraa ei maumau roꞌodu maꞌuaa nabaa oꞌaa ugainia o nenegia, ona barafeaa ei law Rome.”
22Fei gupuu ramaꞌa ana rona haperaraiaa Paul ma Silas ma ei fadududua rona warefaweꞌi ba ronei alaraa lalawaa lagua ma hafugaa lagua. 23Roꞌaa hafufanimaꞌadigaa lagua, rona siminaa lagua boboꞌaia ma warefaweꞌi aꞌa mei omaꞌamaꞌaa ba nei omaꞌafarawaninaa lagua. 24I guainia aleꞌei, ina augaa lagua laloo fei paꞌaa lalona ma faunaa pinee lagua alatai.
25Aleꞌei poi difaꞌuꞌu Paul ma Silas, laguꞌei lafulafunaa aꞌa mei Haidaa ma laugiꞌuduginia ma ei ramaꞌa boboꞌaia, rona guguainaa lagua. 26Haiꞌouna maduꞌofo uaa namina rerefafelo fei malagufu ma fei eꞌeaa fei humuu boboꞌaia anaa. Ana ei ua minaa ei gigei fei boboꞌaia na gigi ma minaa ei alatai na maꞌala. 27Mei omaꞌamaꞌaa na wera ma i fanunuia ba na gigi ei gigei, na tonaa fei waduna ba i foꞌafamaꞌeaa anaia, uaa ina nara ba rona ponipaꞌai ei boboꞌaia. 28Maꞌuaa na haroharo Paul, “Apuna apuguio! Minaa haiꞌou yeni!”
29Mei omaꞌamaꞌaa na haroharo ba ei maroana, ronei tonamai fei weꞌai ma na poniwaduꞌainaa fei pusuꞌo humuu Paul ma Silas, fei laguna boboꞌai lalona. Ina pasi i maꞌaa lagua ma na funurerere. 30Ma ina noduginaa lagua ano ma iꞌigai, “Megu, yau a bigiꞌaa tamanu ba a tela?”
31Laguna ware, “Narafaweꞌi aꞌa mei Fasu Jesus ma oꞌaa tela—yoi ma ena maroamu i humumu.” 32Ma laguna uꞌufanaa fei uꞌugaa mei Fasu aꞌana ma aꞌa minaa ei ramaꞌa laloo fei humuna. 33I aꞌa fei poi fei, mei omaꞌamaꞌaa na dugaa lagua, fesuaa ei loraloraa lagua; ana ei ua, hia ma minaa ei gufuna i humuna, rona pudugufai. 34Mei omaꞌamaꞌaa na dugamii lagua laloo humuna ma hasufani hanaa lagua; hia, namina niꞌeniꞌe uaa hia ma minaa ei maroana i humuna, ronawe narafaweꞌi aꞌa mei Haidaa.
35Heai arewadiai, ei fadududua, rona aloaa ei wareaa roꞌou aꞌa ei paniaa panii roꞌou dinaa aꞌa mei omaꞌamaꞌaa aleꞌei, “Hamonei alaraa lagua.” 36Mei omaꞌamaꞌaa na warenaa aꞌa Paul ba, “Ei fadududua na ware ba haiꞌounei alaraa hamugua Silas. Eꞌeni, hamunei dii. Aunufaꞌaꞌa ua.”
37Maꞌuaa Paul na warenaa aꞌa ei paniaa pani: “Rona hafugaa haigua pudaa ramaꞌa, maꞌuaa haigua ramaꞌaa Rome. Lomi rona aunaa haigua dududua maꞌuaa rona boboꞌainaa haigua. Eꞌeni rona nunuminia ba roꞌaa faꞌasiꞌafagiginaa haigua ba haigunei babanini. Paꞌaa lomi! Ana roꞌou, roneimii faꞌasiꞌanaa haigua boboꞌaia.”
38Ei paniaa panii roꞌodu, rona warefanaa fei aꞌa ei fadududua ma roꞌaa guainia ba Paul ma Silas, lagua ramaꞌaa Rome, rona maꞌau. 39Rona nomai ba roꞌaa farawaninaa naranaraa lagua ma faꞌasiꞌanaa lagua boboꞌaia, talaifipui aꞌa lagua ma iꞌiginaa lagua ba lagunei diꞌininaa fei gufu. 40Paul ma Silas, laguꞌaa asiꞌadii humuu boboꞌai, laguna dinaa humuu Lydia ma yei, laguna gutafipui aꞌa ei lofu ma warefaweꞌinaa naranaraa roꞌou ma lagunawe dii.
Yei Thessalonica
17
1Laguꞌaa farapadiꞌininaa Amphipolis ma Apollonia, laguna aununamii Thessalonica. Na paꞌi hepalo synagogue Jew yei. 2Aleꞌei fei maumauna, Paul na waduꞌainaa fei synagogue ma laloo oduai Sabbath na fiwarewarei aꞌa roꞌou wagii tamanu na ude i laloo fei Buꞌu Apuna 3ma na faꞌarewaia ba Christ [ah] nei tonaa fiꞌina ma asiꞌaa aꞌa fei maꞌea. Ina ware, “Meni Jesus, meni uꞌei uꞌugia aꞌa hamuꞌodu, hia mei Christ.” [ai]4Hefiꞌa ei Jew, rona nara ba faꞌua ma rona oafipui aꞌa Paul ma Silas ana aleꞌei watauda ei Greece, ei rona maꞌauaa mei Haidaa mawe ei pifine, ei rona paꞌi baua haraa roꞌodu.
5Maꞌuaa ei Jew, rona punepune; siꞌei, rona dugamii hefiꞌa hafeloꞌa ramaꞌa yei fawelei rona aloꞌalo manumanu. Rona nofipuimai ma faꞌasiꞌanaa hefaa baua fisibaia yei aꞌa fei baua gufu. Rona poninaa humuu Jason ba roꞌaa labaginaa Paul ma Silas ba roꞌaa foranaa lagua aꞌa fei gupuu ramaꞌa. [aj]6Maꞌuaa lomi rona labigipaꞌaa lagua, siꞌei rona foraiaa Jason ma hefiꞌadiai lofu dinaa aꞌa ei bauaniaa gufu ma haroharo, “Eni ramaꞌa eni, rona bigifafelo i gufu tadiweꞌai ma eꞌeni rona nomai yeni. 7Ma Jason na noduginaa roꞌou humuna. Minaa roꞌou, ronamina barafeaa ei wareaa Caesar. Rona ware ba na paꞌi hemeadiai hapara, harana Jesus.” 8Roꞌaa guainia, fei gupuu ramaꞌa mawe ei bauaniaa gufu, rona poapoai ma rona ra wagina. 9Ma rona faponoꞌaa Jason ma roꞌou aꞌa ei hafeloꞌaa roꞌodu ma alaraa roꞌou.

Yei Berea
10I poilao, ei lofu, rona fatalainaa Paul ma Silas dinaa Berea. Laguꞌaa nolao yei, laguna dinaa fei synagogue ei Jew. 11Ma ei Jew Berea, fei maumau roꞌodu na muainaa fei maumau ei Thessalonica, uaa ronamina refuguainaa fei warea ma minaa ei arewaa rona igofarawaninaa fei Buꞌu Apuna ma labaginia ba faꞌua wareaa Paul o lomi? 12Watauda Jew, watauda pifinee Greece, ei rona paꞌi baua haraa roꞌou mawe watauda wawanee Greece, rona narafaweꞌi.
13Roꞌaa guainia ei Jew yei Thessalonica ba Paul fi uꞌugaa fei wareaa mei Haidaa yei Berea, ana rona aunulao, fani tabaa ei ramaꞌa ma fawesuwesuaa iaa roꞌodu. 14Ana ei ua, ei lofu, rona aloaa Paul dinaa ei gufu i papaa agi, maꞌuaa Silas ma Timothy, laguna guta yei Berea. 15Ei roꞌaa nodugaa Paul, rona duginaa hia Athens ma aununotonaa fei iꞌigiana ba Silas ma Timothy, laguneiꞌaa gutafamadii, uaa lagunei nobatafamai aꞌana.
Yei Athens
16Yei Athens Paul, ei fi gutaꞌomaꞌomaꞌaa lagua, namina faloloaꞌi uaa na fanunupaꞌia ba fei gufu i guta wagina na pepesu aꞌa ei haidaa sifisifi. 17Siꞌei na fiwarewarei aꞌa ei Jew mawe ei Greece, ei rona maꞌauaa mei Haidaa i laloo fei synagogue ma aꞌa hini ei roꞌou yei fawelei rona aloꞌalo manumanu minaa ei arewaa anaa. 18Hefaa maroa, rona paꞌi baua apaꞌaa roꞌou (haraa hefiꞌa roꞌou maroaa Epicurus ma haraa hefiꞌadiai Stoic), rona fiharenii aꞌana. Hefiꞌa, rona iꞌigai, “Tamanu eni wareana, meni baꞌabaꞌa umu?” Hefiꞌadiai, rona ware, “Narau ba ifi uꞌugaa ei haidaniaa hepapa gufu.” Rona ware aleꞌei uaa Paul na uꞌugaa fei rawaniꞌa warea, fei uꞌugaa Jesus mawe fei asiꞌana. 19Rona panarofia ma noduginaa hia aꞌa fei gupuu ei maroaa Areopagus ma warenaa aꞌana, “Warefanaa haiꞌodu. Tamanu fei manufau feroia oi feroinia? 20Haiꞌouna guainaa hefiꞌa manufau manumanu ma ba haiꞌouꞌaa apaꞌia ba tamanu hanuna.” 21(Minaa ei Athens mawe ei ramaꞌaa hepapa gufu, ei rona guta yei, lomi rona u bigiꞌaa hepalodiai manumanu—ronaꞌo gutaguainaa ei manufau naranara ma fiwarewarei wagina.)
22Paul nawe ufalarai aꞌa fei gupuu ei Areopagus ma ware: “Hamuꞌou ena Athens! Una fanunuꞌapaꞌia ba hamuꞌou paꞌaa losuia. 23Uaa a tatalai fanunufarawaninaa ei pusuꞌo manumanu losuu hamuꞌodu, ana una maꞌapaꞌaa hepalo tawahafi na apunai ma na paꞌi feni neꞌia feni: FENI I DINAA AꞌA HEMEA HAIDAA, LOMI HAIꞌOUNA APAꞌIA. Eꞌeni a warefaꞌaiaa hamuꞌodu tamanu hamonaꞌaida losuinia maꞌuaa lomi hamona apaꞌia.
24“Mei Haidaa, mei na bigiꞌaa feni ano ma minaa ei manumanu wagina, hia mei Fasu i pumanugawe ma i malagufu ma lomi ba i oa i laloo ei humuu ei haidaa, ei faduaa ramaꞌa. 25Ma ei panii ramaꞌa lomi ba i hadumia, raba na nunuminaa hepalodiai manumanu, uaa ana hia ua mei na fani harenua aꞌa minaa ei ramaꞌa ba ronei fawewenai ma ana na fanaa minaa ei manumanu roꞌou. 26Aꞌa hemea ua, ina bigiꞌaa ei ramaꞌaa minaa ei gufu ba ronei guta tadiweꞌai feni ano ma atadoꞌo bigiꞌaa roꞌou, nadii naraꞌaugia ba ro guta hitani ma wanini nahaiga. 27Mei Haidaa na bigiꞌia aleꞌei ba ei ramaꞌa ronei labaginia ma labagipaꞌia. Ma hia, abaa aleꞌei ba ina raua aꞌa hememea oꞌodu. 28Uaa i aꞌana ona fawewenai ma tatawei ma ramaꞌai. Ana aleꞌei fei neꞌiaa hefiꞌa gufuu hamuꞌou, ‘Haiꞌoudu ana naꞌuna.’
29“Siꞌei ba oꞌou naꞌuu mei Haidaa, haiꞌouneiꞌaa nara ba mei Haidaa, hia aleꞌei gold, silver, naꞌa, o hepalo bigiꞌaa hemea anoꞌano, o tafiꞌaa hemea na paꞌi apaꞌana. 30Mina, ei ramaꞌa, lomi rona paꞌi apaꞌaa roꞌou ma mei Haidaa na fanunuaa fei ma na nara ba lomi iwe dududuaa roꞌou aꞌa fei. Maꞌuaa eꞌeni ina ware ba minaa ei ramaꞌa i tadiweꞌaia, ronei filoginaa naranaraa roꞌodu. 31Uaa inadii augaa neai arewaa, neai ba i dududuaa feni ano aꞌa mei inadii apunaidigia ma fei dududuana na wanewane. Mei Haidaa na faꞌarewadigia aꞌa minaa ei ramaꞌa ei i faꞌasiꞌania aꞌa fei maꞌea.”
32Roꞌaa guainaa fei asiꞌana aꞌa fei maꞌea, hefiꞌa roꞌou, rona fatofeaa nugee roꞌou, maꞌuaa hefiꞌadiai, rona ware, “Haiꞌouna nunuminia ba onei uꞌudinia fei.” 33Ma Paul na asiꞌadiꞌininaa fei maroa fei. 34Hefiꞌa ua, rona neneraa ei feroiaa Paul ma narafaweꞌi. Hemea roꞌou, Dionysius, hemea Areopagus ma hemea pifine harana Damaris mawe hefiꞌadiai.
Yei Corinth
18
1Nenee fei, Paul na diꞌininaa Athens dinaa Corinth. 2Yei, ina bapaꞌaa hemea Jew harana Aquila, gufuna Pontus. Mei we noꞌuanamai Italy lagua mei harona Priscilla, uaa Claudius na ware ba minaa ei Jew, ronei diꞌininaa Rome. Paul na aunu ba iree maꞌa lagua. 3Siꞌei ba hia naꞌaida bigiꞌaa ei pale poroporo ana aleꞌei lagua, ina guta ma bigifipui aꞌa lagua. 4Minaa ei Sabbath na waduꞌainaa fei synagogue ma fiwarewarei aꞌa ei Jew ma ei Greece ba ronei nara ba faꞌua wareana.
5Silas ma Timothy, laguꞌaa nodigimai yei Macedonia, Paul na uꞌu ua, namina uꞌufaꞌarewainia aꞌa ei Jew ba Jesus, hia Christ. [ak]6Maꞌuaa ei Jew, roꞌaa warefaweꞌi ma harea ba abaa aleꞌei, ina foifoiaa piye susuna, uaa lomi na nunuminaa fei ma na warenaa aꞌa roꞌou, “Fei dududuaa mei Fasu na ude i aꞌa hamuꞌodu! Una bigidigaa fei bigiꞌau aꞌa hamuꞌodu. Eꞌeni apowe dinaa aꞌa ei Gentile.”
7Ma Paul na asiꞌadiꞌininaa fei synagogue ma dinaa fei humu papana, fei humuu Titius Justus, hemea na losuinaa mei Haidaa. 8Crispus, mei bauaniaa fei synagogue ma minaa ei maroana laloo humuna, rona narafaweꞌi aꞌa mei Fasu. Ma watauda ei Corinth roꞌaa guainia, rona narafaweꞌi ma pudugufai.
9Heai poi, mei Fasu na warenaa aꞌa Paul wagii fei fanunuana aleꞌei mefi, “Apuna maꞌau; onei uꞌuꞌuawau, apuna babanini. 10Uaa yau i aꞌamu ma lomi nemea ba i farararaoio uaa una paꞌi watauda ramaꞌa yeni, i aꞌa feni gufu feni.” 11Siꞌei, Paul na guta yei heai ma hesuwi igisimasi ma na feroinaa roꞌodu fei wareaa mei Haidaa.
12Wagii fei au ba Gallio hia gavanaa Achaia, ei Jew na nofipuimai ma fadugeaa Paul ma noduginaa hia dududua. 13Rona ware, “Meni ramaꞌa meni, fi feroinaa ei ramaꞌa ba ronei losuinaa mei Haidaa, maꞌuaa fei mau losuia fei, ina barafeaa fei law.”
14Ma ba i ware Paul, Gallio na warefanaa ei Jew, “Nabaa hamuꞌou Jew hamoꞌaa ware ba ina barafeaa hefei paꞌaa law, hefei pusuꞌo, o baua law, te, a guainaa hamuꞌoudu. 15Maꞌuaa, siꞌei ba hamona fawoꞌaa ei warea, hara ma law hamuꞌou Jew—hamonei fawanewaneaa ana hamuꞌou. Lomi a dududuaa eni mau manumanu aleꞌeni.” 16Siꞌei, ina teteaa roꞌodu aꞌa fei humuu dududua. 17Ma ronaꞌaa guafaa Sosthenes, mei bauaniaa synagogue ma rona hafugia i poaa fei humuu dududua. Maꞌuaa Gallio, lomi ba na falanaa huona fei.
	[ak] 18:5 O, Messiah; v. 28 anaa

Priscilla, Aquila ma Apollos
18Paul na guta famadii maꞌida yei Corinth. Ma nawe diꞌininaa ei lofu ma tamanaa Syria. Priscilla ma Aquila, laguna aunuhugia. Ma ei atawe tama, na fapiꞌaa hugo tabana yei Cenchrea, uaa fei faꞌunaiana aꞌa mei Fasu. 19Rona peꞌi yei Ephesus ma Paul na diꞌininaa Priscilla ma Aquila yei. Ma hia na waduꞌainaa fei synagogue ma fiwarewarei aꞌa ei Jew. 20Rona iꞌigainia ba neidoꞌo gutadiai aꞌa roꞌou ma ina ware ba lomi. 21Maꞌuaa, ei ifi nolao nadii faꞌunai, “Awe hadiweꞌimai nabaa i nunuminia mei Haidaa.” Idii, nawe tamadiꞌininaa Ephesus. 22Iree peꞌi yei Caesarea, na wanolao ma na bapaꞌaa ei losuia ma nenee fei na upuꞌaunulao Antioch.
23I gutafamadidii yei Antioch, Paul na asiꞌaa yei ma na tatalai aꞌa hepapalo gufu yei malalaa Galatia ma Phrygia ma ina faweꞌiaa naranaraa minaa ei otalai nenera.
24I bigiꞌaa ei manumanu ei, hemea Jew harana Apollos, gufuna Alexandria na aununaa Ephesus. Ina todigaa watauda feroia ma siꞌei napaꞌaa bauana apaꞌana aꞌa fei Buꞌu Apuna. 25Ina to feroiana wagii fei talaa mei Fasu ma waretofininaa refuaa ununa [al] ma uꞌufarawaninaa fei uꞌugaa Jesus. Maꞌuaa apaꞌiꞌuana fei pudugufaiaa John. 26Idii, inawe warefaweꞌi i laloo fei synagogue. Laguꞌaa guainia Priscilla ma Aquila, laguna duginaa hia humuu lagua ma faꞌarewaꞌapoinaa fei talaa mei Haidaa aꞌana.
27Ba i aununaa Achaia Apollos, ei lofu na warefarefuia ma neꞌinaa aꞌa ei otalai nenera yei ba ronei taufagutania. I nodigimai, namina haweninaa ei rona narafaweꞌi wagii fei rawaniꞌaa mei Haidaa. 28Uaa ina warehotaꞌaa ei Jew pudaa ei ramaꞌa ma faꞌarewaia aꞌa fei Buꞌu Apuna ba paꞌaa faꞌua ba Jesus, hia mei Christ.
	[al] 18:25 O, refuaa ununa wagii fei Spirit

Paul yei Ephesus
19
1I guta yei Corinth Apollos, Paul na talai aꞌa fei talaa podu ma naree sufudai yei Ephesus. Ma yei, ina bapaꞌaa hefiꞌa otalai nenera 2ma na iꞌiginaa roꞌodu, “Ana hamona to fei Spiriti Apuna ei hamoꞌaa narafaweꞌi?” [am]
Rona ware, “Lomi. Ana lomi haiꞌouna guai ba na paꞌi hepalo Spiriti Apuna.”
3Siꞌei, Paul na ware, “Hama tamanu pudugufaia hamona tonia?”
Rona ware, “Fei pudugufaiaa John.”
4Paul na ware, “Fei paꞌafii fena pudugufaiaa John, sifei ba ei ramaꞌa nei filoginaa naranaraa roꞌodu. John na warefanaa ei ramaꞌa ba ronei narafaweꞌi aꞌa mei iwe nomai nenena, Jesus.” 5Roꞌaa guainaa fei, ronawe pudugufai aꞌa [an] fei haraa mei Fasu Jesus. 6Paul, i augaa guei panina pafoo roꞌou, fei Spiriti Apuna na pasi pafoo roꞌou ma rona warenaa wareagufuu hefiꞌa gufu ma dii wareaa tamanu i nomai nene. 7Puduu ei ramaꞌa, aleꞌena hefua ma helagui.
8Paul na waduꞌainaa fei synagogue ma warefaweꞌi yei laloo oduai puda. Ma fi warewareaa fei haparaiaa mei Haidaa aꞌa roꞌou. 9Maꞌuaa namina waiwai tabaa hefiꞌa roꞌodu; lomi rona uga ba faꞌua fei ma rona warefafeloaa fei Tala i pudaa ramaꞌa. Siꞌei, Paul na diꞌininaa roꞌodu. Ina nodugaa ei otalai nenera ma minaa ei arewaa na fiwarewarei aꞌa ei ramaꞌa yei laloo fei baua humuu feferoi Tyrannus. 10Aleꞌei fei mau bigiꞌana laloo heguai igisimasi. Ma siꞌei, minaa ei Jew ma Greece, ei roꞌaa guta yei fawelei Asia, rona guainaa fei wareaa mei Fasu.
11Mei Haidaa na bigiꞌaa hefiꞌa baua foigia aꞌa Paul 12aleꞌei ba nabaa hepalo huguu nuge o lawalawa na idoaa Paul ma rona tonalao aꞌa ei rona funu, ei funuaa roꞌou na pedu ma ei hafeloꞌa spiriti na diꞌininaa roꞌou.
13Hefiꞌa Jew na tatalai ma fawalaꞌanaa ei hafeloꞌa spiriti aꞌa ei na waduꞌaa roꞌou pigea. Rona lalaꞌaa fei haraa mei Fasu Jesus aꞌa ei na waduꞌaa roꞌou pigea. Rona ware aleꞌei, “Aꞌa fei haraa Jesus, mei na uꞌugia Paul, a warefanio asiꞌamai.” 14Hemea ramaꞌa, harana Sceva, hia hemea famamoaa humuu mei Haidaniaa ei Jew. Ma na paꞌi oloromea naꞌuna, baduu wawane. Ma ei naꞌuna ei, ronaꞌaida bigiꞌia aleꞌei. 15Heai arewaa hepalo hafeloꞌa spiriti na warenaa aꞌa roꞌodu, “Jesus, una apaꞌia. Ma una aida tamanu na bigiꞌia Paul, maꞌuaa hamuꞌou hini?” 16Ma mei na waduꞌia hefaa hafeloꞌa spiriti, ina rofonaa aꞌa roꞌou ma fugoinaa minaa roꞌou. Namina hafufanimaꞌaa roꞌou ma siꞌei rona poniꞌalaꞌalaꞌasiꞌaa aꞌa fei humu fininaa raraa unuu roꞌou.
17Ro guainia ei Jew ma ei Greece yei Ephesus, ronamina maꞌaufafelo ma fei haraa mei Fasu Jesus na dinaa pafea fininaa honua. 18Watauda ei narafaweꞌia, ronawe nofalelefomai ba ro wareaa tamanu ei bigifafeloaa roꞌodu. 19Hefiꞌa, ronaꞌaida bigiꞌaa ei siafa, rona tonamai ei buꞌuu siafaa roꞌodu ma faguꞌaa roꞌou i pudaa ramaꞌa. Ma puduu ponoꞌaa ei buꞌuu siafa aleꞌei haipani paꞌania pufabaꞌa drachma. [ao]20Siꞌei ba rona fanunuaa ei manumanu ei, fei wareaa mei Fasu namina talainaa watauda gufu ma gipe fininaa fei faufaua.
21Nenee minaa eꞌei, Paul na nara ba i dinaa Jerusalem ma na aunulao yei Macedonia ma Achaia. Ina ware, “Nenee fei gutanau yei, unei aunuꞌailao Rome anaa.” 22Ina aloaa helaguei hadumana, Timothy ma Erastus, dinaa Macedonia ma hia, nadoꞌo gutadilao yei laloo fei baua gufu Asia.
	[am] 19:2 O, Spiriti Apuna nenee fei hamoꞌaa narafaweꞌi
	[an] 19:5 O, laloo
	[ao] 19:19 Fei drachma hepalo silver mugoo poꞌi hawii ponoꞌaa bigiꞌaa heai arewaa.

Hefaa Baua Gupuu Ramaꞌa na Fisibai yei Ephesus
23Aꞌa fei au fei, na paꞌi hefaa baua fisibaia aꞌa fei Tala. 24Hemea naꞌaida bigiꞌaa silver, harana Demetrius. Hia naꞌaida bigiꞌaa ei paꞌaa pusuꞌo humuu losuu Artemis. Ma aꞌa fei bigiꞌaa mei ramaꞌa mei, hefiꞌadiai anoꞌano, ronaꞌaida to watauda mugoo poꞌi. 25Ma ina harofamii roꞌou mawe hefiꞌa rona paꞌi apaꞌaa roꞌou aꞌa fei bigiꞌa fei ma na warenaa aꞌa roꞌou, “Meꞌo, hamonaꞌaidadii ba onaꞌaida to watauda mugoo poꞌi aꞌa feni bigiꞌa feni. 26Ma eꞌeni hamona fanunuia ma guainia ba hemeni Paul na uꞌufadiaginaa watauda ramaꞌa yeni Ephesus ma minaa ei ramaꞌa yeni faweleni Asia. Ina ware ba ei haidaniaa roꞌou, ei bigiꞌaa ramaꞌa, abaa paꞌaa haidaa. 27Hepalo hafeloꞌa wagina sifei ba i fafeloaa fei haraa fei bigiꞌaa oꞌou, fei ba o to mugoo poꞌi wagina ma hepalodiai, fei humuu losuu Artemis, hemei pifine haidaa, ana ropowe nara ba na hafelo ma mei pifine haidaa, mei ronaꞌaida losuinia faweleni Asia ma feni ano, ana iwe pasi fei baua harana, fei ba hia paꞌaa rawaniꞌa haidaa.”
28Roꞌaa guainia, ronamina siba ma haroharo, “Paꞌaa bauana Artemis, mei haidaniaa ei Ephesus!” 29Ataa madii ma minaa ei ramaꞌaa fei gufu rona siba. Rona panarofaa Gaius ma Aristarchus, laguei laguꞌaa noneneramii Paul yei Macedonia ma ponifipui aleꞌei hemea ramaꞌa ma duginaa lagua aꞌa fei ronaꞌaida figupui wagina. 30Paul ba i ufalarai i maꞌaa ei ramaꞌa maꞌuaa ei otalai nenera, rona lawagia. 31Ma hefiꞌa bauaniaa fei gufu, hefiꞌa tafii Paul, ana rona iꞌigifaweꞌi aꞌana ba ineiꞌaa dinaa aꞌa fei ronaꞌaida figupui.
32Fei gupuu ramaꞌa na hamamagua: Hefiꞌa rona mewainaa hepalo manumanu ma hefiꞌa rona mewainaa hepalodiai manumanu. Ma watauda ana loꞌe rona aida ba tani roꞌaa nolao yei. 33Ei Jew na susuninaa Alexander i maꞌa ma hefiꞌa na harofani wareana. Ina piꞌinaa panina ba ronei babanini ba i warefaꞌaiaa ei ramaꞌa tamanu na faꞌua. 34Maꞌuaa roꞌaa fanunuꞌapaꞌia ba hia Jew, rona iwamemewaifipui, laloo aleꞌei guai hour, “Paꞌaa bauana Artemis, mei haidaniaa ei Ephesus!”
35Mei paniaa panii mei bauaniaa gufu na fababaninaa ei ramaꞌa ma ware, “Hamuꞌou ena Ephesus, ei naraa hamuꞌou ba minaa ei aꞌa feni ano lomi rona apaꞌia ba feni gufu Ephesus na omaꞌaa feni humuu losuu Artemis ma fei bigiꞌaa ramaꞌa fei haduona, fei pasianagio pafea? 36Siꞌei ba lomi hemea i nara ba na tata fei, hee hamonei babanini. Apuna bigireꞌereꞌeinaa hepalo manumanu. 37Hamona duginamii yeni eni ramaꞌa eni, maꞌuaa lomi rona topaꞌainaa manumanuu humuu ei haidaa ma ana lomi rona warefafeloaa mei pifine haidaniaa oꞌou. 38Siꞌei, nabaa Demetrius ma ei anoꞌano ro bigi aꞌana na paꞌi bidiꞌaa unuu roꞌou aꞌa hini roꞌou, te na paꞌi humuu dududua ma fadududua ma ronei dududuaa roꞌou. 39Nabaa hamona paꞌi hepalodiai manumanu ba hamona nara ba ina tata, hamonei fawanewaneia aꞌa fei dududua. 40Eꞌeni, na fafanunu ba nabaa roꞌaa dududuaa oꞌou ei famamoaa fei baua gufu aꞌa feni fisibaia ma tamanu ona bigiꞌia wagieni, paꞌaa loꞌe ugaa pinee oꞌou.” 41I waredigaa fei, ina famatalaiaa ei ramaꞌa.
Aunuꞌailao Macedonia ma Greece
20
1I pedu fei fisibaia, Paul na lalaꞌamii ei otalai nenera. I warehadudigaa roꞌou, na ware ba maꞌadinaa hamuꞌou ma na diꞌininaa roꞌou ba i dinaa Macedonia. 2Ina tatalai yei ma wareaa watauda warea, ina nohadumaloo ei ramaꞌa ma nawe nopaꞌaloo Greece 3ma guta yei oduai puda. Paul ba i taleꞌaununaa Syria, maꞌuaa siꞌei ba ei Jew rona fiwarewarei ba roꞌaa fafeloia, ina nara ba i hadiweꞌainaloo Macedonia. 4Rona aunuhugiaa Sopater, hia naꞌuu Pyrrhus, baduu wawane, mei Berea ma Aristarchus ma Secundus noramiaa lagua Thessalonica ma Gaius, gufuna Derbe ma Timothy mawe Tychicus ma Trophimus noramiaa lagua fawelei Asia. 5Ei ramaꞌa ei, ronadoꞌo nonoo ma omaꞌaa haiꞌodu yei Troas. 6Maꞌuaa haiꞌouna aladiꞌininaa Philippi nenee fei Hananaa fei Faraa Pidaua loꞌe Fafuafua. Ma nenee haipanidiai arewaa, haiꞌouna bapaꞌaa roꞌodu yei Troas ma guta yei aleꞌei oloromeai arewaa.
Yei Troas Eutychus na Asiꞌaa aꞌa fei Maꞌea
7Aꞌa fei rawarawa arewaa fei hefapagipagia haiꞌouna nofipuimai ba haiꞌouꞌaa hana faraa pidaua. Paul na wareware aꞌa ei ramaꞌa ma ba i aunu narani, siꞌei ina wareware nopaꞌaloo poidifaꞌuꞌu. 8Ina watauda ei weꞌai laloo fei tarea humu, fei haiꞌouꞌei gutafiwarewarei lalona. 9Hemea baubara harana Eutychus na guta i laloo fei pusuꞌo aleꞌei gigei lalarena ma na mamaꞌigu pudana ba ipowe sinoro ei fi warewarelao Paul. I maꞌigusinorolao, ina pasinaloo pu aꞌa fei faꞌoduaiaa eꞌeaa fei tarea humu ma roꞌaa poniporoꞌia, na maꞌedii. 10Paul na upulao ma fapasihaino pafoo mei baubara, hapiroroꞌia ma ware, “Hamoneiꞌaa baꞌarofo. Ina fawenai!” 11Ma na tafanedinaa pafea ma na hana faraa pidaua. I wareware nopaꞌaloo asiꞌanaa fei halo, na aunu. 12Ei ramaꞌa rona noduginaa mei baubara humu, ina fawewenai ma namina rawani naranaraa roꞌou.
Paul na Diꞌininaa ei Bauaniaa Losuu Ephesus
13Haiꞌounadoꞌo nonolao aꞌa fei baua wa ma tamanaa Assos ba haiꞌou fahuginaa Paul. Ina bigiꞌia aleꞌei ba i talaiꞌuanaa pinena dinaa yei. 14I bapaꞌaa haiꞌodu yei Assos, haiꞌouna fahuginia ma tamanaa Mitylene. 15I arewadiai, haiꞌouna ala yei ma re peꞌi yei Kios. I arewadiai haiꞌouna dinaa Samos ma i arewadiai haiꞌouna nopeꞌilao yei Miletus. 16Paul na nara ba i farapadiꞌininaa Ephesus ba lomi i guta yei Asia, uaa ba i aunubatafanaa Jerusalem nabaa i hawia ba i guta aꞌa fei rawarawa arewaa Pentecost.
17Yei Miletus, Paul na lalaꞌamiaa ei bauaniaa fei losuu yei Ephesus. 18Roꞌamii maua, ina warenaa aꞌa roꞌou, “Hamona aidadii fei mau gutanau ranimai aꞌa hamuꞌou, aꞌa fei rawarawa arewaa a guta fawelei Asia nopaꞌamii wagieni. 19Faꞌua ba ei Jew, ronamina maniau ba roꞌaa fafeloau, maꞌuaa una fafafaunau pu ma pasi ranu pudau ma na bigiꞌuaiaa fei bigiꞌaa mei Fasu. 20Hamona aida ba lomi una faꞌoaꞌoai uꞌugaa tamanu i hadumaa hamuꞌou, uaa una feroinaa hamuꞌodu i pudaa ramaꞌa ma i aꞌa hepapalo humu. 21Una warefaweꞌi aꞌa ei Jew ma ei Greece ba ronei filoginaa naranaraa roꞌou ma foisinaa aꞌa mei Haidaa ma narafaweꞌi aꞌa mei Fasuu oꞌou, Jesus.
22“Ma eꞌeni fei Spiriti Apuna na nunuminia ba unei dinaa Jerusalem, maꞌuaa lomi una aida ba roꞌaa bigiꞌaa tamanu aꞌau yei. 23Fei apaꞌau, fei ba aꞌa minaa ei gufu, fei Spiriti Apuna na warefaꞌaiau ba fei boboꞌaia ma ei hafeloꞌa na oa maꞌau. 24Maꞌuaa fei harenuau, lomi rarabana aꞌau nabaa una fapedupaꞌaa fei fiwaleia ma fei bigiꞌa, fei na fanau mei Fasu Jesus, fei ba unei warefaꞌuainaa fei rawaniꞌa wareaa mei Haidaa, fei na faꞌarewainaa fei rawaniꞌana.
25“Ma eꞌeni una apaꞌia ba hamuꞌou ena hamona guainau eni a uꞌugaa fei haparaia, lomi hemea dupuaa hamuꞌou i fanunudinau. 26Siꞌei, wagieni a warefaweꞌi aꞌa hamuꞌodu ba lomi a tonaa dududuau nabaa nemea i paꞌai. 27Uaa, lomi una tamafoi ei a warefaweꞌiaa minaa ei nunumiaa mei Haidaa. 28Omaꞌaiaa hamuꞌodu ma minaa ei sipsipi, ei na rafeinaa hamuꞌou fei Spiriti Apuna ba omaꞌamaꞌaa [ap] roꞌou. Hamonei aleꞌei omaꞌaa sipsipii ei losuu mei Haidaa, [aq] ei ina pononaa fei namona. 29Unaꞌaida ba nenee afadugau ena ponotoo podu rowe nomai i tapuu hamuꞌou ma lomi rowe augaa neꞌa sipsipi. 30Aꞌa hamuꞌou anaa, hefiꞌa rowe asiꞌaa ma fapidawainaa fei faꞌuaia ba roꞌaa fahumanaa hefiꞌa otalai nenera aꞌa roꞌou. 31Siꞌei, hamonei ofafaufau! Hamonei nonominia ba laloo oduai igisimasi minaa ei poi ma arewaa, lomi fafau warewagiꞌinaa hememea hamuꞌou ma na pasi ranuu pudau.
32“Eꞌeni una aunaa hamuꞌodu panii mei Haidaa ma fei wareaa fei rawaniꞌana, fei i fagipepaꞌaa hamuꞌou ma fanaa ei manumanu ana aleꞌei i fani aꞌa ei rona papaditai. 33Lomi una nanamainaa ei silver, o gold, o lawalawaa hemea. 34Ana hamona aida ba gueni paniu na bigifanaa tamanu yau ma ei tafiu na nunuminia. 35Aꞌa minaa ei bigiꞌau una famaꞌaa hamuꞌou ba fei mau bigifaweꞌia aleꞌei onei bigifaweꞌi ba oꞌaa hadumaa ei lomi rona faufau ma nonominaa ei wareaa mei Fasu Jesus: ‘Fei ba o fani i muainaa fei ba o to.’”
36I waredigaa fei, na faꞌunaa duꞌuna fipui aꞌa minaa roꞌou ma lafulafu. 37Ronamina ai ei roꞌei hapiroroꞌia ma hatofaa manufina. 38Fei namina fafaloloaꞌinaa roꞌodu, sifei wareana ba paꞌaa lomi rowe fanunudinaa pudana. Ma rona talaisusuninia aꞌa fei baua wa.
	[ap] 20:28 Ei warea pidaua ba bishop
	[aq] 20:28 Watauda neꞌia ba mei Fasu

Paul na Dinaa Jerusalem
21
1Haiꞌouꞌaa diꞌinidigaa roꞌou, haiꞌouna ala ma tamafawanewanenaloo Cos. I arewadiai, haiꞌouna aununaa Rhodes ma yei haiꞌouna aununaa Patara. 2Haiꞌouna labagipaꞌi hepalo baua wa ba i dinaa Phoenicia. Haiꞌouna hugi ma tamaꞌaunu. 3Haiꞌouꞌaa fanunupaꞌaa Cyprus, fatalediꞌininaloo fipepei amaꞌanaloo puna ma haiꞌouna tamanaloo Syria. Haiꞌouna peꞌi yei Tyre ba haiꞌouree faꞌasiꞌanaa ei manumanu pafona. 4Haiꞌouꞌaa labagipaꞌaa ei otalai nenera yei, haiꞌouna gutafipui aꞌa roꞌou oloromeai arewaa. Fei Spiriti na bigi naranaraa roꞌou ma rona ware aꞌa Paul ba neiꞌaa dinaa Jerusalem. 5Maꞌuaa i nopaꞌaloo fei au ba haiꞌou aunu, haiꞌouna aunu ba haiꞌou tamadilao. Minaa ei otalai nenera ma ei haroo roꞌou mawe ei naꞌuu roꞌodu, rona talaisusuninaa haiꞌou diꞌininaa fei baua gufu ma yei piye, haiꞌouna unaa duꞌuu haiꞌou ma lafulafu. 6Haiꞌouꞌaa rapudigaa panii roꞌou, haiꞌouna hugi aꞌa fei baua wa ma roꞌou, rona wanonaa gufuu roꞌou.
7Haiꞌouna tamadiꞌininaa Tyre ma re peꞌi yei Ptolemais. Ma haiꞌouna bapaꞌaa ei lofu ma gutafipui aꞌa roꞌou heai arewaa. 8I arewadiai, haiꞌouna dinaa Caesarea ma guta humuu Philip, mei inaꞌo wareaa fei rawaniꞌa wareaa mei Fasu ma hia hemea ei Oloromea. 9Ina paꞌi gunaroa naꞌuna pifine rotaa haroa ma ronaꞌaida diwareꞌaugaa ei ba i nomai nene.
10Haiꞌouꞌaa gutadii hefiꞌadiai arewaa, hemea mamamaꞌa, harana Agabus, noranamai Judea. 11Iꞌa nomai aꞌa haiꞌou, na faugaa panina ma pinena aꞌa fei adii Paul ma ware, “Fei Spiriti Apuna na ware, ‘Ana aleꞌeni, ei Jew yei Jerusalem, rowe faugaa mei amaa feni adi ma rowe fifaninaa hia panii ei Gentile.’”
12Haiꞌouꞌaa guainia, haiꞌou ma ei ramaꞌa yei, haiꞌouna wareꞌaiꞌai aꞌa Paul ba ineiꞌaa dinaa Jerusalem. 13Ma Paul na ware, “Tani hamuꞌou aiꞌai ma fawaguꞌuaa haꞌeu? Lomi manumanu aꞌau nabaa roꞌaa faugau ma ana na rawani aꞌau nabaa a maꞌe yei Jerusalem uaa fei haraa mei Fasu Jesus.” 14Lomi haiꞌouna filogipaꞌaa fei naranarana ma siꞌei haiꞌouna ware, “Inei nomai fei nunumiaa mei Fasu.”
15Nenee fei, haiꞌouna paiaa ei manumanuu haiꞌou ma aununaa Jerusalem. 16Hefiꞌa ei otalai nenera yei Caesarea, rona nohugiaa haiꞌou ma noduginaa haiꞌou humuu Mnason ma haiꞌouna guta aꞌana. Noramiana Cyprus ma hia hemea rawarawa otalai nenera.

idboooknodePaul na Maua yei Jerusalem
17Haiꞌouꞌaa maua yei Jerusalem, ei lofu, rona taufagutanaa haiꞌou. 18Heaidiai arewaa Paul ma minaa haiꞌou, haiꞌouna aunu ba haiꞌouree maꞌa James. Ma minaa ei bauaniaa losuu, roꞌou, yei. 19Paul na famafufuoinaa roꞌou ma warefaꞌaiaa roꞌou minaa ei manumanu na bigiꞌia aꞌa ei Gentile mei Haidaa wagii fei bigiꞌana.
20Roꞌaa guainia, rona uduginaa mei Haidaa. Ma rona warenaa aꞌa Paul, “Mena lofuu haiꞌou, maꞌaia watauda pufabaꞌa Jew rona narafaweꞌi ma refu unuu minaa roꞌou aꞌa fei law. 21Rona guainia ba yoi, ona feroinaa ei Jew, ei rona guta inamoaa ei Gentile ba ronei ofadugaa Moses ma roneiꞌaa moroꞌaa hudii wawanei ei naꞌuu roꞌodu, o neneraa ei maumau oꞌodu. 22O bigiꞌaa tamanu? Te, ana rowepaꞌaa guainia ba yoi na nodigimai. 23Siꞌei, bigiꞌaa tamanu haiꞌouna warefanio. Na paꞌi gunaroa wawane aꞌa haiꞌou, ei ronadii faꞌunai aꞌa mei Fasu ba ropaꞌaa bigiꞌaa hepalo manumanu. 24Dugaa eni ramaꞌa eni ma aꞌa roꞌou, onei bigiꞌaa fei maumau roꞌou, fei ba roꞌaa fafafaꞌarai i pudaa mei Fasu ma onei fani ponoꞌaa roꞌou ba roꞌaa sisigaa hugoo tabaa roꞌou. Ma minaa ei ramaꞌa, rowe aida ba na tata fei uꞌuga, fei roꞌaa uꞌugio ma rowe aida ba yoi na neneraa fei law. 25Ma haiꞌouna neꞌidii aꞌa ei Gentile narafaweꞌia ba roneiꞌaa hana duꞌua hefiꞌa rona faninaa aꞌa ei haidaa sifisifi, o hunu namo, o hanaiaa pigio ei manulelele, ei rona guafifigia, o fitatafipaꞌai.”
26Heaidiai arewaa, Paul na dugaa ei ramaꞌa ma fafafaꞌarainaa anaia mawe roꞌou, aleꞌei mau losuu roꞌou. Ma ina waduꞌainaa fei humuu mei Haidaa ba i warefaꞌaiaa roꞌou tamanu arewaa iwe pedu ei arewaa fafaꞌaraia ma nahaiga roꞌaa fani fanaa hememea roꞌou.
Rona Panarofaa Paul
27Ba anaa i pedu ei oloromeai arewaa, hefiꞌa ei Jew noramiaa roꞌou i laloo Asia, rona fanunupaꞌaa Paul yei aꞌa fei humuu mei Haidaa. Rona fawesuaa iaa minaa ei ramaꞌa ma rona panarofia. 28Rona pararai, “Ena Israel hamonei hadumaa haiꞌodu! Meni ramaꞌa meni, hia mei na feroinaa minaa ei ramaꞌa i tadiweꞌaia ma faweleni ba ronei fadugeaa oꞌodu, fei law oꞌou. Ma ana, ina dugifawaduꞌainamii ei Greece malalaa fei humuu mei Haidaa ma rona faloloaa faweleni na apunai.” 29(Ronadoꞌo fanunupaꞌaa Trophimus, mei Ephesus, aꞌa Paul i aꞌa fei baua gufu ma rona nara ba Paul na nodugia ma waduꞌainaa malalaa fei humuu Haidaa.)
30Minaa ei ramaꞌaa fei gufu, rona sibaꞌasiꞌaa ma ponimai aꞌa minaa ei tala. Rona panarofaa Paul ma foraneneneinia auguu fei humuu mei Haidaa. Ma ana ei ua rona fareꞌaa ei baua gigei. 31Ei roꞌei panarofia ma nananara ba roꞌaa famaꞌeia, mei bauaniaa ei foꞌaa Rome na guainia ba minaa ei ramaꞌaa Jerusalem, namina bibiyei tabaa roꞌou. 32Ina dugibatafainaa hefiꞌa foꞌaa ma hefiꞌa bauaniaa roꞌou ma rona poninaa aꞌa ei ramaꞌa. Roꞌaa fanunupaꞌaa ei foꞌaa mawe mei bauaniaa roꞌou, ei ramaꞌa na fapedugaa fei hafugaa roꞌou Paul.
33Mei bauaniaa foꞌaa na nomai, panarofia ma warenaa aꞌa roꞌou ba ronei faugia aꞌa guapalo alatai. Ma ina iꞌiginaa roꞌou ba hia hini ma na bigiꞌaa tamanu. 34Hefiꞌa ei, rona haroharo ba aleꞌei ma hefiꞌa ba aleꞌei. Ma mei bauana, lomi na topaꞌaa fafasui fei, uaa ronamina waigi. Ma siꞌei, ina ware ba ronei duginaa hia humuu ei foꞌaa. 35Paul, i nopaꞌaloo fei eꞌea, fei gupuu ramaꞌa ronamina sibafafelo ma ronawe poroꞌuaia ei foꞌaa. 36Fei gupuu ramaꞌa, rona nenegia ma memewai, “Foꞌafamaꞌeia!”
Paul na Warenaa aꞌa Fei Gupuu Ramaꞌa
37Ei foꞌaa ba ana roꞌaa waduꞌainoduginaa Paul aꞌa fei humu foꞌaa, ina iꞌiginaa mei bauaniaa foꞌaa, “Na rawani ba a iꞌiginio hepalo manumanu?”
Ina ware, “Onaꞌaida warea Greece? 38Woro ba yoi mei Egypt, mei mina maꞌida na faꞌasiꞌanaa fei fisibaia ma augaa poree gunaroa pufabaꞌa ramaꞌa hafelo ma dinaa yei fawelei lomi haihai ma guana.”
39Ina ware Paul, “Yau hemea Jew noramiau Tarsus yei Cilicia. Yau hemea ramaꞌaa hepalo baua rawaniꞌa gufu. Na rawani ba a warenaa aꞌa ei ramaꞌa?”
40I ugadii mei bauaniaa foꞌaa, Paul na ufalarai pafoo fei eꞌea ma piꞌinaa panina aꞌa ei ramaꞌa. Roꞌaa babanini, ina warenaa warea Aramea [ar] aꞌa roꞌou:
22
1“Ena lofuu ma ena amau, hamonei guainaa fei wareau ba a alarau.”
2Roꞌaa guainia ba ina warenaa warea Aramea aꞌa roꞌou, ronamina babanini.
Ma na ware Paul, 3“Yau hemea Jew, waniniau Tarsus yei Cilicia, maꞌuaa gipeau yeni aꞌa feni baua gufu feni. Gamaliel na feroifarawaninau aꞌa fei law ei amaa oꞌou ma na pasirefurefu unuu aꞌa mei Haidaa ana aleꞌei minaa hamuꞌou wagieni. 4Una foꞌafamaꞌe ma haperaraiaa ei rona neneraa fei Tala. Na panarofaa ei wawane ma pifine ma boboꞌainaa roꞌou 5ma mei paꞌaa bauaniaa humuu mei Haidaa ma minaa ei bauaniaa gufu roꞌaa warefanaa hamuꞌou ba paꞌaa faꞌua fei. Ma una tonaa neꞌiaa roꞌodu ba a fanaa ei lofuu roꞌodu yei Damascus ma aununaa yei ba a panarofaa ei ramaꞌa ma duginamii roꞌou yeni Jerusalem ba haiꞌouꞌaa fanimaꞌaa roꞌou.
	[ar] 21:40 Hefiꞌa na nara ba warea Hebrew; Acts 22:2 anaa

Paul na Wareaa fei Filogiaa fei Naranarana
(Acts 9:1-19; 26:12-18)
6“Aleꞌei haloaina una nofarafiꞌilao Damascus, ana ei ua, hepalo weꞌaia noranarai pafea namina weꞌafaweloinau. 7Una pasinaa pu ma guainaa fei lao na warenaa aꞌau, ‘Saul! Saul! Tani o haperaraiau?’
8“Ma una iꞌigai, ‘Yoi hini, mena Fasu?’
“Ina ware, ‘Yau Jesus, mei Nazareth, mei ona haperaraia.’ 9Ei roꞌou aꞌau, rona fanunupaꞌaa fei weꞌai, maꞌuaa lomi rona guaiꞌapaꞌaa fei lao mei na warenaa aꞌau.
10“Una iꞌigai, ‘Una fetanai eꞌeni, mena Fasu?’
“Ma ina ware, ‘Asiꞌaa ma dinaa Damascus. Hefiꞌa yei, rowe warefanio minaa ei i fanio mei Haidaa ba onei bigiꞌia.’ 11Ei tafiu, rona tauaa paniu ma noduginaa yau Damascus uaa una pudawerai aꞌa fei weꞌai.
12“Hemea ramaꞌa harana Ananias na nomai aꞌau. Hia, namina neneraa fei law ma na rawani i pudaa minaa ei Jew rona guta yei. 13Inamii u papau ma ware, ‘Mena lofuu Saul, onei fanunudiai!’ Ana ei ma una fanunupaꞌia.
14“Ma ina ware: ‘Mei Haidaniaa ei amaa oꞌou nadii rafeinio ba onei aida ei nunumiana ma fanunuꞌapaꞌaa mei Wanewanea ba onei guainaa ei wareaa umuna. 15Yoi o uꞌufaꞌuainaa tamanu ona fanunuia ma guainia aꞌa minaa ei ramaꞌa. 16Ma oi omaꞌaa tamanu eni? Asiꞌaa. Lalaꞌaa fei harana; pudugufai ma fesuaa ei hafeloꞌamu.’
17“A hadiweꞌinaa Jerusalem ma lafulafu i laloo humuu mei Haidaa ma aleꞌei una mefi 18ma fanunupaꞌaa mei Fasu na ware ba, ‘Batafa! Diꞌininaa Jerusalem eꞌeni, uaa lomi ba roꞌaa nunuminaa fei uꞌugau, fei ba o uꞌufanaa roꞌou.’
19“Una ware, ‘Mena Fasu, eni ramaꞌa eni, rona aida ba yau, na dinaa aꞌa hepapalo synagogue ba a boboꞌai ma hafugaa hini ei rona narafaweꞌi aꞌamu. 20Ma ei i wigii namoo Stephen, mei na maꞌe aꞌa fei haramu, [as] yau yei ma ana na ugainia ma na omaꞌaa ei susuu ei rona foꞌafamaꞌeia.’
21“Ma mei Fasu na warenaa aꞌau, ‘Nowau; Yau a alofarauaninio i aꞌa ei Gentile.’”
	[as] 22:20 O, mei uꞌugaa fei haramu

Paul, mei Ramaꞌaa Rome
22Ei ramaꞌa rona guainaa fei uꞌugaa Paul maꞌuaa ei i wareaa fei, rona haropararai, “Farauaninia aꞌa feni ano! Ineiꞌaa gutadimai!”
23Roꞌei memewai ma siminaa lawalawaa roꞌou ma fapepeꞌaiaa ei pora 24ma mei bauaniaa foꞌaa na ware ba ronei noduginaa Paul yei laloo humuu ei foꞌaa. Ina ware ba ronei babuinia ma iꞌiginia ba tani roꞌaa sibamemewai aꞌana ei ramaꞌa. 25Roꞌaa fahainofolaginia ba roꞌaa babuinia, Paul na iꞌiginaa mei centurion ba, “Na rawani aꞌa fei law nabaa o babuinaa hemea ramaꞌaa Rome, hemea rotaa dududuia?”
26I guainaa fei mei centurion, na dinaa aꞌa mei bauaniaa ei foꞌaa ma na warefania, “O bigiꞌaa tamanu aꞌa feni. Uaa mei ramaꞌa mei, hia ramaꞌaa Rome.”
27Mei bauaniaa foꞌaa na dinaa aꞌa Paul ma iꞌiginia, “Ware fanau, yoi paꞌaa ramaꞌaa Rome?”
Ina ware, “Hiꞌi. Faꞌua.”
28Ma mei bauaniaa foꞌaa na ware, “Yau, una siminaa watauda mugoo poꞌi ba yau hemea ramaꞌaa Rome.”
Paul na ware, “Maꞌuaa yau, waniniau Rome.”
29Ma ei ba roꞌaa iꞌiginia ronawe uꞌua. Ma mei bauaniaa foꞌaa ana na maꞌau uaa na aida ba ina faugaa Paul aꞌa ei alatai, hemea ramaꞌaa Rome.
I Pudaa ei Sanhedrin
30I arewadiai, siꞌei ba mei bauaniaa foꞌaa ba ipaꞌaa labaginia ba tani roꞌaa ware ei Jew ba na tata Paul. Ina alagia ma ware aꞌa ei famamoaa humuu mei Haidaa mawe ei bauaniaa gufu ba ronei papaꞌifipuimai. Ma ina dugamii Paul ma faꞌufalarainia pudaa roꞌou.
 
23
1Paul na fanunufawanewanenaa aꞌa ei bauaniaa gufu ma ware, “Ena lofuu, una bigifarawani ua i pudaa mei Haidaa ma na nanamuinia ba lomi tatau nopaꞌamii wagieni.” 2Aꞌa fei wareana fei, mei paꞌaa bauaniaa humuu mei Haidaa, Ananias na warenaa aꞌa ei rona u papaa Paul ba ronei hafugaa umuna. 3Ma Paul na warenaa aꞌana, “Mei Haidaa iwe hafugio, yoi mena wareꞌoni! Ona guta yena ba o dududuau aꞌa fei law, maꞌuaa ana yoi na barafeaa fei law uaa ona ware ba ronei hafugau!”
4Ei roꞌaa u papaa Paul, rona ware, “Haa? Ba o warefafeloaa mei paꞌaa bauaniaa humuu mei Haidaa, mei na rafeinia mei Haidaa?”
5Paul na ware, “Ena lofuu, lomi una aida ba hia, mei paꞌaa bauaniaa humuu mei Haidaa, uaa na ude fei neꞌia ba, ‘Apuna warefafeloaa hemea bauaniaa gufuu hamuꞌodu.’”
6Ma Paul na aida ba hefiꞌa roꞌou, maroaa ei Sadducee ma hefiꞌa roꞌou, maroaa ei Pharisee ma na haronaloo aꞌa ei bauaniaa gufu, “Ena lofuu, yau hemea Pharisee, ana yau naꞌuu ei Pharisee. Ma paꞌafii fei ba una ufalarai aꞌa feni dududua, sifei ba na oꞌonai unuu ba ei maꞌea, rowe asiꞌaa.” 7I wareaa fei, ei Pharisee ma ei Sadducee, rona fiharenii ma na guapaloi naranaraa roꞌou. 8(Ei Sadducee rona ware ba ei maꞌea loꞌe ba roꞌaa asiꞌaa ma ba ana lomi na paꞌi aloꞌalo o spiriti, maꞌuaa ei Pharisee rona ware ba na paꞌi eꞌei manumanu eꞌei.)
9Inawemina bauana fei fisibaiaa roꞌou. Ma hefiꞌa ei feroiaa law, hefiꞌa Pharisee, rona ufalarai ma warefaweꞌi, “Lomi ba haiꞌouna labagipaꞌaa hepalo tataa meni ramaꞌa meni. Tani naꞌaa poꞌo hefaa spiriti o aloꞌalo na warenaa aꞌana?” 10Fei fiwareiaa roꞌou nawemina babaifafelo ma mei bauaniaa foꞌaa na naranara ba ropowemina fagianainaa Paul. Ina warenaa aꞌa ei foꞌaa ba ronei upulao ma rapuforaiamii Paul ma waduꞌainodugia laloo fei humuu ei foꞌaa.
11Iree poidiai, mei Fasu na ufalarai papaa Paul ma ware, “Onei lauguꞌai! Ana aleꞌei o uꞌugau yei Jerusalem, ana onei uꞌugau yeni Rome.”
Fei Wareꞌopaꞌaia ba nei Maꞌe Paul
12I mafufuoilao, ei Jew rona fiwarei ma faꞌunai ba paꞌaa lomi ba rowe hanana o hunu hawina rona foꞌafamaꞌeaa Paul. 13Puduu ei ramaꞌa ei, na muainaa gunaroa paꞌania. 14Rona dinaa aꞌa ei famamoaa humuu mei Haidaa ma ei bauaniaa gufu ma ware, “Haiꞌouna faꞌunaidii ba paꞌaa lomi ba haiꞌouꞌaa hanaiaa hepalo manumanu hawina haiꞌouna foꞌafamaꞌeaa Paul. 15Siꞌei, hamuꞌou ma ei bauaniaa gufu, hamonei iꞌigifasifi aꞌa mei bauaniaa foꞌaa ba ronei dugiamai aꞌa hamuꞌou ba hamoꞌaa tofarawani fafasuii feni dududuana. Ma haiꞌouna ofafaufaudii ba haiꞌouꞌaa foꞌafamaꞌeia ena rona nomai.”
16Maꞌuaa i guainia mei naꞌuu mei agii Paul, ina waduꞌainaa fei humuu ei foꞌaa ma warefanaa Paul.
17Ma Paul na harofaa mei centurion ma ware, “Dugawii meni baubara aꞌa mei bauaniaa foꞌaa. Na paꞌi hepalo manumanu ba i warefania.” 18Siꞌei, ina nodugia dinaa aꞌa mei bauaniaa foꞌaa.
Mei foꞌaa na ware, “Paul, mei boboꞌaia, na lalaꞌau ma ware aꞌau ba unei dugamii meni baubara aꞌamu, uaa ina paꞌi manumanu ba uꞌufanio.”
19Mei bauaniaa foꞌaa na tauaa panii mei baubara, dugia ma iꞌiginia, “Tamanu fei ba o warefanau?”
20Ina ware: “Ei Jew na fiwarewarei ba roꞌaa sifiꞌio ma iꞌiginio ba onei dugaloo Paul i pudaa ei bauaniaa gufu narani ba roꞌaa tofarawani fafasuii fei dududuana. 21Oneiꞌaa ugainaa roꞌou, uaa puduu roꞌou na muainaa gunaroa paꞌania ma roꞌei opaꞌai eni ba roꞌaa panarofia. Rona faꞌunaidii ba paꞌaa lomi ba ro hanana o hunu hawina rona foꞌafamaꞌeia. Rona ofafaufaudii ma roi omaꞌaa fei ba oꞌaa ugainaa fei iꞌigaiaa roꞌou.”
22Mei bauaniaa foꞌaa na aloaa mei baubara ma warefaweꞌi aꞌana, “Apuna warefanaa nemea ba ona warefanau feni.”
Rona Alonaa Paul Caesarea
23Ma ina lalaꞌaa helagui centurion ma ware aꞌa lagua, “Harofaa enu puꞌu foꞌaa rona talainaa pinee roꞌou ma oloromfua paꞌaniadiai pafoo manulelele ma enu puꞌudiai panarofaa hio [at] ba ronei dinaa Caesarea poi wagieni aleꞌei faimheai idoꞌo. 24Fani tawaa Paul manulelele ma omaꞌafarawaninia dinaa aꞌa Gavanaa Felix.”
25Ma ina neꞌiꞌaloaa feni:
26Yau Claudius Lysias.
Ma una neꞌinaa feni aꞌa mei Rawaniꞌa, Gavanaa Felix:
Haguꞌu.
27Meni ramaꞌa meni, ei Jew, rona panarofia ma ana ba roꞌaa foꞌafamaꞌeia, maꞌuaa una nofipuimai aꞌa ei maroau foꞌaa ma haiꞌouna alagia, uaa una guainia ba hia ramaꞌaa Rome. 28Una nara ba unei tofarawaninaa fafasuina ba tani roꞌaa ware ba ina bigifatata, siꞌei una nodugalao aꞌa ei bauaniaa gufu. 29Unawe fanunuꞌapaꞌia ba fei wareaa roꞌou ba ina bigifatata, manumanu aꞌa fei law roꞌodu. Maꞌuaa lomi ba na bigiꞌaa hepalo tata ba nei maꞌe, o unei boboꞌainia. 30Ma a guainia ba rona wareꞌopaꞌai ba roꞌaa foꞌafamaꞌeia, una alobatafanamai aꞌamu. Ma ana na warefanaa ei rona ware ba hia na tata, ba ronei uꞌufanio tamanu ei tatana.
31Siꞌei, ei foꞌaa, rona bigiꞌaa fei wareaa mei bauaniaa roꞌou ma nodugaa Paul poi ma aunu nopaꞌaloo Antipatris. 32Heaidiai arewaa rona aloia aꞌa ei foꞌaa pafoo manulelele ma roꞌou, rona hadiweꞌidinaa fei humuu foꞌaa. 33Roꞌaa nopaꞌaloo Caesarea ei foꞌaa pafoo manulelele, rona fanaa fei neꞌia aꞌa mei Gavanaa ma fifaninia panina. 34Mei Gavanaa na igoaa fei neꞌia ma iꞌigai ba noranamai hitani gufu. I guainia ba noranamai Cilicia, ina ware, 35“Awe guainaa fena dududuamu rona nomai yeni ena roꞌaa dududuio.” Ma ina ware ba ronei augaa Paul laloo fei humuu Herod, fei humuu hapara ma omaꞌafarawaninia.
	[at] 23:23 Lomi ronapaꞌaa apaꞌaa hanuu fei warea Greek fei panarofaa hio.

Fei Dududua i Pudaa Felix
24
1Haipanidiai arewaa mei paꞌaa bauaniaa humuu mei Haidaa, Ananias na dinaa Caesarea fipui aꞌa hefiꞌa bauaniaa fei gufu ma hemea ramaꞌaa law harana Tertullus ma rona dududuaa Paul i pudaa mei gavanaa. 2Rona lalaꞌaa Paul ba nei waduꞌaimai ma Tertullus na dududuia aꞌa Felix: “Haiꞌouna gutafamalaa ma gutafarawani ua i haroo iamu. Ma fei apaꞌamu na fawanewaneaa watauda manumanu i laloo feni baua gufu feni. 3Naranaraa haiꞌou ma minaa ei gufu tadiweꞌai, hepalo ua ba yoi hemea paꞌaa rawaniꞌa ramaꞌa Felix ma haiꞌounamina niꞌeniꞌe aꞌamu. 4Maꞌuaa loꞌe ba haiꞌoumina fatarereio, siꞌei haiꞌouꞌaa iꞌiginio ba na rawani ba odoꞌo guainaa maꞌida wareaa haiꞌodu wagii tamanu ei tataa Paul?
5“Haiꞌouna fanunupaꞌia ba meni ramaꞌa meni na faꞌasiꞌanaa hefiꞌa hafeloꞌa ma na fawesuaa iaa ei Jew tadiweꞌaiaa minaa feni ano. Hia mei bauaniaa fei maroaa fei losuu ei Nazarene 6ma ana na mania ba i faloloaa fei humuu mei Haidaa. Siꞌei, haiꞌouna panarofia. 7 [au]8Nabaa ana yoi, oꞌaa iꞌiginia, oꞌaa labagipaꞌaa fei fafasuii ei warea haiꞌouna dududuia wagina.”
9Ei Jew ana rona ware ba ina bigifatata ma ware ba faꞌua ei manumanu ei.
10I piꞌinaa panina mei gavanaa ba nei ware, na ware Paul, “Una aida ba laloo watauda igisimasi, yoi hemea fadududua aꞌa feni gufu feni. Siꞌei, una niꞌeniꞌe ba a wareaa pepei aꞌau. 11Na maduta ua nabaa o labaginia ba na faꞌua fei wareau, fei ba laloo hefua ma guai arewaa ididii, una dinaa Jerusalem ba a losui. 12Eꞌei rona ware ba una bigifatata, lomi rona guainau una fiharenii aꞌa hemea i humuu mei Haidaa, o fawesuaa iaa ramaꞌa laloo ei synagogue, o hitani laloo fei baua gufu yei. 13Ma lomi rona faꞌarewapaꞌia aꞌamu ba una tata. 14Maꞌuaa faꞌua ba unaꞌaida losuinaa mei Haidaniaa ei amaa haiꞌou, uaa una neneraa fei maroaa fei Tala, fei rona wareia ba na tata. Ma una neneraa minaa ei manumanu laloo fei Law ma tamanu rona neꞌinia ei mamamaꞌa. 15Ma ana na paꞌi oꞌonaia unuu aꞌa mei Haidaa ana aleꞌei eni ramaꞌa eni ba iwe faꞌasiꞌanaa ei maꞌea, ei rona wanewane ma ei rona hafelo. 16Siꞌei, ranimai unaꞌo fanimaꞌaia ba i pudaa mei Haidaa mawe ei ramaꞌa, paꞌaa lomi i marapu ei naranarau.
17“Nene aleꞌei hefiga igisimasi, lomi una guta yei Jerusalem, unawe nomai ba a fani fana aꞌa ei gufuu ba ronei fanaa ei lomi rona paꞌi ma ba a fani fanau aꞌa mei Fasu. 18A bigiꞌaa fei ma roꞌaa fanunupaꞌau i malalaa fei humuu mei Haidaa, aꞌa ba una loloa aꞌa fei maumau ba haiꞌounei fafaꞌarai. Lomi ba na paꞌi watauda ramaꞌa aꞌau ma ana lomi ba una bigiꞌaa manumanu na fafeloaa ei ramaꞌa. 19Maꞌuaa na paꞌi hefiꞌa Jew noramiaa roꞌou Asia ma na rawani ba ronei nomai yeni i maꞌamu ma nabaa una bigifatata, te, ronei wareia. 20O eni, roꞌou yeni, ronei wareaa tamanu fei tatau rona labagipaꞌia ei a u i maꞌaa ei bauaniaa gufu. 21Narau ba sifeni. Ei a ufalarai i maꞌaa roꞌou, una haroharo ba: ‘Fei fafasui fei ba hamoꞌaa dududuau wagieni, sifei ba una nara ba i paꞌi asiꞌana aꞌa fei maꞌea.’”
22Ma Felix, hemei na apaꞌifarawaninaa fei Tala, na doꞌo baꞌofaa fei dududua. Ma na ware, “Ena na nomai Lysias, mei bauaniaa foꞌaa, uꞌapowe dududuio.” 23Ina ware aꞌa hemea centurion ba nei omaꞌafarawaninaa Paul, maꞌuaa inei fatalainia maꞌida ma neiꞌo fanoramiaa ei tafina mi roiana.
24Hefiꞌa arewaa ididii Felix na nofipuimai aꞌa mei harona Drusilla, hemea Jew. Ina lalaꞌamii Paul ma na gutaguainia fi uꞌugaa fei weꞌiaa naranara aꞌa Christ Jesus. 25I noꞌuꞌupaꞌaloo tamanu na wanewane, batanai onei apitai ma batanai fei dududua iwe nomai, Felix na maꞌau ma ware, “Doꞌo hiꞌei eꞌeni! Nowau. Nabaa na paꞌidiai rawaniꞌa au, te awe lalaꞌidinio.” 26Ma ana ina nunuminia ba Paul nei fanipaꞌai mugoo poꞌi aꞌana, siꞌei ina lalaꞌiꞌuaiamai ranimai ma fiwarewarei aꞌana.
27I didii heguai igisimasi, na tonaa bigiꞌaa Felix meni Porcius Festus, maꞌuaa Felix na nara ba idoꞌo farawaninaa ei Jew ma siꞌei, lomi na alaraa Paul humuu boboꞌaia.
	[au] 24:6-8 Hefiꞌa neꞌia ba haiꞌouna panarofia ba haiꞌouꞌaa dududuia aleꞌei fei mau law haiꞌou. 7 Maꞌuaa, mei bauaniaa ei foꞌaa, Lysias, namii tarafia panii haiꞌou 8 ma ware ba ei ro ware ba hia na tata, roneimii u maꞌamu. Nabaa ana yoi

Fei Dududua i Maꞌaa Festus
25
1I waduꞌainaa fei baua gufu Festus ma gutadii oduai arewaa, ina diꞌininaa Caesarea ma na dinaa Jerusalem. 2Ma yei, ei famamoaa humuu mei Haidaa mawe ei bauaniaa ei Jew, rona u i maꞌana ma wareaa ei tataa Paul. 3Ronamina roroninaa Festus ba nei farawaninaa roꞌou ma alonaa Paul Jerusalem, uaa ronadii fiwarewarei ba roꞌaa opaꞌai ma foꞌafamaꞌeia i tala. 4Festus na ware, “Paul yei humuu boboꞌaia Caesarea. Ma lomi i madii ma a dinaa yei. 5Aloaa hefiꞌa bauaniaa hamuꞌou ba ronei aunufipuimai aꞌau ma dududuaa mei ramaꞌa mei yei nabaa hia na bigifatataiaa hepalo manumanu.”
6I gutadii aꞌa roꞌou aleꞌei fainaroa o hefua arewaa, ina upuꞌaunulao yei Caesarea. Ma heaidiai arewaa na faꞌasiꞌadinaa fei dududua ma warenaa aꞌa roꞌou ba ronei faꞌugaa Paul i maꞌana. 7I nodigimai Paul, ei Jew, noramiaa roꞌou Jerusalem, rona ufaweloinia ma wareaa watauda manumanu namina raraba ba hia na bigifatata wagina. Ma lomi na paꞌi ugaa pinee roꞌou.
8Siꞌei, Paul na ufalarai ma wareaa fipepei aꞌana, “Lomi una bigiꞌaa heꞌa tata wagii fei law ei Jew, o aꞌa fei humuu mei Haidaa, o aꞌa Caesar.”
9Nunumiaa Festus ba i farawaninaa ei Jew, siꞌei, na iꞌiginaa Paul, “Na rawani aꞌamu ba oꞌaa dinaa pafea yei Jerusalem ma ufalarai ba unei dududuio yei wagii eꞌei wareaa roꞌou?”
10Na ware Paul, “Eꞌeni ufi u aꞌa hepalo humuu dududuaa Caesar. Ma paꞌaa sifeni feni humuu dududua ba hamoꞌaa dududuau. Yoi, ona aidadii ba lomi una bigiꞌaa hepalo tata aꞌa ei Jew. 11Maꞌuaa nabaa hamona labagipaꞌaa hepalo baua tatau ba fei ponoꞌana maꞌea, te, hamonei foꞌafamaꞌeau. Maꞌuaa nabaa lomi na faꞌua ei wareaa ei Jew aꞌau, paꞌaa lomi na wanewane ba hemea i fifaninau aꞌa roꞌou. Yau na ainaa aꞌa Caesar!”
12I warewarefipuidii aꞌa ei maroana Festus, na ware, “Yoi, ona ainaa aꞌa Caesar, te owe aununaa aꞌa Caesar!”
Festus na Fiwarewarei aꞌa mei Hapara Agrippa
13Hefiꞌadiai arewaa i didii, mei Hapara Agrippa ma Bernice, laguna sufudai yei Caesarea ba laguꞌaa taufagutanaa Festus. 14Siꞌei ba laguna guta famadii maꞌida yei, Festus na warewareaa fei dududuaa Paul aꞌa mei hapara. Ina ware, “Na paꞌi hemea ramaꞌa yeni, hemea na boboꞌai uaa Felix. 15Ei a dinaa Jerusalem, ei famamoaa humuu mei Haidaa ma ei bauaniaa ei Jew, rona ware ba ina paꞌi tatana ma rona iꞌigainau ba unei ware ba na paꞌaa tata ma unei fanimaꞌaia.
16“Una warefanaa roꞌou ba abaa aleꞌei maumau Rome ba haiꞌou fifaninaa mei rona ware ba na tata nabaa loꞌe nadoꞌo uwareaa fipepei aꞌana, aꞌa ei rona ware ba hia na bigifatata. 17Ei roꞌaa nomai aꞌau, lomi ba una famadinaa fei dududua. Heaidiai arewaa ma una faꞌasiꞌanaa fei dududua ma warenaa aꞌa roꞌou ba ronei dugamai mei. 18Roꞌaa ufalarai, ei roꞌaa ware ba ina bigifatata, lomi rona wareaa tamanu bigifatatana yau una naraia. 19Maꞌuaa, roꞌou ma hia, rona fiharenii wagii fei mau losuu roꞌou ma hemea maꞌea harana Jesus, hemea na ware Paul ba ina werawera eꞌeni. 20Nawe puloto tabau ma una nara ba, ‘Haa, a fadududubatanainia eni manumanu aleꞌeni feni.’ Siꞌei una iꞌiginia ba na rawani aꞌana ba i dinaa Jerusalem ma ufalarai aꞌa fei dududua yei aꞌa eꞌei wareaa roꞌou.” 21Iꞌa ware ba fei dududuana nei fifaninaa panii Augustus, una ware ba roneidoꞌo panarofia hawina na alonaa hia aꞌa Caesar.”
22Siꞌei, na ware Agrippa aꞌa Festus ba, “Ba adoꞌo guai wareaa mei ramaꞌa mei yau.”
Ina ware, “Nadii, owe guainia.”
Paul na U Maꞌaa Agrippa
23Heaidiai arewaa, Agrippa ma Bernice, laguna nofipuimai aꞌa ei bauaniaa foꞌaa mawe ei bauaniaa gufu ma ei ramaꞌa rona taufagutanaa lagua. Iꞌa ware Festus, rona dugamii Paul. 24Festus na ware, “Mena Hapara Agrippa ma minaa hamuꞌou eni yeni wagieni, hamuꞌou fanunuia meni ramaꞌa meni! Minaa ei Jew, ronamina iꞌiginau aꞌana yei Jerusalem ma yeni Caesarea ma harofafifiꞌi ba hia nei maꞌe. 25Lomi una labagipaꞌaa hepalo tatana ba ponoꞌana maꞌea. Maꞌuaa, hamatee ina ainaa aꞌa Augustus una waredii ba a alonaa hia Rome. 26Maꞌuaa lomi na aida ba a neꞌinaa tamanu aꞌa Caesar wagina. Siꞌei, una faꞌufalarainia yeni pudaa hamuꞌou ma ana napaꞌaa rawani ba yoi yeni, mena Hapara Agrippa, ba wagii feni fiwarewareia, ipowe paꞌi paolaa neꞌiau aꞌa Caesar. 27Uaa lomi na rawani aꞌau nabaa o aloaa nemea boboꞌaia ma lomi odoꞌo warefaꞌarewainaa fei tatana.”
 
26
1Ma Agrippa na warenaa aꞌa Paul, “Nadii. Onei wareaa pepei aꞌamu.”
Siꞌei, Paul na piꞌinaa panina ma wareaa pepei aꞌana: 2“Mena Hapara Agrippa, unamina niꞌe wagieni ba una u i pudamu ma wareaa pepei aꞌau wagii minaa ei tata ei Jew rona ware ba una bigiꞌia. 3Ma una niꞌediai uaa yoi, ona apaꞌifarawaninaa minaa ei maumau ei Jew ma tamanu rona fiharenii wagina. Siꞌei, amina iꞌiginio ba onei guaifarawaninau.
4“Minaa ei Jew, ronamina apaꞌifarawaninaa fei maumau ui badui nopaꞌamii wagieni, fei rawarawa maumau yei gufuu mawe yei Jerusalem anaa. 5Apaꞌaa roꞌou yau ana fiwaniniꞌuamai nopaꞌamii wagieni ma nabaa ro nunuminia, roꞌaa warefaꞌuai ba na paꞌi hepalo maroa laloo fei losuu haiꞌou namina waiwai nenerana ma yau hemea Pharisee wagina. 6Na oꞌonai unuu aꞌa tamanu mei Haidaa nadii faꞌunainia aꞌa ei amaa haiꞌodu. Ma siꞌeni a u maꞌaa feni dududua wagieni. 7Ma fei nadii faꞌunainia mei Haidaa aꞌa ei hefua ma guapaloei pai Israel, ronamina neneraa mei Haidaa arewaa ma poi ba roꞌaa fanunuaa tamanu mei Haidaa nadii faꞌunainia ba i bigiꞌia. Mena hapara, wagii feni oꞌonaia unuu, ei Jew rona ware ba una bigifatata. 8Tani hamoꞌaa hamamagua wagii fei ba mei Haidaa i faꞌasiꞌanaa ei maꞌea?
9“Yau ana na nara ba uneimina bigiꞌaa tamanu ba i fadugeaa fei haraa Jesus, mei Nazareth. 10Ma sifei fei bigiꞌau yei Jerusalem. Ei famamoaa humuu mei Haidaa na ugainau ma una boboꞌainaa watauda ei apunaiaa mei Haidaa ma ana una uga ba ronei maꞌe. 11Watauda arewaa una dinaa aꞌa hepapalo synagogue ba a panarofaa roꞌou ma maniaa roꞌou ba ronei warefafeloaa mei Haidaa. Fei fifiꞌii unuꞌuau aꞌa roꞌou ma ana una aununaa hefiꞌa gufu raua ba a haperaraiaa roꞌou.
Paul na Wareaa fei Filogiaa fei Naranarana
(Acts 9:1-19; 22:6-16)
12“I aꞌa hepalo tatalaia aleꞌei, ei famamoaa humuu mei Haidaa, rona fani forafora aꞌau ma aloau ba nei dinaa Damascus. 13Mena hapara, aleꞌei haloaina, ei fi talailao tala, una fanunupaꞌaa hepalo weꞌai i pafea na muainaa weꞌaa fei halo, namina weꞌafaweloinau ma ei tafiu. 14Haiꞌounamina pasinaa pu ma una guainaa hepalo lao na warenaa aꞌau warea Aramea, [av] ‘Saul, Saul, tani o haperaraiau? Napaꞌaa waiwai aꞌamu ba oꞌaa putotoraa ei nunumiau.’
15“Unawe iꞌigai, ‘Yoi hini, mena Fasu?’
“Na ware mei Fasu, ‘Yau Jesus, mei ona haperaraia. 16Nadii, asiꞌaꞌufalarai. Una faꞌarewa aꞌamu ba a rafeinio aleꞌei nafi ba onei uꞌugaa ei fanunuamu aꞌau ma tamanu awe famaꞌaio. 17Uꞌa fatelaio aꞌa ena gufumu mawe ena Gentile. A alonaa yoi aꞌa roꞌou 18ba onei faꞌarewaiaa pudaa roꞌou ma famomoꞌainaa roꞌou aꞌa fei roromaa, foisinamii roꞌou aꞌa fei weꞌai ma famomoꞌainaa roꞌou i aꞌa fei faufau Satan, foisinamii roꞌou aꞌa mei Haidaa ba i futoaa ei hafeloꞌaa roꞌou ma ropowe oafipui aꞌa ei una papaditainaa roꞌou uaa rona narafaweꞌi aꞌau.’
19“Ma siꞌei, mena Hapara Agrippa, lomi una barafeaa fei fanunuau noranamai pafea. 20Famaꞌa nadoꞌo uꞌu aꞌa ei yei Damascus, nenee fei, yei Jerusalem ma tadiweꞌaiaa Judea mawe ei Gentile anaa. Una uꞌu ba ronei filoginaa naranaraa roꞌou ma foisinaa aꞌa mei Haidaa ma famaꞌaia ba ronapaꞌaa filoginaa naranaraa roꞌou aꞌa ei bigiꞌaa roꞌou. 21Sifei fei paꞌafina ba ei Jew, rona panarofau yei malalaa fei humuu mei Haidaa ba roꞌaa foꞌafamaꞌeau. 22Maꞌuaa fei hadumaa mei Haidaa na oa i aꞌau nopaꞌamii wagieni ma siꞌei, una u yeni ba a uꞌufanaa ei lomi haraa roꞌou mawe ei baua ramaꞌa. Ei wareau, lomi na pafoinaa ei wareaa ei mamamaꞌa ma Moses ba iwe nomai 23mei Christ [aw] ma tonaa fiꞌina ma hia, mei rawarawa asiꞌana aꞌa fei maꞌea ba i uꞌugaa fei weꞌai aꞌa ei gufuna mawe ei Gentile.”
24Aꞌa fei, Festus na baꞌofaa wareaa Paul. Ina pararai, “Paul, yoi, ona poapoai. Fena baua apaꞌamu na fapoapoainio.”
25Paul na ware, “Lomi una poapoai, mena rawaniꞌa Festus. Tamanu eni wareau, paꞌaa faꞌua ma na wanewane. 26Mei hapara na apaꞌidigaa ena manumanu ena ma a warefaꞌaꞌaꞌua i aꞌana. Unapaꞌaa aida ba tamanu ei una wareia, hia na aidadii uaa abaa manumanu opaꞌaia. 27Mena hapara Agrippa, ona nara ba faꞌua ei wareaa ei mamamaꞌa? Una aidadii ba ona nara ba faꞌua.”
28Siꞌei, Agrippa na warenaa aꞌa Paul, “Naramu ba maꞌideni au aleꞌeni o foranotonaa naranarau ba yau hemea Christian?”
29Paul na ware, “Na madii, o loꞌe, a iꞌiginaa mei Haidaa ba yoi ma minaa ei rona guainaa ei warea, ronei aleꞌei yau, maꞌuaa hamoneiꞌaa paꞌi eni alatai.”
30Mei hapara na asiꞌaa ma mei gavanaa ma Bernice mawe ei rona gutafipui aꞌa roꞌodu. 31Rona asiꞌadiꞌininaa fei laloo humu ma roꞌei fiwarewareilao, rona ware, “Meni ramaꞌa meni, lomi na bigiꞌaa hepalo manumanu ba ponoꞌana maꞌea o boboꞌaia.”
32Agrippa na warenaa aꞌa Festus, “Meni ramaꞌa meni, ana ipaꞌaa ala nabaa lomi na ainaa aꞌa Caesar.”
	[av] 26:14 O, warea Hebrew
	[aw] 26:23 O, Messiah

Paul na Tamanaa Rome
27
1Roꞌaa ware ba haiꞌoupowe tamanaa Italy, Paul ma hefiꞌadiai boboꞌaia, rona aunaa panii hemea centurion harana Julius, hia hemea maroaa ei foꞌaa Rome. 2Haiꞌouna hugi pafoo hepalo baua wa yei Adramyttium, hepalo ba i talelao aꞌa hefiꞌa gufu yei Asia ma haiꞌouna ala. Aristarchus, hemea Macedonia gufuna Thessalonica ana aꞌa haiꞌou.
3Heaidiai arewaa, haiꞌouna peꞌi yei Sidon. Ma Julius ba i farawaninaa Paul, na ugainia ba neidoꞌo aunu ma tatalai aꞌa ei tafina ba roꞌaa hadumia aꞌa tamanu nunumiana. 4Ma yei, haiꞌouna aladiai ma talenaa Cyprus fipepei lomi lalarena uaa fei lalarena na agisuafaa haiꞌou. 5Haiꞌouꞌaa fatalelao i lama papaa fei rau Cilicia ma Pamphylia, haiꞌouna peꞌi Myra yei Lycia. 6Yei, mei centurion na labagipaꞌaa hepalo wa Alexandria ba i dinaa Italy ma na fahuginaa haiꞌou pafona. 7Haiꞌouna talefagigilao watauda arewaa ma na waiwai ba haiꞌou peꞌi yei Cnidus. Namina rata fei lalarena ma siꞌei lomi haiꞌouna talefawanewane. Haiꞌouna talenaa fipepei lomi lalarena yei Crete, papaa Salmone. 8Haiꞌounamina oteifagigilao nopaꞌamii hefawala harana Fair Havens na rafiꞌinaa fei gufu Lasea.
9Hefiꞌa au namina aunudigilao ma napaꞌaa fei au hafeloaa fei lama uaa rona paꞌidigaa fei Au Fabaoa. [ax] Siꞌei, na warefaꞌaiaa roꞌou Paul, 10“Meꞌo, na fanunupaꞌia ba feni taleaa oꞌou, i paꞌaa oꞌou hafeloꞌa ma i paꞌai feni baua wa ma ei manumanu pafona mawe oꞌodu.” 11Maꞌuaa, mei centurion, lomi na guainaa wareaa Paul. Ina neneraa wareaa mei rapiꞌa ma mei amaa fei wa. 12Fei peꞌiaa wa yei lomi na rawani ba haiꞌouꞌaa peꞌi famadii aleꞌei figa puda. Ma watauda haiꞌouna ware ba haiꞌounei fataleꞌualao ba haiꞌouꞌaa dinaa Phoenix ma peꞌi farereaa fei lalarena yei. Fei, hepalo peꞌiaa wa yei Crete, omaꞌanaloo hafaꞌialama ma punenegufu. Ma ba haiꞌouꞌaa peꞌi famadii, aleꞌei figa puda yei.
	[ax] 27:9 Fei Arewaa Atonement (Yom Kippur)

Fei Baua Lalarena
13I nimanimaimai maꞌida fei lalarena, rona nara ba sifei fei talaa roꞌou. Siꞌei rona fafaneaa fei hipo ma fataleꞌaunulao Crete. 14Ataa madii, namina asiꞌaa fei baua lalarena. Haraa feni lalarena raiharaꞌuu noranamai i aꞌa fei gufu. 15Fei lalarena na fitaninaa maꞌaa fei wa ma lomi na talepaꞌi ma siꞌei, haiꞌounawe talenenegiꞌuaia. 16Haiꞌouna lafelao rafiꞌinaa hepalo pusuꞌo gufu harana Cauda ma na waiwai ba haiꞌouꞌaa faufarawaninaa hepalo pusuꞌo wa, fei rona taleforaia aꞌa fei wa bauana. 17Roꞌaa poroꞌaupaꞌidigaa fei pusuꞌo wa, rona tonaa hefiꞌa wao ma faufaweloinaa puguu fei baua wa ba roꞌaa faufaweꞌia. Siꞌei ba rona maꞌau ba fei lalarena i nafaꞌisiminaa roꞌou i piyee Syrtis, rona fapasiaa fei hipo ba nei falaporaa fei wa. 18Fei agi namina fanimaꞌaiaa haiꞌou ma siꞌei, iree arewa, rona siminaa agi ei manumanu pafoo fei wa. 19Aꞌa fei faꞌoduaiaa arewaa, ronawe tonaa ei manumanu unuu fei wa ma porosiminia. 20Aleꞌei figa arewaa i didii lomi haiꞌouna fanunupaꞌaa fei halo o ei piꞌu ma fei agi namina weta ua. Nawe asisi naranaraa haiꞌou ba lomi haiꞌouꞌaa tela.
21Figa arewaa na didii ma lomi rona hanana ei ramaꞌa. Idii, Paul nawe u i pudaa roꞌou ma ware, “Maꞌaia meꞌo? Nabaa hamona guainaa wareau ba oneiꞌaa diꞌininaa Crete, lomi hamoꞌaa paꞌaa aree hamuꞌou aleꞌeni ma ei manumanuu hamuꞌou, lomi ba i paꞌai aleꞌeni. 22Maꞌuaa a warefanaa hamuꞌou ba apuna faꞌasisiaa naranaraa hamuꞌou, uaa lomi nemea hamuꞌou ba i paꞌai; uniaa feni wa. 23Poi minoa hemea aloꞌalo na u papau. Mei aloꞌalo mei, hemea aloꞌaloo mei Haidaa, mei una bigiꞌaa bigiꞌana. 24Mei aloꞌalo na ware, ‘Apuna maꞌau Paul. Yoi, o u i maꞌaa Caesar ma mei Haidaa, i faniꞌuaio fei harenuaa ei roꞌaa tamafipui aꞌamu.’ 25Siꞌei, hamonei faꞌoꞌonainaa unuu hamuꞌou meꞌo, uaa yau na paꞌi narafaweꞌiau aꞌa mei Haidaa ba tamanu ei wareana aꞌau i paꞌaa bigiꞌia. 26Maꞌuaa oꞌou, oꞌaa tafe aꞌa hepalo gufu.”
Fei Tafeꞌaa fei Wa
27Aꞌa fei fahefua ma gunaroaa poi, fei lalarena ana fi susuniꞌuamiaa haiꞌou aunulao yei Agii Adriatic. [ay] Ma aleꞌei poidifaꞌuꞌu, ei bigibigiꞌa pafoo wa, rona nanamuinia ba roi fararafiꞌinaa fei gufu. 28Rona faꞌaunuaa fei wao ma fanunupaꞌia ba walalona aleꞌei odufua paꞌania ma oloromeai metre. [az] Madilao maꞌida, rona faꞌaunudinia ma fanunupaꞌia ba walalona aleꞌei enu paꞌania ma oloromeai metre. [ba]29Rona maꞌau ba fei mamaua i nafaꞌisiminaa haiꞌou pafoo naꞌa. Siꞌei, rona fapasidinaa obao hipo i mugii fei baua wa ma gutaroni ba nei arewa batafa. 30Ba roꞌaa diꞌininaa fei baua wa, hefiꞌa bigibigiꞌa na alafapasiaa fei pusuꞌo wa. Ma ba roꞌaa sifiꞌaa ei ramaꞌa, rona fapasiaa hefiꞌadiai hipo i maꞌaa fei baua wa. 31Ma Paul na warenaa aꞌa mei centurion mawe ei foꞌaa ba, “Nabaa lomi roꞌaa gutapanarofaa feni baua wa, lomi hamoꞌaa tela.” 32Siꞌei, ei foꞌaa na moroꞌaa ei wao, ei na panarofaa fei wa pusuꞌo ma fapasialao.
33Anaa i arewa, na ware aꞌa roꞌodu Paul ba ronei hanana. Ina ware, “Laloo ei hefua ma gunaroa arewaa i didii hamona gutanara watauda ma lomi hamona hanana. Lomi hamona hanaiaa hepalo manumanu. 34Eꞌeni a ware ba hamonei hanana ba lomi hamoꞌaa maꞌe. Lomi ba i adudu hepalo hugo tabaa hemea hamuꞌou.” 35I waredii aleꞌei, na tonaa hefiꞌa faraa pidaua ma i pudaa minaa roꞌou na ware ‘ta’ aꞌa mei Haidaa. Ma na itafia ma hanaia. 36Namina faweꞌidinaa naranaraa minaa roꞌou ma ana rona hanaiaa hefiꞌa duꞌua. 37Puduu haiꞌou pafoo wa aleꞌei enu puꞌu ma oloromfua ma oloroa. 38Roꞌaa hananafamagudii, ba roꞌaa fapapaiaa fei wa, rona siminaa agi ei duꞌua.
39I noꞌarewalao, lomi rona fanunuꞌapaꞌaa fei gufu ba tamanu, maꞌuaa rona fanunupaꞌaa hefaa malouna ma na paꞌi piye ma rona nara aleꞌei ba roꞌaa manimaꞌa ba roꞌaa fatafe yei. 40Rona moroꞌaa ei hipo, famomogunaa agi ma alaraa ei wao, ei na faugaa ei poree rapirapi. Ma rona sugainaa pafea fei lawalawa aꞌa fei tala lalarena ma fatalenaa piye. 41Maꞌuaa fei wa na tafe aꞌa fei piye fawelei na parepare. Fei maꞌaa wa na tafe. Loꞌediai maꞌatalana ma fei mugii wa na aninimatala aꞌa fei mamaua.
42Ei foꞌaa, rona fiwarei ba roꞌaa foꞌafamaꞌeaa ei boboꞌaia uaa ba roneiꞌaa paiꞌaunu ma ponipaꞌai. 43Maꞌuaa mei centurion lomi na nunumiai ba Paul i maꞌe siꞌei ina lawaraa roꞌou aꞌa fei naranaraa roꞌou. Ina ware aꞌa ei rona aida paia ba roneidoꞌo rofo ma painaa piye. 44Ma ei dufudufu ronei falafe pafoo ei memee haihai fei wa. Rona bigiꞌia aleꞌei ma siꞌei, minaa roꞌou, rona paꞌaa piye.
	[ay] 27:27 Mina mina, fei haraa fawelei na ude haroo Italy.
	[az] 27:28 Warea Greek 20 orguias (aleꞌena 37 metres)
	[ba] 27:28 Warea Greek 15 orguias (aleꞌena 27 metres)

Yei Piyee Malta
28
1Haiꞌouꞌaree paꞌaa piye, haiꞌouna noꞌapaꞌalao ba fei gufu, harana Malta. 2Ei ramaꞌaa fei gufu fei, ronamina farawaninaa haiꞌou. Rona paꞌaiaa fei hafi ma taufaꞌugaa minaa haiꞌou uaa na roparopa fei maunu ma haiꞌouna waiwa. 3Paul na poroꞌamai hefiꞌa taloa, puguminalao aꞌa fei hafi ma hepalo waꞌa hafelo na teteiamai fei babaia, na taduaa panina ma lomi na rawa. 4Roꞌaa fanunupaꞌaa fei waꞌa ba na tausisigai panina rona fiwarewarei ba, “Meni ramaꞌa meni, woro hia ramaꞌaa foꞌafamaꞌea. Faꞌua ba ina tela aꞌa fei agi maꞌuaa fei dududuana ipowe famaꞌeia.” 5Maꞌuaa Paul na hubisiminaa fei waꞌa aꞌa fei hafi ma lomi na to hafeloꞌana wagina. 6Ei ramaꞌa, rona nara ba i popola, o ba i pasimaꞌe, maꞌuaa roꞌaa gutaꞌomaꞌomaꞌa ma lomi rona fanunupaꞌaa bibiyeiana, ronawe nara ba woro hia hemea haidaa.
7Na paꞌi hefaa baua humu na rafiꞌi, humuu Publius, mei bauaniaa fei gufu fei. Ina taufagutanaa haiꞌou i humuna ma laloo oduai arewaa namina farawaninaa haiꞌodu. 8Mei amana na funuhaino pafoo tawa. Na babai ununa ma na pepeaa raraa. Paul na waduꞌai ba i maꞌa hia. I lafulafudii, na augaa panina pafona ma fapedugaa funuana. 9Ro fanunuia aleꞌei, minaa ei funua aꞌa fei gufu fei, rona nomai ma ina fapedugaa funuaa roꞌou. 10Rona farawaninaa haiꞌou aꞌa watauda manumanu. Ma ei ba ana haiꞌou ala, rona fanaa haiꞌou ei manumanu haiꞌouna nunuminia.
Peꞌi Yei Rome
11Nenee oduai puda, haiꞌouna hugi aꞌa hepalo wa, hepalo na peꞌi opaꞌai yei aꞌa fei au hafelo. Fei wa fei, wa Alexandria ma i maꞌaa fei wa na paꞌi baua hanunuu laguei wata haidaa sifisifi Castor ma Pollux. 12Haiꞌouna peꞌi Syracuse ma guta yei oduai arewaa. 13Ma yei haiꞌouna ala ma peꞌi yei Rhegium. Heaidiai arewaa, na asiꞌaa fei lalarena, noramiana aleꞌena haraꞌuu ma heaidiai arewaa, haiꞌounaree peꞌi yei Puteoli. 14Ma yei haiꞌouna bapaꞌaa hefiꞌa lofu ma rona dugaa haiꞌou ba haiꞌounei gutafipui aꞌa roꞌou aleꞌei heai hefapagipagia. Ma nenee fei ba haiꞌouna dinaa Rome, 15ei lofu yei fawelei, rona guainia ba haiꞌoufi talailao, rona nofarauamai ba roꞌaa omaꞌaa haiꞌou yei Forum Appius ma yei Odumanu Tavern. I fanunupaꞌaa ei ramaꞌa ei, Paul na ware ‘ta’ aꞌa mei Haidaa ma na refurefu ununa. 16Haiꞌouꞌaa nopaꞌaloo Rome, rona uga ba Paul nei gutaꞌuꞌugai unaiana, maꞌuaa nei paꞌi hemea foꞌaa omaꞌana.
Paul na Uꞌu Yei Rome ei Roꞌaa Omaꞌaia
17Nenee oduai arewaa ina lalaꞌaa ei bauaniaa ei Jew. Roꞌaa nofipuidigimai, na ware Paul aꞌa roꞌou, “Ena lofuu, yau lomi na bigiꞌaa hepalo tata aꞌa ei gufuu oꞌou, o aꞌa ei maumau ei upuu oꞌou, maꞌuaa, rona panarofau yei Jerusalem ma fifaninau aꞌa ei Rome. 18Rona dududuau ma ba roꞌaa alarau uaa lomi rona labagipaꞌi tatau ba ponoꞌana maꞌea. 19Maꞌuaa ei Jew, rona siba wagina, siꞌei, una ainaa aꞌa Caesar. Maꞌuaa lomi ba a dududuaa ei gufuu oꞌodu. 20Sifei fei fafasuina a lalaꞌaa hamuꞌou ba oꞌaa fiwarewarei. Fei fafasui fei ba na boboꞌai, sifei ba na paꞌi oꞌonai unuu oꞌou Israel.”
21Rona ware, “Lomi haiꞌouna to neꞌia fi warewareio noramiana Judea ma lomi hemea lofu na nomai yei na uꞌu o wareaa hepalo hafeloꞌamu aꞌa haiꞌodu. 22Maꞌuaa ba haiꞌouꞌaa guai tamanu naranaramu, uaa haiꞌouna aida ba watauda ramaꞌa, rona warefafeloaa feni maroaa losuu.”
23Rona fiwarewarei ba roꞌaa maꞌa Paul aꞌa fei arewaa fei ma nenee fei, wataudadiai rona nomai aꞌa fei humu ina guta wagina. Mafufuo ma amaꞌanaloo poi ina uꞌufanaa roꞌou fei haparaiaa mei Haidaa ba i faweꞌiaa naranaraa roꞌou aꞌa Jesus wagii tamanu na wareia fei Law Moses ma ei Mamamaꞌa. 24Hefiꞌa roꞌou, rona nara ba faꞌua ma hefiꞌa, lomi. 25Rona fiharenii ma aunu nenee i wareaa feni Paul ba, “Fei Spiriti Apuna warefaꞌuai aꞌa ei upuu hamuꞌou ei i umuinia mei mamamaꞌa Isaiah:
26“‘Aununaa aꞌa eni ramaꞌa eni ma ware,
“Hamomina guguai, maꞌuaa lomi hamoꞌaa apaꞌaa hanuna;
hamomina fafanunu, maꞌuaa lomi hamoꞌaa fanunupaꞌi.”
27Uaa, fei naranaraa eni ramaꞌa eni, namina waiwai.
Lomi rona guaipaꞌinaa adiaa roꞌou
ma rona maꞌigunaa pudaa roꞌou.
Nabaa abaa aleꞌei, roꞌaa fanunupaꞌinaa pudaa roꞌou
ma roꞌaa guaipaꞌinaa adiaa roꞌou,
narapaꞌi ma foisimai
ma yau a fapedugaa funuaa roꞌou.’
28“Siꞌei, nunumiau ba hamonei aida ba fei telaꞌana, mei Haidaa na alodigia aꞌa ei Gentile ma ropowe guguai!” 29 [bb]
30Laloo heguai igisimasi, Paul na guta laloo fei humuna, fei inaꞌo ponoꞌia ma taufagutanaa hini ei ronamii maꞌa hia. 31Lomi na warefamamafa ma lomi hepalo manumanu na lawagia ei i uꞌugaa fei haparaiaa mei Haidaa ma feroifanaa roꞌou mei Fasu Jesus Christ.
	[bb] 28:29 Hefiꞌa neꞌia ba ropowe guguai!” 29 Iꞌa waredigaa fei, rona aunu ei Jew ma fiharenii.

Fei neꞌiaa Paul aꞌa ei Rome fi faꞌarewaia batanai mei Haidaa anaia na fawanewaneaa ei ramaꞌa uaa fei narafaweꞌia.
Fei narafaweꞌia aꞌa Christ i fawanewaneaa ei ramaꞌa aꞌa mei Haidaa. Paul ana fi wareaa fei manufau harenua aꞌa Christ, fei paꞌafii fei law mei Haidaa ma fei faufau fei Spiritina aꞌa mei narafaweꞌia aleꞌei ba na ala wagii fei faufau fei hafeloꞌa ma fei maꞌea. Ana ifi wareaa fei fadugeaa ei Jew Christ ma batanai fei mau tatalaiaa ei narafaweꞌia.

 
 
1
1Yau Paul, hemea nafii Christ Jesus, na rafeinau mei Fasu ba yau, apostle ma na auꞌuꞌugainau ba nei bigiꞌaa fei rawaniꞌa wareaa mei Haidaa— 2fei rawaniꞌa warea, fei nadoꞌo faꞌunainia aꞌa ei mamamaꞌa i laloo fei Buꞌu Apuna— 3fei na uꞌufanaa oꞌou fei uꞌugaa mei Naꞌuna, mei na tonaa fei maumau ramaꞌa noranamai aꞌa fei pai David 4ma wagii fei Spiriti, [a] fei na apunai, ina tonaa fei faufau mei Haidaa ba i famaꞌaia ba hia Naꞌuu mei Haidaa [b] wagii fei asiꞌanana aꞌa fei maꞌea, Jesus Christ, mei Fasuu oꞌou. 5I aꞌana ma wagii fei ba i farawaninaa fei harana, haiꞌouna tofaꞌaꞌaꞌuaiaa fei rawaniꞌa ma fei bigiꞌaa apostle ba haiꞌou lalaꞌaa minaa ei ramaꞌa dupuaa ei Gentile ba ronei neneraa tamanu i nomai aꞌa fei weꞌiaa naranara. 6Ma hamuꞌou, ana i dupuaa ei rona rafei ba maroaa Jesus Christ.
7Feni i dinaa aꞌa minaa hamuꞌou ena yena Rome, hamuꞌou ena na rafei ma haguaa hamuꞌou mei Haidaa ba hamonei apunai aꞌana.
 
Fei rawaniꞌa ma fei gutafarawania i dinaa aꞌa hamuꞌou noranamai aꞌa mei Haidaa, mei Amaa oꞌou ma mei Fasuu oꞌou Jesus Christ.
	[a] 1:4 O, ma wagii fei spiritina
	[b] 1:4 O, apunai, ina rafei fininaa fei faufau ba hia Naꞌuu mei Haidaa

Fei Ude Nunumiaa Paul ba i Dinaa Rome
8I aꞌa Jesus Christ, adoꞌo ware ‘ta’ aꞌa mei Haidaniau uaa minaa hamuꞌou, hamatee fei weꞌiaa naranaraa hamuꞌou, ronamina uꞌugia tadiweꞌaiaa malagufu. 9Una bigifaweꞌi aꞌa mei Haidaa fininaa minaa ei faufau ei una uꞌugaa fei rawaniꞌa wareaa mei Naꞌuna. Ma mei Haidaa, hia ugaa neneu ba yau nafane nonominaa hamuꞌou 10laloo ei lafulafuau ranimai ma ufi lafulafu ba aꞌa fei nunumiaa mei Haidaa ba fei talau nei gigi ba awe nowau aꞌa hamuꞌou.
11Ba apaꞌaa maꞌa hamuꞌou, ba a fanaa hamuꞌou ei na fanau fei spiriti ba nei paꞌi faufau hamuꞌodu 12ba hamuꞌou ma yau nei fihaduminaa ei weꞌiaa naranaraa oꞌodu. 13Nunumiau, ena lofuu, ba hamonei aida ba unafane naranara ba amii maꞌa hamuꞌou (maꞌuaa nafane lawagi talau nopaꞌamii eꞌeni) ba a hufu fua i dupuaa hamuꞌou, ana aleꞌei na bigidigia aꞌa hefiꞌadiai ei Gentile.
14Uneipaꞌaa bigifipui aꞌa ei Greece mawe ei abaa Greece ma aꞌa eꞌei rona paꞌi apaꞌaa roꞌou mawe ei rona poapoai. 15Siꞌei unamina refurefu ba a uꞌugaa fei rawaniꞌa warea aꞌa hamuꞌou ena yena Rome.
16Lomi una mamafa aꞌa fei rawaniꞌa warea, uaa sifei, fei faufau mei Haidaa ba i fatelaꞌanaa minaa ei ramaꞌa na weꞌi naranaraa roꞌou, doꞌo rawarawa ei Jew ma hinene ei Gentile. 17Uaa laloo fei rawaniꞌa warea, mei Haidaa na famaꞌaa fei talaa wanewanea, fei noranamai aꞌa fei weꞌiaa naranara, farawarawa amaꞌanaloo pedupeduna, [c] ana aleꞌei rona neꞌinia ba: “Ei wanewanea, ronaꞌaida bigifininaa fei weꞌiaa naranara.”
	[c] 1:17 O, naranara, asiꞌanana aꞌa fei narafaweꞌia ma fapedunaa ana fei narafaweꞌia

Fei Dududua ma fei Sibaa mei Haidaa aꞌa Ei Ramaꞌa
18Mei Haidaa fi famaꞌaa fei dududua fipuinaa fei sibana i norai pafea dinaa aꞌa minaa ena hafeloꞌa ma ei hafeloꞌa bigiꞌaa ei ramaꞌa, ei rona hafududumaa fei faꞌua warea aꞌa ei hafeloꞌa bigiꞌaa roꞌou, 19uaa ei maumau mei Haidaa na arewadii aꞌa roꞌou, hamatee mei Haidaa na faꞌarewadigia aꞌa roꞌodu. 20Uaa aꞌa fei mamaraiamii feni malagufu nopaꞌamii eꞌeni, ei maumau mei Haidaa, ei lomi ona maꞌapaꞌia, aleꞌena fei faufauna, fei na ude ranimai ma fei maumauna ba hia, mei Haidaniaa ei maumau ei, ona fanunufarawaninia ma apaꞌifarawaninia aꞌa tamanu ina bigidigia ma siꞌei, ei ramaꞌa, paꞌaa loꞌe ba roꞌaa warefasifipaꞌi ba lomi rona aida.
21Faꞌua ba rona apaꞌaa mei Haidaa maꞌuaa, lomi rona uduginia ba hia mei Haidaa ma ana lomi rona ware ‘ta’ aꞌana, lomi rona narafarawani ma fei poapoa naranaraa roꞌou, namina roroma. 22Rona ware ba rona paꞌi apaꞌaa roꞌou maꞌuaa, ronapaꞌaa poapoai 23ma mei Haidaa, mei lomi i maꞌetoo, rona filoginaa fei hawerana aꞌa ei manumanu rona bigiꞌia ba fafanunuana aleꞌena maumau ei ramaꞌa (ei foraimanunu) mawe aleꞌena ei manufidufidu ma ei manulelele ma ei rona oꞌataꞌata.
24Siꞌei, mei Haidaa na rawaꞌaꞌafinaa roꞌou aꞌa ei hafeloꞌa nunumiaa ei naranaraa roꞌou ba roꞌaa fafeloaa ana unuu roꞌou aꞌa ei fitatafipaꞌaia. 25Rona filoginaa fei faꞌuai wareaa mei Haidaa aꞌa ei sifisifi ma losui ma uduginaa ei bigiꞌaa mei Haidaa ma aꞌa ba mei i bigiꞌaa ei manumanu, mei onei uduginia ranimai. Amen.
26Aꞌa fei, mei Haidaa na rawaꞌafinaa roꞌodu aꞌa ei mamafaa nunumiaa unuu roꞌou. Ma ei pifinee roꞌou, ana rona filoginaa tamanu na wanewane aꞌa ei lomi na wanewane. 27Ana aleꞌei, ei wawane, lomi rona fiharoi aꞌa ei pifine, uaa namina bauanai fei ba roꞌaa fiharoi ana roꞌou ei wawane. Ei wawane na bigiꞌaa tamanu lomi na rawani aꞌa ana roꞌodu. Ma ana roꞌou, rona tonaa fei aree roꞌou aꞌa ei hafeloꞌa bigiꞌaa roꞌou.
28Ma hepalodiai, siꞌei ba rona nara ba loꞌe manumanu nabaa roꞌaa siminaa fei apaꞌaa mei Haidaa, te, ina rawaꞌafainaa roꞌou aꞌa fei poapoa naranaraa roꞌou ba roꞌaa bigiꞌaa tamanu roneiꞌaa bigiꞌia. 29Namina pepesu aꞌa roꞌodu minaa ei maumau hafeloꞌa, wawaꞌai poa, fai lomi naranaraa rawani. Ronamina pepesu aꞌa fei nanamaia, foꞌafamaꞌea, fiharenia, sifisifiꞌa ma fei bidibidii unu. Rona bababauꞌu, 30rona warefafeloaa hefiꞌadiai, na bidi unuu roꞌou aꞌa mei Haidaa, warefani, aguꞌagui, mamagugui; rona pagipagiaa hefiꞌa tala ba roꞌaa bigiꞌaa ei hafeloꞌa; rona barafeaa ei ama ma inaa roꞌou; 31na waiwai tabaa roꞌou ma lomi weꞌiaa naranara, lomi faloloaꞌia ma lomi rona haguaa hefiꞌadiai. 32Faꞌua ba rona apaꞌaa fei wanewane wareaa mei Haidaa, fei ba ei rona bigiꞌaa ei manumanu ei, aree roꞌou, maꞌea, maꞌuaa rona bigiꞌuaiaa ei manumanu ei ma ana rona uga ua aꞌa ei rona bigiꞌia.
Fei Dududuaa mei Haidaa na Wanewane
2
1Siꞌei, nabaa ona nara ba hefiꞌa na hafelo, lomi i paꞌi tala ba o ware ba ona rawani, uaa aꞌa tamanu ona nara ba rona bigifafelo wagina, ana ona fafeloaa anaio, uaa ei manumanu ei, ana ona bigiꞌia. 2Ma ona aida ba fei paꞌafii fei dududuaa mei Haidaa aꞌa ei rona bigiꞌaa ei manumanu ei, na neneraa tamanu na wanewane. 3Yoi ramaꞌa ua. Tani o nara ba rona bigifafelo, maꞌuaa ei manumanu ei, ana ona bigiꞌia—haa, ei naramu ba o ponipaꞌainaa fei dududuaa mei Haidaa? 4O, ona nara ba aba baua manumanu ei rawaniꞌana, o fei walaloaa sibana, o fei ofasiꞌana ma lomi ona apaꞌia ba fei rawaniꞌaa mei Haidaa fi nodugio aꞌa fei filogiaa naranara?
5Maꞌuaa, siꞌei ba namina waiwai tabamu ma lomi ona filoginaa ei naranaramu, oi faꞌapoiꞌuaiaa fei fagianamu aꞌa fei arewaa sibaa mei Haidaa ena na arewamai famaꞌaiaa fei wanewane dududuana. 6Mei Haidaa, “iwe fanaa hememea ana aleꞌei tamanu ina bigiꞌia.” 7Aꞌa ei ronaꞌaida nunumai ba roꞌaa labaginaa fei hawera, fei honua ma fei ba lomi ro maꞌetoo, mei Haidaa ipowe fanaa roꞌou fei harenua lomi i pedutoo. 8Maꞌuaa aꞌa ei rona naraꞌuaiaa ana roꞌou ma ofadugaa fei faꞌuaia ma neneraa ei hafelo, rowe tonaa fei dududuana ma fei sibana. 9I paꞌi gutafafeloa ma fiꞌia naranara aꞌa hememea ramaꞌa na bigiꞌaa ei hafeloꞌa; doꞌo rawarawa aꞌa ei Jew ma hinene, ei Gentile; 10maꞌuaa hini i bigiꞌaa ei rawaniꞌa, iwe tonaa fei hawerana, honua ma gutafarawania; doꞌo rawarawa aꞌa ei Jew ma hinene, ei Gentile. 11Uaa mei Haidaa, loꞌe na paꞌi papaꞌaa ununa.
12Minaa ei rona bigiꞌaa ei hafeloꞌa ma lomi rona paꞌi fei law, faꞌua lomi rona paꞌi fei law, maꞌuaa ana rowe maꞌe. Ma minaa ei rona paꞌi fei law, ana iwe dududuaa roꞌou fei law. 13Uaa abaa ena rona guainaa fei law, ena rona wanewane pudaa mei Haidaa, maꞌuaa ena rona neneraa fei law, iwe ware ba rona wanewane. 14(Hiꞌi, ei Gentile lomi rona paꞌi fei law, maꞌuaa nabaa rona bigiꞌuanaa ei naranaraa roꞌou ma ei bigiꞌaa roꞌou na neneraa fei law, faꞌua ba lomi rona paꞌi fei law, maꞌuaa rona fanunupaꞌaa tamanu na rawani ba roꞌaa bigiꞌia, 15uaa rona famaꞌaia ba tamanu fei i neneraa fei law na neꞌidii laloo iaa roꞌou ma ei naranaraa roꞌou, ina famaꞌaiaa roꞌou ma warefanaa roꞌou ba ei bigiꞌaa roꞌou, na tata, o na wanewane.) 16Ma ei manumanu ei, iwe nomai aꞌa fei arewaa i umuinaa mei Haidaa Jesus Christ ei na dududuaa ei opaꞌaiaa naranaraa ei ramaꞌa. Ma fei, iwe bigiꞌia ana aleꞌei fei nafane wareia laloo fei rawaniꞌa wareau.
Ei Jew ma fei Law
17Ma yoi, nabaa ona ware ba yoi hemea Jew ma nara ba o neneraa fei law ma ona mamagugu ba ona rawani pudaa mei Haidaa 18ma nabaa ona apaꞌaa fei nunumiana ma aida ba tamanu na wanewane, uaa ina feroinio fei law 19ma nabaa ona nara ba yoi hemea talaidugaa ei pudawerai, aleꞌena ramai ena roꞌou dupuaa fei roromaa, 20ba yoi hemea feroiaa ei poapoa, hemea feroiaa ei baduu pusuꞌo ua, hamatee ona paꞌi fei law ma lalona na paꞌi apaꞌa ma faꞌuaia 21ma yoi, mena ona feroinaa hefiꞌa—haa, lomi ona feroinaa ana yoi? Ma yoi mena, ona uꞌu ba hefiꞌadiai, roneiꞌaa fafanao—haa, lomi ona fafanao? 22Yoi, mena ona ware ba ei ramaꞌa, roneiꞌaa fiharoharoipaꞌai—haa, lomi ona bigiꞌia? Ma yoi, mena ona bidibidi unumu aꞌa ei haidaa sifisifi—haa, lomi ona losuinaa hefiꞌa haidaa sifisifi? 23Yoi, mena ona mamagugu aꞌa fei law—haa, lomi ona bigifafelo i pudaa mei Haidaa ei ona barafeaa fei law? 24Aleꞌei ei neꞌaia: “Ei Gentile, rona fafeloaa fei haraa mei Haidaa, uaa fafaiaa hamuꞌodu.” [d]
25Fei moroꞌaa hudii wawanei na paꞌi hanuna nabaa ona neneraa fei law, maꞌuaa nabaa ona barafeaa fei law, yoi, aleꞌena lomi ona moroꞌaa hudii wawaneimu. 26Nabaa ena lomi rona moroꞌaa hudii wawanei ma rona neneraa fei law, tawiꞌaa roꞌou aleꞌena ena rona moroꞌaa hudii wawanei? 27Mei lomi napaꞌaa moroꞌaa hudii wawaneina, maꞌuaa na neneraa fei law, fei maumauna na famaꞌaia ba ona tata. Yoi na paꞌi fei neꞌaia ma moroꞌaa hudii wawanei, maꞌuaa ona [e] hafelo uaa ona barafeaa fei law.
28Nabaa nemea na moroꞌaa hudii wawaneina, aꞌa ba hanuna ba hia Jew. Ma fei paꞌaa moroꞌaa hudii wawanei, abaa manumanuu augu, hamatee manumanuu laloo ia. 29Agia, hemea ramaꞌa, hia Jew i laloo iana; ma fei moroꞌaa hudii wawanei, manumanuu laloo iana, bigiꞌaa fei Spiriti, aꞌa ba manumanuu fei neꞌaia. Ei ramaꞌa aleꞌei, mei Haidaa, i uduginaa roꞌou ma abaa udugiaa ramaꞌa.
	[d] 2:24 Ezekiel 36:22
	[e] 2:27 O, wawanei, maꞌuaa aꞌa fei neꞌia ona

Fei Oafaguguaa mei Haidaa
3
1I paꞌi tamanu rawaniꞌana nabaa hemea, hia Jew, o nabaa hemea na moroꞌaa hudii wawaneina? 2Hiꞌi, na paꞌi baua rawaniꞌana! Fei rawaniꞌana sifei ba mei Haidaa na faninaa panii roꞌou ei wareana.
3Ma nabaa hefiꞌa lomi na weꞌi naranaraa roꞌou—fei ba lomi na weꞌi naranaraa roꞌou, hanuna ba mei Haidaa, lomi na oafagugu? 4Paꞌaa lomi! Mei Haidaa, hia faꞌua ma ei ramaꞌa, roꞌou, sifisifi. Aleꞌei ei neꞌaia:
Ba roꞌaa maꞌaia ba tamanu ona wareia,
ina faꞌuai ma ona mua ei ona fadududu.”
5Maꞌuaa, nabaa fei maumau oꞌou, fei lomi na wanewane i faꞌarewaia ba fei maumau mei Haidaa na rawani ua, oꞌaa ware ba lomi na wanewane ba fei sibana na dinaa aꞌa oꞌou? (Uꞌei wareaa ei mau naranaraa ei ramaꞌa eꞌeni.) 6Paꞌaa lomi! Nabaa aleꞌei, batanai ba mei Haidaa i dududuaa feni malagufu? 7Woro hemea i ware ba, “Nabaa fei mau sifisifiu na famaꞌaia ba fei maumau mei Haidaa napaꞌaa faꞌuai ma siꞌei na fagipeaa fei harana, tani ei ba ana fi hafelo yau?” 8Hefiꞌadiai, rona uꞌufafeloaa haiꞌou ba haiꞌounadii wareia ba, “Onei bigiꞌaa ei hafeloꞌa ba nei paꞌi rawaniꞌa wagina”. Roꞌaa paꞌaa aree roꞌou.
Lomi Hemea na Wanewane
9O fapoꞌai batanainia fei? Fei maumau oꞌou na rawanidiai [f] aꞌa fei maumau roꞌou? Paꞌaa lomi! Ona waredii ba ei Jew ma ei Gentile, rona fiminaꞌei, uaa minaa roꞌou, rona paꞌi hafeloꞌa. 10Aleꞌei fei neꞌaia:
Lomi hemea na wanewane, paꞌaa lomi hemea;
11“lomi hemea na apaꞌia,
lomi hemea i labaginaa mei Haidaa.
12Minaa ei, rona ofadugia,
minaa roꞌou peduga, lomi haraa roꞌou;
lomi hemea i bigifarawani,
paꞌaa lomi hemea.” [g]
13“Ei onoꞌonoo roꞌou, aleꞌena huapu;
rafee ei rawerawee roꞌou, ware sifisifi.”
Fei siafaa ei waꞌa na ude i bigibigii umuu roꞌou.”
14“Ei umuu roꞌou, namina pepesu aꞌa fei umua ma ei paraꞌaa.”
15“Ei pinee roꞌou na maduare ba roꞌaa foꞌafawigii namo;
16“rona fafeloaa ei ramaꞌa ma fani fiꞌiaa roꞌou
17ma fei talaa gutafarawania, lomi rona aida.”
18“Lomi rona maꞌauaa mei Haidaa.”
19Ma ona aida ba tamanu na wareia fei law, fi wareia aꞌa ei rona neneraa fei law ba minaa ei ramaꞌa, roꞌaa famadumu ma minaa ei tadiweꞌai, roꞌaa ufalarai aꞌa fei dududuaa mei Haidaa. 20Siꞌei, i pudana, lomi hemea ba i wanewane hamatee ina neneraa fei law; maꞌuaa aꞌa fei law, ona aida ba oꞌou, hafeloꞌa.
	[f] 3:9 O, hafelodiai
	[g] 3:12 Ecclesiastes 7:20

Fei Wanewanea wagii fei Weꞌia Naranara
21Maꞌuaa eꞌeni nawe arewa fei wanewanea noranarai aꞌa mei Haidaa ma abaa aꞌa fei law, fei rona uꞌugia ei mamamaꞌa mawe fei law. 22Feni wanewanea noranarai aꞌa mei Haidaa, i nomai aꞌa fei narafaweꞌia ma i dinaa aꞌa minaa ei rona narafaweꞌi aꞌa Jesus Christ. Lomi hemea na uꞌugai, 23uaa minaa oꞌou, hafeloꞌa ma ona tauhafo aꞌa fei haweraa mei Haidaa, 24maꞌuaa ona toꞌuaiaa fei wanewanea wagii fei rawaniꞌana fininaa fei ponohadiweꞌia, fei nomai aꞌa Christ Jesus. 25Mei Haidaa na fania aleꞌena ba aꞌa fei maꞌeana, lomi manumanu watolaa oꞌou ma mei Haidaa [h] uaa fei weꞌiaa naranara wagii fei namona. Ina bigiꞌaa fei ba i famaꞌaa ei na wanewane aꞌana, uaa aꞌa fei ofasiꞌana, itawe dududuaa ei hafeloꞌa ona bigiꞌia mina— 26ina bigiꞌia ba i famaꞌaa ei na wanewane aꞌana eꞌeni, uaa hia na wanewane ma ana mei i fawanewaneaa ei na weꞌi naranaraa roꞌou aꞌa Jesus.
27Paꞌaa lomi paꞌafii fei mamaguguaa oꞌou. Uatani? Lomi na hawia ba oꞌaa wanewane nabaa oꞌaa neneraa fei law, maꞌuaa nabaa i weꞌi fei naranara, ina hawia. 28Uaa, ona ware ba hemea ramaꞌa na wanewane aꞌa fei weꞌiaa naranarana ma aꞌa ba i neneraa fei law. 29Mei Haidaa, hia Haidaniaa ei Jew ua? Haa—abaa hia ana Haidaniaa ei Gentile? Hiꞌi, ei Gentile anaa, 30uaa na paꞌi hemea ua Haidaa, mei i fawanewaneaa ei rona moroꞌaa hudii wawanei wagii fei narafaweꞌia mawe ei lomi rona moro, wagii ana fei narafaweꞌia. 31Fei warea fei, paꞌafina ba lomi hanuna fei law, hamatee fei weꞌiaa naranara? Paꞌaa lomi! Maꞌuaa agia, oi neneraa fei law.
	[h] 3:25 O, maꞌeana, i famamoꞌainia aꞌa fei sibana ma tosiminaa ei hafeloꞌa

Abraham na Wanewane wagii fei Weꞌiaa Naranarana
4
1Aꞌa fei manumanu fei, oꞌaa ware batanai aꞌa Abraham, mei upuu oꞌou? 2Nabaa faꞌua ba Abraham na wanewane aꞌa ei bigiꞌana, ina paꞌi paꞌafina ba i mamagugu, maꞌuaa aꞌa ba i pudaa mei Haidaa. 3Fei Buꞌu Apuna na ware batanai? “Abraham na narafaweꞌi aꞌa mei Haidaa ma aꞌa fei, ina wanewane.”
4Ma nabaa nemea i bigibigi, fei ponoꞌana abaa aleꞌei fana, uaa nei paꞌi ponoꞌana. 5Maꞌuaa aꞌa mei lomi na bigi, ma na narafaweꞌi aꞌa mei Haidaa, mei fawanewanea uaa fei weꞌiaa naranarana, mei Haidaa na tenia ba hia, na wanewane. 6Ana aleꞌei ei wareaa David ei i uꞌugaa fei hawegiaa ei ramaꞌa lomi rona bigibigi maꞌuaa mei Haidaa na fawanewaneꞌuaiaa roꞌou:
7“Niꞌeniꞌea aꞌa ena
ina futoaa ei hafeloꞌaa roꞌou,
ena na hawaipaꞌai ei hafeloꞌaa roꞌou.
8Niꞌeniꞌea aꞌa mei
lomi iwe nonominaa ei hafeloꞌana mei Fasu.”
9Fei hawegia fei, na ude aꞌa ei rona moroꞌaa hudii wawanei ua, o ei lomi rona moro anaa? Ona ware ba fei weꞌiaa naranaraa Abraham, sifei fei na fawanewaneia. 10Batanai ba hia na wanewane aleꞌei? Ina wanewane nenee fei i moroꞌaa hudii wawaneina, o ei atawe moroꞌia? Aꞌa ba ina wanewane nenee fei, uaa doꞌo rawarawa. 11Ma ina tonaa fei hilalaa moroꞌa ba i famaꞌaia ba ina wanewanedii aꞌa fei weꞌiaa naranarana ma nawe moroꞌaa hudii wawaneina. Siꞌei, hia amaa minaa ei rona narafaweꞌi maꞌuaa lomi rona moroꞌaa hudii wawanei ba ronei tonaa fei wanewanea. 12Ma hia ana amaa ei rona moroꞌaa hudii wawanei maꞌuaa, ei ramaꞌa ei, lomi rona moro ua, ana rona narafaweꞌi ana aleꞌei mei amaa oꞌou Abraham ei i narafaweꞌi ma atawe moro.
13Abaa wagii fei law ba Abraham ma ei paina, rona tonaa fei faꞌunaia ba hinene, hia, i tonaa feni malagufu, maꞌuaa na tonia aꞌa fei wanewanea, fei i nofininamii fei weꞌiaa naranara. 14Uaa, nabaa ei rona neneraa fei law, roꞌaa tonaa feni malagufu, fei weꞌiaa naranara, loꞌe hanuna ma fei faꞌunaia, ana lomi awatana, 15uaa aꞌa fei law, i nofininamii fei sibana. Ma nabaa loꞌe law, ana lomi barafea.
16Siꞌei, fei faꞌunaia i nofininamii fei weꞌiaa naranara ba i nomai aꞌa fei rawaniꞌa fanaa mei Haidaa ma na hawia ba roꞌaa tonia minaa ei pai Abraham abaa aꞌa unaa ei rona neneraa fei law, maꞌuaa aꞌa ei rona paꞌi fei weꞌiaa naranara aleꞌei Abraham anaa. Hia mei amaa minaa oꞌou. 17Ana aleꞌei fei neꞌaia: “Una augio aleꞌei amaa watauda baua gufu.” Hia amaa oꞌou i pudaa mei Haidaa, mei hia na narafaweꞌi, ana mei na fani harenua aꞌa ei maꞌea, mei i augaa ei manumanu lomi inadoꞌo ude mina.
18Lomi paꞌafina ba i faꞌoꞌoninaa ununa, maꞌuaa Abraham na oꞌonai ununa ma narafaweꞌi ma idii, pawe hia amaa watauda baua gufu ana aleꞌei i faꞌunai aꞌana ba, “Ana aleꞌei, owe paꞌi watauda naꞌumu.” 19Ina fanunupaꞌia ba fei ununa aleꞌei unuu maꞌea, uaa ina paꞌi hefa puꞌu igisimasina, maꞌuaa lomi na adudu fei weꞌiaa naranarana. Ma ana ina aida ba fei watau Sarah ana aleꞌei maꞌea. 20Lomi na adudu fei weꞌiaa naranarana aꞌa fei faꞌunaiaa mei Haidaa, maꞌuaa ina faweꞌiaa fei naranarana ma uduginaa mei Haidaa 21ma namina narafaweꞌi ba mei Haidaa na paꞌi faufauna ba i bigiꞌaa tamanu na faꞌunainia. 22Sifei, fei paꞌafina ba hia na wanewane. 23Fei warea ba “hia na wanewane” aꞌa ba warea aꞌana ua, 24maꞌuaa aꞌa oꞌou anaa, mei Haidaa iwe fawanewaneaa hini oꞌou na narafaweꞌi aꞌa mei na faꞌasiꞌanaa mei Fasuu oꞌou Jesus aꞌa fei maꞌea. 25Ina fifaninia wagii fei maꞌea, uaa ei hafeloꞌaa oꞌou ma faꞌasiꞌania ba oꞌaa wanewane.
Gutafarawania ma Unuwenuwea
5
1Siꞌei ba ona wanewanedii wagii fei weꞌiaa naranara, ona [i] gutafarawani aꞌa mei Haidaa uaa mei Fasuu oꞌou Jesus Christ, 2mei na ugainaa oꞌou aꞌa fei weꞌiaa naranara ba onei waduꞌainaa aꞌa fei rawaniꞌa, fei ona oa i wagina eni. Ma ona [j] niꞌeniꞌe aꞌa fei oꞌonaia unu ba oꞌaa oafipui aꞌa fei haweraa mei Haidaa. 3Maꞌuaa ana ona [k] niꞌeniꞌe aꞌa ei fiꞌiaa oꞌou, uaa ona aida ba ei fiꞌia, ipowe fanoramii fei ba onei utauai 4ma fei ba o utauai, i bigiꞌaa fei rawaniꞌa maumau ma fei rawaniꞌa maumau, i bigiꞌaa fei oꞌonaia unu. 5Ma fei oꞌonaia unu, lomi ba o faꞌadudu wagina, uaa namina bauana fei haguaa mei Haidaa, fei na augia i laloo iaa oꞌou fei Spiriti Apuna, fei ina fanaa oꞌou.
6Uaa aꞌa fei paꞌaa au, aꞌa fei au lomi faufau oꞌou, Christ na maꞌe ba i tohadiweꞌinaa oꞌou, uaa ona hafelo. 7Paꞌaa lomi hememea ba iwe maꞌe ba i hadumaa hemea wanewanea ramaꞌa, maꞌuaa woro hemea i maꞌe ba i hadumaa hemea rawaniꞌa. 8Maꞌuaa mei Haidaa na famaꞌaa oꞌou fei haguana aꞌa feni: ei ana oi oa laloo ei hafeloꞌa, Christ na todigaa oꞌou aꞌa fei maꞌeana.
9Siꞌei ba ona wanewanedii aꞌa fei namona, ana i aꞌana napaꞌaa faꞌua ba ona tela aꞌa fei sibaa mei Haidaa! 10Uaa, hamatee ina faꞌua ba ei i paꞌi watolaa oꞌou ma mei Haidaa, mei naꞌuna, wagii fei maꞌeana na fawanewaneaa oꞌou aꞌa mei Amana. Ma siꞌei ba lomi watolaa oꞌou ma mei Haidaa napaꞌaa faꞌua ba ona tela uaa fei harenuaa mei naꞌuna! 11Ma hepalodiai, aꞌa mei Fasuu oꞌou Jesus Christ, mei na fawanewaneaa watolaa oꞌou ma mei Haidaa, i aꞌana, ona niꞌeniꞌe aꞌa mei Haidaa.
	[i] 5:1 O, onei
	[j] 5:2 O, onei
	[k] 5:3 O, onei

Maꞌea aꞌa Adam, Harenua aꞌa Christ
12Siꞌei, ei hafeloꞌa na nomai i malagufu aꞌa hemea ramaꞌa ma fei maꞌea na nomai wagii ei hafeloꞌa ma ana aleꞌei, fei maꞌea na nomai aꞌa minaa ei ramaꞌa, uaa minaa ei, rona bigiꞌaa ei hafeloꞌa— 13uaa, ei atawe paꞌi fei law, na udedii ei hafeloꞌa yeni malagufu. Maꞌuaa ei hafeloꞌa, lomi na paꞌi dududuana nabaa lomi na paꞌi law. 14Maꞌuaa fei maꞌea, hepalo baua manumanu aꞌa fei au Adam amaꞌanaa fei au Moses, ana aꞌa ei lomi rona barafeaa hepalo warea, aleꞌei fei bigiꞌaa Adam, mei hia, haduoo mei ba i nomai.
15Maꞌuaa fei fana abaa aleꞌei fei barafea. Uaa, siꞌei ba watauda, rona maꞌe aꞌa fei barafeaa hemea ua ramaꞌa, ana napaꞌaa faꞌua ba fei rawaniꞌaa mei Haidaa ma fei fana, fei na nomai aꞌa hemea ua ramaꞌa, Jesus Christ, na hawainaa watauda! 16A warediai ba fei fanaa mei Haidaa abaa aleꞌei fei aree ei hafeloꞌaa mei ramaꞌa mei: Fei dududua na neneraa hepalo hafeloꞌa ma na notomai fagianaa, maꞌuaa fei fana na neneraa watauda barafea ma na notomai wanewanea. 17Uaa aꞌa fei barafeaa hemea ua ramaꞌa, fei maꞌea na nogipelao aꞌa mei ramaꞌa mei ma siꞌei, ana napaꞌaa faꞌua ba aꞌa ena rona tonaa fei baua rawaniꞌaa mei Haidaa ma fei fana ba roꞌaa wanewane aꞌa mei Haidaa, rowe paꞌi harenua aꞌa hemea ua ramaꞌa, Jesus Christ.
18Siꞌei ba hepalo ua barafea na notonamii fei fagianaa minaa ei ramaꞌa, ana aleꞌei, hepalo ua rawaniꞌa bigiꞌa, fei fawanewanea, na fani harenua aꞌa minaa ei ramaꞌa. 19Uaa aꞌa fei barafeaa hemea ua ramaꞌa, watauda ramaꞌa rona hafelo, ana aleꞌei, aꞌa fei rawaniꞌa bigiꞌaa hemea ua ramaꞌa, watauda, roꞌaa wanewane.
20Fei law na nomai ba ei barafea nei nogipelao. Maꞌuaa i nogipelao ei barafea, fei rawaniꞌaa mei Haidaa, ana fi gipedilao 21ma ana aleꞌei ba ei hafeloꞌa na nogipelao fininaa fei maꞌea, ana aleꞌei, fei rawaniꞌa fanaa mei Haidaa nei nogipedilao aꞌa fei wanewanea ba nei fani fei harenua lomi i pedutoo, fei i nomai aꞌa Jesus Christ mei Fasuu oꞌou.
Ona Maꞌe aꞌa ei Hafeloꞌa ma Werawera aꞌa Christ
6
1O ware batanai—o bigiꞌuaialao ei hafeloꞌa ba fei rawaniꞌa nei bauanaidiai? 2Paꞌaa loꞌe! Ona maꞌedii aꞌa ei hafeloꞌa; hee, oꞌaa gutabatanaidilao wagina? 3Haa, lomi hamona aida ba minaa oꞌou eni ona pudugufai aꞌa Christ Jesus, ona pudugufaifipui aꞌa fei maꞌeana? 4Siꞌei, ona maꞌe ma iꞌifaifipui aꞌana wagii fei pudugufaia ba ana aleꞌei Christ na asiꞌaa aꞌa fei maꞌea fininaa fei haweraa mei Ama ma oꞌou anaa, oꞌaa guta aꞌa fei manufau harenua.
5Ma nabaa ona panafipui aꞌana aꞌa fei maꞌeana, napaꞌaa faꞌua ba oꞌaa panafipui aꞌana wagii fei asiꞌanana. 6Uaa, ona aida ba fei maumau oꞌou mina na fatawafipui aꞌana ba ei hafeloꞌaa hudi unu nei paꞌai wagina ba [l] lomidiai oꞌaa humuwai aꞌa ei hafelo— 7uaa hini na maꞌe na ala aꞌa ei hafeloꞌa.
8Ma nabaa ona maꞌefipui aꞌa Christ, ona aida ba opowe oafipui aꞌana. 9Uaa ona aida ba hamatee Christ na asiꞌaa aꞌa fei maꞌea, lomi ba i maꞌediai. Fei maꞌea, lomi na fai famamoia. 10Fei maꞌea, fei ina maꞌe wagina, ina maꞌe ba i fapedugaa ei hafeloꞌa hepoa ua ma lomidiai; maꞌuaa fei harenua, fei hia na paꞌi, na oafipui aꞌa mei Haidaa.
11Ana aleꞌei, hamonei nara ba hamona maꞌedii aꞌa ei hafeloꞌa, maꞌuaa hamona paꞌi harenua aꞌa mei Haidaa uaa Christ Jesus. 12Siꞌei, aꞌa ei hafeloꞌa, apuna fafeloaa ei unuu hamuꞌou, ei hudi unuu maꞌea ba hamoꞌaa neneraa ei hafeloꞌa nunumiaa ei unuu hamuꞌou. 13Apuna fanaa ei hudi unuu hamuꞌou aꞌa ei hafeloꞌa ba o biginaa ei hafeloꞌa wagina, maꞌuaa hamonei fanaa ana hamuꞌou aꞌa mei Haidaa, aleꞌena ei rona walaꞌaa aꞌa fei maꞌea ma oa aꞌa ei rona werawera; ma hamonei fanaa ei unuu hamuꞌou aꞌana ba i biginaa ei wanewanea. 14Uaa ei hafeloꞌa, lomi i famamoaa hamuꞌou uaa abaa hamuꞌou panii fei law, uaa hamuꞌou panii fei rawaniꞌa.
	[l] 6:6 O, hudi unu nei pedunoꞌoa ba

Humuwaa fei Wanewanea
15Tamanu naranaraa hamuꞌou? O bigiꞌaa ei hafeloꞌa uaa abaa oꞌou panii fei law, maꞌuaa oꞌou panii fei rawaniꞌa? Paꞌaa lomi! 16Haa, lomi hamona apaꞌia ba nabaa hamona ugainaa hemea ba hamuꞌou humuwana, hamuꞌou humuwaa mena hamona guainia? Nabaa hamuꞌou humuwaa ei hafeloꞌa, i notonaa hamuꞌou aꞌa fei maꞌea. Nabaa hamuꞌou humuwaa fei guaiawarea, i fani harenua aꞌa hamuꞌou. 17Maꞌuaa paꞌaa ware ‘ta’ aꞌa mei Haidaa ba hamonadoꞌo humuwai aꞌa ei hafeloꞌa, maꞌuaa hamonawemina guaipaꞌaa fei mau feferoi, fei na ude panii hamuꞌou. 18Hamona ala aꞌa ei hafeloꞌa ma humuwai aꞌa fei wanewanea.
19A ware aleꞌei mau wareaa ramaꞌa, uaa hamona rafilele aꞌa ei unuu hamuꞌou, ana aleꞌei mina, ei hamonaꞌaida fanaa ei unuu hamuꞌou aꞌa ei lomi na fafaꞌarai ba ei hafeloꞌa i nogipelao, aleꞌei ba hamuꞌou humuwai wagina. Siꞌei, eꞌeni hamonei fanaa ei unuu hamuꞌou aꞌa fei wanewanea, fei i notonaa hamuꞌou aꞌa tamanu ina fafaꞌarai ba hamuꞌou humuwai wagina. 20Ei hamuꞌou humuwai aꞌa ei hafeloꞌa, hamona ala aꞌa fei famamoaa fei wanewanea. 21Tamanu rawaniꞌana hamoꞌaa tonia eꞌeni wagii ei bigiꞌaa hamuꞌou na famamafa mina? Ei manumanu ei, ponoꞌana, maꞌea. 22Maꞌuaa, siꞌei ba hamona ala aꞌa ei hafeloꞌa eꞌeni ma hamonawe humuwai aꞌa mei Haidaa, fei fua wagina, fafaꞌaraia ma i dinaa aꞌa fei harenua lomi i pedutoo. 23Uaa ponoꞌaa ei hafeloꞌa, maꞌea. Maꞌuaa fei fanaa mei Haidaa, harenua lomi i pedutoo, fei i norai aꞌa [m] Christ Jesus, mei Fasuu oꞌou.
	[m] 6:23 O, wagii

Hepalo Warea Hanunu wagii fei Lalaia
7
1Ena lofuu, haa—lomi hamona aida ba fei law i famamoaa hemea nopaꞌaloo fei maꞌeana (uaa, uꞌei warenaa aꞌa ena rona apaꞌaa fei law)? 2A faꞌarewaia aleꞌei ba wagii fei law, nabaa hemea pifine na paꞌi harona, inei gutafipui aꞌa mei harona nopaꞌaloo fei maꞌeana, maꞌuaa nabaa mei haroo mei pifine na maꞌe, ina ala aꞌa fei law lalaia. 3Siꞌei, nabaa ina lalainaa hemeadiai wawane, ei ana fi werawera harona, rona ware ba hia, na fiharoharoipaꞌai. Maꞌuaa nabaa ina maꞌe mei harona, hia na ala aꞌa fei law lalaia ma aꞌa ba ina fiharoharoipaꞌai nabaa ina lalainaa hemeadiai wawane.
4Siꞌei, ena lofuu, ana hamona maꞌedii aꞌa fei law uaa fei hudi unuu Christ ba hamonei oafipui aꞌa hemeadiai—mei na asiꞌaa aꞌa fei maꞌea ba onei fuaa aꞌa mei Haidaa. 5Uaa ei i famamoaa oꞌou fei maumau hafeloꞌa, fei law na faꞌasiꞌanaa fei hafeloꞌa maumau oꞌou, [n] hee, ona tonaa fei fuaa fei maꞌea. 6Maꞌuaa eꞌeni, nabaa o maꞌe aꞌa ei na o panarofaa oꞌou mina, ona ala aꞌa fei law ba o neneraa fei manufau talaa fei Spiriti ma aꞌa ba aleꞌei fei watanai talaa fei law.
	[n] 7:5 O, fei nunumiaa unuu oꞌou; v. 25 anaa

Oteꞌotei aꞌa ei Hafeloꞌa
7O ware batanai? Hafeloꞌa fei law? Paꞌaa lomi! Nabaa lomi fei law, lomi a apaꞌia tamanu na hafelo. Uaa lomi ba a apaꞌaa hanuu fei nanamaia nabaa lomi na ware fei law ba, “Apuna nanamai.” 8Maꞌuaa aꞌa fei law, ei hafeloꞌa na fani tala ba i fanoramiaa watauda mau nanamaia aꞌau. Uaa, nabaa lomi law, na maꞌe ei hafeloꞌa. 9Mina, ei lomi law banaꞌaa poꞌo sifei, maꞌuaa ipowe nomai fei law, ei hafeloꞌa na asiꞌaa ma yau na maꞌe. 10Una fanunupaꞌia ba ana fei law ua, fei ba i fani harenua, paꞌaa sifei fei i fanoramiaa fei maꞌea. 11Uaa aꞌa fei law, ei hafeloꞌa na fani tala ba i sifiꞌau ma ana fei law na famaꞌeau. 12Siꞌei, fei law na apunai ma ei warea wagina. Ina wanewane ma rawani.
13Nabaa aleꞌei, hanuna ba fei na rawani i fani maꞌea aꞌau? Paꞌaa lomi! Maꞌuaa ba unei fanunuꞌapaꞌaa ei na hafelo, una to maꞌea wagii fei law, fei na rawani ba wagina, o aida ba ei hafeloꞌa napaꞌaa hafelo.
14Ona aida ba fei law, manumanuu spiriti; maꞌuaa yau, lomi na paꞌi fei maumau spiriti. Yau na oa ua aleꞌei humuwa aꞌa ei hafeloꞌa. 15Ei uneiꞌaa bigiꞌia, lomi na aida ba tani afane bigiꞌuaia. Uaa, tamanu a nunuminia ba a bigiꞌia, lomi na bigiꞌia. Maꞌuaa ei lomi na nunuminia ba a bigiꞌia, una bigiꞌia. 16Ma nabaa a bigiꞌaa tamanu lomi na nunuminia, una uga ba fei law, ina rawani. 17Hee, abaa yau una bigiꞌia, maꞌuaa ei hafeloꞌa, ei na oa laloo iau. 18Una aida ba lomi hepalo rawaniꞌa manumanu na oa laloo fei hafeloꞌa naranarau. [o] Uaa, nunumiau ba a bigiꞌaa ei rawaniꞌa, maꞌuaa lomi na bigiꞌia. 19Uaa, fei bigiꞌau, abaa fei rawaniꞌa aleꞌei nunumiau; agia, ei hafeloꞌa, ei lomi na nunuminia—unaꞌaida bigiꞌuaia. 20Ma nabaa a bigiꞌaa ei lomi na nunuminia, aꞌa ba yau na bigiꞌia, uaa, bigiꞌaa ei hafeloꞌa laloo iau.
21Siꞌei, una fanunupaꞌia ba fei maumau bigiꞌa i aleꞌei: Ei una nunuminia ba a bigiꞌaa ei rawaniꞌa, ei hafeloꞌa ana na oafipui aꞌau. 22Uaa laloo iau, na niꞌeniꞌe aꞌa fei law mei Haidaa; 23maꞌuaa una fanunupaꞌaa hefaa maumaudiai fi bigi unuu ma fiforainaa fei naranarau ma fafaiau ba una boboꞌai aꞌa fei maumau ei hafeloꞌa, ei na biginaa unuu. 24Yau, namina faloloaꞌi! Hini i hadumau aꞌa feni hudi unuu maꞌea? 25A ware ‘ta’ aꞌa mei Haidaa—uaa Jesus Christ, mei Fasuu oꞌou!
Siꞌei, aꞌa fei naranarau, yau hemea humuwa aꞌa fei law mei Haidaa, maꞌuaa aꞌa fei hafeloꞌa maumau, yau humuwa aꞌa fei law ei hafeloꞌa.
	[o] 7:18 O, fei nunumiaa unuu

Fei Harenua aꞌa fei Spiriti
8
1Siꞌei, eꞌeni, lomi i paꞌi fagianaa aꞌa ei rona oafipui aꞌa Christ Jesus. [p]2Uaa, aꞌa Christ Jesus, fei maumau fei Spiriti, fei i fani harenua, na alarau aꞌa fei maumau ei hafeloꞌa ma fei maꞌea. 3Uaa, tamanu lomi na hawia ba i bigiꞌia fei law hamatee na fafafauia fei maumau ei hafeloꞌa, [q] mei Haidaa na bigiꞌia aꞌa fei aloanarai mei Naꞌuna fininaa hudi unu, ana aleꞌei ei hafeloꞌa ramaꞌa, ei rona paꞌi hudi unuu roꞌou. Ma hia, aleꞌei hepalo fana ba i siminaa ei hafeloꞌa. Ma siꞌei, i dududuaa ei hafeloꞌa, ei na oa tapuu ei hafeloꞌa ramaꞌa [r]4ba i fawanewaneia aꞌa oꞌou tamanu na ware fei law ba onei ponoꞌia. Ina bigiꞌia aꞌa ei lomi rona neneraa ei maumau hafeloꞌa, maꞌuaa rona neneraa fei Spiriti.
5Ei rona neneraa fei maumau hafeloꞌa, rona augaa ei naranaraa roꞌou aꞌa tamanu na nunuminia fei maumau hafeloꞌa; maꞌuaa ei rona neneraa fei Spiriti, rona augaa ei naranaraa roꞌou aꞌa tamanu na nunuminia fei Spiriti. 6Fei naranaraa ei hafeloꞌa ramaꞌa, [s] maꞌea, maꞌuaa fei naranara i famamoia fei Spiriti na paꞌi harenua ma gutafarawania; 7fei hafeloꞌa naranara [t] na siba aꞌa mei Haidaa. Lomi i guaipaꞌaa fei law mei Haidaa ma ana lomi i hawia ba i guaipaꞌia. 8Ei na famamoaa roꞌou fei maumau hafelo, lomi roꞌaa faniꞌeniꞌeaa mei Haidaa.
9Maꞌuaa abaa na famamoaa hamuꞌou fei maumau hafeloꞌa, uaa hefei Spiriti—nabaa fei Spiritii mei Haidaa na oa laloo iaa hamuꞌodu. Ma mei lomi na paꞌi fei Spiritii Christ, abaa hia maroaa Christ. 10Maꞌuaa nabaa Christ, i laloo iaa hamuꞌou, fei hudi unuu hamuꞌou na maꞌe wagii ei hafeloꞌa, maꞌuaa ei spiritii hamuꞌou na paꞌi harenua wagii fei wanewanea. 11Ma nabaa fei Spiritii mei i faꞌasiꞌanaa Jesus aꞌa fei maꞌea na oa laloo iaa hamuꞌou, mei i faꞌasiꞌanaa Christ wagii fei maꞌea ana i fani harenua aꞌa fei hudi unuu hamuꞌou uaa fei Spiritina, fei na oafipui aꞌa hamuꞌou.
12Siꞌei, ena lofuu, ona paꞌi hepalo bigiꞌa ba onei bigiꞌia, maꞌuaa aꞌa ba bigiꞌa wagii fei maumau hafeloꞌa ba onei nenegia. 13Uaa, nabaa hamoꞌaa neneraa fei maumau hafeloꞌa, hamopaꞌaa maꞌe; maꞌuaa nabaa aꞌa fei Spiriti, hamoꞌaa famaꞌeaa ei hafeloꞌa bigiꞌaa fei hudi unu, hamowe paꞌi harenua, 14uaa ena rona neneraa fei Spiritii mei Haidaa, roꞌou, naꞌuna. 15Uaa fei Spiriti tonaa hamuꞌou abaa na fahumuwaidinaa hamuꞌou wagii fei mamaꞌaua, maꞌuaa fei spiriti ba hamuꞌou naꞌuna. [u] Ma i aꞌana, ona harofia ba “Abba, Oꞌama.” 16Fei Spiriti ana unaia na uꞌufanaa fei spiritii oꞌou ba oꞌou, naꞌuu mei Haidaa. 17Ma nabaa oꞌou naꞌu, te, opowe tonaa manumanu ro tonia ei naꞌuu mei Haidaa, ana aleꞌei fei na tonia Christ ba nabaa oꞌaa tonaa ei fiꞌina, ana o to fei hawerana.
	[p] 8:1 Hefiꞌa we neꞌia ba Jesus, mei lomi na tatalai wagii fei hafeloꞌa maumau maꞌuaa wagii fei Spiriti.
	[q] 8:3 O, fei nunumiaa unu; vv. 4, 5, 8, 9, 12 ma 13 anaa
	[r] 8:3 O, oa tapuu ei nunumiaa unu
	[s] 8:6 O, Fei naranaraa wagii ei nunumiaa unu
	[t] 8:7 O, fei naranaraa wagii ei nunumiaa unu
	[u] 8:15 O, taweana

Fei Hawera i Nomai Hinene
18Yau na nara ba ei fiꞌiaa oꞌou eꞌeni, lomi o hawawagipaꞌia aꞌa fei hawera iwe famaꞌaiaa oꞌou. 19Minaa ei famamarana, rona omaꞌa fininaa oꞌonaia unu nopaꞌaloo fei ba i uniaa ei naꞌuu mei Haidaa. 20Uaa minaa ei bigiꞌaa panina, na nanamuinia ba lomi hanuu roꞌou. Ma aꞌa ba nunumiaa roꞌou aleꞌei, maꞌuaa nunumiaa mei i augia ba i faꞌoꞌonainaa unuu roꞌou 21ba roꞌaa ala aꞌa fei maroroa ma tonaa fei rawaniꞌa gutanaa ei naꞌuu mei Haidaa.
22Ona aida ba minaa ei bigiꞌaa panina, rona aiꞌai nopaꞌamii eꞌeni ana aleꞌei fei fiꞌiaa hemea pifine ba i wanini. 23Ma abaa siꞌei ua, hamatee ana oꞌou, oꞌou ena na tonaa fei rawarawa fuaa fei Spiriti, ana ona aiꞌai laloo iaa oꞌou, eni oi omaꞌaia ba i taweaa oꞌou aleꞌena naꞌuna aꞌa fei ponohadiweꞌia ei hudi unuu oꞌou. 24Uaa, wagii feni oꞌonaia unu ona tela. Maꞌuaa fei oꞌonaia unu ona fanunupaꞌia, abaa paꞌaa oꞌonaia unu. Hini i oꞌonai ununa aꞌa tamanu na paꞌidii? 25Maꞌuaa nabaa na oꞌonai unuu oꞌou aꞌa tamanu otawe paꞌi, te, onei omaꞌa fininaa ofasiꞌia.
26Ana aleꞌei, fei Spiriti na hadumaa oꞌou aꞌa ei rafileleaa oꞌou. Lomi ona aida ba oꞌaa lafulafunaa tamanu, maꞌuaa ba i hadumaa oꞌou fei Spiriti, ana unaia na umuinaa oꞌou fininaa aiꞌaiga, uaa lomi paolaa warea ba o warepaꞌia. 27Ma mei na aida ei naranaraa oꞌou, na apaꞌaa fei naranaraa fei Spiriti, uaa ba i hadumaa oꞌou, fei Spiriti na umuinaa ei apunai ramaꞌa aleꞌei nunumiaa mei Haidaa.
Onapaꞌaa Muadiai
28Ma ona aida ba aꞌa minaa ei manumanu, mei Haidaa i bigiꞌaa ei rawaniꞌa aꞌa ei rona haguia, [v] ei [w] ina lalaꞌaa roꞌou aꞌa ei nunumiana. 29Uaa ei ramaꞌa, ei inadii apaꞌidigaa roꞌou, ana aꞌa roꞌou inadii augia ba ronei neneraa fei maumau mei Naꞌuna ba hia, aleꞌei umaꞌua dupuaa watauda filofui. 30Ma aꞌa eꞌei, inadii bigiꞌia ba roꞌaa batanai ma ana na lalaꞌaa roꞌou. Ei ina lalaꞌaa roꞌou, ana ina fawanewaneaa roꞌou; ei ina fawanewaneaa roꞌou, ana ina fanaa fei hawerana aꞌa roꞌou.
31Ma siꞌei, oꞌaa ware batanai aꞌa fei? Nabaa mei Haidaa, hia aꞌa oꞌou, hini ba i papaꞌaa oꞌou? 32Mei lomi na utofeꞌainaa mei Naꞌuna, ana simei mei i faniꞌuaia aꞌa minaa oꞌou—ana iwepaꞌaa fanaa oꞌou minaa ei manumanu aꞌana, lomi ponoꞌana. 33Hini i ware ba rona tata ei rafeiaa mei Haidaa? Mei Haidaa, ana hia fawanewanea. 34Hini ba i dududuaa oꞌou? Christ Jesus, mei na maꞌe ma asiꞌaa, ifi guta pepei maꞌau mei Haidaa ma ana fi umuinaa oꞌou. 35Hini ba i bitaweaa oꞌou aꞌa fei haguaa Christ? Tamanu i bitaweaa oꞌou? Ei hafeloꞌa? Ei awataa? Ei haperaraia? Fei mouabiabia? Fei ba lomi lawalawa? Ei manumanu hafelo? Fei wadu? 36Ana aleꞌei fei neꞌaia:
Hamatee yoi, haiꞌouna oa i maꞌaa fei maꞌea minaa ei arewaa;
haiꞌou aleꞌei ei sipsipi, ei ba roꞌaa foꞌafamaꞌeaa roꞌou.”
37Lomi. Aꞌa minaa ei manumanu ei, onapaꞌaa muadiai uaa mei na haguaa oꞌou. 38Uaa unaminapaꞌaa aida ba eni manumanu aleꞌeni maꞌea, harenua, ei aloꞌalo, ei pigea, [x] ei manumanu eꞌeni, o hinene, o hepalo manumanu na paꞌi forafora, 39ei tarea manumanu o walaloaa manumanu, o hepalodiai manumanu aꞌa minaa ei bigiꞌaa panina, lomi na hawia ba i bitaweaa oꞌou aꞌa fei haguaa mei Haidaa, fei aꞌa Christ Jesus, mei Fasuu oꞌou.
	[v] 8:28 Hefiꞌa neꞌia ba, Ma oꞌouna aida ba minaa ei manumanu i farawaninaa ei rona haguaa mei Haidaa
	[w] 8:28 O, ma biginaa ei rona haguia ba faꞌaꞌasiꞌaa tamanu ina rawani—aꞌa ei
	[x] 8:38 O, ei forafora i pafea

Fei Nunumiaa mei Haidaa
9
1Yau na oafipui aꞌa Christ ma a warefaꞌuai—lomi ba a warefasifi ma laloo fei naranarau fipuinaa fei Spiriti Apuna, ana na uga ba faꞌua— 2namina faloloaꞌi ma na fiꞌi naranarau. 3Uaa nunumiau ba yau ma ei lofuu, haiꞌouꞌaa filoginaa ei gutanaa haiꞌou aleꞌei ba yau, na hafelo i pudaa mei Haidaa ma lomi na paꞌi Christ ma ei paꞌaa gufuu, ronei paꞌi Christ, 4ei Israel. Uaa ei ramaꞌa ei, ba roꞌou naꞌuu mei Haidaa, ba ro tonaa fei haweraa mei Haidaa, ei fiꞌugaia, fei law, fei losuia ma ei difaꞌunaia. 5Noramiaa roꞌou aꞌa ei ama mina ma Christ hia pai roꞌou ma ana hia Haidaniaa minaa ei manumanu ma oꞌaa uduginia ranimai ranimai! [y] Amen.
6Abaa aleꞌei ba fei wareaa mei Haidaa na pasi. Uaa minaa ei pai Israel, aꞌa ba minaa roꞌou Israel. 7Ma nabaa roꞌou paina, aꞌa ba minaa roꞌou, paꞌaa naꞌuu Abraham. Agia, hamatee na udedii fei neꞌia ba, “Aꞌa Isaac, owe paꞌi paimu.” 8Siꞌei, aꞌa ba ei naꞌu waniniaa ramaꞌa, roꞌou paꞌaa naꞌuu mei Haidaa, maꞌuaa ei naꞌuu fei difaꞌunaiaa mei Haidaa, roꞌou, pai Abraham. 9Uaa inadii warefaꞌunai aleꞌei: “Aꞌa fei paꞌaa au, a hadiweꞌimai ma Sarah, iwe paꞌi hemea baduu wawane.”
10Ma hepalodiai, laguei naꞌuu Rebekah, mei amaa lagua, hemea ua, Isaac, mei ana amaa oꞌou. 11Maꞌuaa laguei wataa, ei lagutaa wanini, o bigiꞌaa hepalo rawaniꞌa o hafeloꞌa manumanu—siꞌei ba mei Haidaa i bigiꞌaa ei nunumiana 12ma aꞌa ba i nofipuimai aꞌa ei bigiꞌaa ei ramaꞌa, uaa hia mei rafeia—ina warenaa aꞌa mei pifine ba, “Mei umaꞌua, hia, nafii mei umugina.” 13Ana aleꞌei fei neꞌaia: “Jacob, una haguia, maꞌuaa Esau, na bidibidi unuu aꞌana.”
14Siꞌei, o ware batanai wagina? Ba mei Haidaa, lomi na wanewane? Paꞌaa lomi! 15Uaa ina warenaa aꞌa Moses ba,
“Yau, a faloloaꞌinaa hini una nunuminia
ma farawaninaa hini una nunuminia.”
16Siꞌei, mei Haidaa na rafeinaa hemea ramaꞌa uaa fei faloloaꞌiana ma aꞌa ba i rafeinia uaa fei nunumia o bigiꞌaa mei ramaꞌa mei. 17Uaa fei Buꞌu Apuna na warenaa aꞌa Pharaoh: “Una faꞌufalarainio aꞌa fei bigiꞌa ba a famaꞌaiaa fei faufauu aꞌamu ba fei harau nei baꞌa i tadiweꞌaiaa feni malagufu.” 18Siꞌei, mei Haidaa i faloloaꞌinaa mei nunumiana ma i fawaiwainaa tabaa mei abaa nunumiana.
19Narau ba hemea hamuꞌou i warenaa aꞌau ba, “Nabaa aleꞌei, tani ei ba mei Haidaa i aunaa unuu oꞌou? Uaa hini oꞌou i faharea aꞌa fei nunumiana?” 20Maꞌuaa yoi hini ba o warefani aꞌa mei Haidaa? “Mei famamaraꞌuamaia, ana i warenaa aꞌa mei i famamaraia ba, ‘Tani oꞌaa bigiꞌau aleꞌeni?’” 21Mei tafitafiꞌa, lomi ba i tafiꞌaa ei nunumiana? Hefiꞌa hapena na paꞌi baua bigiꞌana ma hefiꞌa, lomi.
22Mei Haidaa na nunuminia ba i famaꞌaa fei sibana ma faufauna, maꞌuaa ina apitainaa fei sibana aꞌa tamanu nadii augia ba i biguguia. 23Ma ina bigiꞌaa fei ba i famaꞌaa fei baua rawaniꞌana aꞌa ei na faloloaꞌinaa roꞌou, ei nadii augia ba roꞌaa tonaa fei hawerana. 24Ma ana ina bigiꞌaa fei aꞌa oꞌou eni rafeiana ma abaa noramiaa oꞌou aꞌa ei Jew ua, maꞌuaa aꞌa ei Gentile anaa. 25Ana aleꞌei, ei wareana aꞌa fei neꞌaiaa Hosea:
“Ena abaa gufuu, a ware ba roꞌou, ramaꞌaa gufuu;
ma mei pifine abaa haꞌeu, a ware ba haꞌeu,”
26ma,
“Iwe nomai ana yei, fawelei rona guainaa fei warea ba,
‘Hamuꞌou, abaa gufuu,’
ropowe guainia ba roꞌou, ‘naꞌuu mei Haidaa, mei i oalao.’”
27Isaiah na aiꞌaigaa ei Israel ba:
“Faꞌua ba fei puduu ei Israel aleꞌei fei puduu ei piye i didipisii,
maꞌuaa hememea ua i tela.
28Uaa mei Fasu iwepaꞌaa bigiꞌaa
fei dududuana aꞌa feni malagufu ma imina tale ma i haꞌiai.”
29Aleꞌei nadii wareia Isaiah:
“Nabaa mei Fasu, mei Faufaua,
lomi i augaa hefiꞌa dufuu pai oꞌou,
ana oꞌaa aleꞌei Sodom ma Gomorrah.”
	[y] 9:5 O, Christ, mei hia na pafeiainaa minaa ei. Uduginaa mei Haidaa ranimai ranimai! O, Christ. Mei Haidaa, mei na pafeiainaa minaa ei nei to udugia ranimai ranimai!

Lomi na Weꞌi fei Naranaraa ei Israel
30O ware batanai aꞌa fei? Ei Gentile lomi rona labaginaa tamanu na wanewane, maꞌuaa rona paꞌaa fei wanewanea, fei na nofininamii fei weꞌiaa naranara; 31maꞌuaa ei Israel, ei rona neneraa fei law ba roꞌaa wanewane, lomi rona tonia. 32Tani ipoꞌo biyei? Hamatee fei lalabagiaa roꞌou, abaa aꞌa fei weꞌiaa naranara, maꞌuaa aleꞌei manumanu ba ro tonia aꞌa ei bigiꞌaa roꞌou. Rona alabe aꞌa fei “mugoo alabeꞌa.” 33Aleꞌei fei neꞌaia:
“Maꞌaia, yei Zion una augaa hepalo mugoo i faꞌalabeꞌaa ei ramaꞌa,
hepalo naꞌa i fapasiaa roꞌou,
ma hini i augaa naranarana aꞌana, lomi iwe oanaa fei mamafaa.”
 
10
1Ena lofuu, fei nunumiau ma fei lafulafuau aꞌa mei Haidaa sifei ba ei Israel, ronei tela. 2Uaa a uꞌugaa roꞌou ba rona refurefu aꞌa mei Haidaa, maꞌuaa ei refurefuaa roꞌou, fei fasuna abaa aꞌa fei apaꞌa. 3Hamatee lomi rona apaꞌaa fei wanewanea, fei noramiana aꞌa mei Haidaa ma siꞌei ba roi labagiꞌuaia aꞌa ei naranaraa roꞌou, lomi rona fafefenaa aꞌa fei wanewaneaa mei Haidaa. 4Christ, mei na fafaꞌuainaa fei law ba nei paꞌi wanewanea aꞌa minaa ei rona narafaweꞌi.
5Moses na neꞌi ba fei wanewanea aꞌa fei law aleꞌei: “Hini i neneraa eni manumanu eni, i oa wagina.” 6Maꞌuaa fei wanewanea, fei i nofininamii weꞌiaa naranara, na ware ba, “Apuna naranara laloo iamu ba, ‘Hini i dinaa pafea?’” (ba i faꞌupuaree Christ pu) 7“o, ‘Hini i upunaa fei walaloa?’” (ba i faꞌasiꞌanamii Christ aꞌa fei maꞌea). 8Maꞌuaa ina ware batanai? “Fei warea na rafiꞌi aꞌamu; ina ude umumu ma laloo iamu,” fei warea ba onei narafaweꞌi, fei oi uꞌugia: 9Ba nabaa o warenaa umumu ba “Jesus hia Fasu,” ma na weꞌi fei naranaramu ba mei Haidaa na faꞌasiꞌania aꞌa fei maꞌea, te, opowe tela. 10Uaa wagii fei naranaramu, ona narafaweꞌi ma wanewane wagina ma aꞌa fei umumu ona wareia ma ona tela wagina. 11Aleꞌei i ware fei Buꞌu Apuna, “Hini i augaa fei naranarana i aꞌana, lomi iwe oanaa fei mamafaa.” 12Uaa lomi na uꞌugai ei Jew ma ei Gentile—hemea ua Fasuu roꞌou ma hia, Fasuu minaa roꞌou ma namina haweginaa minaa ei rona lalaꞌia, 13uaa, “Hini i lalaꞌaa fei haraa mei Fasu, ipowe tela.”
14Batanai ba roꞌaa lalaꞌaa mei lomi rona narafaweꞌi aꞌana? Ma batanai ba roꞌaa narafaweꞌi aꞌa mei rotawe guainaa uꞌugana? Ma batanai ei ba roꞌaa guainaa uꞌugana nabaa lomi nemea i uꞌufanaa roꞌou? 15Ma batanai ba nemea i uꞌugia nabaa hefiꞌa, lomi rona aloia? Aleꞌei fei neꞌaia, “Namina fananamai pinee ei rona talaitonaa fei rawaniꞌa warea!”
16Maꞌuaa abaa minaa ei Israel, rona tonaa fei rawaniꞌa warea. Uaa Isaiah na ware ba, “Mena Fasu, hini na guaipaꞌaa fei uꞌugaa haiꞌou?” 17Siꞌei, fei weꞌiaa naranara i nomai aꞌa fei guaipaꞌaa roꞌou fei uꞌuga ma fei uꞌuga, guaiaa roꞌou aꞌa fei wareaa Christ. 18Maꞌuaa a iꞌigai: Lomi rona guainia? Hiꞌi, rona guainia:
“Ei lao roꞌou, namina aununaa tadiweꞌaiaa malagufu,
ei wareaa roꞌou namina talepedunaa feni ano.”
19A iꞌigidiai: Lomi na arewa aꞌa ei Israel? Famaꞌa, na ware Moses,
“A fapunepuneaa hamuꞌou aꞌa ei gufu lomi rona paꞌi haraa roꞌou;
a fasibaiaa hamuꞌou aꞌa hepalo gufu, lomi apaꞌaa roꞌou.”
20Ma Isaiah na warefaweꞌi ba,
“Rona bapaꞌau, ei abaa roi labaginau;
una faꞌarewa aꞌa ei abaa rona lalaꞌau.”
21Maꞌuaa ina uꞌugaa ei Israel aleꞌei,
“Mina fei arewaa una arereifanaa gueni paniu aꞌa ei barafea, ei waiwai tabaa.”
Ei Dufuu Israel
11
1Siꞌei a iꞌigai aleꞌei ba: Haa, mei Haidaa na ofadugaa ei ramaꞌa gufuna? Paꞌaa lomi! Yau, ana Israel, hemea pai Abraham, aꞌa fei maroaa Benjamin. 2Mei Haidaa lomi na ofadugaa ei ramaꞌaa gufuna, ei nadii rafeinaa roꞌou. Lomi hamona aida tamanu na wareia fei Buꞌu Apuna laloo fei uꞌugaa Elijah—batanai i iꞌiginaa mei Haidaa ba nei fafeloaa Israel? 3Ina ware, “Mena Fasu, rona foꞌafamaꞌeaa ei mamamaꞌa ma biꞌoꞌoaa ei tawahafi na apunai; unaa yau dufu; ma ba roꞌaa foꞌafamaꞌeau.” 4Ma tamanu ei wareaa mei Haidaa aꞌana? “Unadii augaa oloromeai pufabaꞌa, ei loꞌe rona faꞌunaa duꞌuu roꞌou aꞌa Baal.” 5Ma, ana aleꞌei, aꞌa fei au eꞌeni, na paꞌi dufuu ramaꞌa, ei na rafeinaa roꞌou fei rawaniꞌana. 6Uaa manumanuu fei rawaniꞌana ma abaa manumanu bigiꞌaa ramaꞌa. Uaa, nabaa na hawiaa ei bigiꞌaa ramaꞌa, te, lomi hanuu fei rawaniꞌana. [z]
7Tani ei? Fei ronamina nunuminia ma lalabaginia ei Israel, lomi rona tonia, maꞌuaa ei ina rafeinaa roꞌou, rona tonia. Ei rawarawa, namina waiwai tabaa roꞌou, 8aleꞌei fei neꞌaia:
“Mei Haidaa na fanaa roꞌou hepalo spiritii poapoa,
ma puda ba lomi roꞌaa fanunupaꞌi
ma adia ba lomi roꞌaa guaipaꞌi
nopaꞌamii wagieni.”
9Ma David na ware:
“Fei tawaa roꞌou, i oanaa aleꞌei fahumamani,
aleꞌei waofahabehabe ma aleꞌei alabeꞌa. Ma fei, aree roꞌou.
10Ei pudaa roꞌou nei roro ba lomi roꞌaa fanunupaꞌi
ma ei uguu roꞌou nei hawi noꞌoa.”
	[z] 11:6 Hefiꞌa neꞌia ba, lomi hanuu fei rawaniꞌaa mei Haidaa. Maꞌuaa nabaa aꞌa fei bigiꞌa, te abaa aꞌa fei rawaniꞌaa mei Haidaa. Nabaa aleꞌei rawaniꞌa, fei bigiꞌa abaa fai bigiꞌa.

Ei Rara, Rona Fabanaꞌia aꞌa Hepalodiai Haihai
11Hepalodiai, a iꞌigai ba: rona pasiꞌalabe aleꞌei ba lomi roꞌaa asiꞌadiai? Paꞌaa lomi! Maꞌuaa aꞌa ei barafeaa roꞌou, fei tala ba roꞌaa tela na dinaa aꞌa ei Gentile ba i fapunepuneaa ei Israel. 12Maꞌuaa nabaa hanuna sifei ba ei barafeaa roꞌou na fani tala aꞌa minaa ei ramaꞌaa malagufu, ma tamanu ina paꞌai aꞌa roꞌou, hanuna sifei ba ei Gentile roꞌaa paꞌi talaa roꞌou, nabaa aleꞌei, te fei hawegiaa ei Israel ipowe bauanaidiai ei ropowe tela!
13A warefanaa hamuꞌou ena Gentile. Uaa yau apostle aꞌa ei Gentile, a bigifaweꞌi aꞌa fei bigiꞌau, 14uaa na nara ba a faꞌunaꞌanaa punepunea aꞌa ei ramaꞌaa gufuu ma fatelaꞌanaa hefiꞌa roꞌou. 15Uaa nabaa fei ofadugaa roꞌou i fawanewaneaa feni malagufu, te, nabaa roꞌaa ugainia—haa, naraa hamuꞌou ba lomi roꞌaa filoginaa fei maꞌea amaꞌanaa fei harenua? 16Ma fei rawarawa faraa pidaua ba ro fanaa mei Fasu, nabaa hesuwi fei na apunai, minaa fei na apunai; ana aleꞌei nabaa ei waraa hepalo haihai na apunai, ei rarana ana na apunai.
17Hefiꞌa ei rara, ina faꞌarafepasiaa roꞌou ma hamuꞌou, aleꞌei hepalo nusuu ei olive podu rona fabanaꞌia aꞌa hepalo haihai dupuaa hefiꞌa olive na udedii. Ma eꞌeni hamuꞌou aleꞌei ei rara, ei rona hunumaa fei ranu fei waraa fei paꞌaa olive. 18Siꞌei, apuna famamagugua aꞌa ei rara ei. Nabaa hamoꞌaa bigiꞌia, hamonei naramaꞌaia ba aꞌa ba hamuꞌou ena hamona urofaa fei wara, maꞌuaa fei wara, fei i urofaa hamuꞌou. 19Hamowe ware ba, “Na faꞌarafepasiaa hefiꞌa rara ba i fabanaꞌau wagina.” 20Faꞌua, maꞌuaa ina faꞌarafepasiaa roꞌou uaa rona ofadugia ma hamona u hamatee na weꞌi naranaraa hamuꞌou. Apuna poronaa hamuꞌou pafea, maꞌuaa hamonei mamaꞌau. 21Uaa, nabaa mei Haidaa, lomi naꞌo panarofaa ei paꞌaa rara, ana lomi ba iꞌo panarofaa hamuꞌou.
22Siꞌei, hamonei naramaꞌaiaa fei rawaniꞌa ma fei sibaa mei Haidaa: fei sibana aꞌa ei rona pasi maꞌuaa fei rawaniꞌana aꞌa hamuꞌou, nabaa hamona oafagugu aꞌa fei rawaniꞌana. Nabaa lomi, i balaisiminaa hamuꞌou. 23Ma nabaa lomi ronaꞌu ofadugia, iwe fabanaꞌaa roꞌou, uaa mei Haidaa i fabanapaꞌidinaa roꞌou. 24Uaa nabaa inadoꞌo balaitonaa hamuꞌou aꞌa fei olive podu, fei na waiwai, maꞌuaa ina fabanaꞌaa hamuꞌou aꞌa hepalo olive hape, ina madutadiai nabaa i fabanaꞌaa ei raraa ei paꞌaa haihai olive, ei ronadoꞌo nomai aꞌana.
Minaa ei Israel, Roꞌawe Tela
25Ena lofuu nunumiau ba hamoneiꞌaa poapoai aꞌa feni manumanu na udeꞌopaꞌai o faꞌupeꞌupei ba hamonamina paꞌi apaꞌaa hamuꞌou, uaa na waiwaidii tabaa ei Israel nopaꞌaloo fei paꞌaa puduu ei Gentile rona tela. 26Ma siꞌei, minaa ei Israel, roꞌawe tela, aleꞌei na wareia fei neꞌaia:
“Mei faꞌuꞌunaia i norai Zion
ma filoginaa ei hafeloꞌaa Jacob,
ei lomi na neneraa maumau mei Haidaa.
27Ma sifei, fei fiꞌugaiau aꞌa [aa] roꞌou ei a fapedugaa ei hafeloꞌaa roꞌou.” [ab]
28Na bidibidi unuu hamuꞌou aꞌa roꞌou uaa fei rawaniꞌa warea; maꞌuaa aꞌa fei rafeia, ina haguaa roꞌou uaa ei ama mina, 29uaa fei fanaa mei Haidaa ma fei rafeiana, lomi ba i filogii. 30Hamonadoꞌo barafeaa mei Haidaa ma eꞌeni hamona tonaa fei faloloaꞌiana, uaa ei barafeaa roꞌou. 31Ana aleꞌei, eꞌeni rona barafeia ba ana ronei tonaa fei faloloaꞌiaa mei Haidaa aꞌa fei rawaniꞌana, fei na fanaa hamuꞌou. 32Uaa mei Haidaa na boboꞌainaa minaa ei barafea ba i faloloaꞌinaa minaa roꞌou.
	[aa] 11:27 O, fei fiꞌugaiau ba a bigiꞌia aꞌa
	[ab] 11:27 Isaiah 27:9

Uduginaa mei Fasu
33Oo, naminapaꞌaa walalo ma bauana fei naranara ma fei apaꞌaa mei Haidaa!
Lomi hemea ba i labaraipaꞌaa fei naranarana.
Ma ei talana, lomi ba o nenegipaꞌia!
34“Hini na apaꞌaa fei naranaraa mei Fasu?
O, hini na aweinia?”
35“Hini na fani manumanu aꞌa mei Haidaa
ba inei hodiꞌia?”
36Uaa minaa ei manumanu, noramiaa roꞌou aꞌana
ma minaa ei manumanu i dinaa aꞌana
ma minaa ei manumanu i nomai uaa hia.
I aꞌana i oa fei hawera ranimai! Amen.
Fanaa Ana Oꞌou aꞌa fei Bigiꞌana
12
1Hamatee fei faloloaꞌiaa mei Haidaa, a iꞌigifaweꞌi aꞌa hamuꞌou ena lofuu, ba hamonei faniꞌuaiaa ei hudi unuu hamuꞌou ei hamoꞌei guta ba fei fanaa hamuꞌou nei apunai aꞌa mei Haidaa ma faniꞌeniꞌeia wagina—sifei, fei bigiꞌaa fei spiritii hamuꞌou [ac] ba hamoꞌaa losuinia wagina. 2Apuna nenegidiaa fei maumau feni ano, maꞌuaa hamonei filoginaa maumau hamuꞌou wagii fei famanufauaa fei naranaraa hamuꞌou. Hamoꞌaa bigidigaa fei, te, na hawia ba hamuꞌou fanunupaꞌaa fei nunumiaa mei Haidaa, fei na rawani ma fafaꞌarai, fei ina niꞌeniꞌe wagina.
3Uaa aꞌa fei rawaniꞌa, fei ina fanau, a warefanaa minaa hamuꞌou ba hamoneiꞌaa nara ba hamona pafeai, maꞌuaa hamonei naramaꞌaia ba hamuꞌou, ramaꞌa batanai, aleꞌei na fipupuduinaa fei weꞌiaa naranara, fei mei Haidaa na fanaa hamuꞌou. 4Ana aleꞌei, hememea oꞌou, na paꞌi hepalo ua paꞌafina ma watauda maroana ma ei bigiꞌaa ei maroana, lomi na fiminaꞌei 5ma aꞌa Christ ana aleꞌei—oꞌou watauda, maꞌuaa hepalo ua paꞌafina ma hememea maroana nei oafipui. 6Ona paꞌi uꞌugai fana, ana aleꞌei na puduaa tamanu ei rawaniꞌa fana aꞌa oꞌou. Nabaa fei fana aꞌa hemea ba neidii wareaa ei ba i nomai hinene, ana inei puduaa [ad] fei weꞌiaa naranarana. 7Nabaa fei tonana ba nei hadumaa ei ramaꞌa, inei hadumaa roꞌou; nabaa hia feroia, inei feroi; 8nabaa hia, ba i faweꞌiaa naranaraa ei ramaꞌa, inei faweꞌia; nabaa hia, ba i fanihaduma aꞌa ei ramaꞌa, inei fanifaꞌaꞌa ua; nabaa hia famamoa, inei bigifaweꞌi; nabaa hia ba i faloloaꞌinaa hefiꞌa, inei bigiwiwiwidi ua.
	[ac] 12:1 O, sifei, fei na fiboꞌii aꞌa hamuꞌou
	[ad] 12:6 O, ponineneraa

Fei Hagua
9Fei haguaa hamuꞌou neipaꞌaa faꞌua. Fabidinaa unuu hamuꞌou aꞌa tamanu na hafelo. Panarofaa tamanu na rawani. 10Hamonei firawanii aleꞌei fei fihaguiaa ei filofui. Aunaa hememeadiai i paꞌudu. 11Hamonei refurefu ma fei spiritii hamuꞌou nei unuwenuwe ei hamuꞌou neneraa mei Fasu. 12Hamonei niꞌeniꞌe aꞌa fei oꞌonaia unu, ofasiꞌia aꞌa fei au hafeloꞌa ma hamonei wewea lafulafua. 13Fani ua aꞌa ei apunaia, ei lomi rona paꞌi manumanu. Hamonei fapalaꞌai taufagutanaa ramaꞌa.
14Haweginaa ei rona haperararaiaa hamuꞌou; hawegiꞌuaiaa roꞌou ma apuna umuaa roꞌou. 15Hamonei niꞌeniꞌefipui aꞌa ei rona niꞌeniꞌe; hamonei aiꞌaifipui aꞌa ei rona aiꞌai. 16Gutafirawanii aꞌa hememea. Apuna mamagugua, maꞌuaa hamonei gutafipui aꞌa ei lomi haraa roꞌou. [ae] Apuna aunaa hamuꞌou pafea.
17Apuna bigifafelo aꞌa nemea ba ina fafelo aꞌa hamuꞌou. Hamonei fanunumaꞌaiaa ei bigiꞌaa hamuꞌou ba nei rawani i pudaa minaa ei ramaꞌa. 18Nabaa na maꞌatalaa, hamonei gutafarawani aꞌa minaa ei ramaꞌa. 19Apuna fania aleꞌei hia na fafelo aꞌa hamuꞌou, ena tafiu, maꞌuaa rawaꞌaꞌafinia aꞌa fei sibaa mei Haidaa, uaa rona neꞌinia ba: mei Fasu na ware, “Fei ba a fananamuinia, manumanuu; yau, a fawanewaneia.” 20Agia:
“Nabaa na bao mei bidibidii unuu hamuꞌou, faguia;
nabaa na sigigi, fani numana.
Nabaa hamoꞌaa bigiꞌia aleꞌei,
fei bigiꞌaa hamuꞌou ana aleꞌei ba hamona augaa ei bafuu hafi i tabana.”
21Ei hafeloꞌa, ineiꞌaa muainio, maꞌuaa onei muainaa ei hafeloꞌa.
	[ae] 12:16 O, maꞌuaa hamonei bigiꞌaa ei na fawawaroro

Fafefenaa ei Bauaniaa Gufu
13
1Minaa ei, ronei fafefenaa ei bauaniaa gufu, uaa lomi i paꞌi hemea bauana nabaa abaa augaa mei Haidaa. Ei bauana, ei roꞌaa guta, augaa mei Haidaa. 2Siꞌei, hini i fadugeaa ei bauana na fadugeaa mei augaa mei Haidaa. Ma ei roꞌaa bigiꞌia aleꞌei, ana roi to ua aree roꞌou aꞌa fei dududua. 3Uaa ei bauana, lomi roꞌaa famamaꞌauaa ei rona bigiꞌaa ei rawaniꞌa, maꞌuaa ei rona bigiꞌaa ei hafeloꞌa. Numiamu ba oꞌaa ala aꞌa fei famamaꞌauaa ei bauana? Te, onei bigiꞌaa tamanu na wanewane ma iwe ware ba yoi, rawaniꞌa ramaꞌa. 4Uaa hia, nafii mei Haidaa ba i bigiꞌaa ei rawaniꞌa aꞌamu. Maꞌuaa, nabaa o bigifafelo, onei maꞌau, uaa lomi i panaroꞌuaiaa fei wadu. Hia nafii mei Haidaa, hemea bigiꞌa aꞌa fei sibaa mei Haidaa ba i fanimaꞌaiaa mei i bigiꞌaa ei hafeloꞌa. 5Siꞌei, onei fafefenaa ei bauana ba lomi roꞌaa fanimaꞌaio ma ona aida ba fei na wanewane.
6Sifei, fei paꞌafina ba onei fani mugoo poꞌi aꞌa gavaman, uaa ei bauana, nafii mei Haidaa, ei rona fanaa minaa ei au roꞌou ba ro omaꞌaiaa fei gufu. 7Onei fanaa minaa ei ramaꞌa tamanu onadoꞌo toꞌuaia aꞌa roꞌou: nabaa onei fani mugoo poꞌi aꞌa gavaman, fania; nabaa mugoo poꞌi aꞌa tamanu ona aloia, te fania; nabaa onei maꞌauaa nemea, maꞌauia; nabaa onei fani honua, fania.
Hamonei Fihagui Uaa fei Arewaa na Rafiꞌi
8Nabaa hamona paꞌi hepalo manumanu hamonadoꞌo toꞌuaia, apuna auꞌuaia aleꞌei—maꞌuaa sifei ua nei ude aꞌa hamuꞌou, fei haguaa hememea, uaa hini i haguaa hemeadiai, na nenegidigaa fei law. 9Fei law ba, “Apuna fiharoharoipaꞌai,” “Apuna foꞌafamaꞌe,” “Apuna fafanao,” “Apuna nanamai,” ma tamanudiai na apunai aꞌa fei law na ude i laloo hepalo ua law: “Haguaa mei gufumu ana aleꞌei ona haguio.” 10Mei i paꞌi hagua, lomi i fafeloaa mei gufuna. Siꞌei, nabaa hemea na haguaa hemeadiai, ina nenegidigaa fei law.
11Ma hamonei bigiꞌia hamatee hamona aida batanai fei au eꞌeni. Fei au na nodigimai ba hamonei mamaꞌa aꞌa fei maꞌigua, uaa fei au telaꞌanaa oꞌou na rafiꞌidiai laraa fei au hamonadoꞌo tonaa fei narafaweꞌia. 12Fei poi naꞌaa i pedu ma fei arewaa naꞌaa i nomai. Siꞌei, onei putodinaa ei bigiꞌaa fei roromaa ma tonaa ei manumanuu foꞌaa aꞌa fei weꞌai. 13Fei maumau bigiꞌaa oꞌou, nei rawani aleꞌei ei bigiꞌa aꞌa fei arewaa ma abaa ei maumau fihalehaleia, hunupoapoaia, fitatafipaꞌaia, ei maumau hafeloꞌa, ei maumau fifoꞌaia, o punepunea. 14Agia, hamonei hawegi aꞌa fei maumau Jesus Christ ma apuna naranara ba hamoꞌaa faguaa ei hafeloꞌa maumau. [af]
	[af] 13:14 O, faguaa fei nunumiaa unu

Ei Pududuu ma ei Faufaua
14
1Fanunufarawani aꞌa mei lomi napaꞌaa weꞌi naranarana ma apuna hararasinia ma fiharei aꞌa ei manumanu lomi na arewa. 2Fei weꞌiaa naranaraa hemea ramaꞌa, na ugainia ba i hanaiaa minaa ei manumanu, maꞌuaa hemea ramaꞌa, lomi na weꞌi naranarana, i hanana ua ei manumanu i habe peꞌihape. 3Mei i hanaiaa minaa ei manumanu neiꞌaa fanunufafelo aꞌa mei lomi i hanaiaa minaa ei manumanu ma mei lomi i hanaiaa minaa ei manumanu neiꞌaa hararasinaa mei i hanaiaa minaa ei manumanu, uaa hia na rawani pudaa mei Haidaa. 4Yoi hini ba oꞌaa fanunufafelo aꞌa mei nafii hemeadiai? Aꞌa mei fasuna ua, i ufalarai, o i pasi. Ma iwe ufalarai uaa mei Fasu na hawia ba i faꞌufalarainia.
5Hemea ramaꞌa i nara ba hepalo arewaa na apunaidiai laraa hefiꞌadiai arewaa; hemea na nara ba minaa ei arewaa, fiminaꞌei ua. Hememea neiꞌaa hamamagua fei naranarana. 6Mei i nara ba hepalo arewaa na ude uꞌugai na bigiꞌia ba manumanuu mei Fasu. Mei na hana pigio na bigiꞌia ba manumanuu mei Fasu, uaa ina ware ‘ta’ aꞌa mei Haidaa ma mei lomi i hanaia, na bigiꞌia ba manumanuu mei Fasu ma ina ware ‘ta’ aꞌa mei Haidaa. 7Uaa lomi hemea oꞌou ba i guta anaia o maꞌe anaia. 8Nabaa o bigiꞌaa hepalo manumanu, onei bigiꞌia ba manumanuu mei Fasu ma nabaa o maꞌe, ana manumanuu mei Fasu. Siꞌei, nabaa oꞌou gutana o maꞌea, manumanuu mei Fasu.
9Sifei, fei hanuna ba Christ na maꞌe ma hadiweꞌimai ba i tohadiweꞌidinaa fei harenuana. Ba hia, Fasuu ei maꞌea mawe ei rona gutaguta. 10Ma yoi, tani o fanunufafelo aꞌa mei lofumu? Ma tani o fafeloaa mei hamugua ma aunaa hia pu? Uaa, minaa oꞌou, owe ufalarai i maꞌaa fei gutanaa mei Haidaa na fadududu. 11Rona neꞌinia ba:
“‘Hamona aidafarawani ba una oa ma ana,
hamonei aida ba minaa ei ramaꞌa,
ropowe faꞌunaa duꞌuu roꞌou i igoau;
minaa ei ramaꞌa, ropowe ware ba Yau Haidaa.’”
12Siꞌei, hememea oꞌou, ipowe u i maꞌaa mei Haidaa ma warefania batanai ei maumauna.
13Siꞌei, oneiꞌaa bigidinaa fei finarafafeloia. Agia, hamonei narafarawani ba oneiꞌaa augaa ei alabeꞌa, lawaraa fei talaa mei lofumu. 14Yau hemea na oafipui aꞌa mei Fasu Jesus ma naminapaꞌaa aidamaꞌa ba lomi hepalo duꞌua [ag] na hafelo anaia. Maꞌuaa, nabaa hemea na nara ba hepalo manumanu na hafelo, te, aꞌana na hafelo. 15Nabaa mei lofumu i naranara watauda aꞌa tamanu ona hanaia, fai lomi ona haguia. Aꞌa tamanu ei hanamu, apuna fafeloaa mei lofumu, mei i maꞌe aꞌana Christ. 16Tamanu ona nara ba na rawani, hefiꞌadiai roneiꞌaa warefafeloio wagina. 17Uaa fei haparaiaa mei Haidaa, abaa aꞌa ei ona hanaia o hunumia, maꞌuaa fei wanewanea, fei gutafarawania ma fei niꞌeniꞌea aꞌa fei Spiriti Apuna, 18uaa mei i bigiꞌaa fei bigiꞌaa Christ aleꞌei na faniꞌeniꞌeaa mei Haidaa. Ma ei ramaꞌa, rona aida ba na wanewane.
19Siꞌei, onei bigiꞌaa ei i noduginaa oꞌou aꞌa fei gutafarawania ma fei na farawaninaa oꞌou. 20Apuna fafeloaa fei bigiꞌaa mei Haidaa aꞌa ei duꞌua. Minaa ei duꞌua na rawani, maꞌuaa, lomi na rawani ba hemea i hanaiaa ei i faꞌalabeꞌaa hemeadiai. 21Na rawani ba oneiꞌaa hana pigio, o hunu wine, o bigiꞌaa hepalodiai manumanu i fapasiaa mei lofumu.
22Siꞌei, tamanu naramu aꞌa ei manumanu ei, otoꞌuaia aꞌamu ma mei Haidaa. Na paꞌi hawegiana mei lomi i fafeloaa anaia aꞌa tamanu na bigiꞌia. 23Maꞌuaa mei i hamamagua naranarana aꞌa ei na hanaia, na todigaa hafeloꞌana, uaa ei hanaiana abaa wagii fei narafaweꞌia ma tamanu abaa noranamai wagii fei narafaweꞌia, na hafelo.
	[ag] 14:14 O, manumanu

 
15
1Oꞌou, eni na weꞌi naranaraa oꞌou nei fawiwiꞌainaa ei na adudu ei naranaraa roꞌou ma abaa faniꞌeniꞌeaa ana oꞌou. 2Hememea oꞌou nei faniꞌeniꞌeaa mei gufuna ba i farawaninia ma faweꞌia. 3Uaa Christ ana lomi na faniꞌeniꞌeaa anaia, maꞌuaa ana aleꞌei fei neꞌaia: “Ei warefafeloa, ei rona wareia aꞌamu, na pasinaa pafou.” 4Uaa minaa ei manumanu rona neꞌinia mina, rona neꞌinia ba i feroinaa oꞌou ba wagii fei apitaia ma fei faꞌunuwenuweaa fei Buꞌu Apuna, oꞌaa paꞌi oꞌonaia unu.
5Ma nunumiau ba mei Haidaa, mei i faꞌunaꞌanaa naranaraa hamuꞌou ba fei mau spiritii hamuꞌou aleꞌei ba hamoꞌaa apitaifipui, ei hamoꞌaa neneraa Christ Jesus 6ba aꞌa hepalo ua naranara ma hepalo ua umu, hamoꞌaa uduginaa mei Haidaa, mei Amaa mei Fasuu oꞌou, Jesus Christ.
7Hamonei taufagutanaa ana hamuꞌou, ana aleꞌei Christ na fagutanaa hamuꞌou siꞌei ba mei Haidaa i to udugiana wagina. 8Uaa a warefanaa hamuꞌou ba Christ na fanafinaa anaia aꞌa ei Jew [ah] ba i bigiꞌaa tamanu mei Haidaa na faꞌunainia aꞌa ei ama mina 9ba ei Gentile, roꞌaa uduginaa mei Haidaa uaa fei faloloaꞌiana, aleꞌei rona neꞌinia:
“Siꞌei, a uduginio dupuaa ei Gentile;
a laugaa ei lauga aꞌa fei haramu.”
10Na warediai ba:
“Hamuꞌou ena Gentile, hamonei niꞌeniꞌefipui aꞌa ei ramaꞌaa gufuna.”
11Ma na warediai,
“Minaa hamuꞌou ena Gentile, uduginaa mei Fasu
ma minaa hamuꞌou ena ramaꞌa nei laugiꞌuduginia.”
12Ma na warediai Isaiah,
“Fei Waraa Jesse, iwe nusu,
hemei i asiꞌaa ba i famamoaa ei baua gufu;
ei Gentile iwe oꞌonai unuu roꞌou aꞌana.”
13Nunumiau ba mei Haidaniaa fei oꞌonaia unu, neimina fani niꞌeniꞌea ma gutafarawania aꞌa hamuꞌou, ei hamona aunaa naranaraa hamuꞌou aꞌana ba hamuꞌou aleꞌei hepalo peꞌi na mereꞌesuꞌesu aꞌa fei oꞌonaia unu, fei na nofininamii fei faufau fei Spiriti Apuna.
	[ah] 15:8 Warea Greek ba, ei moroꞌa

Paul mei Bigibigiꞌa yei aꞌa ei Gentile
14Ena lofuu, unapaꞌaa aida ba ana hamuꞌou namina rawani, namina bauanai apaꞌaa hamuꞌou ma na hawiaa hamuꞌou feroiaa ana hamuꞌou. 15Una neꞌifaweꞌi wagii hefiꞌa manumanu ba a fanonomidinaa hamuꞌou hamatee na fanau fei rawaniꞌa fanaa mei Haidaa 16ba unei bigiꞌaa fei bigiꞌaa Christ Jesus aꞌa ei Gentile wagii fei bigiꞌaa ei bauaniaa humuu mei Haidaa ba unei uꞌugaa fei rawaniꞌa wareaa mei Haidaa ba ei Gentile, roꞌou aleꞌei fana aꞌa mei Haidaa ba i apunainaa roꞌou fei Spiriti Apuna.
17Siꞌei ba aꞌa Christ Jesus, una upeꞌupei wagii fei bigiꞌau aꞌa mei Haidaa. 18Lomi a wareaa hepalo manumanu, maꞌuaa ana ei bigiꞌaa Christ aꞌau, fei a unifanaa ei Gentile ba ronei guainaa mei Haidaa wagii ei una wareia ma bigiꞌia, 19wagii fei faufau ei hilala ma ei foigia aꞌa fei faufau fei Spiriti. Siꞌei, yei Jerusalem ma nopaꞌalao yei Illyricum, unamina warepedugaa fei rawaniꞌa wareaa Christ. 20Mina ranimai, nunumiau ba unei uꞌugaa fei rawaniꞌa wareaa Christ fawelei rotaa apaꞌaa Christ ba lomi a fadufadu pafoo fei bigiꞌaa hemeadiai. 21Maꞌuaa ana aleꞌei fei neꞌaia:
“Ei lomi rona guainaa fei uꞌugana, rowe maꞌapaꞌia
ma ei lomi rona u guguai, iwe arewa aꞌa roꞌou.”
22Sifei fei paꞌafina ba nafaneꞌo lawagi fei talau ba a nomai aꞌa hamuꞌou.
Fei Naranaraa Paul ba i Dinaa Rome
23Hamatee lomidiai bigiꞌau faweleni ma hamatee ude nunumiau watauda igisimasi ba a maꞌa hamuꞌou, 24una nara ba a bigiꞌia ena una dinaa Spain. Nunumiau ba a maꞌa hamuꞌou ena una nowau yena ma ba hamonei hadumau aꞌa fena tatalaiau yena ma ba oꞌou doꞌo gutawiwiwidi maꞌida. 25Maꞌuaa eꞌeni, a dinaa Jerusalem ba adoꞌo hadumaa ei apunaiaa mei Haidaa yei. 26Uaa ei Macedonia ma ei Achaia, rona niꞌeniꞌe hamatee rona fani haduma aꞌa ei apunaiaa mei Haidaa yei Jerusalem, ei lomi rona paꞌi manumanu. 27Rona niꞌeniꞌe ba rona bigiꞌia ma ana faꞌua ba ronei bigiꞌia. Uaa nabaa ei Gentile, rona to ei hawegiaa fei spiriti aꞌa ei Jew, ana na rawani ba ronei hadumaa ei Jew aꞌa ei manumanuu malagufu. 28Siꞌei, ena na bigidigaa feni bigiꞌa feni ma na aidadii ba rona todigaa fei fua fei, yau a dinaa Spain ma ena na tatalailao, awedoꞌo maꞌa hamuꞌou. 29Una aida ba ena na nomai aꞌa hamuꞌou, awe nofininamii minaa ei hawegiaa Christ.
30A warefaweꞌi aꞌa hamuꞌou ena lofuu, aꞌa mei Fasuu oꞌou Jesus Christ ma wagii fei haguaa fei Spiriti ba hamonei oafipui aꞌau ma lafulafunaa aꞌa mei Haidaa ba nei hadumau wagii fei oteꞌoteiau. 31Lafulafu ba unei tela aꞌa ei abaa narafaweꞌia yei Judea ma ba fei bigiꞌau i Jerusalem nei rawani i pudaa ei apunaiaa mei Haidaa yei 32ba aꞌa fei nunumiaa mei Haidaa, yau a noniꞌeniꞌemai ma gutafipui aꞌa hamuꞌou ma gutafawenai. 33Mei Haidaniaa fei gutafarawania i oafipui aꞌa minaa hamuꞌou. Amen.
Wareaa Paul aꞌa Hememea
16
1I aꞌa hamuꞌou, una tenaa mei agii oꞌou Phoebe, hemea nafii [ai] fei losuu yei Cenchrea. 2A iꞌiginaa hamuꞌou ba hamonei taufagutania aꞌa mei Fasu ana aleꞌei hamona taufagutanaa ei apunaiaa mei Haidaa ma fani pani wagii ei nunumiana aꞌa hamuꞌou, uaa hia na hadumaa wataua ramaꞌa mawe yau.
3Famafufuoinaa Priscilla [aj] ma Aquila, laguei rafirafiu bigiꞌa aꞌa Christ Jesus. 4Laguna nigoaa ei manumanu hafelo uaa laguꞌei hadumau. Abaa uniau na niꞌeniꞌe, maꞌuaa minaa ei losuu ei Gentile anaa.
5Ana famafufuoinaa fei losuu ei ronaꞌo gutafipui aꞌa fei humuu lagua.
Famafufuoinaa mei paꞌaa tafiu Epenetus, mei rawarawa tonaa Christ aꞌa fei gufu Asia.
6Famafufuoinaa Mary, mei na bigifaweꞌi aꞌa hamuꞌodu.
7Famafufuoinaa laguena maroau, Andronicus ma Junias, laguei laguna oafipui aꞌau yei boboꞌaia. Lagunamina ude uꞌugai dupuaa ei apostle ma lagua doꞌo rawarawa tonaa Christ laraa yau.
8Famafufuoinaa Ampliatus, mei una haguia aꞌa mei Fasu.
9Famafufuoinaa Urbanus, mei rafirafii oꞌou aꞌa fei bigiꞌaa Christ mawe mei paꞌaa tafiu Stachys.
10Famafufuoinaa Apelles, mei na oadii aꞌa ei manimania ma na rawani i pudaa Christ.
Famafufuoinaa ei maroaa fei humuu Aristobulus.
11Famafufuoinaa mena maroau, Herodion.
Famafufuoinaa ena maroaa fena humuu Narcissus, ena rona neneraa mei Fasu.
12Famafufuoinaa laguena pifine, Tryphena ma Tryphosa, laguena laguna bigifaweꞌi aꞌa mei Fasu.
Famafufuoinaa mena paꞌaa tafiu Persis, hemeadiai pifine namina bigifaweꞌi aꞌa mei Fasu.
13Famafufuoinaa Rufus, mei na rafeiaa mei Fasu mawe mei inana, mei ana aleꞌei paꞌaa inau.
14Famafufuoinaa Asyncritus, Phlegon, Hermes, Patrobas, Hermas ma ena lofu aꞌa roꞌou.
15Famafufuoinaa Philologus, Julia, Nereus ma mei agina ma Olympas mawe minaa ei apunaiaa mei Haidaa aꞌa roꞌou.
16Hatofaa pudaa hamuꞌou fininaa rawaniꞌa naranara ma famafufuoinaa hememea hamuꞌou. Minaa ei losuu Christ, rona aloawii ei famafufuoiaa roꞌou.
17A warefaweꞌi aꞌa hamuꞌou, ena lofuu ba hamonei wagiꞌinaa hamuꞌou aꞌa ena roꞌaa fafifalagii ma au alabeꞌa i maꞌaa hamuꞌou, ena rona faꞌalawiꞌinaa hamuꞌou aꞌa ena apaꞌaa hamuꞌou. Faraua aꞌa roꞌou. 18Uaa ena mau ramaꞌa aleꞌena, lomi rona neneraa mei Fasuu oꞌou Christ, maꞌuaa ei puguaa roꞌou ua. Aꞌa ena roꞌoa ma hofeaa warea, roꞌaa sifiꞌaa naranaraa ei ramaꞌa bibiyeiꞌualao. 19Minaa ei ramaꞌa, rona guainia ba hamuꞌou ramaꞌaa guaiawarea hee, namina bauana fei niꞌeniꞌeau aꞌa hamuꞌou; maꞌuaa, nunumiau ba hamoneipaꞌaa paꞌi apaꞌaa hamuꞌou aꞌa ei rawaniꞌa ma faraua aꞌa ei hafeloꞌa.
20Mei Haidaniaa fei gutafarawania na rarafiꞌi ba ipowe fudosinaa Satan haroo pinee hamuꞌou.
Fei rawaniꞌaa mei Fasuu oꞌou Jesus i oafipui aꞌa hamuꞌou.
21Timothy, mei rafirafiu aꞌa fei bigiꞌa mawe ei maroau, Lucius, Jason ma Sosipater, rona aloawii fei famafufuoiaa roꞌou aꞌa hamuꞌou.
22Yau, Tertius, meni i neꞌinaa feni neꞌia na famafufuoinaa hamuꞌou aꞌa mei Fasu.
23Gaius, mei i faniꞌeniꞌeaa fei gutanau ma minaa feni losuu yeni, na aloawii fena famafufuoiana aꞌa hamuꞌodu.
Erastus, mei famamoaa ei bigiꞌaa wataua ramaꞌa laloo fei baua gufu ma mei lofuu oꞌou Quartus, laguna aloawii fei famafufuoiaa lagua. 24 [ak]
25Ma i aꞌana, mei na hawia ba i faroaa fei rawaniꞌa warea, fei una uꞌugia, fei uꞌugaa Jesus Christ, fei na fiboꞌii aꞌa fei nawe arewa, fei nadoꞌo udeꞌopaꞌai mina, 26maꞌuaa eni, na ude areꞌare ma onawe apaꞌia aꞌa ei neꞌaiaa ei mamamaꞌa wagii fei warefaweꞌiaa mei Haidaa, mei i oalao ma ba minaa ei gufu tadiweꞌaia, ropowe narafaweꞌi ma nenegia— 27Aꞌa Jesus Christ, onei uduginaa mei uniana Haidaa, mei na paꞌi apaꞌana ranimai ranimai. Amen.
	[ai] 16:1 O, deaconess
	[aj] 16:3 Warea Greek ba, Prisca, ana fei hara Priscilla
	[ak] 16:24 Hefiꞌa neꞌia ba, famafufuoiaa lagua. 24 Fei rawaniꞌaa mei Fasuu oꞌou Jesus Christ i oa aꞌa minaa hamuꞌou. Amen.

Feni rawarawa neꞌiaa Paul aꞌa ei Corinth ba i fawanewaneaa ei awataa wagii fei mau losuia yei, fei losuu faꞌasiꞌana Paul.
Aꞌa fei au fei, Corinth, hepalo baua gufuu ei Greece ma fei paꞌaa gufuu gavaman yei Achaia. Namina rata ei talaa totoo mugoo poꞌii roꞌou, mamaguguaa roꞌou wagii ei maumau gufuu roꞌou ma ei mau fitatafipaꞌaia.
Paul fi warewareaa ei fiꞌalagiaa ei fiharoi, fitatafipaꞌaia, lalaia, famarapuaa unuu hemeadiai, ei mau losuia, ei fanaa fei Spiriti Apuna ma fei asiꞌana. Ina famaꞌaia ba fei rawaniꞌa warea na warewareaa eꞌei manumanu eꞌei.

 
 
1
1Yau Paul, aꞌa fei nunumiaa mei Haidaa, ina rafeinau ba yau hemea apostle Jesus Christ ma mei lofuu oꞌodu Sosthenes, hia yeni aꞌau.
2Feni neꞌia i dinaa aꞌa fei losuu mei Haidaa i Corinth, aꞌa ei rona papaditai aꞌa Christ Jesus—ei ina harofaa roꞌou ba ronei apunaifipui aꞌa minaa ei ronaꞌaida lalaꞌaa fei haraa mei Fasu Jesus Christ—mei Fasuu roꞌou ma oꞌodu.
3Fei rawaniꞌa ma gutafarawaniaa mei Haidaa mei Amaa oꞌodu ma mei Fasu Jesus Christ i oa aꞌa hamuꞌou.
Warea ‘ta’
4Unaꞌaida ware ‘ta’ aꞌa mei Haidaa uaa hamuꞌou. Hamatee aꞌa Christ Jesus, ina fanaa hamuꞌou fei rawaniꞌana. 5Uaa aꞌana inamina haweginaa hamuꞌou aꞌa minaa ena manumanu—minaa ei paolaa warea ma minaa ei apaꞌaa hamuꞌou— 6uaa fei uꞌugaa Christ, fei haiꞌouna uꞌugia napaꞌaa faꞌuai aꞌa hamuꞌou. 7Siꞌei, lomi i taretare pinee hamuꞌou aꞌa ei fanaa fei Spiriti ena hamofi omaꞌa fininaa refurefua ba nei famauamai mei Fasuu oꞌou Jesus Christ. 8Iwe faweꞌinaa naranaraa hamuꞌou nopaꞌaloo fei aꞌapoo ma lomi i guguinaa unuu hamuꞌou hafeloꞌa aꞌa fei arewaa mei Fasuu oꞌou Jesus Christ. 9Mei Haidaa na oafagugu ma na rafeinaa hamuꞌou ba hamonei oafipui aꞌa mei Naꞌuna Jesus Christ, mei Fasuu oꞌou.
Fiꞌalagia laloo fei Losuu
10Ena lofu, a iꞌiginaa hamuꞌou ba aꞌa fei haraa mei Fasuu oꞌou Jesus Christ, hamoneiꞌaa fifalaginaa hamuꞌou. Ma neiꞌawe paꞌi manumanu watolaa hamuꞌou ma hamonei oafipui aꞌa hepalo ua paꞌapaꞌa ma heai naranara. 11Ena lofuu, hefiꞌa ramaꞌa humuu Chloe, rona warefanau ba na paꞌi fihareia dupuaa hamuꞌou. 12Fei hanuiau aleꞌei: Hemea hamuꞌou na ware ba, “Yau na neneraa Paul”; hemea na ware, “Yau na neneraa Apollos”; hemea, “Yau na neneraa Cephas [a] ”; ma hemeadiai, “Yau na neneraa Christ.”
13Haa—Christ, na fifalagii? Ma Paul, rona fatawaia uaa hamuꞌou? Ma, hamuꞌou, hamona pudugufai wagii [b] fei haraa Paul? 14Naminapaꞌaa rawani ba laguna pudugufinaa hamuꞌou Crispus ma Gaius ma abaa yau. 15Siꞌei, lomi i ware nemea ba hamona pudugufai wagii fei harau. 16(Faꞌua ba ana una pudugufinaa ei ramaꞌa humuu Stephanas; maꞌuaa lomi una nonominia ba una pudugufinaa hemeadiai.) 17Uaa abaa i aloamiau Christ ba nei pudugufai; maꞌuaa ba nei uꞌugaa fei rawaniꞌa warea. Abaa una wareaa ei naranaraa ramaꞌa ua. Nabaa aleꞌei, lomi na paꞌi faufau fei hawafoloo Christ.
	[a] 1:12 O, Peter
	[b] 1:13 O, aꞌa; v. 15 anaa

Christ mei Anoꞌano, mei Faufau mei Haidaa
18Uaa fei uꞌugaa fei hawafolo, lomi hanuna aꞌa ei rona fagiana. Maꞌuaa aꞌa oꞌou eni ona tela, na paꞌi faufau mei Haidaa wagina. 19Uaa ina neꞌidii:
“Awe fapedugaa fei anoꞌanoiaa ei rona paꞌi baua apaꞌaa roꞌou;
ma awe pulotomaa naranaraa ei na mua apaꞌaa roꞌou.”
20Amaia mei na paꞌi apaꞌana? Amaia mei na tonaa watauda feroiana? Amaia mei ba namina apaꞌifarawaninaa ei uꞌugaa minaa ei manumanu aꞌa feni au feni? Haa, aꞌa ba mei Haidaa na fafanunuaa ramaꞌa aleꞌei poapoa aꞌa fei apaꞌifarawaniaa feni ano? 21Wagii fei anoꞌanoiaa mei Haidaa na bigiꞌia aleꞌei ba i aꞌa fei anoꞌanoiaa feni malagufu, lomi roꞌaa apaꞌia. Ma aꞌa fei poapoa, fei rona uꞌugia, mei Haidaa na niꞌe ba i fatelaꞌanaa ei rona narafaweꞌi. 22Ei Jew, rona nunuminaa ei hilalaa foigia ma ei Greece, roꞌei lalabaginaa fei anoꞌanoia, 23maꞌuaa oꞌou, ona uꞌugaa fei fatawaa Christ: fei alabeꞌa aꞌa ei Jew ma lomi hanuna aꞌa ei Gentile. 24Maꞌuaa aꞌa ei na lalaꞌaa roꞌou mei Haidaa, minaa laguei, Jew o Greece, Christ, hia fei faufau mei Haidaa ma fei anoꞌanoiana. 25Uaa fei fapoapoaiaa mei Haidaa na muainaa fei apaꞌaa ramaꞌa ma fei fapududuiaa mei Haidaa na faufaudiai laraa fei faufau ramaꞌa.
26Ena lofu, naramaꞌaia ba hamuꞌou batanai famaꞌa ei atawe lalaꞌaa hamuꞌou. Aꞌa ba na bauanai ei apaꞌaa minaa hamuꞌou i pudaa ramaꞌa ma aꞌa ba minaa hamuꞌou baua ramaꞌa o naꞌuu hapara. 27Maꞌuaa mei Haidaa na rafeinaa ei aꞌafoloi feni malagufu ba famamafaa ei rona paꞌi baua apaꞌaa roꞌodu; mei Haidaa na rafeinaa ei pududuu manumanuu feni ano ba famamafaa ei rona faufau. 28Ina rafeinaa ei pusuꞌo manumanu aꞌa feni ano ma ei fawawaroro manumanu—ma ei lomi rona wareifininia—ba fapedupeduu ei na udedii. 29Uaa ba lomi nemea i famamagugui i maꞌaa mei Haidaa. 30Siꞌei ba hia, hamona oafipui aꞌa Christ Jesus, mei na oa aleꞌei anoꞌanoo oꞌou aꞌa mei Haidaa, mei i fawanewaneaa oꞌou, fafafaꞌarainaa oꞌou ma ponoꞌaa oꞌou. 31Siꞌei, ana aleꞌei na neꞌidii: “Mei ba i famamagugui, nei famamagugui aꞌa mei Fasu.”
 
2
1Ena a nomai aꞌa hamuꞌou, ena lofu, abaa una nofininamii hofehofea o famamagugui ba na paꞌi baua apaꞌau ei a uꞌufanaa hamuꞌou fei uꞌugaa mei Haidaa. [c]2Uaa yau na nara ba uneiꞌaa apaꞌaa neꞌa manumanu ei a gutafipui aꞌa hamuꞌou maꞌuaa ana unaa Jesus Christ ma fei fatawana. 3Una nofininamii fei pududua ma maꞌaua fipuinaa funurerea aꞌa hamuꞌou. 4Fei paolaa uꞌugau abaa na nofininamii baua apaꞌa o hofea aꞌa hamuꞌou maꞌuaa fi famaꞌaa hamuꞌou fei faufau fei Spiriti. 5Hee, lomi na rawani ba hamuꞌou narafaweꞌi aꞌa fei apaꞌaa ramaꞌa maꞌuaa aꞌa fei faufau mei Haidaa ua.
	[c] 2:1 Hefiꞌa neꞌia ba, uꞌufanaa hamuꞌou fei opaꞌaiaa mei Haidaa.

Fei Anoꞌano Noranarai aꞌa fei Spiriti
6Maꞌuaa haiꞌouꞌei warewareaa fei uꞌuga, fei na paꞌi apaꞌa i dupuaa ei rona aꞌu. Maꞌuaa abaa fei mau apaꞌaa feni au feni, o fei mau apaꞌaa ei haparaa feni au feni, ei fi paꞌailao ei faufau roꞌou. 7Agia, haiꞌou fi wareaa fei anoꞌanoiaa mei Haidaa, fei nadoꞌo udeꞌopaꞌai, fei ba mei Haidaa na audigia ba i fani hawera aꞌa oꞌou, ei atawe mamara feni malagufu. 8Lomi hemea bauaniaa feni malagufu na apaꞌia. Nabaa rona aida, lomi roꞌaa fatawaiaa mei Fasuu fei hawera. 9Maꞌuaa, aleꞌei fei neꞌia:
“Lomi puda na fanunupaꞌi,
lomi adia na guaipaꞌi
ma fei naranara i gu nabaa i naraiaa
tamanu mei Haidaa nadii pagiꞌaufanaa ei rona haguia”—
10maꞌuaa aꞌa fei Spiritina, mei Haidaa na foiginia aꞌa oꞌodu.
Fei Spiriti i labaginaa minaa ei manumanu ma ana i labaginaa ei manumanuu mei Haidaa, ei na ude fawalalo. 11Uaa hini dupuaa ramaꞌa na apaꞌaa naranaraa hemea ramaꞌa? Ana fei spiriti laloo iaa mei ramaꞌa. Ana aleꞌei, lomi hemea na apaꞌaa fei naranaraa mei Haidaa. Ana fei Spiritii mei Haidaa ua. 12Lomi ona tonaa fei spiritii feni malagufu maꞌuaa fei Spiriti noranarai aꞌa mei Haidaa ba onei apaꞌaa tamanu mei Haidaa na faniꞌuaia aꞌa oꞌou. 13Sifeni feni ba onei wareia, abaa paolaa warea rona feroinaa oꞌou aꞌa ei apaꞌaa ramaꞌa maꞌuaa ei paolaa warea, feroiaa fei Spiriti, ei na warewareaa ei manumanu na faꞌuai aꞌa fei Spiriti ma aꞌa ei paolaa wareaa fei Spiriti. [d]14Mei lomi na paꞌi fei Spiriti, lomi ba i tonaa ei manumanu noranamai aꞌa fei Spiritii mei Haidaa, uaa i aꞌana ei manumanu ei, na aꞌafoloi ma paꞌaa lomi ba i apaꞌaa roꞌodu. Uaa ei, manumanuu fei Spiriti. 15Mei na paꞌi fei Spiriti, ina hawia ba i fanunuꞌapaꞌaa minaa ei manumanu maꞌuaa ana hia, lomi ba iwe oanaa hapeꞌumuu ramaꞌa:
16“Haa—hini i apaꞌaa fei naranaraa mei Fasu
ba i feroinia?”
Maꞌuaa oꞌodu, ona paꞌi fei naranaraa Christ.
	[d] 2:13 O, feroiaa fei Spiriti, fei na faꞌarewaiaa ei fafaꞌuaiaa fei spiriti aꞌa ei rona paꞌi fei maumau fei spiriti.

Fiꞌalagia laloo fei Losuu
3
1Ena lofu, lomi ba a wareware aꞌa hamuꞌou aleꞌei ba hamona paꞌi fei Spiriti, maꞌuaa aleꞌei maumau ramaꞌaa malagufu—aleꞌena baduu ua aꞌa Christ. 2Una fasusunaa hamuꞌou pao susu. Abaa una fagunaa hamuꞌou weꞌia duꞌua, uaa hamotawe hawia ma ana hamotawepoꞌo felefele. 3Hamuꞌou, aleꞌeni ramaꞌaa malagufu ua eni. Uaa na paꞌi punepunea ma fisibaia dupuaa hamuꞌou. Ma siꞌei, hamuꞌou ramaꞌaa malagufu ua, na? Fei maumau hamuꞌou, aleꞌena ramaꞌa ua, na? 4Uaa nabaa nemea i ware ba, “Yau na neneraa Paul” ma nemeadiai ba, “Yau na neneraa Apollos,” hamuꞌou aleꞌena ramaꞌa ua, na?
5Ramaꞌa bata Apollos? Ma ramaꞌa bata Paul? Nafi ua ma ana aꞌa lagua, hamona guainaa fei uꞌuga ma siꞌei, hamona narafaweꞌi. Mei Fasu na fani bigiꞌa aꞌa hememea. 6Yau na faroaa fei lau. Apollos na fani ranuna maꞌuaa mei Haidaa na fahabeia. 7Siꞌei, mei faroa o mei fanaa ranu, lomi na paꞌi haraa lagua, unaa mei Haidaa ua—mei na fahabeaa ei manumanu. 8Mei faroa ma mei fanaa ranu, laguna paꞌi hepalo ua naranara ma hememea lagua, iwe tonaa ponoꞌana ana aleꞌei ei bigiꞌana. 9Uaa haigua, paniaa panii mei Haidaa ma hamuꞌou, peꞌihapee mei Haidaa ma ana humuu mei Haidaa.
10Wagii fei rawaniꞌa na fanau mei Haidaa, una augaa fei fasuꞌufufugoi, aleꞌei hemea paꞌaa fadufadua ma hemeadiai fi fadufadu wagina. Maꞌuaa hememea nei omaꞌafarawaninaa anaia ba batanai na fadufadu. 11Uaa lomi ba nemea i faꞌudiai hepalo fasuꞌufufugoi. Uaa na paꞌidii hepalo, simeni Jesus Christ ua. 12Nabaa nemea i fadufadu pafoo fei fasuꞌufufugoi ma i biginaa gold, o silver, o ei mugoo na bauana ponoꞌana, o ei haihai, o ei guana, o paꞌapaꞌaa ei lau, 13fei bigiꞌana, i unia ba na biginaa tamanu, uaa fei Arewaa i faꞌarewaia. Fei hafi, ipowe faꞌarewaia ma maniaa fei bigiꞌaa hememea ba na weꞌi, o lomi. 14Ma nabaa fei faduana na telapaꞌi, i tonaa fei ponoꞌana. 15Ma nabaa fei faduana na guꞌa, na paꞌai ei bigitemuana. Ana unaia i tela maꞌuaa aleꞌei hemea na ponitelaꞌapaꞌi aꞌa fei weguweguna.
16Haa, lomi hamona aida ba hamuꞌou humuu mei Haidaa ma fei Spiritii mei Haidaa na oa laloo iaa hamuꞌou? 17Nabaa nemea i rosiaa fei humuu mei Haidaa, mei Haidaa, ana i rosia, uaa fei humuu mei Haidaa na apunai ma hamuꞌou fei humu fei.
18Hamoneiꞌaa sifiꞌaa ana hamuꞌou. Nabaa nemea hamuꞌou i nara ba hia na paꞌi apaꞌana aleꞌei fei apaꞌaa feni malagufu, ineidoꞌo oa aleꞌei hemea poapoa ma nene, i oa aleꞌei hemea na paꞌi apaꞌana. 19Uaa fei apaꞌaa feni malagufu, aleꞌena manumanuu fafadia pudaa mei Haidaa. Ana aleꞌei fei neꞌia: “Ina panarofaa ei rona paꞌi apaꞌaa roꞌou aꞌa ei manitoai roꞌou.” 20Ma hepalodiai, “Mei Fasu na aida ba fei naranaraa ei rona paꞌi apaꞌaa roꞌodu, lomi hanuna.” 21Siꞌei, lomi na rawani ba nemea i mamagugu! Minaa ei manumanu, finefinee hamuꞌou; 22aleꞌei Paul, o Apollos, o Cephas [e], o feni ano, o fei faweweni, o maꞌea, o wagieni, o narani—minaa ena, finefinee hamuꞌou. 23Ma hamuꞌou manumanuu Christ ma Christ manumanuu mei Haidaa.
	[e] 3:22 O, Peter

Ei Apostle Christ
4
1Siꞌei, ei ramaꞌa, ronei tonaa haiꞌodu aleꞌei nafii Christ ma aleꞌei omaꞌaa ei manumanuu mei Haidaa, ei na udeꞌopaꞌai. 2Ma hepalo baua manumanu, fei ba ei rona omaꞌaa hepalo manumanu aleꞌei, ronei famaꞌaia ba ronapaꞌaa wewea. 3Lomi manumanu aꞌau nabaa hamoꞌaa narafafelo aꞌau o aunaa yau dududua, uaa ana lomi una narafafelo ana aꞌau. 4Fei naranarau na rawani ua maꞌuaa lomi na ware ba yau rawaniꞌa ramaꞌa. Ana mei Fasu ua i dududuau. 5Siꞌei, nabaa atawepaꞌaa fei auna, apuna dududuaa hepalo manumanu; hamonei fawiwiꞌai nopaꞌaloo fei ba i nomai mei Fasu. Iwe falelefoaa ei manumanu na udeꞌopaꞌai laloo fei roromaa ma i faꞌarewaiaa fei paꞌaa naranaraa ei ramaꞌa. Aꞌa fei au fei, mei Haidaa iwe fanaa fei udugiana aꞌa hememea.
6Siꞌei, ena lofu, ei manumanu ei, una aunamii pafoo haigua Apollos ba fararawanii hamuꞌou uaa ba aꞌa haigua, hamonei to apaꞌaa hamuꞌou aꞌa feni warea feni, “Apuna auꞌualao naranara pafoo tamanu na neꞌidii.” Aleꞌei, lomi ba o famamagugui aꞌa hemea ma fafeloaa hemeadiai. 7Uaa hini na bigifaꞌuꞌugainaa hamuꞌou aꞌa hefiꞌadiai? Tamanu manumanu ba hamona toꞌuaia? Ma nabaa faꞌua ba hamona toꞌuaia, tani hamoꞌaa mamagugu wagina?
8Paꞌidigaa hamuꞌou minaa ei manumanu hamona nunuminia! Hamona paꞌidii watauda manumanu! Hamona oadii aleꞌei hapara—ma abaa haiꞌodu aꞌa hamuꞌou. Ma una nunuminia ba hamuꞌou paꞌaa aleꞌei hapara, aleꞌei haiguꞌaa haparaifipui aꞌa hamuꞌou! 9Fafanunuau aleꞌei ba mei Haidaa na aunaa haiꞌou eni apostle mugii ei roi talailao wagii fei humuu fifigaia ba i hanunuinia i haroo pumanugawe aleꞌei ba haiꞌou nei tonaa maꞌea wagii fei mau fifigaia. Ba ronei hapeinaa haiꞌou, minaa fei haroo pafea, ei aloꞌalo ma ei ramaꞌa pu. 10Haiꞌou aleꞌena poapoaa Christ maꞌuaa na paꞌi baua apaꞌaa hamuꞌou aꞌa Christ, na? Haiꞌou pududuu ma hamuꞌou na faufau! Hamona honua, lomi haiꞌouna honua! 11Ana aꞌa feni au feni, haiꞌouna tonaa baoa ma sigigia, na madigedige lalawaa haiꞌodu ma rona foꞌafafeloaa haiꞌodu ma lomi humuu haiꞌodu. 12Haiꞌouna bigifaweꞌinaa panii haiꞌodu. Ena rona umuaa haiꞌodu, haiꞌouna haweginaa roꞌodu. Ena rona haperaraiaa haiꞌodu, haiꞌouna apisinia. 13Nabaa hefiꞌa na uꞌufafeloaa haiꞌodu, haiꞌouna warefagigii ua. Nopaꞌamii wagieni, haiꞌou aleꞌena abaguaa agi o memee feni malagufu.
14Abaa eni a neꞌinaa feni ba a famafaiaa hamuꞌou maꞌuaa a aweinaa hamuꞌou aleꞌena rawaniꞌa naꞌuu. 15Faꞌua ba hamona paꞌi hefua paꞌania pufabaꞌa oanananaa hamuꞌou aꞌa Christ maꞌuaa lomi hamona paꞌi watauda amaa hamuꞌou. Uaa, aꞌa Christ Jesus, yau na oanaa amaa hamuꞌou aꞌa fei rawaniꞌa warea. 16Siꞌei, a iꞌiginaa hamuꞌou ba fei maumau hamuꞌou nei fiminaꞌei aleꞌei fei maumauu. 17Sifei fei paꞌafina ba a aloawii Timothy, mei naꞌuu, mei una haguia, mei na oafagugu aꞌa mei Fasu. Iwe fanonominaa hamuꞌou fei tatalaiau aꞌa Christ Jesus, fei na fiboꞌii aꞌa tamanu una feroinia laloo minaa ei losuu.
18Hefiꞌa hamuꞌou na fafofolaa banaꞌaa lomi a nomai aꞌa hamuꞌou. 19Maꞌuaa anaa a nomai eni nabaa na nunumiai mei Fasu. Ma awe lalabaginaa warewareaa ei roꞌaa fafofolaa ma batanai faufau rona paꞌi. 20Uaa fei haparaiaa mei Haidaa abaa manumanuu warewarea maꞌuaa manumanuu faufaua. 21Tamanu naraa hamuꞌou? Ba unei notomai babu, o a nofagigimai fininaa hagua?
Alofatalainaa mei Lofu, mei na Bigifatata
5
1Yau na guainia ba na paꞌi fitatafipaꞌaia dupuaa hamuꞌou ma fei maumau fei, ana lomi na paꞌi dupuaa ei roromaa: Hemea wawane na haroaa mei haroo mei amana. 2Ma hamona mamagugu ua, na? Hamona paꞌi hepalo baua awataa aꞌa hemea ma lomi hamona nanamuipaꞌia. Ana lomi hamotawe faꞌasiꞌania ano. 3Faꞌua ba yau abaa na oafipui aꞌa hamuꞌou maꞌuaa fei naranarau i aꞌa hamuꞌou. Ma una waredii ba na tata mei na bigiꞌaa fei, ana aleꞌena yau yena. 4Ena hamona papaꞌifipui aꞌa fei haraa mei Fasuu oꞌodu Jesus ma fei naranarau i aꞌa hamuꞌou ma fei faufau mei Fasuu oꞌodu Jesus anaa, 5te, hamonei fifaninia panii Satan ba fei hafeloꞌa maumauna [f] nei pedu ma fei spiritina, i tela aꞌa fei arewaa mei Fasu.
6Lomi na rawani fei mamaguguaa hamuꞌou. Haa, lomi hamona aida ba maꞌida fafuafua i fafuanaa minaa fei palaua? 7Siminaa fei waraguu fafuafua. Ma hamowe aleꞌei manufau palaua lomi fafuafuana—ana aleꞌei paꞌaa hamuꞌou. Uaa aꞌa oꞌou, Christ, hia mei Naꞌuu Sipsipi wagii fei Talai Falogia ma na fatawadii. 8Siꞌei, onei urofaa fei Hananaa maꞌuaa abaa aꞌa fei waraguaa fafuafuaa ei manitoai ma hafeloꞌa, maꞌuaa aꞌa fei faraa pidaua lomi fafuafua fei rawaniꞌa maumau ma fei faꞌuaia.
9Fei neꞌiau na ware ba apuna gutafipui aꞌa ei rona fitatafipaꞌai. 10Ena una ware ba paꞌaa lomi, abaa fi hanuinaa ei ramaꞌaa ano, ei rona paꞌi naranaraa fitatafipaꞌaia, ei wawaꞌai poa, ei balafafanaosifisifi, o ei haguaa manumanuu ano. Nabaa aleꞌei, hamonei paꞌaa ofadugaa feni ano. 11Maꞌuaa eꞌeni a neꞌinaa aꞌa hamuꞌou ba apuna gutafipui aꞌa nemea na ware ba hia hemea lofu maꞌuaa na paꞌi fei mau fitatafipaꞌaia, o wawaꞌai poa, o haguaa ei manumanuu ano, o wiwitoia, o hunu poapoai, o balafafanaosifisifi. Mei ramaꞌa aleꞌei, apuna hananafipui aꞌana.
12Abaa manumanuu ba a dududuaa ei ramaꞌaa ano. Haa, lomi ba hamuꞌou sualaparaa ei losuia rona bigifatata? 13Mei Haidaa, iwe dududuaa ena ramaꞌaa ano. “Alofatatalainaa mei ramaꞌa hafelo inamoaa hamuꞌou.”
	[f] 5:5 O, fei hudi ununa; o ba fei nunumiaa unu

Fei Dududua Dupuaa ei Narafaweꞌia
6
1Nabaa nemea hamuꞌou i paꞌi sibana aꞌa hemea, tamanu naraa hamuꞌou—ba i dinaa aꞌa mei fadududuaa feni ano laraa ei apunaiaa mei Haidaa? 2Haa, lomi hamona aida ba ei apunaiaa mei Haidaa rowe dududuaa feni malagufu? Ma nabaa hamoꞌaa fadududuaa feni malagufu, ana hamoꞌaa dududupaꞌaa hepalo pusuꞌo manumanu? 3Haa, lomi hamona aida ba oꞌou ana o dududuaa ei aloꞌalo? Ma siꞌei, ei manumanu wagieni, lomi na waiwai. 4Siꞌei, nabaa hamona fiharei aꞌa hepalo manumanu aleꞌei, hamonei uniaa ana ei lomi baua haraa roꞌou laloo fei losuu ba fawanewaneaa fei. 5Una wareaa feni ba a famamafaa hamuꞌou. Haa, paꞌaa lomi hemea hamuꞌou na paꞌi maꞌida hubee tabana ba i fawanewaneaa ei manumanu watolaa ei narafaweꞌia? 6Maꞌuaa agia, hemea lofu na dududuaa hemeadiai—ma fei, na bigiꞌia i pudaa ei abaa narafaweꞌia!
7Fei ba hamona fidududui, hanuna ba hamona pasidii. Fei manumanu fei, na hafelodiai laraa fei ba hamona bigifatata ma fafanao. 8Ma ana hamona fafanao ma bigifafelo aꞌa ei lofuu hamuꞌou.
9Haa, lomi hamona aida ba ei ramaꞌa hafelo, lomi roꞌaa tonaa fei haparaiaa mei Haidaa? Apuna guaitonaa sifisifiꞌa hamatee paꞌaa lomi ba ro tonaa fei haparaiaa mei Haidaa—ei fitatafipaꞌaia, ei na haguaa manumanu feni ano, ei fiharoharoipaꞌaia, ei wawanee tala, helagui pifine o helagui wawane fitatafipaꞌaia, 10ei fafanao, ei wawaꞌai poa, ei rona hunu poapoai, ei wiwitoia o ei balafafanaosifisifiꞌa. Lomi hemea roꞌou i tonaa fei haparaiaa mei Haidaa. 11Mina, maumau hefiꞌa hamuꞌou ana aleꞌei ei ramaꞌa ei maꞌuaa aꞌa fei haraa mei Fasu Jesus Christ mawe fei Spiritii mei Haidaniaa oꞌou, hamona didiginaa fei fafaꞌaraia, papaditaia ma fei wanewanea.
Fitatafipaꞌaia
12“Minaa ei manumanu, na hawia ba a bigiꞌia”—maꞌuaa lomi ba minaa ei manumanu roꞌaa farawaninau. “Minaa ei manumanu, na hawia ba a bigiꞌia”—maꞌuaa lomi na rawani ba hepalo eꞌei i humuwainau. 13“Ei duꞌua manumanuu fei pahanana ma fei pahanana manumanuu ei duꞌua”—maꞌuaa mei Haidaa i fapedugaa guapaloei. Fei hudi unu, abaa manumanuu fitatafipaꞌaia, uaa manumanuu mei Fasu ma mei Fasu manumanuu fei hudi unu. 14Ana aꞌa fei faufauna, mei Haidaa na faꞌasiꞌanaa mei Fasu aꞌa fei maꞌea ma ana i faꞌasiꞌanaa oꞌodu. 15Haa, lomi hamona aida ba ei hudi unuu hamuꞌou maroaa Christ ua? Haa, ana na rawani ba a hupuꞌainaa ei maroaa Christ aꞌa nemea pifinee tala? Paꞌaa lomi! 16Haa, lomi hamona aida ba mei i hupuꞌai aꞌa hemea pifinee tala na pigioinaa hepalo aꞌana? Uaa aleꞌei fei warea, “Lagua, laguꞌaa pigioinaa hepalo.” 17Maꞌuaa mei i hupuꞌai aꞌa mei Fasu, fei spiritii lagua aleꞌena hemea ua.
18Faraua aꞌa fei mau fitatafipaꞌaia. Wataudadiai hafeloꞌa bigiꞌaa hemea ramaꞌa, rona ude auguu fei hudi ununa. Maꞌuaa hini i bigiꞌaa fei fitatafipaꞌaia, ana hia na fafeloaa fei hudi ununa. 19Haa, lomi hamona aida ba ei hudi unuu hamuꞌou, humuu fei Spiriti Apuna, fei i oa laloo iaa hamuꞌou, fei hamona tonia aꞌa mei Haidaa? Hamuꞌou abaa manumanuu ana hamuꞌou; 20ina paꞌi ponoꞌaa hamuꞌou ma mei Haidaa na ponodigaa hamuꞌou. Siꞌei, hamonei fani honua aꞌa mei Haidaa wagii ei hudi unuu hamuꞌou.
Lalaia
7
1Ma fei iꞌigaia wagii fei neꞌiaa hamuꞌou: Na rawani ba nemea wawane lomi na lalai. [g]2Maꞌuaa siꞌei ba na paꞌi watauda fitatafipaꞌaia, hememea wawane nei paꞌi ana paꞌaa harona ma hememea pifine nei paꞌi ana paꞌaa harona. 3Mei wawane nei paꞌaa bigiꞌia fei bigiꞌaa ei harolalai aꞌa mei harona ma ana aleꞌei, mei pifine nei hainofipui aꞌa mei harona. 4Fei hudi unuu mei pifine, abaa manumanuu anaia, uaa manumanuu mei harona anaa. Ma ana aleꞌei, fei hudi unuu mei wawane, abaa manumanu anaia, uaa manumanu mei harona anaa. 5Ana apuna pauninaa nunumiaa hememea hamugua, nabaa hamuna paꞌapaꞌainaa hepalo, aleꞌena nefarani, uaa inei paꞌi au ba hamuꞌaa lafulafu. Ma nene, te, hamunei maꞌigufipuidiai. Ma siꞌei Satan lomi iwe manipaꞌaa hamugua aꞌa fei ba lomi hamuꞌaa apisipaꞌi. 6Ena a ware aleꞌei, abaa fi fani rarabaa warea maꞌuaa fi aweinaa hamugua. 7Oo, nabaa minaa ei wawane ana aleꞌeni yau, i paꞌaa rawani. Maꞌuaa hememea ramaꞌa na paꞌi fana, fanaa mei Haidaa aꞌana; mei, na paꞌi fei ma mei, fei.
8I dinaa aꞌa ei rotaa lalai ma ei maꞌesuabea, yau a ware ba na rawani ba roneiꞌaa lalai, ana aleꞌeni yau. 9Maꞌuaa, nabaa lomi roꞌaa apisipaꞌaa ana roꞌou, ronei lalai. Uaa na rawaninaa fei ba rona lalai laraa fei ba lomi roꞌaa gutapaꞌi ua.
10I dinaa aꞌa ei rona lalai, una faniwarea (abaa yau, na? maꞌuaa mei Fasu): hemea pifine harolalai neiꞌaa diꞌininaa mei harona. 11Maꞌuaa nabaa i bigiꞌia aleꞌei, te, ineiꞌawe lalaidiai, o inei fawanewanedinaa watolaa lagua mei harona. Ma hemea wawane harolalai neiꞌaa fiꞌalagii aꞌa mei harona.
12Ma feni warea feni i dinaa aꞌa minaa hamuꞌou (abaa mei Fasu, na? uaa yau.): Nabaa nemea lofu ma i paꞌi harona hemea abaa narafaweꞌia maꞌuaa mei pifine mei, na nunuminia ba i gutafipui aꞌana, mei wawane, ineiꞌaa fiꞌalagii aꞌana. 13Ma nabaa nemea pifine ma i paꞌi harona, hemea abaa narafaweꞌia maꞌuaa mei wawane mei na nunuminia ba i gutafipui aꞌana, ineiꞌaa fiꞌalagii aꞌana. 14Uaa mei wawane abaa narafaweꞌia na apunai, uaa mei harona. Ma mei pifine, mei abaa narafaweꞌia na apunai, uaa mei harona, mei narafaweꞌia. Uaa nabaa lomi, ei naꞌuu lagua, lomi roꞌaa fafaꞌarai. Ma siꞌei ba na aleꞌei, rona apunai.
15Maꞌuaa, nabaa mei abaa narafaweꞌia ba i dii, rawaia. Nemea narafaweꞌia, pifine o wawane, lomi na hupuꞌai aꞌa ei manumanu aleꞌei; mei Haidaa na rafeinaa oꞌou ba onei gutafirawanii ua. 16Yoi mena pifine, batanai o aida ba ana o fatelapaꞌaa mei haromu? O yoi mena wawane, batanai o aida ba ana o fatelapaꞌaa mei haromu?
17Maꞌuaa hememea hamuꞌou nei guta aleꞌena fei mau gutanana fei na fania mei Haidaa ma aꞌa fei, mei Haidaa na harofia. Hefeni wareau feni, minaa ena losuu ronei nenegia. 18Na paꞌi hemea wawane na moroꞌaa hudii wawaneina ei i tonaa fei haroharofa? Ineiꞌaa filogii. Ina paꞌi hemea wawane lomi na moro ei i tonaa fei haroharofa? Ineiꞌaa filogii. 19Fei ba rona moroꞌaa hudii wawanei o lomi, abaa baua manumanu. Fei baua manumanu sifei ba onei neneraa ei wareaa mei Haidaa. 20Hememea nei guta aleꞌei fei gutanana mina, ei i harofia mei Haidaa. 21Haa, yoi hemea humuwa ei o tonaa fei haroharofa? Apuna naranara watauda wagina; maꞌuaa, nabaa o alagio aꞌa fei humuwa ma ba o aleꞌei hemea ramaꞌa ua, te, bigiꞌia. 22Uaa mei hia humuwa ei i harofia mei Fasu, nawe ala uaa Christ ma hia aleꞌei ramaꞌa ua aꞌa mei Fasu. Ana aleꞌei, mei hia ramaꞌa ua ei i tonaa fei haroharofa, hia humuwaa Christ. 23Hamona paꞌi ponoꞌaa hamuꞌou ma ina ponodigaa hamuꞌou. Apuna oanaa humuwaa ramaꞌa. 24Ena lofu, hememea hamuꞌou aꞌa mei Haidaa nei guta aleꞌei fei mau gutanana ei i harofia mei Haidaa.
25Ma hamuꞌou ena pifine, ena aꞌuꞌuagio, lomi na paꞌi warea noranarai aꞌa mei Fasu. Maꞌuaa, aꞌa ei faloloaꞌiaa mei Fasu, a fanaa hamuꞌou feni warea aleꞌei hemea na guaifarawaninaa mei Fasu. 26Siꞌei ba na paꞌi hafeloꞌa aꞌa feni au feni, narau ba na rawani ba hamonei guta ua aleꞌena. 27Yoi harolalai? Apuna fiꞌalagii. Yoi abaa harolalai? Apuna labarai hogii pinemu. 28Maꞌuaa, nabaa ona lalai, lomi na tata; ma nabaa nemea nanao aꞌu ua i lalai, lomi na tata. Maꞌuaa aꞌa ei harolalai, roꞌaa paꞌi watauda awataa roꞌou aꞌa fei gutanaa roꞌou ma siꞌei a aweinaa hamuꞌou aꞌa fei.
29Ena lofu, fei hanuiau ba feni au na welegui. Wagieni ma nolao, ei rona paꞌi haroo roꞌou pifine, ronei guta aleꞌena lomi haroo roꞌodu. 30Ma ei ramaꞌa, ei rona aiwawasusu, ronei guta aleꞌei ba lomi rona faloloaꞌi. Ei ramaꞌa, ei rona guta niꞌeniꞌe, ronei guta aleꞌei ba lomi ronamina niꞌeniꞌe. Ma ei ramaꞌa, ei rona ponoꞌaa hepalo manumanu, ronei nara aleꞌei ba abaa aleꞌena paꞌaa manumanuu roꞌodu; 31ma ei ramaꞌa, ei rona panarofaa ei manumanu yeni malagufu, roneiꞌaa naranara watauda aꞌa ei manumanu ei. Uaa, ei manumanuu feni ano wagieni, ifi paꞌailao eꞌeni.
32Nunumiau ba hamonei ala aꞌa ei watauda naranara. Hemea wawane ataa lalai na naranara watauda aꞌa ei manumanuu mei Fasu—aleꞌei ba i faniꞌeniꞌe batanainaa mei Fasu. 33Maꞌuaa mei wawane harolalai na naranara watauda aꞌa ei manumanuu feni ano—aleꞌei ba i faniꞌeniꞌe batanainaa mei harona— 34ma inawe figitataa naranarana. Hemea pifine ataa lalai o hemea nanao aꞌu ua na naranara watauda aꞌa ei manumanuu mei Fasu. Fei baua nunumiana ba fei ununa ma fei spiritina nei oa aꞌa mei Fasu. Maꞌuaa mei pifine harolalai na naranara watauda aꞌa ei manumanuu feni malagufu—aleꞌei ba i faniꞌeniꞌe batanainaa mei harona. 35Eni a wareaa feni, ba fararawanii hamuꞌou, abaa fi apunainaa hamuꞌou. Maꞌuaa ba hamonei gutafarawani ua ma neiꞌaa figitataa naranaraa hamuꞌou aꞌa mei Fasu.
36Nabaa nemea wawane na nara ba lomi na rawani ei maumauna aꞌa hemea nanao, mei ba hogii pinena ma ba mei pifine namina sisiginaa raudei ma mei wawane na nara ba ipoꞌo lalai, te, inei bigiꞌia aleꞌei nunumiana. Lomi na hafelo; lagunei lalai. 37Maꞌuaa nabaa mei wawane lomi hepalo manumanu na foraiaa naranarana ma na narafaweꞌi ba lomi i lalainaa mei nanao, mei wawane mei, ana na bigiꞌaa fei rawaniꞌa maumau. 38Ma siꞌei, mei i lalainaa mei nanao mei, ana na bigifarawani, maꞌuaa mei lomi na lalainaa mei nanao, na mua maꞌidadiai fei mau bigiꞌana. [h]
39Mei pifine nei hupuꞌai aꞌa mei harona nopaꞌaloo fei ba ina maꞌe. Maꞌuaa, nabaa mei harona wawane i maꞌe, te, mei pifine nawe ala ba i lalainaa nemea nunumiana maꞌuaa inei lalainaa nemea na oafipui aꞌa mei Fasu. 40Aꞌa fei naranarau ba i mamalawia pelee naranarana nabaa i guta ua aleꞌei. Ma una nara aleꞌei ba yau ana na paꞌi fei Spiritii mei Haidaa.
	[g] 7:1 O, “Na rawani ba nemea wawane lomi na hainofipui aꞌa nemea pifine.”
	[h] 7:36-38 O, 36 Nabaa nemea na nara ba hia lomi na farawani aꞌa mei naꞌuna baduu pifine ma nabaa mei naꞌuna na siginaa raudei ma ina nara ba mei naꞌuna nei lalai, mei ama nei bigiꞌia aleꞌei narana. Lomi tatana fei. Inei falalainia. 37 Maꞌuaa mei napaꞌaa nara ma abaa susuaniaa hemea hia, uaa ana bigiꞌaa fei narana ba mei ata hainofipui aꞌa hemea wawane neiꞌaa lalai, te, ana na rawani fei bigiꞌana. 38 Siꞌei, mei na falalainaa mei naꞌuna, mei ata hainofipui aꞌa nemea, mei ama mei, na rawani fei bigiꞌana, maꞌuaa, mei lomi na falalainaa mei naꞌuna na muadiai fei bigiꞌana.

Duꞌuaa Fana aꞌa ei Haidaa Sifisifi
8
1Eꞌeni ba a wareware aꞌa ei duꞌua, ei rona faninaa aꞌa ei haidaa sifisifi. Ona aida ba minaa oꞌou na paꞌi fei apaꞌa. [i] Ma fei apaꞌa i famamaguguaa ramaꞌa maꞌuaa fei hagua i farawaninaa ramaꞌa. 2Mei na nara ba na apaꞌifarawaninaa hepalo manumanu, ana atawe felefele fei apaꞌana. 3Maꞌuaa mei i haguaa mei Haidaa, mei Haidaa na apaꞌifarawaninia.
4Ma wagii ei duꞌua, ei rona faninaa ei haidaa sifisifi: Ona aida ba ei haidaa sifisifi, paꞌaa lomi hanuna yeni ano, hamatee hemea ua Haidaa. 5Uaa nabaa na paꞌi watauda rona roroinaa roꞌou ba haidaa yei paꞌudu, o yeni malagufu (faꞌua, na paꞌi watauda “haidaa”, o “fasu” aleꞌei), 6maꞌuaa ona aida ba hemea ua Haidaa, mei Ama, mei na fanoramiaa minaa ei manumanu ma ba oꞌou paniaa panina. Ma hemea ua Fasu, Jesus Christ, mei na fanoramiaa minaa ei manumanu, mei aꞌana ona paꞌi faweweni.
7Maꞌuaa abaa minaa ei ramaꞌa rona apaꞌaa fei. Hefiꞌa ramaꞌa ana na palaꞌaidii aꞌa ei haidaa sifisifi ma ena rona hanaiaa ei duꞌua aleꞌei, ronaꞌaida naranaraia aleꞌei ba na fanidiginaa aꞌa ei haidaa sifisifi ma siꞌei ba ei naranaraa roꞌou lomi na weꞌi, na fafeloaa roꞌou. 8Maꞌuaa fei duꞌua, lomi i farafiꞌinamii oꞌodu aꞌa mei Haidaa; nabaa ona hanana o lomi, ana lomi imina fafeloaa oꞌou o farawaninaa oꞌou.
9Maꞌuaa hamonei wagiꞌinaa hamuꞌou ba ei ina rawani aꞌa hamuꞌou neiꞌaa oanaa alabeꞌa aꞌa ei lomi na weꞌi naranaraa roꞌou. 10Uaa hamuꞌou ena hamona paꞌi fei apaꞌa, nabaa nemea lomi na weꞌi naranarana i maꞌaiaa hamuꞌou fi hanana i laloo fei humuu ei haidaa sifisifi, haa, lomi i maꞌanenegi ma i hana ua ei duꞌua rona faninaa aꞌa ei haidaa sifisifi? 11Ma mei lofu, mei lomi na weꞌi naranarana, mei na maꞌe aꞌana Christ, na pasi hamatee fei apaꞌaa hamuꞌou. 12Ma ena hamona bigifatata aꞌa ena lofuu hamuꞌou aleꞌei ma fapasiaa ei lomi na weꞌi naranaraa roꞌou, ana hamona fafeloaa Christ. 13Siꞌei, nabaa tamanu una hanaia i fapasiaa mei lofuu, fai lomi a hanadiai pigio uaa lomi na rawani ba apoꞌo fapasiꞌuaia.
	[i] 8:1 O, “Minaa oꞌou na paꞌi fei apaꞌa,” aleꞌei wareaa hamuꞌou

Fei Ugaa Pinee Hemea Apostle
9
1Haa, yau lomi na ala? Haa, yau abaa hemea apostle? Haa, lomi una fanunu Jesus, mei Fasuu oꞌodu? Haa, abaa hamuꞌou siꞌena ena ponoꞌaa fei bigitemuau aꞌa mei Fasu? 2Faꞌua ba yau abaa aleꞌena hemea apostle aꞌa hefiꞌa maꞌuaa aꞌa hamuꞌou, yau hemea! Uaa, hamuꞌou ena famaꞌamaꞌaa fei bigiꞌau aꞌa mei Fasu.
3Sifei, fei ba a warefanaa ei rona gutanarafafelo ba yau na tata. 4Haa, haiꞌou neiꞌaa paꞌi duꞌua ma numa? 5Haa, haiꞌou neiꞌaa nodugaa ei narafaweꞌia haroo haiꞌodu, aleꞌei hefiꞌa ei apostle ma ei lofuu mei Fasu ma Cephas? [j]6O ba uniaa haigua Barnabas nei bigitoponoꞌaa manumanuu haigua?
7Hini ramaꞌaa foꞌaa i bigi ua ma lomi ponoꞌana? Hini i bigi peꞌihape ma lomi i hana duꞌua wagina? Hini i omaꞌaa ei manulelele ma lomi i hunu paosusu? 8Tamanu naraa hamuꞌou? Haa, ei a wareaa fei, fi wareware aleꞌei naranaraa ramaꞌa? Aꞌa ba fei Law na ware ana aleꞌei? 9Uaa ina neꞌi aꞌa fei Law Moses: “Apuna sumaa poaa hepalo budumaꞌao ei fi bigi laloo peꞌihape.” Haa, fei i fanaranaraiaa mei Haidaa, paꞌaa fei budumaꞌao? 10Ei i wareaa fei ba i farawaninaa oꞌou, na? Hiꞌi. Fei, roi neꞌifanaa oꞌou, uaa ena na suweni mei suwena ma mei nueia fi nuei, na oꞌonai unuu lagua ba ana laguꞌaa to duꞌua aꞌa fei hufuꞌa. 11Nabaa haiꞌouna faroaa ei lau spiriti dupuaa hamuꞌou, haa, namina rata nabaa haiꞌou to duꞌua o manumanu aꞌa hamuꞌou? 12Nabaa hefiꞌa rona to haduma aꞌa hamuꞌou, tani lomi haiꞌou to baua haduma aꞌa hamuꞌou?
Maꞌuaa lomi haiꞌou fapalaꞌai aleꞌei. Haiꞌouna rawaꞌaꞌafai ma hareꞌuaiaa ei awataa laraa fei ba haiꞌou pauninaa fei rawaniꞌa wareaa Christ. 13Lomi hamona aida ba ei rona bigi laloo fei humuu mei Haidaa, ro to hanaa roꞌou ana aꞌa fei humuu mei Haidaa ma ei rona bigi aꞌa fei tawahafi na apunai, rona fiꞌalaginaa ana ei duꞌua wagina? 14Ana aleꞌei, na ware mei Fasu ba ei rona uꞌugaa fei rawaniꞌa warea, ronei to fagutagutaa roꞌou ana aꞌa fei rawaniꞌa warea.
15Maꞌuaa yau lomi a fapalaꞌai wagii eꞌei ma eni a neꞌinaa feni aꞌa hamuꞌou abaa na paꞌi fei naranara ba hamonei bigiꞌia aleꞌei aꞌau. Na rawaninaa fei ba una maꞌe laraa fei ba nemea i fapaunainaa fei warefaꞌaguꞌaguau. 16Maꞌuaa ena una uꞌugaa fei rawaniꞌa warea, uneiꞌaa faꞌupeꞌupei uaa neipaꞌaa uꞌugia. Nabaa lomi una uꞌugaa fei rawaniꞌa warea, a fagiana! 17Nei paꞌi ponoꞌau nabaa paꞌaa naranarau ba a uꞌugaa fei rawaniꞌa warea. Maꞌuaa unei bigiꞌaa fei, uaa mei Haidaa na fifaninaa paniu. 18Ma tamanu ponoꞌau wagina? Sifeni ua: feni uꞌugau feni rawaniꞌa warea, feni fi uꞌufaniꞌuaiaa hamuꞌou. Faꞌua ba hamonei hadumau maꞌuaa abaa una ware ba hamonei fani manumanuu ena una uꞌugaa feni rawaniꞌa warea.
19Faꞌua ba yau na ala ma abaa manumanuu hemea ramaꞌa maꞌuaa una fafaiau aleꞌena humuwaa minaa ei ramaꞌa ba unei muaitonaa watauda ma wataudadiai. 20Aꞌa ei Jew yau aleꞌei hemea Jew ba unei muaitonaa ei Jew. Aꞌa ei rona oa haroo fei law, yau aleꞌei hemea na oa haroo fei law ba unei muaitonaa ei rona oa haroo fei law (maꞌuaa fei law, lomi na panarofau). 21Aꞌa ei lomi rona paꞌi fei law, yau ana aleꞌei hemea lomi na paꞌi fei law ba unei muaitonaa ei lomi rona paꞌi fei law (maꞌuaa abaa una ala aꞌa fei law mei Haidaa, uaa una oa haroo fei law Christ). 22Aꞌa ei pududuu, ana una fapududui ba unei muaitonaa ei pududuu. Unamina oanaa watauda manumanu aꞌa minaa ei ramaꞌa, uaa ba nei paꞌi watauda tala ma a fatelaiaa hefiꞌa. 23Ei a bigiꞌia aleꞌei uaa ba fei rawaniꞌa warea ba ana nei paꞌi hawegiau wagina.
24Haa, lomi hamona aida ba aꞌa fei ponifiwaleia, minaa ei ramaꞌa, roꞌaa fiwalei maꞌuaa unaa hemea ua i to ponoꞌa? Hamonei ponifaweꞌi ba hamoꞌaa tonaa fei ponoꞌa. 25Hini i poni wagii fei fiwaleia neidoꞌo feroifaweꞌi. Rona bigiꞌia aleꞌei ba roꞌaa tonaa fei tao i wataramupaꞌai ua. Maꞌuaa oꞌou, ona bigiꞌia ba oꞌaa tonaa fei tao i udelao. 26Siꞌei, lomi a poni aleꞌei hemea fi poponi ua. Lomi a foꞌa aleꞌei hemea fi sumai ua pani aꞌa fei lalarena. 27Agia, una fanimaꞌaa fei hudi unuu ma fafaia aleꞌei humuwau, uaa lomi rowe fapedugau aꞌa fei fiwaleia ena una uꞌufanidigaa hefiꞌa fei rawaniꞌa warea.
	[j] 9:5 O, Peter

Fei Aweia Noranarai aꞌa fei Uꞌugaa ei Israel Mina
10
1Ena lofu, nunuminau ba hamonei aida ba fei uꞌugaa ei upuu oꞌodu, paꞌaa faꞌua. Minaa roꞌou na talai haroo fei papalei ma talaiꞌailao wagii fei Roa Agi. 2Minaa roꞌou, rona pudugufai aꞌa Moses wagii fei papalei ma fei agi. 3Minaa roꞌou, rona hanaiaa hepalo ua duꞌuaa spiriti 4ma hunumaa hepalo ua numaa spiriti; uaa rona hunu aꞌa fei mugoo fei spiriti, fei i aunuhugiaa roꞌodu. Ma fei mugoo fei, Christ. 5Maꞌuaa mei Haidaa, lomi na niꞌeniꞌe aꞌa watauda roꞌodu. Siꞌei, ei hudi unuu ei maꞌea na talanenenei fawelei abaa wawawau ramaꞌa.
6Ma eꞌei manumanu eꞌei, aleꞌei ba famaꞌamaꞌaa [k] oꞌodu ba oneiꞌaa naraiaa ei hafeloꞌa manumanu aleꞌei roꞌodu. 7Apuna uduginaa ei haidaa sifisifi aleꞌei bigiꞌaa hefiꞌa roꞌou. Uaa fei neꞌia na ware ba, “Ei ramaꞌa, rona guta ba roꞌaa hanana ma hunu ma rona asiꞌaa ba roꞌaa bigiꞌaa ei maumau hafeloꞌa aleꞌei ei ramaꞌa roromaa.” 8Oneiꞌaa bigiꞌaa fei fitatafipaꞌaia aleꞌei hefiꞌa roꞌou mina—ma laloo heai arewaa ua, enu paꞌania ma oduai pufabaꞌa ramaꞌa, rona maꞌe. 9Oneiꞌaa maniaa mei Fasu aleꞌei hefiꞌa roꞌou—ma ei waꞌa rona tadufamaꞌeaa roꞌodu. 10Apuna babauꞌua aleꞌei hefiꞌa roꞌou ma rona maꞌe, uaa na foꞌafamaꞌeaa roꞌou mei aloꞌaloo foꞌafamaꞌea.
11Ma eꞌei manumanu eꞌei, na pasiaa roꞌou ba famaꞌamaꞌa ma aꞌawei oꞌou, oꞌou eni nawe nodigimai aꞌa oꞌou fei au. 12Siꞌei, nabaa hamona nara ba hamona ufaweꞌi, hamonei omaꞌamaꞌa ba hamoneiꞌawe pasi! 13Ei manumanuu mania i patarofaa hamuꞌou, ana na manidigaa watauda ramaꞌa maꞌuaa mei Haidaa na oafagugu ma lomi i augaa hamuꞌou aꞌa fei mania, fei namina rataiaa hamuꞌou. Maꞌuaa ena hamona oa aꞌa fei manimania, ana iwe bigifani talaa hamuꞌou ba hamoꞌaa upaꞌi wagina.
	[k] 10:6 O, manumanu eꞌei, mau aleꞌei faꞌaꞌarewa aꞌa; v. 11 anaa

Fei Finei mei Fasu ma ei Hananaa ei Haidaa Sifisifi
14Siꞌei, ena tafiu, hamonei ponifaraua aꞌa ei haidaa sifisifi. 15Uꞌei warefanaa ei rona paꞌi hubee tabaa roꞌodu. Hamonei naramaꞌaiaa ei wareau. 16Fei baraa ‘ta’, fei ona ware ‘ta’ wagina, aꞌa ba tonaa oꞌou wagii fei namoo Christ? Ma fei faraa pidaua ona bidigeia, aꞌa ba tonaa oꞌou wagii fei hudi unuu Christ? 17Siꞌei ba hepalo ua faraa pidaua ma minaa oꞌou watauda ba o hanaia, minaa oꞌou hepalo ua paꞌafi.
18Naramaꞌaiaa ei Israel: Haa, aꞌa ba ei rona hanaiaa ei manulelelee fana, ana rona fiꞌalaginia aꞌa fei tawahafi na apunai? 19Haa, fei hanui yau ba ei manulelele rona faninaa aꞌa ei haidaa sifisifi, baua manumanu, o ei haidaa sifisifi, baua manumanu? 20Lomi. Maꞌuaa eꞌei fanaa ei roromaa, roi faninaa aꞌa ei pigea, abaa aꞌa mei Haidaa ma lomi na nunuminia ba hamonei paniaa panii ei pigea. 21Lomi ba hamoꞌaa hunu aꞌa fei baraa mei Fasu ma aꞌa fei baraa ei pigea anaa. Lomi ba hamoꞌaa hanana aꞌa fei tawaa mei Fasu ma aꞌa fei tawaa ei pigea anaa. 22Haa? Ba oꞌaa faꞌunaꞌanaa walai mei Fasu? Haa, na faufaudiai oꞌou laraa hia?
Fei Alaraa ei Narafaweꞌia
23“Minaa ei manumanu na rawani ba o bigiꞌia”—maꞌuaa abaa minaa roꞌou, roꞌaa farawaninaa oꞌou. “Minaa ei manumanu na rawani ba o bigiꞌia”—maꞌuaa abaa minaa roꞌou, ro bigipaꞌi. 24Lomi na rawani ba nemea i farawaninaa anaia maꞌuaa, nei farawaninaa hefiꞌadiai.
25Hanaꞌuaiaa minaa ena pigio, ena rona aloia humuu aloꞌalo ma apuna famarapuaa unuu hamuꞌou wagina 26uaa, “Feni malagufu ma minaa ei manumanu wagina manumanuu mei Fasu.”
27Nabaa nemea abaa narafaweꞌia na falalaꞌio ba hamuꞌaa hanana ma ona nunumiai ba oꞌaa dinaa aꞌana, hanana ua tamanu na fanio ma apuna naranara watauda. 28Maꞌuaa, nabaa nemea i warefanio ba, “Feni, rona fanidiginaa aꞌa ei haidaa sifisifi,” oneiꞌaa hanaia. Uaa i famarapuaa unuu mei na warefanio ma siꞌei ba lomi i hamamagua naranaraa hemea [l] — 29ufi wareaa fei naranaraa mei hamugua abaa yoi, na? Haa, tani i faꞌuduguguaa unuu fei naranaraa hemeadiai? 30Nabaa una hanana fininaa warea ‘ta’ ma i rawani naranarau wagina, tani hemea i warefafeloau nabaa una waredii ba ‘ta’ aꞌa mei Haidaa?
31Siꞌei, nabaa ona hanana o hunu, o tamanu fei bigiꞌamu, onei bigiꞌaa minaa ei ba i fani hawera aꞌa mei Haidaa. 32Apuna faꞌalabeꞌaa nemea Jew, o Greece, o fei losuu mei Haidaa— 33aleꞌei yau ba ana fi farawaninaa minaa ei ramaꞌa aꞌa watauda tala, abaa fi labarai fararawaniu maꞌuaa fararawanii wataudadiai ba roꞌaa tela.
	[l] 10:28 Hefiꞌa neꞌia ba, naranaraa hemea, uaa feni malagufu ma minaa ei manumanu wagina, manumanuu mei Fasu”

 
11
1Neneraa fei maumauu, ana aleꞌei yau na neneraa fei maumau Christ.
Fei Paꞌaa Maumau Losuia
2Yau na tenaa hamuꞌou aꞌa fei nonomiaa hamuꞌou yau aꞌa minaa ei manumanu ma fei urofaa hamuꞌou ei feroia [m] ana aleꞌei a fifaninaa roꞌou panii hamuꞌou.
3Nunumiau ba hamonei aida ba Christ, Fasuu minaa ei wawane ma ei wawane, fasuu ei pifine ma mei Haidaa, fasuu Christ. 4Hini wawane i lafulafu o diwareꞌaugaa ei manumanu i nomai nene ma na paꞌi hawaa tabana, lomi na fahonuaa fei tabana. 5Hini pifine i lafulafu o diwareꞌaugaa ei manumanu i nomai nene ma lomi na paꞌi hawaa tabana, lomi na fahonuaa fei tabana ana aleꞌei ba hia na sisigaa ei loaa tabana. 6Ma nabaa nemea pifine lomi i hawainaa tabana, inei sisigaa ei loaa tabana. Ma nabaa manumanuu mafaa fei baꞌofaa loaa taba, mei pifine nei hawainia. 7Mei wawane neiꞌaa hawainaa tabana, [n] uaa hia haduo ma haweraa mei Haidaa. Maꞌuaa, mei pifine, hia haweraa mei wawane. 8Uaa mei wawane, abaa noramiana aꞌa mei pifine, uaa mei pifine, noranamai aꞌa mei wawane. 9Abaa i mamaraimai mei wawane ba manumanuu mei pifine, uaa mei pifine manumanuu mei wawane. 10Sifei hepalo paꞌafina ba mei pifine nei paꞌi uniꞌunii fei foraforaa mei wawane pafoo tabana ma hepalodiai, uaa ei aloꞌalo.
11Maꞌuaa aꞌa mei Fasu, mei pifine lomi ba i fapapanai ua aꞌa mei wawane ma mei wawane ana lomi ba i fapapanai ua aꞌa mei pifine. 12Ana aleꞌei ba mei pifine noranamai aꞌa mei wawane, hee, mei wawane, waninianamai aꞌa mei pifine. Maꞌuaa minaa ei manumanu, noramiana aꞌa mei Haidaa. 13Hamonei narafarawanimaꞌaia: Ina wanewane ba mei pifine i lafulafu i aꞌa mei Haidaa ma lomi hawaa tabana? 14Haa, ei fanunuaa hamuꞌou aꞌa ei bigiꞌaa mei Haidaa, lomi na faꞌaiaa hamuꞌou ba mei wawane na malaa loaa tabana manumanuu mafaa aꞌana? 15Maꞌuaa, nabaa mei pifine ana i famalaiaa fei loaa tabana, hefei, i fani hawerana. Uaa ei malaa loaa taba aleꞌei hawana. 16Nabaa nemea i harea aꞌa fei maumau fei, lomi hepalodiai maumau oꞌodu—ana lomi aꞌa minaa ei losuu mei Haidaa.
	[m] 11:2 O, ei maumau
	[n] 11:4-7 O, 4 Hini wawane i lafulafu o diwareꞌaugaa ei manumanuu mei Haidaa ma na mala hugoo tabana, ina fafeloaa fei tabana. 5 Ma hini pifine i lafulafu o diwareꞌaugaa ei manumanuu mei Haidaa ma lomi na hawainaa hugoo tabana, ina fafeloaa fei tabana—hia aleꞌei hemea “pifine na sisigi tabana.” 6 Naba hemea pifine lomi na paꞌi hawa, narawani ba na welegu eꞌeni, maꞌuaa siꞌei ba manumanu mamafaa nabaa na sisigi o fapi tabana, inei fanusudinia. 7 Ei wawane neiꞌaa famalaiaa loaa tabaa roꞌou

Fei Finei mei Fasu
(Matthew 26:26-29; Mark 14:22-25; Luke 22:14-20)
17Aꞌa ei manumanu ba a fawanewaneia, yau lomi napoꞌo niꞌeniꞌe aꞌa hamuꞌou, uaa aꞌa ei figupuiaa hamuꞌou na rata fei fafeloana laraa fei farawaniana. 18Famaꞌa, yau na guainia ba ei hamoꞌei figupui fei losuu hamuꞌou, na paꞌi watauda fihareia dupuaa hamuꞌou. Ma aꞌa hefiꞌa warewarea, woro narau ba faꞌua. 19Faꞌua ba nei paꞌi fibibiyeia dupuaa hamuꞌou, maꞌuaa wagii fei, iwe faꞌaia ba hini hamuꞌou na ugainia mei Haidaa. 20Ena hamoꞌaa nofigupuimai, aꞌa ba aleꞌei ba hamofi hanaiaa fei Finei mei Fasu. 21Uaa ena hamona hanana, hememea hamuꞌou fi rata ua ma lomi na fawiwiꞌainaa hemea. Hemea lomi na magu. Hemeadiai na hunufapoapoai. 22Haa, paꞌaa lomi humu ba hamoꞌaa hanana ma hunu lalona? O, na paꞌi bidiꞌaa unuu hamuꞌou aꞌa fei losuu mei Haidaa ma ana hamoꞌei famamafaiaa ei lomi manumanuu roꞌou? A ware batanai aꞌa hamuꞌou? A tenaa hamuꞌou aꞌa feni? Paꞌaa lomi!
23Uaa tamanu ei tonau aꞌa mei Fasu, ana una fifaninawii aꞌa hamuꞌou. Mei Fasu Jesus, aꞌa fei poi, fei rona fifaninaa hia panii hefiꞌa, ina tonaa fei faraa pidaua 24ma iꞌa hawegidigia, ina bidigeia ma ware ba, “Feni, feni pigiou, feni a fanaa hamuꞌou. Bigiꞌaa feni aleꞌena fanonomii hamuꞌou yau.” 25Ana aleꞌei, nenee hananaa, ina tonaa fei bara ma ware ba, “Feni bara feni, manufau fiꞌugaia aꞌa feni namou. Bigiꞌaa feni aleꞌena fanonomii hamuꞌou yau ena hamona hunumia.” 26Uaa ena hamona hanaiaa feni faraa pidaua ma hunumaa feni bara, hamofi warefaꞌaiaa ei ramaꞌa fei maꞌeaa mei Fasu nopaꞌaloo fei noramiana.
27Siꞌei, hini i hanaiaa fei faraa pidaua o hunumaa fei baraa mei Fasu ma lomi na rawani ei mau bigiꞌana wagina, hia na fafeloaa fei pigio ma fei namoo mei Fasu. 28Hememea ramaꞌa, ba i hanaiaa fei faraa pidaua ma hunumaa fei bara, neidoꞌo fanunumaꞌaiaa fei maumauna. 29Uaa mei i hanana ma hunu ma lomi na fani honua aꞌa fei hudi unuu mei Fasu, ana fi hana ma hunutoꞌuaiaa fei lagina. 30Siꞌei, watauda dupuaa hamuꞌou, rona rafilele ma funu ma watauda hamuꞌou, rona maꞌigu noꞌoa. 31Maꞌuaa, nabaa o dududuaa ana oꞌodu, lomi ba i tonaa oꞌou fei dududua. 32Ma ena ina dududuaa oꞌou mei Fasu, fi sualaparaa oꞌodu ba oneiꞌaa dududufini aꞌa feni ano.
33Siꞌei, ena lofuu, ena hamona nofigupuimai ba hamoꞌaa hanana, fawiwiꞌainaa hememea hamuꞌou. 34Nabaa nemea na bao, ineidoꞌo dihanana humuna ma ena hamona nofigupuimai, lomi i paꞌi dududua wagina.
Ma ena una nomai, awe wareꞌitalalafuifanaa hamuꞌou hefiꞌadiai.
Ei Fanaa fei Spiriti
12
1Ena lofu, nunumiau ba hamoneiꞌaa polatabai aꞌa ei fanaa fei Spiriti Apuna. 2Ei doꞌo hamuꞌou ramaꞌaa roromaa, rona fasuauganaa hamuꞌou ba hamonei neneraa ei haidaa sifisifi, ei umuloo manumanu. 3Siꞌei, a warefanaa hamuꞌou ba lomi nemea na paꞌi fei Spiritii mei Haidaa i aꞌana i ware ba, “Jesus, una umuio,” ma lomi nemea i ware ba, “Jesus, hia mei Fasu,” nabaa lomi na paꞌi aꞌana fei Spiriti Apuna.
4Ina uꞌugai hefiꞌa ei mau fana maꞌuaa hepalo ua Spiriti. 5Ina uꞌugai ei ba oꞌaa bigiꞌia aꞌa mei Fasu maꞌuaa hemea ua Fasu. 6Ina uꞌugai ei mau bigiꞌa maꞌuaa ana mei Haidaa ua i bigiꞌaa minaa roꞌou aꞌa minaa ei ramaꞌa.
7Ma fei uniꞌunii fei Spiriti i dinaa aꞌa hememea ba i hadumaa minaa oꞌou. 8Aꞌa fei Spiriti, mei Haidaa na fanaa fei uꞌugaa anoꞌanoia aꞌa hemea ma aꞌa ana fei Spiritii fei, ina fanaa fei uꞌugaa apaꞌa aꞌa hemeadiai. 9Ana aꞌa fei Spiriti fei, na fanaa fei weꞌiaa naranara aꞌa hemea ma ana fei hepalo ua Spiriti fei, ina fanaa hemeadiai fei ba i fapedugaa ei funua. 10Aꞌa hemea ina fanaa fei faufau fei foigia, aꞌa hemeadiai na fanaa fei ba i diwareꞌaugaa fei ba i nomai hinene, aꞌa hemeadiai na fanaa fei ba i fanunuꞌapaꞌaa ei maumau ei spiriti, aꞌa hemeadiai na fanaa fei ba i wareaa ena warea hepapa gufu [o] ma aꞌa hemeadiai na fanaa fei ba i guaipaꞌaa ena wareagufu ma warefaꞌarewaiaa ei hanuna. 11Ma minaa roꞌou, bigiꞌaa hepalo ua Spiriti. Ma wagii fei nunumiana na fanaa hememea.
	[o] 12:10 O, i wareaaei rawerawe; v. 28 anaa

Hepalo Ua Paꞌafi Maꞌuaa Watauda Maroa
12Fei paꞌafi, hepalo ua; maꞌuaa ina paꞌi watauda maroana. Ma ei watauda maroana ei, rona paꞌafinaa hepalo ua. Ma ana aleꞌei aꞌa Christ. 13Uaa minaa oꞌou na pudugufai aꞌa [p] hepalo ua Spiriti ba aleꞌena hepalo ua paꞌafi—nabaa oꞌou Jew o Greece, humuwa o abaa humuwa—ina fanaa minaa oꞌou hepalo ua Spiriti ba o hunu wagina.
14Ma fei paꞌafi, abaa hepalo ua maroana maꞌuaa watauda. 15Nabaa fei pinai i ware ba, “Siꞌei ba abaa yau pani, yau abaa maroaa fei paꞌafi,” hefei, abaa aleꞌei ba hia abaa maroaa fei paꞌafi. 16Nabaa fei adia i ware ba, “Siꞌei ba abaa yau puda, yau abaa maroaa fei paꞌafi,” hefei, abaa aleꞌei ba hia abaa maroaa fei paꞌafi. 17Nabaa minaa fei paꞌafi aleꞌei puda ua, i guainaa tamanu? Nabaa minaa fei paꞌafi adia ua, i hatonaa tamanu? 18Maꞌuaa mei Haidaa na aufipuinaa minaa ei maroaa fei paꞌafi ana aleꞌei nunumiana. 19Nabaa minaa eꞌei fiminaꞌei ua, i bigibatanai fei paꞌafi? 20Ina watauda maroa maꞌuaa hepalo ua paꞌafi.
21Lomi i ware fei puda aꞌa fei pani ba, “Lomi bigiꞌamu aꞌau!” Ma lomi i ware fei taba aꞌa fei pine ba, “Lomi bigiꞌamu aꞌau!” 22Agia. Uaa ei maroa, ei rona fawawaniniaa unu nei paꞌi aꞌa fei paꞌafi. 23Ma ei maroa ona nara ba lomi honuaa roꞌou, onei fahonuaa roꞌou. Ma ei maroa ba ronei udeꞌopaꞌai, ona hawainaa roꞌou ma falanaa huoo oꞌou wagina. 24Maꞌuaa ei manumanuu lelefoa, aꞌa ba manumanuu opaꞌaia ba omina falanaa huoo oꞌou wagina. Maꞌuaa, mei Haidaa na aufipuinaa ei maroaa fei paꞌafi ma fahonuaa ei maroa, ei lomi rona honua 25ba ineiꞌaa paꞌi fiꞌiꞌareia aꞌa fei paꞌafi ma ba ei maroa, ronei fihadumii. 26Nabaa hepalo maroa na tonaa fiꞌia, minaa ei, roꞌaa fiꞌifipui aꞌana. Nabaa hepalo na paꞌi honuana, minaa ei, roꞌaa niꞌeniꞌefipui aꞌana.
27Ma hamuꞌou aleꞌei paꞌafii Christ ma hememea hamuꞌou, aleꞌei maroana. 28Ma aꞌa fei losuu, mei Haidaa na doꞌo rafeinaa ei apostle ma faguapaloaa rafeiana, ei mamamaꞌa, faꞌodumanuana, ei feroia, nene, ei bigiꞌaa ei foigia ma ei ramaꞌa farawaninaa funua anaa. Ma ei rona hadupaꞌaa hefiꞌadiai, ei ramaꞌa omaꞌaa bigiꞌa, ei rona warenaa uꞌugai warea hepapa gufu. 29Haa, minaa roꞌou apostle? Minaa roꞌou mamamaꞌa? Minaa roꞌou feroia? Minaa roꞌou, rona bigiꞌaa ei foigia? 30Minaa roꞌou, rona paꞌi fei fana ba i farawaninaa ei funua? Minaa roꞌou rona warenaa uꞌugai warea hepapa gufu? [q] Minaa roꞌou, rona aida guaipaꞌaa ena wareaa hepapa gufu ma warefaꞌarewaiaa ei hanuna aꞌa hefiꞌadiai? 31Maꞌuaa hamonei [r] refununuminaa ei baua fana.
	[p] 12:13 O, wagii
	[q] 12:30 O, Minaa roꞌou, rona warenaa ei uꞌugai rawerawe
	[r] 12:31 O, hamoꞌei

Hagua
Ma eꞌeni a famaꞌaa hamuꞌou fei
 
napaꞌaa muainaa mina eꞌei. 1Nabaa a warenaa wareaa hepapa gufu, [s] o warenaa wareaa [t] ei aloꞌalo maꞌuaa lomi na paꞌi hagua aꞌau, yau aleꞌei hepalo haꞌifa rona hafugia, o hepalo manumanu na baꞌabaꞌa ua. 2Nabaa a diwareꞌaugaa fei ba i nomai nene ma apaꞌifarawanimaꞌaiaa minaa ei manumanu na udeꞌopaꞌai ma minaa ei apaꞌa ma nabaa una paꞌi fei weꞌiaa naranara ba i toigipaꞌaa Afuana ba neiree momogu i agi maꞌuaa lomi una paꞌi fei hagua aꞌau, paꞌaa lomi hanuu. 3Nabaa yau, a fanaa minaa ei manumanuu aꞌa ei lomi manumanu ma fei paꞌafiu una faguꞌaia aꞌa fei weguweguana [u] maꞌuaa lomi una paꞌi hagua aꞌau, paꞌaa lomi ba a tonaa neꞌa manumanu.
4Fei hagua na paꞌi fawiwiꞌaia ma firawania. Lomi i paꞌi punepunea, warefaꞌaguꞌagua, o mamagugua. 5Lomi aguꞌagua, lomi fei naranara ba minaa hia ua, ina walalo fifiꞌii ununa, lomi i naraiaa ei hafeloꞌaa hefiꞌa. 6Fei hagua, lomi na niꞌeniꞌe aꞌa ei manumanu hafelo maꞌuaa aꞌa ei manumanu na faꞌuai. 7Inaꞌaida wagiꞌinaa ei ramaꞌa, inaꞌaida narafarawani aꞌa roꞌodu, inaꞌaida fani oꞌonaia unuu ramaꞌa ma ofasisia.
8Fei hagua, lomi iwe faꞌasisi. Maꞌuaa, ei diwareꞌauga, rowe pedu. Minaa ei wareagufu, rowe pedu. Fei apaꞌa, ana iwe pedu. 9Uaa oꞌodu, ona aida maꞌida ua ma ona diwareꞌaugaa maꞌida ua, 10maꞌuaa ena na nomai fei fapopoꞌia, ei lomi na poꞌaifarawani i apaꞌai. 11Ei ui badui, warewareau aleꞌei wareaa baduu ma apaꞌau aleꞌei apaꞌaa baduu ma fei naranarau aleꞌei naranaraa baduu. Uꞌapowe wawanei, una fapedugaa fei maumau baduu. 12Eꞌeni na tapora fafanunuaa oꞌou, aleꞌei ona igoaa fei hanunu wagii fei abagua. Nefarani, owe fafanunufarawani. Eꞌeni, una apaꞌaa maꞌida ua. Nefarani, awemina apaꞌifarawani minaa ei manumanu ana aleꞌei ba na apaꞌifarawaninau mei Haidaa.
13Ma eni, dufu, odumanu manumanu: weꞌiaa naranara, oꞌonaia unu ma hagua. Maꞌuaa fei na pafeainaa roꞌodu, hagua.
	[s] 13:1 O, warenaa ei rawerawe
	[t] 13:1 O, warenaa ei rawerawe
	[u] 13:3 Hefiꞌa neꞌia mina ba, paꞌafiu ba a warefaꞌagu

Ei Diwareꞌauga ma ei Wareagufu
14
1Hamonei neneraa fei mau hagua ma nunuminaa ei fanaa fei Spiriti fininaa refurefua. Fei ba hamonei paꞌaa nunuminia, fei fanaa fei diwareꞌauga. 2Uaa hini i warenaa wareaa hepapa gufu, [v] abaa fi warenaa aꞌa ei ramaꞌa, maꞌuaa aꞌa mei Haidaa. Lomi ba hemea i guaiꞌapaꞌaa hanuu ei wareana; uaa fi wareaa ei manumanu na udeꞌopaꞌai aꞌa fei spiritina. [w]3Maꞌuaa hini i diwareꞌaugaa ei ba i nomai nene, fi warenaa aꞌa ei ramaꞌa, ba faweꞌiweꞌi, faꞌunuwenuwe ma fararawanii roꞌodu. 4Hini mei i warenaa wareaa hepapa gufu, ifi faweꞌinaa anaia. Maꞌuaa, hini i diwareꞌaugaa ei ba i nomai nene, fi faweꞌiaa fei losuu. 5Nunumiau ba minaa hamuꞌou nei warenaa wareaa hepapa gufu, [x] maꞌuaa napaꞌaa rawani nabaa hamona diwareꞌaugaa ei ba i nomai hinene. Maꞌuaa, ba i faweꞌiweꞌii fei losuu, mei i diwareꞌaugaa ei ba i nomai nene na muainaa mei i warenaa wareaa hepapa gufu [y] nabaa lomi hemea piguana.
6Siꞌei, ena lofu, nabaa a nomai aꞌa hamuꞌou ma a warenaa wareaa hepapa gufu, tamanu rawaniꞌana fei noramiau aꞌa hamuꞌou nabaa lomi na faꞌarewaia hepalo manumanu nadoꞌo udeꞌopaꞌai aꞌa mei Haidaa, o fanaa hamuꞌou maꞌida apaꞌa, o faꞌaiaa hefaa diwareꞌauga, o feroinaa hamuꞌou? 7Ana aleꞌei aꞌa ei flute, o harp o ei manumanu lomi fawewenii roꞌodu. Nabaa hepalo manumanu aleꞌei na paꞌi hepalo ua mau inaiana, batanai o guaipaꞌia ba na wanewaneinaa fei lauga? 8Ma nabaa fei maniwa na paꞌi hepalo ua mau inaiana, hini i guaipaꞌia ba inei ofafaufau aꞌa fei fifoꞌaia? 9Ana aleꞌei aꞌa hamuꞌou. Nabaa lomi hamoꞌaa ware aleꞌei ba rona guaipaꞌia hefiꞌadiai, batanai ba hemea i guaiꞌapaꞌaa ei wareaa hamuꞌou? Nabaa aleꞌei, hamoꞌaa wareꞌuanaa fei ilao. 10Ona aida ba feni ano na paꞌi watauda wareagufu maꞌuaa minaa roꞌou, rona paꞌipedu hanuu roꞌodu. 11Nabaa yau, lomi una guaiꞌapaꞌaa hemea fi wareware, yau aleꞌei ramaꞌaa hepapa gufu i aꞌana ma hia, aleꞌei ramaꞌaa hepapa gufu aꞌau. 12Ana aleꞌei aꞌa hamuꞌou. Hamona nunuminaa ei fanaa fei Spiriti maꞌuaa hamonei fagipeaa ei fanaa faweꞌiweꞌii fei losuu.
13Ma siꞌei, hini i warenaa wareaa hepapa gufu, inei doꞌo lafulafu ba i pigupaꞌaa hanuu ei wareana. 14Hamatee, nabaa a lafulafuwarenaa wareaa hepapa gufu, fei spiritiu ana fi lafulafu maꞌuaa fei naranarau lomi na bigi. 15Siꞌei, a batanai? Unei lafulafu fininaa fei spiritiu ma lafulafu fininaa fei naranarau anaa. Unei lalaugi fininaa fei spiritiu ma lalaugi fininaa fei naranarau anaa. 16Nabaa yoi, o uduginaa mei Haidaa fininaa fei spiritimu, batanai ba hemeadiai dupuaa ei lomi rona guaiꞌapaꞌaa ei wareamu [z] ba i ware “Amen” aꞌa fei warea ‘ta’? 17Faꞌua ba ona uduginaa mei Haidaa, maꞌuaa lomi na apaꞌaa hanuna mei ramaꞌa mei.
18Una niꞌeniꞌe aꞌa mei Haidaa ba unaꞌaida wareaa watauda wareaa hepapa gufu laraa minaa hamuꞌou. 19Maꞌuaa laloo fei humuu losuu, una nunuminia ba a wareaa haipani ua paolaa warea ba i feroinaa hefiꞌa laraa fei ba a wareaa hefua pufabaꞌa paolaa warea wagii fei wareaa hepapa gufu ma lomi rona guaiꞌapaꞌia.
20Ena lofu, hamoneiꞌaa naradiai aleꞌei mau ei baduu. Aꞌa ei hafeloꞌa bigiꞌa, hamonei aleꞌei ei baduu, maꞌuaa naranaraa hamuꞌou nei aꞌu. 21Ina paꞌi fei neꞌaia wagii fei Law ba:
Mei Fasu na ware ba,
“Aꞌa ei ramaꞌa na uꞌugai wareagufuu roꞌou
ma aꞌa ei habaꞌumuu ei ramaꞌaa hepapa gufu,
a warenaa aꞌa eni ramaꞌa eni
maꞌuaa ana lomi roꞌaa guaipaꞌaa wareau.”
22Siꞌei, ei wareagufu abaa aleꞌei lala aꞌa ei narafaweꞌia maꞌuaa lala aꞌa ei abaa narafaweꞌia. Maꞌuaa ei diwareꞌauga, manumanuu ei narafaweꞌia, aꞌa ba manumanuu ei abaa narafaweꞌia. 23Siꞌei, nabaa minaa fei losuu na papaꞌifipui ma minaa roꞌou, rona warenaa wareaa hepapa gufu ma nabaa hefiꞌa lomi roꞌaa guaiꞌapaꞌia [aa] o hefiꞌa abaa narafaweꞌia, rona waduꞌaimai laloo fei losuu, lomi roꞌaa nara ba hamona poapoai? 24Maꞌuaa, nabaa i waduꞌaimai nemea abaa narafaweꞌia, o nemea lomi na apaꞌaa hanuu ei wareaa hamuꞌou [ab] ena hamofi diwareꞌaugaa ei ba i nomai i nene, i powe faꞌapaꞌia ba hia na hafelo ma minaa roꞌou, roꞌawe narafafelo aꞌana, 25ma ei naranarana, ei na udeꞌopaꞌai, iwe areꞌare. Siꞌei, iwe oꞌoꞌuinaa pu ma uduginaa mei Haidaa ma ware ba, “Mei Haidaa, hia paꞌaa inamoaa hamuꞌou!”
	[v] 14:2 O, hepalodiai rawerawe; vv. 4, 13, 14, 19, 26 ma 27 anaa
	[w] 14:2 O, wagii fei Spiriti.
	[x] 14:5 O, hefiꞌadiai rawerawe; vv. 6, 18, 22, 23 ma 39 anaa
	[y] 14:5 O, hefiꞌadiai rawerawe; vv. 6, 18, 22, 23 ma 39 anaa
	[z] 14:16 O, dupuaa ei we waduꞌaia
	[aa] 14:23 O, hefiꞌa ei we waduꞌaia
	[ab] 14:24 O, hemea we waduꞌaia

Fei Paꞌaa Mau Losuia
26Ena lofu, o ware batanai? Ei hamoꞌaa papaꞌifipui, hemea na paꞌi lauga, o feroia, o warefalelefoaa ei na doꞌo udeꞌopaꞌai, o wareagufu, o piguaa wareaa hepapa gufu. Eꞌei manumanu eꞌei, ronei bigiꞌia, uaa ba faweꞌiweꞌii fei losuu. 27Nabaa hefiꞌa roꞌaa warenaa wareaa hepapa gufu, te, hawii helagui o oꞌodui ua roꞌaa ware, ei na ware hemea, nemea neidoꞌo omaꞌa ma mei fi ware nei paꞌi hemea piguana. 28Nabaa lomi na paꞌi pigua, mei ba i ware, inei ofamadumu laloo fei losuu ma ware ana unaia aꞌa mei Haidaa.
29Helagui o oꞌodui mamamaꞌa, ronei ware ma minaa ei ramaꞌa, ronei italalafuimaꞌaiaa ei wareaa roꞌou. 30Ma nabaa i bailarofimai aꞌa hemea fi guta fei warefalelefoaa fei na udeꞌopaꞌai, mei fi wareware neidoꞌo baꞌofaa wareana. 31Uaa ina paꞌi au hememea hamuꞌou ba i diwareꞌaugaa ei ba i nomai hinene ba minaa ei ramaꞌa, ronei feroi ma faꞌunuwenuweaa roꞌou wagina. 32Ei spiritii ei mamamaꞌa na udenaa ana panii ei mamamaꞌa. 33Uaa mei Haidaa, abaa hia Haidaniaa ei bibiyei ua, uaa Haidaniaa fei gutafarawania.
Laloo minaa ei losuu ei apunaia, 34ei pifine, ronei babanini ma roneiꞌaa wareware laloo ei losuu, maꞌuaa ronei fafafaunaa ana roꞌou, aleꞌei i ware fei Law. 35Nabaa roꞌaa iꞌigilabarainaa hepalo manumanu, ronei iꞌiginaa ei haroo roꞌou i humu, uaa manumanuu mamafaa nabaa nemea pifine i wareware laloo fei losuu.
36Fei wareaa mei Haidaa, noramiana aꞌa hamuꞌou? Uniaa hamuꞌou, hamona tonia? 37Nabaa hemea i nara aleꞌei ba hia mamamaꞌa, o na paꞌi fanaa fei Spiriti aꞌana, te, inei ware ba ei neꞌifanau hamuꞌou, paꞌaa wareaa mei Fasu. 38Nabaa i fanunuꞌauꞌuaialao feni wareau, hia, ana roꞌaa fanunuꞌauꞌuialao. [ac]
39Siꞌei, ena lofu, hamoneimina nunuminaa fei ba hamoꞌaa diwareꞌaugaa ei ba i nomai hinene ma hamoneiꞌaa pauninaa ei ba roꞌaa warenaa wareagufuu hepapa gufu. 40Maꞌuaa minaa ei bigiꞌaa hamuꞌou, nei fiboꞌii ma halaꞌaifarawani.
	[ac] 14:38 Hefiꞌa neꞌia ba, Nabaa lomi ina apaꞌaa fei, te, dirawaia

Fei Asiꞌanaa Christ
15
1Ena lofu, eni ba a fanonominaa hamuꞌou fei rawaniꞌa warea, fei una uꞌufanaa hamuꞌou, fei hamona tonia, fei hamona u i wagina. 2Aꞌa feni rawaniꞌa warea feni, hamona tela nabaa hamona urofaweꞌinaa feni warea, feni una uꞌufanaa hamuꞌou. Nabaa lomi, fei narafaweꞌiaa hamuꞌou, paꞌaa lomi hanuna.
3Uaa tamanu una tonia, una fifaninaa aꞌa hamuꞌou, uaa sifei fei napaꞌaa bauana [ad] laraa hefiꞌadiai manumanu: Christ na maꞌe uaa ei hafeloꞌaa oꞌou, aleꞌei i wareia fei Buꞌu Apuna 4ma rona agifinia ma ina faꞌasiꞌania wagii fei faꞌoduaiaa arewaa aleꞌei i wareia fei Buꞌu Apuna 5ma ina faꞌarewa aꞌa Peter [ae] ma nene, aꞌa ei hefua ma helagui. 6Ma nenee fei, ana aꞌa fei au fei, ina faꞌarewa aꞌa ei lofu, puduu roꞌou na muainaa haipani puꞌu. Ma watauda roꞌodu, ana roi werawera maꞌuaa hefiꞌa, rona maꞌigudii. 7I dii, ina faꞌarewa aꞌa James ma nene, aꞌa minaa ei apostle 8ma nenee minaa roꞌodu, inawe faꞌarewa aꞌau. Ana aleꞌei hemea baduu lomi na wanini aꞌa fei au waniniana.
9Uaa yau na fafau lalau aꞌa minaa ei apostle lomi na rawani ba roꞌaa roroinau hemea apostle, uatani, una haperararaiaa fei losuu mei Haidaa. 10Maꞌuaa aꞌa fei rawaniꞌaa mei Haidaa yau na oanaa aleꞌeni eni. Ma fei rawaniꞌana aꞌau na paꞌi hanuna uaa na bigifaweꞌinaa yau laraa roꞌodu, abaa ana yau, maꞌuaa fei rawaniꞌaa mei Haidaa, fei na oa aꞌau. 11Maꞌuaa fei ba hini na uꞌu—roꞌou, o yau, abaa baua manumanu. Haiꞌouna uꞌugia ma hamona narafaweꞌi wagina.
	[ad] 15:3 O, rawarawa
	[ae] 15:5 Warea Greek ba Cephas

Fei Asiꞌanaa ei Maꞌea
12Nabaa haiꞌouna uꞌu ba Christ na asiꞌadii aꞌa fei maꞌea, tani roꞌaa ware hefiꞌa hamuꞌou ba lomi na paꞌi asiꞌanaa ei maꞌea? 13Nabaa lomi na paꞌi asiꞌanaa ei maꞌea, Christ, ana lomi na asiꞌaa. 14Ma nabaa Christ, lomi na asiꞌaa, fei uꞌugaa haiꞌou, lomi hanuna ma fei weꞌiaa naranaraa hamuꞌou, ana lomi hanuna. 15Nabaa aleꞌei, oꞌou fi uꞌu ba mei Haidaa na sifisifi, uaa, ona uꞌu ba mei Haidaa na faꞌasiꞌanaa Christ aꞌa fei maꞌea. Uaa lomi ina faꞌasiꞌania nabaa paꞌaa lomi asiꞌanaa ei maꞌea. 16Maꞌuaa, nabaa faꞌua ba ana rotaa asiꞌaa ei maꞌea, ana lomi na asiꞌaa Christ. 17Ma nabaa ana lomi na asiꞌaa Christ, fena weꞌiaa naranaraa hamuꞌou paꞌaa lomi hanuna ma ana hamofi oa aꞌa ena hafeloꞌaa hamuꞌou. 18Ma ei rona maꞌigudii aꞌa Christ, ana roꞌaa paꞌaa paꞌai. 19Nabaa fei oꞌonaia unuu oꞌodu aꞌa Christ manumanuu eni ua, aꞌa feni tatalaiaa oꞌou feni ano, oneipaꞌaa faloloaꞌinaa ana oꞌou laraa minaa ei ramaꞌaa feni ano.
20Maꞌuaa, paꞌaa faꞌua ba Christ na asiꞌadii aꞌa fei maꞌea. Hia, mei rawarawa fuaa aꞌa ei rona maꞌigu. 21Uaa fei maꞌea, fanoramiaa hemea ramaꞌa, siꞌei, ana hemea ramaꞌa nei fanoramiaa fei asiꞌanaa ei maꞌea. 22Uaa aꞌa Adam minaa ei ramaꞌa, rona maꞌe ma aꞌa Christ, minaa ei, rowe to harenua. 23Maꞌuaa, ei maꞌea, rona paꞌi au roꞌou. Christ, hia, mei rawarawa fua ma ena ina hadiweꞌimai, hememea ei maroana iwe asiꞌaa. 24Ma nenee fei, iwe nomai fei baibaisio ena ina fanimaꞌaiaa ei baua gufu na paꞌi hapara wagina, ei forafora ma fei faufau ei hapara. Ipowe fifaninaa fei haparaia aꞌa mei Haidaa, mei Ama. 25Uaa inei upanarofaa fei hapara nopaꞌaloo fei arewaa ba i aunaa ei bidibidii ununa haroo pinena. 26Fei aꞌapoo bidibidii unu ba i fanimaꞌaia, fei maꞌea. 27Uaa ina “augaa minaa ei manumanu i haroo pinena.” Ma wagii fei ba “minaa ei manumanu” i ude haroo pinena, oneiꞌaa nara ba hanuna sifei ba ana mei Haidaa, hia, haroo pinena. Maꞌuaa, mei Haidaa na augaa minaa ei manumanu i haroo Christ. 28Ena i bigidigaa ei, mei Naꞌuu Ramaꞌa, anaia, iwe oa haroo hemei inamina augaa ei manumanu harona. Ma mei Haidaa iwe pafeainaa minaa ei manumanu.
29Nabaa paꞌaa lomi asiꞌana, roꞌaa batanai ei rona pudugufai uaa ei maꞌea? Nabaa ei maꞌea paꞌaa lomi roꞌaa asiꞌaa, tani roꞌaa pudugufai ei ramaꞌa wagii roꞌou? Ma nabaa ei maꞌea, paꞌaa lomi ba roꞌaa asiꞌaa, tani ei ba ronei pudugufai ei ramaꞌa wagii ei maꞌea? 30Ma aꞌa haiꞌodu, tamanu paꞌafina ba haiꞌounaꞌaida bigi aꞌa ei manumanu ba i fafeloaa haiꞌodu? 31Fei mau gutanau aleꞌei ba hepapalo arewaa una maꞌe. Feni, ina faꞌua, ena lofu, ana aleꞌei fei faꞌuaia ba aꞌa Christ Jesus, mei Fasuu oꞌou, una warefaꞌaguꞌagu aꞌa hamuꞌou. 32Ma wagii fei bigiꞌau una fiharei aꞌa ei ramaꞌa yei Ephesus, maꞌuaa tamanu hanuna nabaa una bigiꞌuaiaa ei manumanu yeni aꞌa feni ano? Nabaa lomi roꞌaa asiꞌaa ei maꞌea,
“Te, odii o hanana ma hunu ua,
uaa narani, oꞌaa maꞌe.”
33Apuna narafatata: “Oa tapuu ei hafeloꞌa ma roꞌaa fafeloaa fei rawaniꞌa naranaraa hamuꞌou.” 34Hamonei tohadiweꞌinaa fei rawaniꞌa naranaraa hamuꞌou ma apuna bigifafelodiai, uaa hefiꞌa hamuꞌou, lomi rona apaꞌaa mei Haidaa. Na wareaa fei ba hamonei mafa.
Fei Mau Unuu ei Rona Asiꞌaa
35Ma nabaa hemea ramaꞌa i iꞌigai, “Batanai rona asiꞌaa ei maꞌea? Batanai mau unuu roꞌodu?” 36Hefei, poapoa iꞌigaia! Tamanu ona faroia, lomi ba i habe nabaa atawe maꞌe. 37Ei ona faroaa hepalo manumanu, aleꞌei wheat, o hepalodiai manumanu, lomi ba oꞌaa faroaa fei paꞌapaꞌana, uaa ona faroaa fei launa. 38Maꞌuaa mei Haidaa na fanaa fei paꞌapaꞌana aleꞌei naranarana. Ma aꞌa hepapalo lau ana na paꞌi paꞌapaꞌana. 39Minaa ei pigio abaa fiminaꞌei. Ei ramaꞌa, rona paꞌi hepalo mau pigio, ei manulelele hepalodiai, ei manufidufidu hepalodiai ma ei nia hepalodiai. 40Ma ei manumanu pafea, ana rona paꞌi paꞌafii roꞌodu. Maꞌuaa, fei mau paꞌafii roꞌou hepalo ma fei mau paꞌafii ei manumanu malagufu hepalodiai. 41Fei mau weꞌaa fei halo, hepalo, fei puda hepalodiai ma ei piꞌu, hepalodiai. Ma fei mau weꞌaa hepalo piꞌu na uꞌugai aꞌa hepalodiai piꞌu.
42Ana aleꞌei fei asiꞌanaa ei maꞌea. Fei unu i iꞌifai fininaa hafeloꞌa, maꞌuaa i asiꞌaa fininaa hawera; 43Fei mau unu na iꞌifai ina hafelo, maꞌuaa fei unu i asiꞌaa, i paꞌi hawerana. Fei na iꞌifai, lomi faufauna, maꞌuaa fei i asiꞌaa na paꞌi faufauna. 44Ina iꞌifainaa hefei ununa unuu ramaꞌa maꞌuaa i asiꞌaa fei ununa, unuu spiriti.
Nabaa na paꞌi ununa, unuu ramaꞌa, ana na paꞌi ununa, unuu spiriti. 45Ma siꞌei, ana aleꞌei rona neꞌidigia ba: “Mei rawarawa ramaꞌa, Adam, ina to fawewenina”; mei aꞌapoo Adam, hia hemea na paꞌi spiriti ma ana i fani faweweni. 46Mei ramaꞌa spiriti aꞌa ba na nomai farawarawa, uaa mei ramaꞌa ua, idoꞌo nomai ma nene, mei ramaꞌa spiriti. 47Mei rawarawa ramaꞌa mamarana wagii fei poraa malagufu. Mei fahelaguiaa ramaꞌa noranarai pafea. 48Ei unuu ei ramaꞌaa malagufu, ana aleꞌei mei ramaꞌa mamarana wagii fei malagufu. Ei unuu ei ramaꞌa rona dinaa pafea, ana aleꞌei fei unuu mei ramaꞌa noranarai pafea. 49Ma ana aleꞌei ba ona torotonaa fei mau mei ramaꞌaa malagufu, ana owe [af] tonaa fei mau mei ramaꞌa noranarai pafea.
50A faꞌarewaia aꞌa hamuꞌou, ena lofu, ba fei pigio ma fei namo, lomi ba i waduꞌainaa fei haparaiaa mei Haidaa ma fei ba i maroro ana lomi ba i tonaa tamanu ei ba lomi i marorotoo. 51Guainia. A warefanaa hamuꞌou hepalo manumanu na udeꞌopaꞌai. Lomi ba oꞌamina maꞌigu maꞌuaa minaa oꞌou, owe filogii 52aꞌegimeꞌai, aleꞌei usida, o bigoaa puda, aꞌa fei aꞌapoo aigaa fei maniwa. Uaa fei maniwa, iwe ai, ei maꞌea, rowe asiꞌaa ma lomi ba roꞌaa wafuu ma owe filogii. 53Uaa eni hudi unuu oꞌou, roꞌawe wafuu maꞌuaa opowe tonaa ei hudi unu lomi ba ro fai wafuu. Ma eni hudi unuu oꞌou eꞌeni roꞌaa maꞌe maꞌuaa hinene, owe tonaa ei lomi roꞌawe maꞌetoo. 54Nefarani, fei ba i maroro, iwe tonaa tamanu lomi i marorotoo ma fei ba i maꞌe, iwe tonaa fei lomi iwe maꞌetoo. Ena na nodigimai fena au fena, ipowe nofaꞌuaimai fei neꞌia ba: “Fei asiꞌana na muainaa fei maꞌea.”
55“Fena maꞌea, hitani fei faufaumu ba ona mua?
Fena maꞌea, hitani fei fiꞌiamu?”
56Fei fiꞌiaa maꞌea, ponoꞌaa ei hafeloꞌa. Ma ei hafeloꞌa na to faufauna aꞌa fei Law. 57Maꞌuaa onei ware ‘ta’ aꞌa mei Haidaa ba aꞌa mei Fasuu oꞌou Jesus Christ, ina famuainaa oꞌou.
58Siꞌei, ena rawaniꞌa lofuu, ufaweꞌi. Apuna fanoramii hepalo manumanu ba i toiginaa hamuꞌou. Ranimai hamoneimina fanaa hamuꞌou aꞌa fei bigiꞌaa mei Fasu, uaa hamona aida ba aꞌa mei Fasu, ei bigiꞌaa hamuꞌou, ipowe paꞌi fuana.
	[af] 15:49 Hefiꞌa neꞌia mina ba onei

 
16
1Ma wagii fei ba hamoꞌaa pagiꞌaugaa ena mugoo poꞌii haduhaduu ena apunaia, hamonei bigiꞌia aleꞌei ei wareau aꞌa ei losuu yei Galatia. 2Aꞌa fei rawarawa arewaa laloo hepapalo hefapagipagia, hememea hamuꞌou nei auꞌuꞌuginaa maꞌida mugoo poꞌina, aleꞌei ba i wareinaa puduna ma naraia ba hefiga inei augia. Ma ena una nomai, lomi ba hamoꞌaa todiai. 3Ma ena una nomai, awe neꞌinaa ei wareau ba batanai maumau ei ramaꞌa, ei hamona rafeinaa roꞌou. Ma ba hamoꞌaa aloaa roꞌou fininaa fei neꞌiau mawe ei mugoo poꞌi ba ronei dinaa Jerusalem. 4Nabaa ona nara aleꞌei ba unei nogiaa roꞌodu, te, ronei aunufipui aꞌau.
Ei Iꞌigaiaa Paul
5Una aunudiginaa yei Macedonia, awe nomai aꞌa hamuꞌou maꞌuaa adoꞌo aunuꞌailao Macedonia. 6Narau ba a gutafipui aꞌa hamuꞌou maꞌida, aleꞌei i nopaꞌaloo fei pedupeduu fei au waiwana ba hamonei hadumau aꞌa fei tatalaiau, fei ba a dinaa wagina. 7Nabaa a nomai eꞌeni, a guta maꞌida ua aꞌa hamuꞌou. Siꞌei, lomi ba a nomai eꞌeni, uaa nunumiau ba a gutafamadii maꞌida. Siꞌei, awe nomai nefarani nabaa i ugainau mei Fasu. 8Maꞌuaa uneidoꞌo guta yeni Ephesus nopaꞌalao fei au Pentecost, 9uaa aleꞌei hepalo baua gigei na gigi aꞌau ba uneiree waduꞌai ma bigi maꞌuaa na paꞌi watauda yei rona siba aꞌau.
10Nabaa i nomai Timothy, hamonei fagutania aleꞌei ba lomi na paꞌi hepalo manumanu i famaꞌauia, uaa ifi bigiꞌaa fei bigiꞌaa mei Fasu, ana aleꞌei yau. 11Siꞌei, lomi na rawani ba nemea hamuꞌou i ofadugia. Alofarawaninamii hia aꞌau. Yau fi gutaꞌomaꞌuaia fipuinaa ei lofu.
12Ma mei lofuu oꞌou Apollos, unamina iꞌigifaweꞌi aꞌana ba nei aunufipuiwau aꞌa ei lofu ma dinaa aꞌa hamuꞌou. Paꞌaa lomi na nunuminia ba i nowau eꞌeni, maꞌuaa iwe nowau nabaa i paꞌi rawaniꞌa auna.
13Hamonei ofafaufau; ufaweꞌi aꞌa fei weꞌiaa naranaraa hamuꞌou; apuna maꞌau; hamonei ofaweꞌi. 14Hamonei bigiꞌaa minaa ei manumanu fininaa hagua.
15Hamona aida ba ei maroaa fei humuu Stephanas, ei rawarawa ramaꞌa tonaa mei Fasu yei Achaia ma rona augaa ana roꞌou ba roꞌaa hadumaa ei apunaia. A iꞌigifaweꞌi aꞌa hamuꞌou, ena lofu 16ba hamonei guainaa wareaa roꞌou mawe minaa ei rona nomai ba roꞌaa bigifipui wagii fei bigiꞌa. 17Una niꞌeniꞌe aꞌa fei noramiaa Stephanas ma Fortunatus ma Achaicus, uaa rona fani hefiꞌa manumanu lomi hamona hadumau wagina. 18Uaa rona farawanidinaa fei spiritiu ma fei spiritii hamuꞌou anaa. Ei mau ramaꞌa aleꞌei, hamonei fahonuanaa roꞌou.
Ei Aꞌapoo Warea
19Ei losuu yei Asia, rona famafufuoinaa hamuꞌou. Aquila ma Priscilla, [ag] lagunapaꞌaa famafufuoinaa hamuꞌou uaa mei Fasu. Ma na paꞌi hepalo losuu, rona figupui humuu lagua. Ana rona famafufuoinaa hamuꞌou. 20Minaa ei lofu yeni, rona famafufuoinaa hamuꞌou. Hamonei fihatofii pudaa hamuꞌou fininaa rawaniꞌa naranara.
21Yau, Paul, na neꞌinaa paniu feni famafufuoia.
22Hini lomi i haguaa mei Fasu, nei tonaa fei umua. Nomai, Mena Fasu! [ah]
23Fei rawaniꞌaa mei Fasu Jesus nei oafipui aꞌa hamuꞌou.
24Feni haguau i dinaa aꞌa minaa hamuꞌou, ena na oafipui aꞌa Christ Jesus. Amen. [ai]
	[ag] 16:19 Warea Greek ba, Prisca, ana fei hara Priscilla
	[ah] 16:22 Aꞌa Warea Aramea fei warea, Nomai, Mena Fasu sifei ba Marana tha.
	[ai] 16:24 Hefiꞌa neꞌia lomi na paꞌi Amen.


2 Corinthians2CO2 CORINTHIANS

Feni faguapaloaa neꞌia aꞌa ei Corinth, Paul na neꞌinia aꞌa fei au pidawaia pafoo ei losuia yei. Hefiꞌa roꞌou, rona ware ba Paul na tata, maꞌuaa ina famaꞌaiaa fei baua nunumiana ba roꞌaa fifawanewanei ma namina rata fei niꞌeniꞌeana ei roꞌaa bigiꞌia.
Doꞌofamaꞌa, Paul fi uꞌugaa fei paꞌafii fei sibana wagii fei rawarawa neꞌiana ma fei niꞌeniꞌeana ba rona filogii naranaraa roꞌou.
Ina iꞌiginaa fei losuu ba ronei fani fanaa roꞌou aꞌa ei narafaweꞌia yei Judea, ei lomi rona paꞌi. Ana na fiharei aꞌa ei ro ware ba roꞌou paꞌaa apostle, ei rona ware ba Paul abaa paꞌaa apostle.

 
 
1
1Yau Paul, hemea apostle Christ Jesus aꞌa fei nunumiaa mei Haidaa ma i aꞌau, Timothy, mei lofuu oꞌou.
 
Feni neꞌia i dinaa aꞌa ei losuu mei Haidaa yei Corinth ma aꞌa minaa ei apunaia yei Achaia:
 
2Fei rawaniꞌa ma fei gutafarawania i dinaa aꞌa hamuꞌou, noranarai aꞌa mei Haidaa, mei hia Amaa oꞌou mawe mei Fasu Jesus Christ.
Mei Haidaniaa Minaa ei Faꞌunuwenuwea
3Udugia i dinaa aꞌa mei Haidaa, mei Amaa mei Fasuu oꞌou Jesus Christ, mei Amaa faloloaꞌia, mei hia Haidaniaa minaa ei faꞌunuwenuwea, 4mei na faꞌunuwenuweaa haiꞌou aꞌa minaa ei awataa haiꞌou ba aꞌa fei unuwenuwea haiꞌouna tonia aꞌa mei Haidaa haiꞌounei faꞌunuwenuweaa hefiꞌadiai rona paꞌi tamunu ei mau awataa. 5Uaa ana aleꞌei ei fiꞌiaa Christ na noꞌuamai aꞌa ei tatalaiaa haiꞌou, ana aꞌa Christ, fei unuwenuweaa haiꞌou imina apoidiai. 6Nabaa haiꞌouna gutafafelo, fei paꞌafina sifei ba hamonei gutafarawani ua ma hamonei tela; nabaa haiꞌouna gutafarawani, paꞌafina sifei ba hamonei gutafarawani ua, ba wagii ei fiꞌia, ei haiꞌounadoꞌo tonia, ana hamonei tonaa fei mau apitaia. 7Ma napaꞌaa oꞌonai unuu haiꞌou aꞌa hamuꞌou, uaa haiꞌouna aida ba ana aleꞌei hamoꞌaa tonaa ei fiꞌiaa haiꞌou, ana hamowe tonaa fei unuwenuwea haiꞌouna tonia.
8Ena lofu, nunumiaa haiꞌou ba hamonei aida ba batanai ei awataa haiꞌouna tonia yei Asia. Haiꞌounamina temu ma namina ratanaa haiꞌou ba paꞌaa lomi haiꞌou apitaipaꞌi ma ba haiꞌoupoꞌo birawaꞌaꞌafai ua. 9Hiꞌi. Laloo ei naranaraa haiꞌou, haiꞌouna nanamuinia ba haiꞌouꞌaa maꞌe. Maꞌuaa fei manumanu fei, ina nomai ba haiꞌouneiꞌaa oꞌugaa ana haiꞌou, maꞌuaa oꞌugaa mei Haidaa, mei i faꞌasiꞌanaa ei maꞌea. 10Ina fatelaꞌanaa haiꞌou aꞌa ei hafeloꞌa manumanu, ei na paꞌi maꞌea wagina. Ma na oꞌonai unuu haiꞌou aꞌana ba ranimai iwe hadumaloo haiꞌou 11ana aleꞌei hamona hadumaa haiꞌou wagii ei lafulafuaa hamuꞌou. Wagii fei rawaniꞌa, fei ina fanaa haiꞌou uaa ei lafulafuaa watauda, watauda roꞌaa ware ‘ta’ uaa haiꞌou. [a]
	[a] 1:11 Watauda neꞌia ba, hamuꞌou

Paul na Filoginaa Naranarana
12Sifeni feni mamaguguaa haiꞌou: Lomi na marapu ei naranaraa haiꞌou wagii ei mau tatalaiaa haiꞌou yeni ano ma fei mau gutagutaa haiꞌou aꞌa hamuꞌou. Siguapaloei napaꞌaa apunai ma faꞌuai ma noramiana aꞌa mei Haidaa. Ma abaa haiꞌouna bigiꞌaa eꞌei aꞌa fei mau apaꞌaa feni ano, maꞌuaa aꞌa fei rawaniꞌaa mei Haidaa. 13Uaa lomi haiꞌouna neꞌifanaa hamuꞌou hepalo manumanu lomi hamoꞌaa igopaꞌia o apaꞌia. Ma na oꞌugaa fei ba ana aleꞌei hamona 14apaꞌaa haiꞌou maꞌida wagina ana hamonei aida ba ina rawani nabaa hamoꞌaa mamagugu uaa haiꞌou, ana aleꞌei haiꞌouna mamagugu wagii fei arewaa mei Fasu Jesus uaa hamuꞌou.
15Siꞌei ba una oꞌugaa feni, na nara ba adoꞌomii maꞌa hamuꞌou ba hamoꞌaa to guapalo hawegia. 16Una doꞌonara ba amii maꞌa hamuꞌou ena na tatalaidinaa Macedonia ma na hadiweꞌimai, a nomaꞌadimai hamuꞌou. Ma aleꞌei hamoꞌaa to guapalo hawegia. Ma hinene, te, hamonei alonaa yau Judea. 17Eni a pagiaa feni talau feni, na paꞌi paꞌafina. Lomi na bigiꞌia aleꞌei fei mau feni ano. Haa, aleꞌei ba i guapaloi naranarau ba a nara ba, “Hiꞌi, a bigiꞌia” ma ana fi nara ba, “Loꞌe?”
18Maꞌuaa ana aleꞌei ba mei Haidaa na oafagugu, fei wareaa haiꞌou aꞌa hamuꞌou abaa “Hiꞌi” ma “Loꞌe.” 19Uaa mei Naꞌuu mei Haidaa, Jesus Christ, mei haiꞌou Silas [b] ma Timothy na uꞌugia aꞌa hamuꞌou, hia abaa aleꞌei ba “Hiꞌi” ma “Loꞌe.” Maꞌuaa i aꞌana, ranimai ba “Hiꞌi.” 20Uaa figa faꞌunaia na wareia mei Haidaa, minaa ei, “Hiꞌi” aꞌa Christ. Ma siꞌei, i aꞌana, ona ware ba, “Amen” ba nei to hawera wagina mei Haidaa. 21Mei Haidaa, hia mei na bigiꞌia aleꞌei ba haiꞌou ma hamuꞌou, o ufaweꞌi aꞌa Christ. Ina papaditainaa oꞌou, 22tamaꞌainaa oꞌou ba manumanuna ma augaa fei Spiritina laloo iaa oꞌou aleꞌei ba inadii tamaꞌainaa oꞌou nopaꞌaloo tamanu i nomai.
23Mei Haidaa i fagianainau nabaa lomi a warefaꞌuai ba fei paꞌafina ba lomi una hadiweꞌinaa Corinth sifei ba ineiꞌaa fiꞌi naranaraa hamuꞌou. 24Lomi haiꞌouna nunuminia ba haiꞌou aleꞌei fasu wagii ei weꞌiaa naranaraa hamuꞌou, maꞌuaa haiꞌouꞌaa bigifipui aꞌa hamuꞌou ba hamonei niꞌeniꞌe, uaa wagii fei narafaweꞌia, hamona ufaweꞌi.
2
1Siꞌei, una naradii ba uneiꞌawii maꞌadinaa hamuꞌou ma fani fiꞌiaa hamuꞌou. 2Uaa, nabaa a fafaloloaꞌinaa hamuꞌou, hinidiai i faniꞌeniꞌeau. Haa, abaa ana hamuꞌou ena una fafaloloaꞌinaa hamuꞌou? 3Una neꞌi aleꞌei famaꞌa ba ena na nomai, lomi i bibiyei naranarau aꞌa hamuꞌou, hamuꞌou ena ba hamoꞌaa faniꞌeniꞌeau. Uaa una aida ba nabaa una niꞌeniꞌe, ana hamoꞌaa niꞌeniꞌe. 4Uaa una naranara watauda ma na fiꞌi naranarau eni a neꞌinaa feni fininaa pasiaa ranuu pudau aꞌa hamuꞌou. Abaa a fanarawataudanaa hamuꞌou, maꞌuaa ba a faꞌaiaa hamuꞌou fei walaloaa fei haguau hamuꞌou.
	[b] 1:19 Warea Greek Silvanus, ana fei hara Silas

Futoaa Hafeloꞌaa mei na Tata
5Aꞌa mei na fafiꞌiaa ei naranara, lomi namina fiꞌi naranarau aleꞌei fiꞌiaa naranaraa hamuꞌou wagina. 6Fei fanaa hamuꞌou lagina na hawia. 7Eꞌeni, hamonei futoaa fei tatana ma farawaninaa naranarana ba neiꞌamina fuaꞌonia fei faloloaꞌiana. 8Siꞌei, a iꞌigifaweꞌi aꞌa hamuꞌou ba hamonei famaꞌadinia fei haguaa hamuꞌou aꞌana. 9Fei paꞌafina a neꞌinaa aꞌa hamuꞌou famaꞌa, sifei ba a apaꞌia ba ana hamoꞌaa u paꞌi aꞌa fei manimania ma guainau aꞌa minaa ei manumanu. 10Nabaa hamoꞌaa futoaa hafeloꞌaa nemea, yau ana a futoaa ei hafeloꞌana. Ma tamanu una futoia—nabaa faꞌua ba ina paꞌi hafeloꞌana—una futoia i pudaa Christ Jesus uaa hamuꞌou 11ba ineiꞌaa sifipaꞌaa oꞌou Satan. Uaa, ona aidadii ei mau sifisifina.
Ei Bauana Wagii fei Manufau Fiꞌugaia
12Ei a dinaa Troas ba a uꞌugaa fei rawaniꞌa wareaa Christ ma na fanunupaꞌia ba mei Fasu nadii gigiaa fei gigei aꞌau, 13ana lomi na rawani fei naranarau, uaa lomi na bapaꞌaa mei lofuu Titus yei. Siꞌei, una diꞌininaa roꞌou ma dinaa Macedonia.
14Ma na ware ‘ta’ aꞌa mei Haidaa uaa ranimai Christ na famuainaa haiꞌou ma fatalaifaniꞌeaa haiꞌou wagina. Uaa haiꞌou, ina fatalainaa fei faꞌapaꞌaa haiꞌou hia aleꞌei hepalo dufaa manumanu. 15Uaa aꞌa mei Haidaa, haiꞌou aleꞌei fei malelee fei dufaa unuu Christ dupuaa ei roi tela ma ei roi paꞌai. 16Aꞌa ei roi paꞌai, haiꞌou aleꞌei fei raiaa maꞌea ma aꞌa ei roi tela, haiꞌou aleꞌei fei dufaa harenua. Ma hini i bigipaꞌaa ei manumanu ei? 17Abaa haiꞌouna uꞌugaa fei wareaa mei Haidaa ba haiꞌouꞌaa to ponoꞌa wagina aleꞌei bigiꞌaa wataudadiai. Agia. Aꞌa Christ, haiꞌouꞌaa ware i pudaa mei Haidaa fininaa fei mau faꞌuaia ana aleꞌei ei ramaꞌa aloamiaa mei Haidaa.
 
3
1Eꞌeni, lomi haiꞌouꞌaa ware ba haiꞌouna rawani. Ana lomi haiꞌou aleꞌei hefiꞌadiai ba haiꞌounei paꞌi neꞌia i dinaa aꞌa hamuꞌou o nomai aꞌa hamuꞌou ba haiꞌou rawaniꞌa. 2Ana hamuꞌou ua aleꞌei hepalo neꞌia, hepalo na ude laloo iaa haiꞌou ba minaa ei ramaꞌa nei igoia ma apaꞌia. 3Hamona famaꞌaia ba hamuꞌou aleꞌei fei neꞌia noranarai aꞌa Christ ba sifei fei fuaa fei bigiꞌaa haiꞌou. Ma fei neꞌia fei, abaa neꞌiaa roꞌou nanaꞌi, maꞌuaa aꞌa fei Spiritii mei Haidaa, mei fi oalao ma ana lomi na waꞌa pafoo naꞌa, maꞌuaa laloo naranaraa ramaꞌa.
4Na paꞌi oꞌugiaa haiꞌou i pudaa mei Haidaa uaa Christ. 5Abaa haiꞌouna bigipaꞌi ana haiꞌou, maꞌuaa haiꞌouna bigipaꞌi uaa mei Haidaa. 6Ina fabigipaꞌaa haiꞌou aꞌa fei manufau fiꞌugaia, fei abaa paꞌafina fei neꞌia maꞌuaa fei Spiriti; uaa fei neꞌia na fani maꞌea, maꞌuaa fei Spiriti na fani harenua.
Fei Haweraa fei Manufau Fiꞌugaia
7Nabaa fei bigiꞌa wagii fei neꞌia pafoo naꞌa na paꞌi maꞌea ma na nofininamii fei hawera ba ei Israel, lomi ro araiaa pudaa Moses hamatee fei hawerana, fei fi mafofolao, 8haa, lomi ba na muaidinia fei haweraa fei bigiꞌaa fei Spiriti? 9Nabaa na paꞌi hawerana fei bigiꞌa, fei na uniaa ei hafeloꞌaa ei ramaꞌa, poꞌo batanaidiai haweraa fei bigiꞌa na fani wanewanea! 10Uaa fei nadoꞌo paꞌi hawerana mina, lomi i paꞌidiai laraa fei na paꞌi baua hawerana. 11Ma nabaa fei na mafofo na nofininamii fei hawera, poꞌo batanaidiai haweraa fei na oalao!
12Siꞌei ba na oꞌonai unuu oꞌou aꞌa fei, onamina lauguꞌua. 13Aꞌa ba oꞌou aleꞌei Moses, mei na hawainaa pudana ba ei Israel neiꞌaa fanunuia ei fi mafofolao fei hawerana. 14Maꞌuaa na lalawaꞌai naranaraa roꞌou, uaa nopaꞌamii wagieni, fei hawaa puda, ana fi ude ei roꞌaa igoaa fei watanai fiꞌugaia. Atawe lelegi, uaa aꞌa Christ ua i lelegi. 15Wagieni anaa, nabaa roꞌaa igoaa ei neꞌiaa Moses i lalawaꞌai naranaraa roꞌou. 16Maꞌuaa nabaa nemea i momoꞌainaa aꞌa mei Fasu, fei hawa i lelegi. 17Mei Fasu, hia fei Spiriti ma fawelei na oa wagina fei Spiritii mei Fasu, ei ramaꞌa, roꞌaa ala. 18Ma oꞌou eni lomi na hawai pudaa oꞌou. Ma ona faꞌarewaiaa [c] fei haweraa mei Fasu ma filogii aleꞌei maumauna wagii fei hawera, fei fimina nogipelao, fei noramiana aꞌa mei Fasu, mei hia fei Spiriti.
	[c] 3:18 O, naramaꞌaiaa

Rawaniꞌa Manumanu Laloo ei Peꞌi
4
1Lomi na asisi naranaraa haiꞌou aꞌa feni bigiꞌa haiꞌouna paꞌi uaa fei faloloaꞌiaa mei Haidaa. 2Agia, haiꞌouna momoꞌai aꞌa ei bigiꞌopaꞌaia ma ei i famamafaiaa haiꞌou; lomi haiꞌouna sifisifi, ana lomi haiꞌouna filoginaa fei wareaa mei Haidaa. Agia, aꞌa fei ba haiꞌouꞌaa faꞌarewaiaa tamanu na faꞌuai, haiꞌouna farawaninaa ana haiꞌou aꞌa minaa ei ramaꞌa i pudaa mei Haidaa. 3Ma nabaa na hawaiꞌopaꞌai fei rawaniꞌa wareaa haiꞌou, ina hawaiꞌopaꞌai aꞌa ei roꞌei paꞌailao. 4Mei haidaniaa feni au eꞌeni na tapuꞌaa naranaraa ei abaa narafaweꞌia ba roneiꞌaa fanunupaꞌaa fei weꞌai fei rawaniꞌa wareaa fei haweraa Christ—mei paꞌaa haduoo mei Haidaa. 5Uaa, lomi haiꞌouꞌaa uꞌugaa ana haiꞌou maꞌuaa Jesus Christ, hia mei Fasu ma haiꞌou aleꞌei nafii hamuꞌou, uaa Jesus. 6Uaa mei Haidaa, mei i ware ba, “Inei weꞌa fei weꞌai laloo fei roromaa,” hia na faweꞌaiaa fei weꞌaina laloo iaa haiꞌou ba i fanaa haiꞌou fei weꞌai fei apaꞌaa fei haweraa mei Haidaa i pudaa Christ.
7Maꞌuaa haiꞌouna paꞌi feni paꞌaa rawaniꞌa manumanu laloo iaa haiꞌou aleꞌei ei peꞌi ua ba i famaꞌaiaa fei baua faufau noramiana aꞌa mei Haidaa ma aꞌa ba haiꞌou. 8Namina fitaninaa haiꞌou, maꞌuaa lomi haiꞌouna marata; haiꞌouna hamamagua maꞌuaa lomi haiꞌouna rawaꞌaꞌafai; 9haiꞌouna tonaa haperararaia, maꞌuaa lomi na diꞌininaa haiꞌou mei Haidaa; rona foꞌafapasiaa haiꞌou, maꞌuaa lomi haiꞌouna maꞌe. 10Ranimai, haiꞌounaꞌo talaiporoꞌaa fei maꞌeaa Jesus aꞌa ei hudi unuu haiꞌou ba fei harenuaa Jesus ana nei arewa aꞌa ei hudi unuu haiꞌou. 11Uaa, eꞌeni, haiꞌouꞌei werawera, maꞌuaa ronaꞌaida fifaninaa haiꞌou aꞌa fei maꞌea, uaa Jesus, ba fei harenuana nei arewa aꞌa eni hudi unuu haiꞌou, ei unuu maꞌea. 12Siꞌei, fei maꞌea fi foraiaa haiꞌou, maꞌuaa fei harenua fi foraiaa hamuꞌou.
13Ina neꞌidii ba, “Una narafaweꞌi; siꞌei una ware.” Wagii fei spiritii fei narafaweꞌia, haiꞌouna ware, 14uaa haiꞌouna aida ba mei i faꞌasiꞌanaa mei Fasu Jesus aꞌa fei maꞌea, ana iwe faꞌasiꞌanaa haiꞌou aꞌa Jesus ma hupuꞌinaa haiꞌou aꞌa hamuꞌou inamoana. 15Minaa eni aleꞌei fararawanii hamuꞌou ba fei rawaniꞌa, fei fi talenaa aꞌa watauda neimina fawareaa watauda ba ‘ta’ ma ba i tonaa hawera wagina mei Haidaa.
16Siꞌei, lomi na asisi naranaraa haiꞌou. Maꞌuaa faꞌua ba ei hudi unuu haiꞌou fi hafelolao, maꞌuaa ina farawaninaa laloo iaa haiꞌou aꞌa hepapalo arewaa. 17Uaa eni awataa eni na papaa ma lomi i madii, eni fi bigifanaa haiꞌou fei hawera lomi i pedutoo, fei namina awatadiai laraa minaa ei. 18Siꞌei, lomi haiꞌouna narapaꞌaa tamanu haiꞌouna fanunupaꞌia eni maꞌuaa ei lomi haiꞌouna fanunupaꞌia. Uaa tamanu ona fanunupaꞌia, manumanuu eꞌeni ua, maꞌuaa ei lomi ona fanunupaꞌia, lomi i pedutoo.
Fei Gufuu Oꞌou Pafea
5
1Ma ona aida ba ei hudi unuu oꞌou aleꞌei ei pale, ei ona guta wagina. Ma nabaa na wataꞌoꞌo, ona paꞌi hepalodiai aꞌa mei Haidaa, hepalo pale lomi i pedutoo i pafea. Abaa faduaa ramaꞌa. 2Eꞌeni oi aiꞌai ma nunumiai ba oꞌaa papainaa fei lawalawa aꞌa fei gutanaa oꞌou pafea, 3uaa ena ona lalawai, lomi ba oꞌaa alawata. 4Hamatee eni oi guta wagii eni pale eni, ona aiꞌai ma tonaa awataa, uaa lomi ona nunumiai ba oꞌaa alaꞌala maꞌuaa ba oꞌaa papai lawalawaa pafea ba fei unuu maꞌea nei filoginaa harenua. 5Mei Haidaa na famamaraiaa oꞌou aꞌa fei ma na fanidigaa oꞌou fei Spiriti aleꞌei uniꞌuni aꞌa tamanu iwe nomai.
6Siꞌei, ranimai ona oꞌugi ua ma aida ba nabaa oꞌou yeni aꞌa eni pale eni, eni hudi unu eni, lomi ona oa aꞌa mei Fasu. 7Ona tatalai wagii fei narafaweꞌia ma abaa tamanu ona fanunuia. 8A ware ba oꞌouna oꞌugi ua ma nunumiau ba a faraua aꞌa feni hudi unuu ma dinaa aꞌa mei Fasu. 9Siꞌei, nunumiaa oꞌou ba onei faniꞌeniꞌeia nabaa oꞌou yeni aꞌa eni hudi unu, o loꞌe. 10Uaa minaa oꞌou, onei u i maꞌaa fei gutanaa Christ, mei fadududua ba hememea nei to ponoꞌana aꞌa tamanu na bigiꞌia ei fi guta wagii fei hudi ununa—ba rawaniꞌa o hafeloꞌa.
Fei Bigiꞌaa fei Fawanewaneaa Watola
11Siꞌei ba haiꞌouna aida ba batanai fanaa maꞌaua aꞌa mei Fasu, haiꞌouꞌaa hofeaa ei ramaꞌa. Fei maumau haiꞌouna arewa aꞌa mei Haidaa ma nunumiau ba ana nei arewa aꞌa ei naranaraa hamuꞌou ba abaa haiꞌou sifisifi ramaꞌa. 12Abaa haiꞌouꞌei warediai ba haiꞌou rawaniꞌa ramaꞌa, maꞌuaa nunumiaa haiꞌou ba hamoꞌaa mamagugu aꞌa haiꞌou ba hamonei paꞌi talaa wareaa hamuꞌou aꞌa ei rona mamagugu aꞌa tamanu rona fanunuia laraa tamanu na ude laloo fei naranara. 13Nabaa hamona nara ba haiꞌou poapoa, manumanuu mei Haidaa; ma nabaa hamona nara ba lomi haiꞌouna poapoai woro ba i farawaninaa hamuꞌou. 14Uaa fei haguaa Christ na farefuaa haiꞌou, uaa haiꞌouna aida ba hemea ua na maꞌe aꞌa minaa ei ramaꞌa ma siꞌei, minaa ei, rona tonaa fei maꞌeana. 15Ma ina maꞌe uaa minaa ei ramaꞌa ba minaa ei roꞌaa gutaguta, roneiꞌaa guta ba roꞌaa farawaninaa ana roꞌou, maꞌuaa, ba ronei farawaninaa mei na maꞌe ma asiꞌadiai uaa roꞌou.
16Siꞌei, eꞌeni ma nolao, fei fanunuaa haiꞌou ei ramaꞌa, abaa aleꞌei fei fanunuaa feni ano. Mina, haiꞌouna fanunuaa Christ aleꞌei, maꞌuaa loꞌe haiꞌouna bigidinia. 17Siꞌei, hini i oa aꞌa Christ, hia aleꞌei manufau waninia; na paꞌaidii fei watanai; na nomai fei manufau! 18Minaa eꞌei, noranamai aꞌa mei Haidaa. Ma ina fawanewaneaa watolana ma oꞌou uaa Christ ma fanaa haiꞌou feni bigiꞌa ba haiꞌounei faꞌarewaiaa feni 19ba mei Haidaa na fawanewaneaa watolana ma ei ramaꞌaa feni ano uaa Christ ba lomi i narapaꞌaa ei hafeloꞌaa ei ramaꞌa. Ma ina fifaninamii aꞌa haiꞌou feni uꞌugaa feni fawanewanea watolaa mei Haidaa ma ei ramaꞌa. 20Siꞌei, haiꞌou aleꞌei umuiaa umuu Christ, aleꞌei ba na biginaa haiꞌou mei Haidaa. Siꞌei, aꞌa Christ, haiꞌouꞌei iꞌigifaweꞌi aꞌa hamuꞌou ba hamonei fawanewaneaa watolaa hamuꞌou ma mei Haidaa. 21Mei Haidaa na bigiꞌia ba mei lomi hafeloꞌana nei tonaa [d] ei hafeloꞌaa oꞌou ba onei wanewane i pudaa mei Haidaa.
	[d] 5:21 O, hafeloꞌana nei aleꞌei fana uaa

1Siꞌei ba haiꞌou paniaa panii mei Haidaa ana aleꞌei hamuꞌou, haiꞌouna iꞌigifaweꞌinaa hamuꞌou ba hamoneiꞌaa toꞌuaiaa fei rawaniꞌaa mei Haidaa, aleꞌei ba lomi hanuna. 2Uaa ifi ware ba,
“Aꞌa fei au rawaniꞌau, una guainaa hamuꞌou,
ma aꞌa fei arewaa telaꞌana, una hadumaa hamuꞌou.”
A warefanaa hamuꞌou ba eꞌeni, au feni rawaniꞌaa mei Haidaa. Wagieni, au feni arewaa telaꞌana.
Ei Awataa Paul
3Lomi ba haiꞌouꞌaa lawaraa talaa nemeadiai ba ei ramaꞌa, roneiꞌaa fanunufahafelo aꞌa fei bigiꞌaa haiꞌou. 4Agia, hamatee haiꞌou nafii mei Haidaa, haiꞌounamina warefarawaninaa ana haiꞌou aꞌa minaa ei tala: wagii fei baua apitaia, aꞌa ei hafeloꞌa, aꞌa ei rarabaa ma ei i fafiꞌiaa naranara, 5aꞌa ei hafuhafu, aꞌa ei boboꞌaia, aꞌa ei baꞌananarai pani, aꞌa ei waiwaiaa bigiꞌa, lomi haiꞌouna tofarawani maꞌigua na poi, aꞌa ei baoa, 6wagii tamanu na fafaꞌarai, tamanu ei apaꞌa, fei fawiwiꞌaia ma fei mau farawania; aꞌa fei Spiriti Apuna ma aꞌa fei paꞌaa hagua; 7aꞌa fei faꞌua warea ma fei faufau mei Haidaa fininaa ei finefinee wanewanea aleꞌei ei hio, ei na panaronaa wagii guei pani maꞌau ma mauwii, 8aꞌa tamanu na paꞌi hawerana ma ei na famamafa, aꞌa ei na fani rawaniꞌa haraa haiꞌou, o hafeloꞌa haraa haiꞌou. Haiꞌounapaꞌaa faꞌua, maꞌuaa ei ramaꞌa, rona nara ba haiꞌou sifisifi ramaꞌa; 9rona apaꞌaa haiꞌou, maꞌuaa rona ware ba lomi rona apaꞌaa haiꞌou; ana haiꞌou bimaꞌe, maꞌuaa haiꞌouna gutalao; rona hafugaa haiꞌou, maꞌuaa lomi haiꞌouna maꞌe; 10haiꞌouna faloloaꞌi, maꞌuaa haiꞌounaꞌu niꞌeniꞌe; lomi manumanuu haiꞌou, maꞌuaa haiꞌouna panii arerei aꞌa watauda; lomi manumanuu haiꞌou, maꞌuaa minaa ei manumanu, haiꞌouna paꞌi.
11Haiꞌouna warefaꞌaꞌa ua aꞌa hamuꞌou ena Corinth ma namina bauanai ei naranaraa haiꞌou aꞌa hamuꞌou. 12Haiꞌouna haguaa hamuꞌou, maꞌuaa lomi hamona haguaa haiꞌou. 13Ba inei fiminaꞌei, a ware aꞌa hamuꞌou aleꞌei ba hamuꞌou naꞌuu—ana hamonei haguaa haiꞌou.
Apuna Hupuꞌaifipui aꞌa ei Abaa Narafaweꞌia
14Apuna hupuꞌaifipui ei abaa narafaweꞌia. Uaa fei wanewanea ma fei hafeloꞌa lomi i bigifipui. Ma batanai ba fei weꞌai ma fei roromaa, i oafipui? 15Batanai ba laguꞌaa gutafipui Christ ma Belial? [e] Ma batanai ba laguꞌaa hupuꞌaifipui mei narafaweꞌia ma mei loꞌe? 16Batanai ba i udefipui fei humuu mei Haidaa ma ei haidaa sifisifi. Uaa, oꞌou fei humuu mei Haidaa, mei fi oalao. Ana aleꞌei na wareia mei Haidaa ba, “Awe oafipui aꞌa roꞌou ma talai dupuaa roꞌou ma oanaa Haidaniaa roꞌou ma roꞌou maroau.” [f]
17Ma mei Fasu na ware,
“Siꞌei, walaꞌamai ma guta uꞌugai aꞌa roꞌou.
Hamoneiꞌaa idoaa hepalo loloaa manumanu,
ma uꞌawe taudugamiaa hamuꞌou aꞌau.” [g]
18Mei Fasu, mei Faufaua na ware ba,
“Uꞌawe oanaa Amaa hamuꞌou,
ma hamuꞌou naꞌuu, baduu wawane ma baduu pifine.” [h]
	[e] 6:15 Warea Greek Beliar, ana fei hara Belial
	[f] 6:16 Jeremiah 32:38; Ezekiel 37:27
	[g] 6:17 Ezekiel 20:34, 41
	[h] 6:18 2 Samuel 7:8

1Ena tafiu, siꞌei ba ona paꞌi eni faꞌunaia eni, onei fafaꞌarai ma faraua aꞌa ei na faloloaa ei unu ma spiritii oꞌou. Ma siꞌei ba ona maꞌauaa mei Haidaa, oneipaꞌaa fapoꞌaifarawaninaa fei mau fafaꞌaraia.
Fei Niꞌeniꞌeaa Paul
2Hamonei auꞌuaiaa haiꞌou laloo naranaraa hamuꞌou. Lomi haiꞌouna bigifafelo aꞌa hemeadiai, lomi haiꞌouna fapasiaa hemea, lomi haiꞌouna sifiꞌaa hemea ba haiꞌouꞌaa to manumanu wagina. 3Abaa a ware aleꞌei ba a warefafeloaa hamuꞌou hamatee unadii ware ba hamonapaꞌaa oa laloo naranaraa haiꞌou ma lomi manumanu nabaa haiꞌouꞌaa gutafipui aꞌa hamuꞌou o maꞌefipui aꞌa hamuꞌou. 4Una oꞌugaa hamuꞌou; unamina mamagugu aꞌa hamuꞌou. Namina rarawani naranarau; aꞌa minaa ei hafeloꞌa na nobapaꞌamii haiꞌou, ei niꞌeniꞌeau na fuaꞌonau.
5Uaa ei haiꞌou sufudaimai yei Macedonia, lomi haiꞌouna gutafawenai, maꞌuaa haiꞌouna momoꞌainaa hitani, ei hafeloꞌa na bapaꞌaa haiꞌou ma ei maꞌaua laloo naranaraa haiꞌou. 6Maꞌuaa mei Haidaa, mei naꞌo farawaninaa ei naranaraa ei rona oafafelo, na fahaweninaa haiꞌou aꞌa fei noramiaa Titus 7ma abaa fei noramiana ua, maꞌuaa fei ba hamona farawaninia anaa. Ina uꞌufanaa haiꞌou ba hamonapaꞌaa nunuminau ma hamonamina faloloaꞌi ma naranara watauda uaa yau. Ma aꞌa eꞌei, namina apoidiai fei niꞌeniꞌeau.
8Nabaa una famamalouaa iaa hamuꞌou aꞌa fei neꞌiau mina, lomi una faloloaꞌi wagina. Maꞌuaa una faloloaꞌi hamatee na aida ba fei neꞌiau na famamalouaa iaa hamuꞌou maꞌida ua au, 9maꞌuaa eꞌeni, una niꞌeniꞌe. Fei paꞌafina aꞌa ba hamona faloloaꞌi, maꞌuaa sifei ba wagii fei faloloaꞌiaa hamuꞌou, hamoꞌaa filoginaa naranaraa hamuꞌou. Uaa hamonawe faloloaꞌi aleꞌei fei ude nunumiaa mei Haidaa ma siꞌei, aꞌa ba haiꞌouna fafeloaa hamuꞌou maꞌida. 10Ma i pudaa mei Haidaa, ei faloloaꞌiaa ei ramaꞌa wagii ei hafeloꞌaa roꞌou, i fafiloginaa naranaraa roꞌou ma noduginaa roꞌou aꞌa fei telaꞌana ma lomi roꞌaa naranara watauda wagina, maꞌuaa fei mau faloloaꞌiaa feni ano i fani maꞌea. 11Maꞌaia ba fei faloloaꞌia aꞌa mei Haidaa na biginaa nunumiaa hamuꞌou ba hamoneipaꞌaa faꞌuai, lomi tataa hamuꞌou, hamona siba aꞌa ei hafeloꞌa, ei hamona baꞌarofomaꞌau wagina ma ana ina biginaa hamuꞌou ba hamona narapaꞌaa hefiꞌadiai ma refurefu aꞌa ei na wanewane. Aꞌa minaa ei manumanu, hamona famaꞌaia ba lomi tataa hamuꞌou wagii fei ba i aꞌa hamuꞌou, hamona fawanewaneaa mei na bigifatata. 12Siꞌei, fei paꞌafina ba una neꞌinaa aꞌa hamuꞌou, aꞌa ba mei na bigifatata, o mei na tonaa awatana wagina, maꞌuaa sifei ba i pudaa mei Haidaa, hamonei fanunupaꞌia ba hamonapaꞌaa nunuminaa haiꞌou. 13Aꞌa minaa eni namina mamalawia naranaraa haiꞌou.
Ma pafoo fei, haiꞌounapaꞌaa unuwenuwe wagii fei niꞌeniꞌeaa Titus, uaa minaa hamuꞌou, hamona farawanidinaa fei spiritina. 14Una warefaꞌagu aꞌana uaa hamuꞌou ma lomi hamona famamafaiau. Maꞌuaa ana aleꞌei ba na faꞌua minaa ei wareaa haiꞌou aꞌa hamuꞌou, ana na faꞌua ei warefaꞌaguaa haiꞌou hamuꞌou aꞌa Titus. 15Ma fei haguana aꞌa hamuꞌou namina nogipelao ei i nonomipaꞌia ba minaa hamuꞌou na guaitonaa ei wareana ma taufagutania fininaa honua ma maꞌaua. 16Una niꞌeniꞌe ba unamina oꞌugaa hamuꞌou.
Panii Arerei
8
1Ma ena lofuu, nunumiaa haiꞌou ba hamonei apaꞌaa fei rawaniꞌa, fei na fanaa ei losuu yei Macedonia mei Haidaa. 2Namina hafelo gutanaa roꞌou, maꞌuaa ronamina wiwiwidi ua ma ana lomi manumanuu roꞌou, maꞌuaa ronamina panii arerei. 3Uaa, a paꞌaa warefaꞌuai ba rona fani ua aleꞌei na hawiaa roꞌou ma eꞌei namina rataiaa roꞌou anaa ma ei fanaa roꞌou na muainaa tamanu rona paꞌi. 4Ronamina iꞌigifaweꞌi aꞌa haiꞌou ba ana roꞌaa fani aꞌa ei apunaiaa mei Haidaa. 5Ma lomi rona bigiꞌia aleꞌei haiꞌounadoꞌo nara ba roꞌaa bigiꞌia, maꞌuaa ronadoꞌo fanaa ana roꞌou aꞌa mei Fasu ma nene, aꞌa haiꞌou—aleꞌei ba ro neneraa ei nunumiaa mei Haidaa. 6Siꞌei ba doꞌofamaꞌa Titus na faꞌasiꞌanaa fei mau fana aleꞌei, haiꞌouna iꞌigifaweꞌi aꞌana ba nei dinaa aꞌa hamuꞌou ma fapedugaa fei rawaniꞌa fana hamonadoꞌo faꞌasiꞌania. 7Maꞌuaa ana aleꞌei ba hamona mua aꞌa minaa ei manumanu—aꞌa fei weꞌiaa naranara, aꞌa ei warewareaa hamuꞌou, aꞌa ei mau apaꞌa, aꞌa tamanu ei na faꞌuai ma aꞌa fei haguaa hamuꞌou haiꞌou [i] —ana hamonei mua aꞌa fei rawaniꞌa mau fana.
8Lomi una ware ba hamonei bigiꞌaa fei, maꞌuaa ba a mania ba na faꞌua fei haguaa hamuꞌou laraa hefiꞌadiai. 9Uaa, hamona aida fei rawaniꞌaa mei Fasuu oꞌou Jesus Christ ba hia na paꞌi watauda manumanu, maꞌuaa na filoginia ma wagii fei ba hia pani ua, hamonei paꞌi manumanu.
10Ma sifeni, feni aweiau hamuꞌou wagina: Fei igisimasi i didii, hamuꞌou, rawarawa aꞌa ei rona fani ma abaa uniaa fei ba hamonei fani, maꞌuaa ana paꞌaa naraa hamuꞌou ba hamoꞌaa fani. 11Siꞌei, hamonei fapedugaa feni bigiꞌa ba fei refuaa hamuꞌou ba hamoꞌaa bigiꞌia nei fiboꞌii aꞌa fei fapedugaa hamuꞌou aleꞌei hawii hamuꞌou. 12Uaa nabaa hamona paꞌi fei nunumia aleꞌei, te, ei fanaa hamuꞌou i rawani ua aleꞌei tamanu hemea na paꞌi ma abaa tamanu lomi ina paꞌi.
13Fei nunumiaa haiꞌou, aꞌa ba hefiꞌadiai ronei guta ua ma ba hamuꞌounei paꞌi awataa, maꞌuaa ba hamonei fiminaꞌei. 14Aꞌa feni au eꞌeni, ei watauda hamona paꞌi, iwe fawanewaneaa ei lomi rona paꞌi ba ei watauda rona paꞌi, ana iwe fawanewaneaa tamanu lomi hamona paꞌi. Ma wagii fei mau aleꞌei, hamowe fiminaꞌei, 15ana aleꞌei fei neꞌia ba: “Mei na hufuꞌaa watauda, lomi i watauda dufuna ma mei na hufuꞌaa maꞌida, na hawiaa fei.”
	[i] 8:7 Hefiꞌa neꞌia ba, aꞌa fei haguaa haiꞌou hamuꞌou

Rona Alonaa Titus yei Corinth
16Una ware ‘ta’ aꞌa mei Haidaa, uaa na fani naranaraa Titus ana fei naranara una paꞌi aꞌa hamuꞌou. 17Uaa Titus na tofarawaninaa fei iꞌigaiaa haiꞌou ma ifi nowau aꞌa hamuꞌou fininaa refurefua ma ana paꞌaa nunumiana. 18Ma haiꞌouꞌaa alofipuinawii aꞌana mei lofu, mei ronamina niꞌeniꞌe aꞌana minaa ei losuu, uaa fei bigiꞌana wagii fei rawaniꞌa warea. 19Ma hepalodiai, rona rafeinia ei losuu ba inei talaiporofipui aꞌa haiꞌou fei fana, fei haiꞌouna alaginia ba i fani honua aꞌa mei Fasu ma famaꞌaia ba haiꞌouna refurefu aꞌa fei ba haiꞌou fani haduma. 20Lomi haiꞌouna nunuminia ba nemea, i warewareaa fei mau alagiaa haiꞌou aꞌa feni baua fana. 21Uaa haiꞌouna omaꞌafarawaninaa haiꞌou ba haiꞌounei bigiꞌaa ei na wanewane i pudaa mei Haidaa mawe i pudaa ei ramaꞌa.
22Ma fipui aꞌa lagua, haiꞌouꞌaa aloawii hemea lofuu oꞌou, mei naꞌaida famaꞌaia ba hia wiaa ramaꞌa ma eꞌeni na refurefu apoidiai, uaa napaꞌaa bauanai fei oꞌugana aꞌa hamuꞌou. 23Ma Titus, hia mei rarafiu ma na bigifipui aꞌau i dupuaa hamuꞌou. Ma ei lofuu haiꞌou, roꞌou, aleꞌei umuiaa ei losuu ma rona fani honua aꞌa Christ. 24Siꞌei, hamonei famaꞌaiaa roꞌou fei mau hagua hamona paꞌi ma i paꞌaa paꞌi paꞌafii fei mamaguguaa haiꞌou aꞌa hamuꞌou ma ba ei losuu, ronei fanunuia.
 
9
1Lomi a neꞌifanidinaa hamuꞌou ba batanai fei bigihadumaa ei apunaia. 2Uaa una aida ba hamona refurefu ba hamoꞌaa fani haduma ma una warewareꞌuaia aꞌa ei Macedonia ma warefanaa roꞌou ba aꞌa fei igisimasi i didii, hamuꞌou ena yena Achaia na fani ma ei refurefuaa hamuꞌou na faꞌasiꞌanaa watauda roꞌou ba ana roꞌaa fani. 3Maꞌuaa a aloawii ei lofu ba ina paꞌi paꞌafina fei warefaꞌaguaa haiꞌou hamuꞌou ma ba hamonei bigiꞌaugaa fei fana, ana aleꞌei una waredii ba hamowe bigiꞌia. 4Uaa nabaa hefiꞌa Macedonia, ro nofipuimai aꞌau ma bapaꞌaa hamuꞌou ba lomi hamonadii bigiꞌaugaa fei fanaa hamuꞌou aꞌa haiꞌou, haiꞌouwepaꞌaa mafa ba haiꞌouna oꞌugaa hamuꞌou ma ana hamowe mamafa. 5Siꞌei, una nara ba unei fabatafainaa ei lofu ba roneiwii maꞌa hamuꞌou ma fawanewaneꞌaugaa fei baua fana, fei hamonadii faꞌunainia. Naꞌaa aleꞌei, iwe ude ua aleꞌei hepalo rawaniꞌa fana ma abaa aleꞌei fei mau faniꞌoaꞌoaia.
Faro Watauda
6Nonominaa feni: hini i faro maꞌida ua, ana i hufuꞌaa maꞌida ua. Ma mei i faro watauda, ana i hufuꞌaa watauda. 7Hememea nei fani tamanu na nara ba i fani ma abaa faniꞌoaꞌoai o aleꞌei ba i nei fani, uaa mei Haidaa na nunuminaa ei rona faniwiwiwidi ua. 8Ma mei Haidaa na hawia ba i fanaa fei rawaniꞌana i aꞌa hamuꞌou, ba aꞌa minaa ei manumanu ranimai, hamonei paꞌi minaa ei hamonapaꞌaa nunuminia ba hamoꞌaa bigipaꞌaa minaa ei rawaniꞌa bigiꞌa. 9Ana aleꞌei fei neꞌia ba,
“Ina fatalaneneneinaa ei fanana aꞌa ei lomi rona paꞌi;
fei wanewaneana, i oalao ranimai.”
10Mei i fani lau aꞌa mei faroa ma faraa pidaua ba duꞌua, ana i fani ma fapepesuaa ei palee hapee hamuꞌou lau ma fagipeaa fei hufuꞌaa hamuꞌou aꞌa tamanu na wanewane. 11Hamowe paꞌi watauda ba hamoꞌaa pani arererei ua ranimai ma ei fanaa hamuꞌou aꞌa haiꞌou, iwe fawareaa ei ramaꞌa ba ‘ta’ aꞌa mei Haidaa.
12Feni bigiꞌaa hamuꞌou abaa sifei ua ba i hadumaa ei apunaia aꞌa ei nunumiaa roꞌou, maꞌuaa ana na faꞌasiꞌanaa fei mau warea ‘ta’ aꞌa mei Haidaa. 13Aꞌa fei bigiꞌaa hamuꞌou, fei ina famaꞌaia ba batanai maumau hamuꞌou, ei ramaꞌa, rowe uduginaa mei Haidaa wagii fei guaiaa warea, fei na nofininamii fei wareaa hamuꞌou ba faꞌua fei rawaniꞌa wareaa Christ ma wagii fei mau pani arereaa hamuꞌou aꞌa roꞌou ma aꞌa minaa ei ramaꞌa. 14Ma laloo ei lafulafuaa roꞌou hamuꞌou, ei naranaraa roꞌou, i dinaa aꞌa hamuꞌou, uaa fei baua rawaniꞌa na fanaa hamuꞌou mei Haidaa. 15Fei warea ‘ta’ i dinaa aꞌa mei Haidaa uaa fei fanana, fei lomi a warepaꞌia!
Paul na Wareaa Pepei aꞌana Uaa fei Bigiꞌana
10
1Wagii fei mau Christ aleꞌei madumuia ma warefagigia, uꞌei iꞌiginaa hamuꞌou—yau, Paul, mei rona ware ba una warefagigii i pudaa hamuꞌou, maꞌuaa ba una warefaweꞌi nabaa una raua! 2Uꞌei iꞌiginaa hamuꞌou ba ena na nomai, lomi na nunumiai ba a warefaweꞌi aꞌa hefiꞌa, ei rona nenegiꞌuaiaa fei maumau feni ano. 3Uaa, faꞌua ba ona guta yeni malagufu, maꞌuaa lomi ona foꞌa aleꞌei fei maumau foꞌaa feni ano. 4Ei finefinee foꞌaa aꞌa oꞌou, abaa aleꞌei ei finefinee foꞌaa feni ano. Agia. Ei finefine aꞌa oꞌou na paꞌi fei faufau mei Haidaa ba i bigosipaꞌaa ei aleꞌei ei humuu foꞌaa roꞌou. 5Ona muainaa ei fihareia ma minaa ei mau sifisifi, ei na lawaraa fei tala i dinaa aꞌa fei apaꞌaa mei Haidaa ma ona wagiꞌinaa minaa ei naranaraa oꞌou ba nei nenegiꞌuaiaa Christ. 6Ma haiꞌouna ofafaufau ba haiꞌouꞌaa fanimaꞌaa minaa ei bigiꞌaa barafea, maꞌuaa famaꞌa, hamonei guainaa haiꞌou.
7Hamoꞌei fanunuꞌuaiaa ei na parepare. Nabaa [j] nemea na nara ba hia maroaa Christ nei naramaꞌadiai ba haiꞌou maroaa Christ ana aleꞌei hia. 8Uaa lomi ba a mamafa nabaa una warefaꞌaguꞌagu aꞌa fei faufau na fanaa haiꞌou mei Fasu ba haiꞌounei farawaninaa hamuꞌou ma aꞌa ba haiꞌounei fapasiaa hamuꞌou. 9Lomi na nunumiai ba ei neꞌiau aꞌa hamuꞌou, i famaꞌauaa hamuꞌou. 10Uaa hefiꞌa, rona ware ba, “Ei neꞌiana na paꞌi awatana ma na warefaweꞌi, maꞌuaa nabaa hia yeni, abaa aleꞌei maumau ei baua ramaꞌa ma lomi hanuu ei wareana.” 11Ei rona ware aleꞌei, ronei apaꞌia ba fei maumau haiꞌou laloo ei neꞌiaa haiꞌou, ana rowe nanamuinia ena haiꞌouna nomai yena i maꞌaa roꞌou.
12Paꞌaa lomi ba haiꞌouna nara ba haiꞌou fihawawaginaa haiꞌou aꞌa hefiꞌadiai, ei rona ware ba rona rawani. Nabaa rona fipupuduinaa ana roꞌou ma fihawawaginaa ana roꞌou, rona famaꞌaia ba lomi apaꞌaa roꞌou. 13Maꞌuaa lomi ba haiꞌouꞌamina warefaꞌaguꞌagu watauda. Haiꞌou warefaꞌaguꞌagu ua aꞌa ei na fanaa haiꞌou mei Haidaa. Ma hamuꞌou, aleꞌei hepalo fanana aꞌa haiꞌou. 14Lomi na rata ei warefaꞌaguꞌaguaa haiꞌou, ana aleꞌei nabaa lomi hamona apaꞌaa haiꞌou, maꞌuaa haiꞌouna nobapaꞌaloo hamuꞌou aꞌa fei rawaniꞌa wareaa Christ. 15Ana lomi ba haiꞌouna warefaꞌaguꞌagu aꞌa ei bigiꞌaa hefiꞌadiai. [k] Fei oꞌonaia unuu haiꞌou, sifei ba fei weꞌiaa naranaraa hamuꞌou nei gipelao ma fei bigiꞌaa haiꞌou i dupuaa hamuꞌou neimina larelao, 16ba haiꞌounei uꞌugaa fei rawaniꞌa warea aꞌa ena gufu opaꞌawiaa hamuꞌou, uaa lomi ba haiꞌouꞌaa warefaꞌaguꞌagu aꞌa fei bigiꞌa yei fawelei na uꞌudii hemea. 17Maꞌuaa “Mei ba i warefaꞌaguꞌagu nei warefaꞌaguꞌagu uaa mei Fasu.” 18Uaa abaa mei i ware ba hia na rawani ba napaꞌaa rawani, maꞌuaa mei i wareia mei Fasu ba na rawani.
	[j] 10:7 O, Fanununaa ei na ude ua pudaa hamuꞌou. Nabaa
	[k] 10:13-15 O, 13 Maꞌuaa, lomi haiꞌouꞌaa warefaꞌaguꞌagui wagii tamanu lomi haiꞌouna fanunumaꞌaia, maꞌuaa wagii fei mau fafanunumaꞌaa na fanaa haiꞌou mei Haidaa, mei haidaniaa fei fanunumaꞌaia—hepalo fanunumaꞌaia aꞌa hamuꞌou. 14...15 Ana lomi haiꞌouꞌaa warefaꞌaguꞌagui wagii ei bigiꞌaa hefiꞌadiai, ei lomi ba oꞌaa fanunumaꞌaia.

Paul ma ei Apostle Sifisifi
11
1Nunumiau ba hamonei guainaa hefiꞌa warefifigaiau; maꞌuaa hamoꞌei guainia eꞌeni. 2Una paꞌi fei mau punepuneaa mei Haidaa aꞌa hamuꞌou. Una faꞌunai aꞌa hamuꞌou ba hamonei paꞌi hemea ua haroo hamuꞌou—mei Christ, ba uꞌa fanaa hamuꞌou aꞌana aleꞌei hemea pifine atawe hainofipui aꞌa hemea wawane. 3Maꞌuaa una mamaꞌau, uaa ana aleꞌei ba na sifiꞌaa Eve fei waꞌa, ei naranaraa hamuꞌou, i faꞌasisidiꞌininaa fei ba hamona fafaꞌarai ma nenegiꞌuaiaa Christ. 4Uaa, nabaa nemea i nomai aꞌa hamuꞌou ma na uꞌugaa hemea Jesus, abaa mei Jesus onadii uꞌugia, o nabaa hamona tonaa hepalo uꞌugai spiriti laraa fei hamona todigia, o guainaa hepalo uꞌugai rawaniꞌa wareaa laraa fei hamona guaidigia, nabaa aleꞌei, hamona toꞌuaia. 5Maꞌuaa hamoneiꞌaa nara ba rona muainau ei “baua-apostle.” 6Lomi una feroi aꞌa fei mau warewarea, maꞌuaa una paꞌi apaꞌau. Aꞌa minaa ei tala, haiꞌounamina faꞌarewaia aꞌa hamuꞌou ba una paꞌi apaꞌau.
7Haa, na hafelo fei ba una fafafaunau pu aleꞌei ba uꞌa poronaa hamuꞌou pafea aꞌa fei ba una uꞌufanaa hamuꞌou fei rawaniꞌa wareaa mei Haidaa ma lomi ponoꞌau? 8Hanuna aleꞌei ba una fafanaonaa hefiꞌadiai losuu, uaa una tonaa ei hadumaa roꞌou ma farawaninaa hamuꞌou. 9Ma ei a gutafipui aꞌa hamuꞌou ma na nunuminaa hefaa manumanu, lomi una fani awataa aꞌa hemea, uaa ei lofu, noramiaa roꞌou Macedonia, rona fanau tamanu una nunuminia. Lomi una fani awataa aꞌa hamuꞌou wagii hepalo manumanu ma bigilao ana aleꞌei. 10A warefaꞌuai aꞌa fei mau Christ laloo iau ba lomi hemea yei malalaa Achaia ba i lawagipaꞌaa fei warefaꞌaguꞌaguau. 11Tani aleꞌei? Siꞌei ba lomi una haguaa hamuꞌou? Mei Haidaa na aida ba una haguaa hamuꞌou! 12Ma a bigiꞌualao ei fi bigiꞌaa eni ba uꞌa fawaiwainaa talaa ei ba roꞌaa fafiminaꞌei aꞌa haiꞌou wagii tamanu ei rona warefaꞌaguꞌagu wagina.
13Uaa ei mau ramaꞌa aleꞌei, roꞌou apostle sifisifi, rona bigifasifi ma sifi ua ba roꞌou apostle Christ. 14Woro ba na aleꞌei, uaa Satan ana na sifisifi ua ba hia hemea aloꞌaloo fei weꞌai. 15Siꞌei, lomi una baꞌarofo ba ei paniaa panina, rona sifisifi ua ba roꞌou, nafii fei wanewanea. Aꞌa fei pedupeduu roꞌou, rowe to aree roꞌou aꞌa ei bigiꞌaa roꞌou.
Paul na Warefaꞌaguꞌagui wagii ei Fiꞌiana
16A waredinia ba: hamoneiꞌaa nara ba yau poapoa. Maꞌuaa nabaa nemea na nara aleꞌei, te, hamonei taufagutanau aleꞌei hemea poapoa ba a warefaꞌaguꞌagu maꞌida. 17Aꞌa fei warefaꞌaguꞌaguia fei, lomi una ware aleꞌei mei Fasu, maꞌuaa aleꞌei hemea poapoa. 18Siꞌei ba watauda, rona warefaꞌaguꞌagu aleꞌei fei mau feni ano, yau ana a warefaꞌaguꞌagu. 19Hamona niꞌeniꞌe aꞌa ei poapoa hamatee hamona paꞌi baua apaꞌaa hamuꞌou! 20Ana hamona niꞌeniꞌe aꞌa hini na fahumuwainaa hamuꞌou o fafeloaa hamuꞌou, o na bigiꞌuaiaa nunumiana aꞌa hamuꞌou, o ba minaa hia, o laparaa hamuꞌou. 21Ina famamafaiau, maꞌuaa paꞌaa faꞌua ba namina rataiaa haiꞌou fei.
Aleꞌei ba yau poapoa, una wareaa tamanu rona mamaꞌau hefiꞌa ba roꞌaa wareia. 22Roꞌou Hebrew? Yau anaa. Roꞌou Israel? Yau anaa. Roꞌou upuu Abraham? Yau anaa. 23Roꞌou paniaa panii Christ? Yau na muainaa roꞌou. Fei mau warewareau aleꞌei, na poapoai. Yau na bigifaweꞌidiai laraa ei bigiꞌaa roꞌou. Una boboꞌai wataudadiai, ei babu una tonia namina babaodiai ma ranimai anaa i paꞌau maꞌea. 24Haipanipoa ei Jew, rona babuinau odufua paꞌania ma faimpalo babu. 25Odupoa, hefiꞌa, rona hafugau aꞌa ei hafuhafu, hepoa, hefiꞌa, rona nafanaa yau mugoo, odupoa una tafe pafoo wa, una lafelafe tau lama heai poi ma heai arewaa, 26Ranimai una tatalai ua. Anaa ba a maꞌe aꞌa ei ranu na poni batafa, ba roꞌaa panarofau ei hafeloꞌa, ba roꞌaa fafeloau ei gufuu mawe ei Gentile ma anaa a tonaa hafeloꞌau laloo ei baua gufu ma sugutataꞌaia ma yei lama ma aꞌa ei lofu sifisifi. 27Una bigimaguhagu ma watauda poi, lomi una maꞌigupaꞌi; unaꞌaida bao ma sigigi; watauda arewaa, lomi hanau; unaꞌaida waiwa ma lomi lawalawau. 28Ma pafoo minaa ei namina fiꞌi naranarau minaa ei arewaa, uaa minaa ei losuu. 29Hini na maralele ma yau loꞌe? Hini na pasi aꞌa ei hafeloꞌa ma lomi na fiꞌi naranarau wagina?
30Nabaa a warefaꞌaguꞌagui, a warefaꞌaguꞌagu aꞌa tamanu na famaꞌaiaa ei maraleleau. 31Mei Haidaa, mei Amaa mei Fasu Jesus, mei ba onei uduginia ranimai ranimai, na aida ba una warefaꞌuai. 32Yei Damascus, mei gavanaa, mei hia paniaa panii mei Hapara Aretas, na augaa ei omaꞌamaꞌaa laloo fei baua gufu Damascenes ba ronei panarofau. 33Maꞌuaa hefiꞌa, rona faꞌasisiau laloo hepalo pa aꞌa fei gigei fei nono ma una ponipaꞌai aꞌa roꞌou.
Fei Meifii Paul ma fei Oroꞌoroaa Lamii Pigiona
12
1Unei warefaꞌaguꞌaguꞌualao. Lomi rawaniꞌana wagina, maꞌuaa unei uꞌugaa ei aleꞌei mefi ma ei na faꞌarewaiaa mei Fasu. 2Una apaꞌaa hemea ramaꞌa maroaa Christ, mei hefua ma obao igisimasi i didii na dinaa aꞌa fei faꞌoduaiaa gufu pafea. Ina oa aꞌa fei hudi ununa, o loꞌe, lomi una aida—mei Haidaa na aida. 3Ma una aida ba mei ramaꞌa mei—aꞌa fei hudi ununa, o loꞌe, lomi una aida, maꞌuaa mei Haidaa na aida— 4ina dinaa aꞌa fei fananamaiaa gufu. Ina guainaa hefiꞌa manumanu lomi i warepaꞌia, ei ba roneiꞌaa wareia ei ramaꞌa. 5A uꞌugaa mei ramaꞌa aleꞌei fininaa mamagugua, maꞌuaa lomi ba a famamagugui ba yau batanai, maꞌuaa sifei ua ba batanai ei maraleleau. 6Ma nabaa una warefaꞌaguꞌagu, aꞌa ba yau poapoa, uaa una warefaꞌuai. Maꞌuaa una gutafamadumu ba nemea neiꞌaa nara ba yau na pafeaidiai aꞌa tamanu ei una bigiꞌia o wareia.
7Ma ba uneiꞌaa mamagugu uaa eni paꞌaa rawaniꞌa mefi, ina faꞌoroꞌoroaa lamii pigiou, hemea talaitonaa wareaa Satan ba i fafeloau. 8Odupoa una iꞌigifaweꞌi aꞌa mei Fasu ba nei tonia aꞌau. 9Maꞌuaa ina warefanau ba, “Fei rawaniꞌau na hawio, uaa fei faufau napaꞌaa mua ei ona maralele.” Siꞌei, awe warefaꞌaguꞌagui aꞌa ei maraleleau ba fei faufau Christ nei oa aꞌau. 10Hamatee Christ, siꞌei a niꞌeniꞌe aꞌa ei maraleleau, aꞌa ei warefalalasiaa hefiꞌa yau, aꞌa ei hafeloꞌa ma haperaraia ma ei awataa. Uaa ei una maralele, na to faufau.
Paul na Naranara Watauda aꞌa ei Corinth
11Una fafaiau aleꞌei hemea poapoa, maꞌuaa hamona susuninau wagina. Nabaa hamonadoꞌo warefarawaninau, ipowe rawani, uaa, lomi rona muainau ei “baua-apostle,” maꞌuaa lomi harau. 12Tamanu ei na famaꞌaia ba apostle—ei hilala, ei fananawalaa puda ma ei foigia—una bigiꞌia i dupuaa hamuꞌou fininaa fei mau apitaia. 13Ma hepalo manumanu una bigiꞌia aꞌa hefiꞌadiai losuu ma lomi aꞌa hamuꞌou, sifei ua ba lomi una fani awataa aꞌa hamuꞌou. Futoaa feni hafeloꞌau!
14Eꞌeni ba uꞌamii bigiꞌaa fei faꞌodupoaiaa maꞌau hamuꞌou ma lomi ba a fani awataa aꞌa hamuꞌou, uaa ei nunumiau abaa ei manumanuu hamuꞌou, maꞌuaa nunumiau hamuꞌou. Uaa, ei baduu, lomi ba roꞌaa omaꞌaiaa ei ama ma inaa roꞌou, maꞌuaa ei ama ma ina, rona omaꞌiaa ei naꞌuu roꞌou. 15Siꞌei, una niꞌeniꞌe ba uꞌa fapedugaa minaa ei mugoo poꞌi una paꞌi, uaa hamuꞌou ma ba a fanaa ana yau. Nabaa na gipelao fei haguau hamuꞌou, i paꞌailao fei haguaa hamuꞌou aꞌau? 16Abaa a fani awataa aꞌa hamuꞌou. Maꞌuaa una forapaꞌaa pinee hamuꞌou, uaa rafeu bigiꞌaa ei mau fifigaia! 17Haa, una fafeloaa hamuꞌou aꞌa hemea aloawiau aꞌa hamuꞌou? 18Una iꞌigifaweꞌi aꞌa Titus ba nei dinaa aꞌa hamuꞌou ma una aloaa hemea lofuu haiꞌou aꞌana. Lomi na fafeloaa hamuꞌou Titus, na? Ma fei mau bigiꞌaa haiꞌou ma fei spiritii haiꞌou na fiminaꞌei.
19Hamona naranara ba haiꞌouna wareaa pepei aꞌa haiꞌou? Haiꞌouna uꞌu i pudaa mei Haidaa aleꞌei ei maroaa Christ; ma minaa ei bigiꞌaa haiꞌou, ena rawaniꞌa tafiu, paꞌafina ba inei faweꞌinaa hamuꞌou. 20Uaa, una maꞌau ba ena unawii maꞌa hamuꞌou, tamanu una nunuminia aꞌa fei maumau hamuꞌou, lomi uꞌawe fanunuꞌapaꞌia. Ma ana lomi hamowe fanunuꞌapaꞌau aleꞌei ei nunumiaa hamuꞌou. Una maꞌau ba i paꞌi ua fihareia, punepunea, sibaparararaia, fiꞌiꞌareia, warefafeloa, wiwitoia, mamagugua ma lomi firawania. 21Una mamaꞌau ba ena una hadiweꞌidimai, mei Haidaniau i we fapududuau i maꞌaa hamuꞌou ma uꞌapowemina faloloaꞌi, uaa watauda, ei ronadoꞌo bigiꞌaa ei hafeloꞌa, lomi rona filoginaa naranaraa roꞌou wagii ei loloaa, ei fitatafipaꞌaia ma hafeloꞌa bigiꞌaa roꞌou.
Aꞌapoo Aweia
13
1Feni, fei faꞌodupoa ba amii maꞌa hamuꞌou. “Minaa ei dududua nei paꞌi helagui, o oꞌodui ramaꞌa rona fanunupaꞌaa tamanu na tata.” 2Una aweidigaa hamuꞌou aꞌa fei faguapoaa maꞌau hamuꞌou. Eꞌeni, eni lomi yau aꞌa hamuꞌou, a waredinia: Ena una hadiweꞌidimai awe fanimaꞌaiaa ei ronadoꞌo bigifafelo, o hinidiai, 3siꞌei ba nunumiaa hamuꞌou ba hamoneipaꞌaa aida ba ufi umuinaa Christ. Aꞌa ba ina maralele ei na fawanewaneaa hamuꞌou, maꞌuaa na paꞌi faufauna dupuaa hamuꞌou. 4Faꞌua ba ina maralele ei i fatawa, maꞌuaa fi oalao aꞌa fei faufau mei Haidaa. Ma ana aleꞌei, haiꞌouna maralele aꞌana, maꞌuaa aꞌa fei faufau mei Haidaa, haiꞌouna oafipui aꞌana ba haiꞌounei hadumaa hamuꞌou.
5Fanunumaꞌaiaa ana hamuꞌou ba paꞌaa faꞌua ba hamona narafaweꞌi; maniaa ana hamuꞌou. Haa, lomi hamona aida ba Christ Jesus, hia laloo iaa hamuꞌou? Nabaa lomi, woro ba lomi hamoꞌaa muainaa fei manimania. 6Ma una nunuminia ba hamonei fanunuꞌapaꞌia ba haiꞌouna muainaa fei manimania. 7Haiꞌouꞌei lafulafunaa aꞌa mei Haidaa ba lomi hamoꞌaa bigiꞌaa hepalo tata. Fei paꞌafii fei, aꞌa ba ei ramaꞌa, ronei fanunupaꞌia ba haiꞌouna muainaa fei manimania, maꞌuaa ba hamoꞌaa bigiꞌaa tamanu na wanewane anaa nabaa rona nara ba lomi haiꞌouna muainaa fei. 8Uaa lomi ba haiꞌouꞌaa bigiꞌaa hepalo manumanu ba i fadugeaa fei faꞌuaia, maꞌuaa fei na faweꞌinaa fei faꞌuaia. 9Nabaa haiꞌouꞌaa maralele, haiꞌouna niꞌeniꞌe wagina uaa, hamona faufau ma ei lafulafuaa haiꞌou, siꞌei ba hamoneiꞌaa paꞌi hepalo tata. 10Sifei, fei paꞌafina ba a neꞌifanaa hamuꞌou eni manumanu ei yau lomi aꞌa hamuꞌou, ba ena na nomai, uneiꞌaa fafofolaa aꞌa fei foraforau—fei na fanau mei Fasu ba unei farawaninaa hamuꞌou ma aꞌa ba unei fafeloaa hamuꞌou.
Ei Fapopoꞌii Wareaa Paul
11Ei fapopoꞌii wareau, ena lofuu maꞌadinaa hamuꞌou. Hamonei niꞌeniꞌe, fafirarawaninaa naranaraa hamuꞌou, nei paꞌi ua hepalo naranara. Gutafirawanii. Ma mei Haidaniaa fei hagua ma fei gutafirawania, iwe oafipui aꞌa hamuꞌou.
12Fihatofii pudaa hamuꞌou aꞌa fei fafaꞌarai maumau. 13Minaa ei apunaia, rona famafufuoinaa hamuꞌou.
14Inei ude pafoo hamuꞌou fei rawaniꞌaa mei Fasu Jesus Christ ma fei haguaa mei Haidaa ma fei gutafipuiaa fei Spiritii Apuna.

GalatiansGALGALATIANS
1 2 3 4 5 6 Warefaꞌaia
Fei rawaniꞌa wareaa Jesus nawemina tale aꞌa ei abaa Jew. Maꞌuaa hefiꞌa, rona ware ba ronei neneraa fei law nabaa roꞌaa paꞌaa oa aꞌa Christ. Paul na ware ba abaa baua manumanu fei, uaa fei harenua o tonia wagii fei narafaweiꞌia aꞌa Christ.
Siꞌei i neꞌinaa aꞌa ei Galatia ba i fahadiweꞌinaa ei rona diꞌininaa fei narafaweꞌia, fei na faꞌuai. Ina harea ba hia paꞌaa apostle Christ uaa na rafeinia mei Haidaa ma abaa wagii ei foraforaa ramaꞌa.
Ana ina harea ba wagii fei narafaweꞌia ua, roꞌaa wanewane aꞌa mei Haidaa. Inadii fapoꞌinia ba fei haguaa ei narafaweꞌia noranamai wagii fei narafaweꞌia aꞌa Christ.

 
 
1
1Yau Paul, hemea apostle—abaa aloaa ei ramaꞌa, o hemea ramaꞌa, maꞌuaa Christ Jesus mawe mei Haidaa, mei Ama, mei na faꞌasiꞌania aꞌa fei maꞌea— 2feni neꞌia, noranamai aꞌau mawe ei lofu i aꞌau,
 
I dinaa aꞌa ei losuu i Galatia:
 
3Ina ude i pafoo hamuꞌou fei rawaniꞌa ma gutafarawaniaa mei Haidaa, mei hia Ama mawe mei Fasu Jesus Christ, 4mei na fanaa anaia uaa ei hafeloꞌaa oꞌou ba i fatelaꞌanaa oꞌou aꞌa feni hafeloꞌa au eꞌeni, aleꞌei nunumiaa mei Haidaa, mei Amaa oꞌou. 5Fei hawera i ude i aꞌana ranimai ranimai. Amen.
Hepalo ua Rawaniꞌa Warea
6Una baꞌarofo ba lomi na madii ma hamona ponidiꞌininaa mei na lalaꞌaa hamuꞌou wagii fei rawaniꞌaa Christ ma hamona momoꞌainaa aꞌa hepalo uꞌugai rawaniꞌa warea— 7fei abaa paꞌaa rawaniꞌa warea. Na fafanunu aleꞌei ba hefiꞌa, ba roꞌaa fapoapoainaa hamuꞌou ba roꞌaa haduaa fei rawaniꞌa wareaa Christ. 8Maꞌuaa, nabaa ana haiꞌou o nemea aloꞌalo noramiana pafea i uꞌugaa hepalo rawaniꞌa warea, hepalo na uꞌugai laraa fei haiꞌounadoꞌo uꞌufanaa hamuꞌou, ana hia ipaꞌaa tonaa fei arena lomi i pedutoo! 9Aleꞌei haiꞌouna waredii, hee, eꞌeni a warediai: nabaa nemea i uꞌufanaa hamuꞌou hepalo rawaniꞌa warea na uꞌugai aꞌa fei hamona todigia, ipaꞌaa tonaa fei arena lomi i pedutoo!
10Haa, eꞌeni ba a tonaa fei ugaiaa ramaꞌa, o ugaiaa mei Haidaa? O, ba a faniꞌeniꞌeaa ramaꞌa? Nabaa yau ana fi faniꞌeniꞌeaa ramaꞌa, yau abaa hemea nafii Christ.
Paul, mei Rafeiaa mei Haidaa
11Ena lofu, nunumiau ba hamonei aida ba fei rawaniꞌa warea, fei a uꞌugia, abaa bigiꞌuaa ramaꞌa. 12Abaa tonau aꞌa hemea ramaꞌa, ana abaa feroiaa roꞌou yau; agia, una tonia aꞌa fei faꞌarewaiaa Jesus Christ.
13Uaa hamona guaidigaa fei mau talaiau aꞌa fei mau losuu ei Jew ba batanai a haperaraiaa fei losuu mei Haidaa ma birosia. 14Yau namina fanimaꞌaiaa fei mau losuu ei Jew ma muainaa watauda ei rorou aꞌa ei Jew ma unamina pasirefurefu aꞌa ei maumau ei amau. 15Maꞌuaa wagii fei rawaniꞌana, mei Haidaa na niꞌeniꞌe ma na rafeinau ei fi waniniꞌuamai [a]16ba i faꞌarewaiaa mei Naꞌuna i aꞌau ba unei uꞌugia aꞌa ei Gentile, lomi una faꞌiꞌiginaa hemea ramaꞌa. 17Ana lomi una dinaloo Jerusalem ba aree maꞌa ei roꞌou doꞌo apostle famaꞌa laraa yau, maꞌuaa unadoꞌo adigupenaa Arabia ma hinene na hadiweꞌinaa Damascus.
18I dii, nenee oduai igisimasi, una dinaa Jerusalem ba adoꞌo apaꞌifarawaninaa Peter [b] ma na gutafipui aꞌana hefua ma haipani arewaa. 19Lomi una maꞌa hemeadiai apostle—uniaa James, mei lofuu mei Fasu. 20Uꞌeipaꞌaa warefafaꞌuai aꞌa hamuꞌou i pudaa mei Haidaa ba tamanu ei neꞌiau, abaa sifisifi. 21Nene na dinaa Syria ma Cilicia. 22Lomi ronamina apaꞌau ei losuu yei Judea, ei rona oa aꞌa Christ. 23Rona guai ua fei warea ba: “Mei ramaꞌa, mei nadoꞌo haperaraiaa oꞌou mina, eꞌeni ifi uꞌugaa fei narafaweꞌia, fei ba i doꞌo fapedugia.” 24Ma rona uduginaa mei Haidaa uaa yau.
	[a] 1:15 O, ei fi oa watauu inau
	[b] 1:18 Warea Greek ba Cephas

Ei Apostle, Rona Ugainaa Paul
2
1Nenee hefua ma obao igisimasi, una hadiweꞌidinaa Jerusalem ma eni poꞌo haigua Barnabas. Ana una nodugaa Titus. 2Una aunu uaa una tonaa hepalo faꞌarewaia ma una fanaa roꞌou fei rawaniꞌa warea, fei a uꞌufanaa ei Gentile. Maꞌuaa una aunufagiginaa aꞌa ei una nara ba roꞌou famamoa, uaa una nara ba hefiꞌa roꞌou, rona nara ba lomi hanuu fei uꞌugau. 3Maꞌuaa Titus, meni hia aꞌau, faꞌua ba hia Greece, maꞌuaa ana lomi na nara ba inei moroꞌaa hudii wawaneina. 4Fei i faꞌasiꞌanaa fei manumanu fei, siꞌei ba hefiꞌa sifisifi lofu, rona waduꞌaa fei gupuu haiꞌou ba roꞌaa fanunupaꞌainaa fei alara haiꞌouna paꞌi aꞌa Christ Jesus ma ba roꞌaa fahumuwainaa haiꞌou. 5Paꞌaa lomi haiꞌouna fafefenaa roꞌou maꞌida ba tamanu na faꞌuai laloo fei rawaniꞌa warea nei oafipui aꞌa hamuꞌou.
6Aꞌa eꞌei rona nara ba roꞌou bauana—o, roꞌou tamanu, lomi hanuna aꞌau; abaa i fanununaa fei augu mei Haidaa—ma ei ramaꞌa ei, lomi rona pafoinaa hepalo manumanu aꞌa fei uꞌugau. 7Agia, rona fanunupaꞌia ba una tonaa fei bigiꞌa ba unei uꞌugaa fei rawaniꞌa warea aꞌa ei Gentile, [c] ana aleꞌei Peter aꞌa ei Jew. [d]8Uaa mei Haidaa, mei i oa wagii fei bigiꞌaa Peter aleꞌei ba hia hemea apostle aꞌa ei Jew, ana ina oa aꞌa fei bigiꞌau ba yau apostle aꞌa ei Gentile. 9James, Peter [e] ma John, ei rona ware ba roꞌou bauana, rona ugainaa haigua Barnabas ei roꞌaa fanunuꞌapaꞌia ba una todigaa fei rawaniꞌa. Rona ugainia ba haigunei dinaa aꞌa ei Gentile ma roꞌou aꞌa ei Jew. 10Fei iꞌigaiaa roꞌou, sifei ua ba haiguneiꞌo naraiaa ei lomi rona paꞌi, ana fei na farefuau ba a bigiꞌia.
	[c] 2:7 Warea Greek ba ei lomi na moro
	[d] 2:7 Warea Greek ba ei na moro; vv. 8 ma 9 anaa.
	[e] 2:9 Warea Greek ba Cephas; v. 11 ma 14 anaa.

Paul na Fiharei aꞌa Peter
11Iꞌa nonamii Antioch Peter, una hotaꞌia i pudana, uaa inapaꞌaa tata. 12Ei roꞌatadoꞌo nomai ei maroaa James, inafaneree hananafipui aꞌa ei Gentile. Maꞌuaa, roꞌaa nomai, inaꞌaa momoꞌai ma guta uꞌugai aꞌa ei Gentile uaa ina mamaꞌau aꞌa ei maroaa fei moroꞌaa hudii wawanei. 13Hefiꞌadiai Jew, rona neneraa fei wareꞌonina ma aꞌa fei wareꞌonii roꞌou, ana na faꞌasisiaa Barnabas.
14Uꞌa fanunuꞌapaꞌia ba lomi rona neneraa tamanu na faꞌuai laloo fei rawaniꞌa warea, una warenaa aꞌa Peter i pudaa minaa roꞌou, “Yoi hemea Jew, maꞌuaa, ei mau gutanamu aleꞌei Gentile ma abaa aleꞌei hemea Jew. Tani opoꞌo susunaa ei Gentile ba ronei neneraa ei maumau ei Jew?
15“Oꞌou na waninimai aleꞌei Jew ma abaa aleꞌei ei ‘Hafeloꞌa Gentile’, 16ona aida ba hemea ramaꞌa, lomi ba i wanewane uaa ba ina neneraa fei law, maꞌuaa wagii fei narafaweꞌia aꞌa Jesus Christ. Siꞌei, oꞌou anaa, ona narafaweꞌi aꞌa Christ Jesus ba oꞌaa wanewane wagii fei weꞌiaa naranara aꞌa Christ ma abaa aꞌa fei neneraa oꞌou fei law, uaa wagii fei ba o neneraa fei law, lomi nemea ba i wanewane.
17“Nabaa oꞌaa nunuminia ba onei wanewane aꞌa Christ ma ona fanunuꞌapaꞌia ba oꞌou, ramaꞌa hafelo, hanuu fei ba Christ na tenaa ei hafeloꞌa? Paꞌaa lomi. 18Nabaa una fadudinaa tamanu unadoꞌo birosia, una famaꞌaia ba yau, hemea barafeaa fei law. 19Uaa una maꞌe wagii fei law ba unei paꞌi harenua aꞌa mei Haidaa. 20Una fatawafipuidii aꞌa Christ ma lomi una gutadimai, maꞌuaa Christ na oa laloo iau. Fei gutanau aꞌa feni hudi unuu, una gutafininaa fei weꞌiaa naranara aꞌa mei Naꞌuu mei Haidaa, mei na haguau ma na fanaa anaia uaa yau. 21Aꞌa ba una putotoginaa fei rawaniꞌaa mei Haidaa, uaa nabaa fei wanewanea o tonia wagii fei law, paꞌaa lomi hanuu fei maꞌeaa Christ!” [f]
	[f] 2:21 Hefiꞌa, rona fapedugaa fei wareaa Paul aꞌa Peter aꞌa v. 14.

Narafaweꞌia laraa fei Law
3
1Hamuꞌou ena poapoa Galatia! Hini na finefineinaa hamuꞌou? I maꞌaa ei pudaa hamuꞌou napaꞌaa arewa ba Jesus Christ na fatawa. 2Nunumiau ba a apaꞌaa hepalo manumanu aꞌa hamuꞌou: Hamona tonaa fei Spiriti wagii fei neneraa hamuꞌou fei law, o wagii fei narafaweꞌia aꞌa tamanu hamona guainia? 3Haa, hamonamina poapoai? Famaꞌa hamonadoꞌo paꞌi fei Spiriti, maꞌuaa eꞌeni hamona nara ba hamoꞌaa fapedugaa ei bigiꞌaa hamuꞌou aꞌa fei faufau ramaꞌa. 4Haa, hamona tonaa baua fiꞌiaa hamuꞌou ma lomi hanuna? Narau ba na paꞌi hanuna. 5Haa, mei Haidaa na fanaa hamuꞌou fei Spiritina ma bigiꞌaa ei foigia aꞌa hamuꞌou uaa ba hamona neneraa fei law, o ba hamona narafaweꞌi aꞌa tamanu hamona guainia?
6Naramaꞌaia Abraham: “Ina narafaweꞌi aꞌa mei Haidaa ma aꞌa fei, hia na wanewane.” 7Siꞌei, hamonei apaꞌifarawaninaa feni ba ei roꞌaa narafaweꞌi, roꞌou, naꞌuu Abraham. 8Fei Buꞌu Apuna nadii wareia ba mei Haidaa, iwe fawanewaneaa ei Gentile aꞌa fei narafaweꞌia ma inadii ufugaa fei rawaniꞌa warea aꞌa Abraham ba: “Minaa ei gufu, rowe to hawegia uaa yoi.” [g]9Siꞌei, ei narafaweꞌia, rona paꞌi hawegiaa roꞌou fipui aꞌa Abraham, mei ramaꞌaa narafaweꞌia.
10Minaa ei rona nara ba ronei neneraa fei law, rona oa aꞌa fei umua, uaa na udedii fei neꞌia ba: “Fei umua i dinaa aꞌa hini lomi na bigiꞌaa minaa ei manumanu laloo fei Buꞌuu Law.” 11Na arewa ba lomi nemea ba i wanewane i pudaa mei Haidaa wagii fei law, uaa “Ei wanewanea, rona tatalai fininaa fei narafaweꞌia.” 12Fei paꞌafii fei law, abaa manumanu narafaweꞌia; agia, “Mei i bigiꞌaa ei manumanu ei, inei neneraa eꞌei.” 13Christ na ponohadiweꞌinaa oꞌou aꞌa fei umuaa fei law, hamatee ina tonaa fei umuaa oꞌou i aꞌana, uaa na udedii fei neꞌia ba: “Fei umua i dinaa aꞌa hini i fatawa aꞌa fei haihai.” 14Ina ponohadiweꞌinaa oꞌou ba fei hawegia, fei na dinaa aꞌa Abraham nei nofipuimai aꞌa Jesus Christ ma dinaa aꞌa ei Gentile ba wagii fei narafaweꞌia, oꞌaa tonaa fei faꞌunaia ba oꞌaa tonaa fei Spiriti.
	[g] 3:8 Genesis 18:18; Genesis 22:18

Fei Law ma fei Warefaꞌunaia
15Ena lofu, adoꞌo famaꞌaia hepalo tala aꞌa feni gutagutanaa oꞌou wagieni. Ana aleꞌei ba nemea lomi ba i putotogi o pafoinaa hepalo fiꞌugaia, hepalo rona fiꞌugaidigia, ana aleꞌei aꞌa feni. 16Ei faꞌunaia na dinaa aꞌa Abraham mawe fei fuana. Fei Buꞌu Apuna, lomi na ware ba, “i dinaa aꞌa ei fuamu,” aleꞌei ba watauda ramaꞌa, maꞌuaa, “i dinaa aꞌa fei fuamu,” [h] hanuna aleꞌei hemea ua, mei Christ. 17Fei hanui yau sifeni: Fei law, fei nawe nomai 430 igisimasi nenee fei warea, lomi na putotoginaa fei fiꞌugaia, fei doꞌo bigiꞌaa mei Haidaa ma fapaꞌainaa fei faꞌunaia. 18Uaa nabaa fei uga pinemu i nomai aꞌa fei law, lomi ba i nomai aꞌa fei faꞌunaia; maꞌuaa mei Haidaa aꞌa fei rawaniꞌana na fania aꞌa Abraham wagii fei faꞌunaia.
19Ma nabaa aleꞌei, tamanudiai bigiꞌaa fei law? Ina nomai uaa ei hafeloꞌa nopaꞌaloo fei ba na nodigimai fei Fua, fei na unia fei faꞌunaia. Hemei fawanewaneaa watola nawe faꞌasiꞌanaa fei law aꞌa ei aloꞌalo. 20Maꞌuaa hemei fawanewaneaa watola, lomi i umuinaa hepalo ua gupuu ramaꞌa; maꞌuaa mei Haidaa, hia hemea.
21Hanuna ba fei law i fadugeaa ei faꞌunaiaa mei Haidaa? Paꞌaa lomi. Uaa, nabaa na hawia ba fei law i fani harenua, fei wanewanea ana i nofipuimai aꞌa fei law. 22Maꞌuaa fei Buꞌu Apuna na ware ba minaa feni ano na boboꞌai aꞌa ei hafeloꞌa ba tamanu ei faꞌunaia, ei i nofininamii fei narafaweꞌia aꞌa Jesus Christ, inei dinaa aꞌa ei rona narafaweꞌi.
23Ei atawe nomai fei narafaweꞌia fei, oꞌouna boboꞌai aꞌa fei law nopaꞌaloo fei ba ina arewa fei narafaweꞌia. 24Siꞌei, fei law na ude aleꞌei hemea famamoa i tauduginaa oꞌou aꞌa [i] Christ ba onei wanewane aꞌa fei narafaweꞌia. 25Siꞌei ba eꞌeni, nawe nomai fei narafaweꞌia, fai lomi ba ona oa haroo fei law.
	[h] 3:16 Genesis 13:15; Genesis 24:7
	[i] 3:24 O, hemea famamoa nopaꞌaloo fei noramiaa

Ei Naꞌuu mei Haidaa
26Minaa hamuꞌou, naꞌuu mei Haidaa uaa fei narafaweꞌia aꞌa Christ Jesus, 27uaa minaa hamuꞌou, ena hamona pudugufai aꞌa Christ, hamona hufai aꞌa Christ. 28Lomi Jew, Greece, humuwa, abaa humuwa, wawane, pifine, uaa minaa hamuꞌou, hemea ua aꞌa Christ Jesus. 29Nabaa hamuꞌou aꞌa Christ, te, hamuꞌou fuaa Abraham ma aleꞌei hemea i tonaa poduu amana uaa fei faꞌunaia.
 
4
1Una ware aleꞌei ba mei ba i tonaa poduu amana, faꞌua ba iwe tonaa minaa ei poduu amana, maꞌuaa ei ifi badui, hia aleꞌei hemea nafi ua. 2Inei oa haroo ei oanananaa ma ei omaꞌamaꞌaa nopaꞌaloo fei au diꞌaugaa amana. 3Ana aleꞌei oꞌou, ei oi badui, oꞌou aleꞌei humuwa haroo ei maumau feni ano. 4Maꞌuaa ei ipowe nomai fei au, mei Haidaa na aloagii mei Naꞌuna, mei na waninimai aꞌa hemea pifine, mei na waninimai haroo fei law, 5ba i ponohadiweꞌinaa ei rona oa haroo fei law, ba oꞌou nei tonaa minaa ei manumanu aleꞌei ei paꞌaa naꞌu. 6Siꞌei ba hamuꞌou naꞌu, mei Haidaa na aloagii fei Spiritii mei Naꞌuna i laloo iaa oꞌou, fei Spiriti na haroharo ba, “Abba, [j] Oꞌama.” 7Siꞌei, lomidiai ba yoi humuwa eꞌeni, maꞌuaa yoi hemea naꞌu; ma siꞌei ba yoi hemea naꞌu, mei Haidaa na faꞌoanio ana aleꞌei hemea tonaa poduu amana.
	[j] 4:6 Warea Aramea ba Oꞌama

Paul na Naranara Watauda aꞌa ei Galatia
8Famaꞌa, ei hamotaa apaꞌaa mei Haidaa, hamuꞌou humuwa aꞌa ei abaa aleꞌei maumau haidaa. 9Maꞌuaa eꞌeni, hamona apaꞌaa mei Haidaa—o, a ware ba mei Haidaa na apaꞌaa hamuꞌou—siꞌei, tani ei ba hamoꞌaa momoꞌainaa aꞌa ei maumau lomi faufauna ma lomi hanuna? Haa, hamona nunumai ba hamoꞌaa humuwaidiai haroo roꞌou? 10Hamoꞌei fanimaꞌaiaa hefiꞌa baua arewaa, puda, au ma igisimasi! 11Na faharehareaa pepeau ei maumau hamuꞌou, ba tamanu ei una bigiꞌia aꞌa hamuꞌou, lomi hanuna.
12Uꞌei wareꞌaiꞌai aꞌa hamuꞌou ena lofuu ba hamonei aleꞌeni yau, uaa yau nadoꞌo aleꞌei hamuꞌou mina. Lomi hamona fahafeloau aꞌa hepalo manumanu. 13Hamona aida ba ei a uꞌugaa fei rawaniꞌa warea aꞌa hamuꞌou famaꞌa siꞌei ba fei funua na paꞌau. 14Faꞌua ba fei funuau na fani rarabaa aꞌa hamuꞌou, maꞌuaa, lomi hamona fanunu o nara fafelo aꞌau. Agia, hamona faguta farawaninau banaꞌaa yau hemea aloꞌaloo mei Haidaa, o banaꞌaa paꞌaa yau Christ Jesus. 15Ina dinaia ei niꞌeniꞌeaa hamuꞌou? Apaꞌaa ware ba mina, hamona bigiꞌaa tamanu ei nunumiau, aleꞌei nabaa una ware ba hamonei wenuꞌaa pudaa hamuꞌou ma fanau, lomi manumanu aꞌa hamuꞌou. 16Haa, eni unawe oanaa bidibidii unuu hamuꞌou uaa ba una warefanaa hamuꞌou fei faꞌuaia?
17Hefiꞌadiai ramaꞌa na refurefu unuu roꞌou ba roꞌaa muaitonaa hamuꞌou aꞌa roꞌou, maꞌuaa, na paꞌi hafeloꞌa wagina. Nunumiaa roꞌou, sifei ba oꞌounei fidiꞌinii ba hamonei pasirefurefu aꞌa roꞌou. 18Ina rawani ba hamoꞌaa farefurefu nabaa fei paꞌafina na rawani ma ba hamuꞌou minaa aleꞌei ua ranimai ma abaa uniaa fei ba una nomai hamuꞌou. 19Hamuꞌou ena naꞌuu, hamuꞌou ena na faꞌagiꞌaidinaa iau aleꞌei hemea pifine ba i wanini nopaꞌaloo fei ba fei maumau Christ na oafipui aꞌa hamuꞌou. 20Unapaꞌaa nunuminia ba yau aꞌa hamuꞌou eꞌeni ma filoginaa fei lao fababagianau aꞌa hamuꞌou, uaa na bibiyei naranarau aꞌa hamuꞌou.
Hagar ma Sarah
21Warefanau, hamuꞌou ena hamona nunumai ba hamuꞌou oa haroo fei law. Lomi hamona aida tamanu na wareia fei law? 22Uaa na udedii fei neꞌia ba Abraham na paꞌi helagui naꞌuna, baduu wawane. Hemea naꞌu aꞌa mei humuwa pifine ma hemea aꞌa mei abaa humuwa. 23Mei naꞌuna aꞌa mei humuwa pifine, ina waninimai aleꞌei ei baduu ua; maꞌuaa mei naꞌuna aꞌa mei abaa humuwa, ina waninimai uaa fei faꞌunaiaa mei Haidaa.
24Ei manumanu ei, una warehanunuinia, uaa laguei pifine, lagua aleꞌei guapaloei fiꞌugaia. Hepalo fiꞌugaia, noranamai Maugeni Sinai ma ina wanininaa ei baduu, ei ba roꞌou humuwa: Hemeni Hagar. 25Ma Hagar, hia aleꞌei Maugeni Sinai yei Arabia ma aleꞌei fei baua gufu Jerusalem eꞌeni, uaa hia mawe ei naꞌuna, rona oa aꞌa fei humuwai. 26Maꞌuaa fei Jerusalem pafea, lomi humuwa wagina ma hia mei inaa oꞌou. 27Uaa na udedii fei neꞌia ba:
“Onei niꞌeniꞌe mena paꞌabeu,
mena lomi ona wawanini baduu;
asiꞌalao ma aifabauana,
yoi, mena lomi na nanamuinaa fei fiꞌiaa fei waninia;
uaa ei naꞌuu mei paꞌabeu na watauda
laraa mei na paꞌi harona.”
28Ma hamuꞌou ena lofuu, aleꞌei Isaac, hamuꞌou naꞌu wagii fei faꞌunaia. 29Aꞌa fei au fei, mei baduu i waniniꞌuamai na haperaraiaa mei baduu na wanini aꞌa fei faufau fei Spiriti. Ana aleꞌeni eꞌeni. 30Maꞌuaa tamanu ei wareaa fei Buꞌu Apuna? “Alofatatalainaa mei humuwa pifine ma mei naꞌuna, uaa mei naꞌuu mei humuwa, lomi ba iwe tonaa hesuwi podu aꞌa mei naꞌuu mei abaa humuwa.” 31Siꞌei, ena lofuu, abaa oꞌou naꞌuu mei humuwa, maꞌuaa naꞌuu mei abaa humuwa.
Aꞌa Christ, Oꞌou Abaa Humuwa
5
1Fei paꞌafina ba na alaraa oꞌou Christ, sifei ba oneiꞌaa humuwai. Siꞌei, hamonei ofafaufau ma hamoneiꞌaa faꞌawatadinaa hamuꞌou aꞌa fei maumau humuwai.
2Hamonei tomaꞌaiaa ei wareau. Yau, Paul, a warefanaa hamuꞌou ba nabaa hamona moroꞌaa hudii wawanei hamuꞌou, paꞌaa lomi i paꞌi awataa Christ i aꞌa hamuꞌodu. 3A warediai aꞌa hememea ramaꞌa, hemei ba ina moroꞌaa hudii wawaneina, inei neneraa minaa ei law. 4Yoi mena ba o neneraa fei law, ona fidiꞌinii aꞌa Christ; ona pasidiꞌininaa fei rawaniꞌaa mei Haidaa. 5Maꞌuaa wagii fei narafaweꞌia, ona pasirefurefufipui aꞌa fei Spiritii fei wanewanea, fei ona nunuminia. 6Uaa aꞌa Christ Jesus, fei ba ona moroꞌaa hudii wawanei, o lomi, lomi hanuna. Hepalo ua na paꞌi hanuna; fei narafaweꞌia, fei na arewa fininaa fei haguana.
7Famaꞌa hamona poponifaweꞌi aꞌa fei fiwaleia. Hini na oreꞌaa hamuꞌou ma lomi hamona neneraa fei faꞌuaia? 8Fei mau uꞌugaia aleꞌei, abaa noranamai aꞌa mei i lalaꞌaa hamuꞌou. 9“Maꞌida ua fafuafua i fihafuinaa minaa fei palaua.” 10Na paꞌi oꞌugau aꞌa mei Fasu ba lomi hamoꞌaa tonaa hepalodiai naranara. Lomi na aida ba hia hini, maꞌuaa, mei i fapoapoainaa hamuꞌou, iwe tonaa arena. 11Ena lofuu, nabaa yau ana fi uꞌugaa fei moroꞌaa hudii wawanei, tani ei ba ana roꞌei haperaraiau eni? Nabaa aleꞌei, lomidiai i bidibidi unuu ramaꞌa aꞌa fei hawafolo. 12Aꞌa ei ramaꞌa rona wareware watauda aleꞌei, narau ba ronei fapedugaa bigiꞌaa roꞌou ma hawihawiꞌaa minaa ei unuu roꞌou!
13Hamuꞌou ena lofuu, ina rafeinaa hamuꞌou ba hamonei maꞌala. Maꞌuaa apuna tonaa fei maꞌalaa hamuꞌou ba hamoꞌaa bigiꞌaa ei maumau hafeloꞌa; [k] agia, pafoo hamuꞌou nei firawanii ua fininaa hagua. 14Minaa ei law na paꞌi hepalo ua paꞌafina; sifei ba: “Haguaa mei gufumu aleꞌei ona haguio.” 15Nabaa ana hamoꞌei fibibiyenii ma fihafeloinii, omaꞌaiaa hamuꞌou, nabaa lomi, hamoꞌaa fifagianainaa ana hamuꞌou.
	[k] 5:13 O, bigiꞌaa ei nunumiaa unu; vv. 16, 17, 19 ma 24 anaa.

Faweweni aꞌa fei Spiriti
16Siꞌei, a ware ba nabaa hamoꞌaa oa aꞌa fei Spiriti, lomi ba hamowe bigiꞌaa tamanu ei nunumiaa fei maumau hafeloꞌa. 17Uaa fei maumau hafeloꞌa na nunuminaa tamanu na fadugeaa fei Spiriti ma fei Spiriti na nunuminaa tamanu na fadugeaa fei maumau hafeloꞌa. Laguna fifadugii ma siꞌei ba lomi oꞌaa bigiꞌaa tamanu nunumiamu. 18Maꞌuaa, nabaa o neneraa fei Spiriti, lomi ba ona oa haroo fei law.
19Ei bigiꞌaa fei maumau hafeloꞌa na arewaꞌuamai: fitatafipaꞌaia, ei abaa fafaꞌaraia ma fafeloaa ana yoi; 20losuinaa ei haidaa sifisifi ma fifinesi; bidibidii unu; lomi firawania; punepunea, fifiꞌii unu, wawaꞌai poai, fiharenii, hefaa gupu na fifalagii, 21nanamaia; hunu poapoai, hefaa gupuu fiharoharoipaꞌaia; ma ei maumau aleꞌei. A aweinaa hamuꞌou aleꞌei una warefanaa hamuꞌou mina ba hini i bigiꞌaa ei manumanu ei, lomi ba i tonaa fei haparaiaa mei Haidaa.
22Maꞌuaa, siꞌeni eni fuaa fei Spiriti: hagua, niꞌeniꞌea, gutafarawania, fawiwiꞌaia, farawani aꞌa ramaꞌa, ei maumau rawani, fei mau oafagugua, 23madumuaa ramaꞌa ma apitaia. Aꞌa ei manumanu ei, lomi na paꞌi law. 24Ei rona oa aꞌa Christ Jesus, rona fatawaiaa ei maumau hafeloꞌa fipuinaa ei nunumiaa unu. 25Siꞌei ba ona oafipui aꞌa fei Spiriti, onei tatalaifipui aꞌa fei Spiriti. 26Oneiꞌaa faꞌupeꞌupei ba ona rawani ma fawesuaa iaa nemea ma fibaꞌibaꞌinaa hememea hamuꞌou.
Bigifarawani aꞌa Minaa ei Ramaꞌa
6
1Ena lofuu, nabaa nemea na pasipaꞌai aꞌa ei hafeloꞌa, hamuꞌou ena hamona oa aꞌa fei Spiriti, hamonei nofagigilao ma faꞌufalarainia, maꞌuaa omaꞌaa hamuꞌou uaa nabaa lomi, ana hamoꞌaa pasi. 2Harefipuinaa ei rarabaa hememea ma aꞌa fei, hamopowe fafaꞌuainaa fei law Christ. 3Hini i nara ba na paꞌi harana, maꞌuaa lomi harana, ina sifiꞌaa anaia. 4Hememea nei fanunumaꞌaiaa ei bigiꞌana. Te, nene iwe faꞌupeꞌupei ma loꞌe ba i fihawawaginaa anaia aꞌa nemeadiai, 5uaa hememea nei harenaa awataa anaia.
6Hini i tonaa feroia aꞌa fei Buꞌu Apuna, nei alaginaa minaa ei rawaniꞌa manumanu aꞌa mei feroiana.
7Apuna atetea: lomi nemea ba i falalasipaꞌaa mei Haidaa. Hemea ramaꞌa iwe hufuꞌaa tamanu na faroia. 8Mei i faro aꞌa ei nunumiaa fei maumau hafeloꞌa, aꞌa fei maumau fei, [l] i paꞌaa arena; mei na faro aꞌa ei nunumiaa fei Spiriti, aꞌa fei Spiriti, i hufuꞌaa fei harenua lomi i pedutoo. 9Oneiꞌaa fatatarere aꞌa ei rawaniꞌa manumanu uaa aꞌa fei paꞌaa au, opowe hufuꞌaa ei fua nabaa lomi ona fapedu ua bigiꞌa. 10Siꞌei ba na paꞌi au oꞌou, onei bigifarawani aꞌa minaa ei ramaꞌa, paꞌaa aꞌa ei maroaa fei narafaweꞌia.
	[l] 6:8 O, ei nunumiaa ununa, aꞌa eꞌei nunumiaa ununa eꞌei

Abaa Moroꞌaa Hudii Wawanei, maꞌuaa Manufau Famamaraia
11Maꞌaiaa ei baua neꞌia a neꞌinaa aꞌa hamuꞌou wagii fei paniu!
12Ena ba roꞌaa hofeaa hamuꞌou rona nunuminia ba hamonei moroꞌaa hudii wawanei hamuꞌou. Fei paꞌaa paꞌafina sifei ba roꞌaa farapa wagii fei haperaraia, fei i nofininamii fei hawafoloo Christ. 13Ei rona moroꞌaa hudii wawanei roꞌou, ana lomi ba rona neneraa fei law, maꞌuaa rona nunuminia ba hamonei moroꞌaa hudii wawanei hamuꞌou ba roꞌaa famamagugui ba hamuꞌou i aꞌa roꞌou. 14Nunumiau ba a famamagugu aꞌa hepalo ua manumanu—fei hawafoloo mei Fasuu oꞌou, Jesus Christ. Aꞌa fei, [m] feni ano na fatawa aꞌau ma yau aꞌa feni ano. 15Fei moroꞌaa hudii wawanei, o lomi, lomi hanuna; fei na paꞌi hanuna sifei, fei manufau famamaraia. 16Fei gutafarawania ma faloloaꞌia i dinaa aꞌa minaa ei rona neneraa feni warea feni ma ana i dinaa aꞌa ei Israel, ei rona oa aꞌa mei Haidaa.
17Ma fapopoꞌii wareau, nemea neiꞌaa fahafeloau hamatee na paꞌi dibaa loralora unuu uaa Jesus.
18Ena lofuu, fei rawaniꞌaa mei Fasuu oꞌou Jesus Christ, i oafipui aꞌa ei spiritii hamuꞌou. Amen.
	[m] 6:14 O, mei


EphesiansEPHEPHESIANS
1 2 3 4 5 6 Warefaꞌaia
Feni neꞌiaa Paul aꞌa ei Ephesus fi warewareaa fei doꞌo naraa mei Haidaa, fei ba i figupuinaa minaa ei famamarana i haroo pafea ma yeni malagufu ma Christ hia tabaa roꞌou.
Ei rawarawa lamii feni buꞌu ina famaꞌaia ba i aꞌa Christ, mei Haidaa, mei Ama na fihupiꞌinaa ei rafeiana gufuna, futoaa ei hafeloꞌaa roꞌou ma alaraa roꞌou panii fei hafeloꞌa.
Odumanu warehanunuia na famaꞌaia ba aꞌa Christ na paꞌi fihupuꞌia aꞌa ei ramaꞌaa gufuu mei Haidaa. Ei losuu aleꞌei paꞌafii fei unu ma Christ fei taba, o ei finefinee hepalo humu, o aleꞌei mei pifine haroo lalaia ma Christ hia harona. Minaa ei na faꞌarewaiaa fei haguaa Christ, fei maꞌeana uaa ei hafeloꞌa, fei rawaniꞌana ma fei fafaꞌaraiana.

 
 
1
1Yau, Paul, hemea apostle Christ Jesus aꞌa fei nunumiaa mei Haidaa.
 
Uꞌa aloawii feni neꞌiau aꞌa hamuꞌou ena apunaiaa mei Haidaa yena Ephesus, [a] hamuꞌou ena hamona oafagugu [b] aꞌa Christ Jesus:
 
2Fei rawaniꞌa ma gutafarawania i dinawii aꞌa hamuꞌou noranamai aꞌa minaa lagua, mei Haidaa, mei hia Amaa oꞌou mawe mei Fasu Jesus Christ.
	[a] 1:1 Hefiꞌa neꞌia mina lomi na paꞌi yena Ephesus.
	[b] 1:1 O, hamona narafaweꞌi

Aꞌa Christ Oꞌaa Paꞌi ei Hawegiaa fei Spiriti
3Fei udugia i dinaa aꞌa mei Haidaa, mei hia Amaa Jesus Christ mei Fasuu oꞌou. Ma mei Haidaa na haweginaa oꞌou inamoaa fei haroo pafea aꞌa minaa ei hawegiaa fei spiriti, ei i nofipuimai aꞌa Christ. 4Uaa ei itawe famamaraa feni malagufu, ina rafeinaa oꞌou i aꞌana ba onei fafaꞌarai ma ba lomi hepalo tataa oꞌou i pudana. Aꞌa fei hagua, [c]5inadii bigiꞌia ba i taweaa oꞌou aleꞌei naꞌuna uaa Jesus Christ ba inei wanewaneinaa fei niꞌeniꞌeana ma fei nunumiana— 6Onei uduginaa mei Haidaa uaa fei rawaniꞌa fana, fei ina faniꞌuaiaa oꞌou aꞌa Mei hia na haguia. 7Ma mei naꞌuna na ponohadiweꞌinaa oꞌou aꞌa fei namona ba i futoaa ei hafeloꞌa uaa na bauanai fei rawaniꞌaa mei Haidaa, 8fei namina hawainaa oꞌou fininaa minaa ei apaꞌa ma apaꞌifarawania. 9Ma inawe [d] faꞌarewaia aꞌa oꞌou fei nunumiana, fei nadoꞌo opaꞌai, fei i neneraa fei rawaniꞌa naranarana, fei inadoꞌo nunuminia ba i bigiꞌia aꞌa Christ, 10fei ba i bigiꞌia ena inawe nomai fei paꞌaa au—ba i pafea ma yeni malagufu i aufipuinaa minaa ei manumanu haroo hemea ua, mei Christ.
11I aꞌana, ana ina rafeinaa oꞌou, [e] ba tamanu fei doꞌo pagipagiana nei neneraa fei naranaraa mei fi bigiꞌaa minaa ei manumanu aꞌa ei nunumiana, 12siꞌei ba haiꞌou rawarawa paꞌaa fei oꞌonaia unu aꞌa Christ, haiꞌounei uduginia uaa fei hawerana. 13Ma hamuꞌou anaa, hamonamii oafipui aꞌa Christ ei hamoꞌaa guainaa fei faꞌuai warea, fei rawaniꞌa wareaa fei telaꞌanaa hamuꞌou. Siꞌei ba hamona narafaweꞌi, ina tamaꞌainaa hamuꞌou aꞌa hepalo lala, fei Spiriti Apuna, fei inadii faꞌunainia ba i aloiamai, 14aleꞌei hepalo uniꞌuni ba napaꞌaa faꞌuai ba na paꞌi ugaa pinee oꞌou nopaꞌaloo fei au ponohadiweꞌiaa ei maroaa mei Haidaa—ba uꞌudugii fei hawerana.
	[c] 1:4 O, pudana aꞌa fei hagua. 5 Hia, inadii
	[d] 1:8,9 O, oꞌou. Fininaa minaa ei apaꞌa ma apaꞌifarawania 9 inawe
	[e] 1:11 O, ana ina faꞌoanaa oꞌou aleꞌei naꞌu ba i tonaa manumanuu amana

Ei Warea ‘ta’ ma Lafulafua
15Aꞌa ei manumanu ei ma ei uꞌadoꞌo guainaa fei narafaweꞌiaa hamuꞌou aꞌa mei Fasu Jesus ma fei haguaa hamuꞌou aꞌa minaa ei apunaiaa mei Haidaa, 16lomi una fafaa ware ba ‘ta’ uaa hamuꞌou ma unaꞌo nonominaa hamuꞌou aꞌa ei lafulafuau. 17Unaꞌaida iꞌigai ba mei Haidaniaa mei Fasuu oꞌou Jesus Christ, mei Ama, mei na bauanai hawerana, ba nei fanaa hamuꞌou fei Spiritii [f] apaꞌa, fei ba nei arewa ei manumanu aꞌa hamuꞌou ba hamoꞌaa apaꞌifarawaninia. 18Ana una lafulafu ba nei arewa ei naranaraa hamuꞌou ba hamoꞌaa aida ba batanai fei oꞌonaia unu wagii fei rafeiana hamuꞌou, ei baua hawegiana aꞌa ei apunaia, 19ma ba fei faufauna aꞌa oꞌou ei ona narafaweꞌi, lomi tawiꞌana. Fei faufau fei, ina aleꞌei fei bigiꞌaa fei baua faufauna, 20fei ina bigiꞌia aꞌa Christ, ei i faꞌasiꞌania aꞌa fei maꞌea ma na fagutania maꞌauna aꞌa fei gufu pafea, 21namina pafeai laraa minaa ei hapara, forafora, faufaua, fasu ma minaa ei hara aꞌa feni au feni mawe fena au ataa nomai. 22Ma mei Haidaa na augaa minaa ei manumanu haroo pinena ma na unia ba hia fasuu minaa ei manumanu wagii fei losuu, 23ma fei losuu fei, fei ununa ma aꞌa minaa ei maumauna, ina fapepesunaa minaa ei manumanu tadiweꞌaia.
	[f] 1:17 O, hepalo spiriti

Fei Harenua aꞌa Christ
2
1Mina, hamuꞌou aleꞌei maꞌea aꞌa eꞌei tata ma eꞌei hafeloꞌaa hamuꞌou, 2eꞌei hamona tatalai wagina ei hamoꞌaa neneraa ei maumau feni ano mawe ei maumau mei haparaa fei haroo pafea. Fei spiritina fei fi bigi aꞌa ei rona barafe. 3Minaa haiꞌou anaa, haiꞌounadoꞌo guta inamoaa roꞌou famaꞌa; fahoꞌoaa ei hafeloꞌa maumau [g] haiꞌou ma neneraa ei nunumiana ma ei naranarana. Ana aleꞌei roꞌou, wagii ei paꞌaa maumau haiꞌou, haiꞌouꞌaa tonaa sibana. 4Maꞌuaa, sifei ba fei baua haguana oꞌou, mei Haidaa, mei na rata fei faloloaꞌiana, 5na fani harenuaa oꞌou i aꞌa Christ, ei oꞌaa oa aleꞌei maꞌea fininaa ei hafeloꞌaa oꞌou—na fatelaiaa oꞌou fei rawaniꞌana. 6Ma mei Haidaa na faꞌasiꞌanaa oꞌou fipuinaa Christ ma fagutanaa oꞌou i aꞌana wagii fei gufu pafea i aꞌa Christ Jesus 7ba aꞌa ei arewaa i nomai hinene, i famaꞌaa fei rawaniꞌana, fei lomi tawiꞌana, i famaꞌaiaa oꞌodu fei rawaniꞌana, i aꞌa Christ Jesus. 8Uaa aꞌa fei rawaniꞌa, hamona tela uaa fei narafaweꞌia—ma fei, abaa noramiana aꞌa hamuꞌou—uaa hepalo fanaa mei Haidaa, 9abaa bigiꞌuaa ramaꞌa, siꞌei, lomi nemea ba i mamagugu wagina. 10Uaa hamuꞌou auꞌau panii mei Haidaa, hamona mamaramai aꞌa Christ Jesus ba hamoꞌaa bigiꞌaa ei rawaniꞌa bigiꞌa, ei dii pagiꞌaugaa mei Haidaa ba bigiꞌaa oꞌou.
	[g] 2:3 O, fahoꞌoaa ei nunumiaa unuu

Hemea Ua aꞌa Christ
11Siꞌei, hamonei nonominia ba hamona waninimai aleꞌei Gentile. Ma rona ware ba lomi hamona moroꞌaa hudii wawanei—aleꞌei wareaa ei rona moroꞌaa hudii wawanei (fei rona bigiꞌia aꞌa ei hudi unuu ei wawane)— 12Naraia ba mina, hamona farapa aꞌa Christ ma aꞌa ba hamuꞌou Israel ma hamona raua aꞌa fei fiꞌugaiaa fei faꞌunaia, lomi oꞌonaia unu ma ana lomi Haidaniaa hamuꞌou yeni malagufu. 13Maꞌuaa eꞌeni, aꞌa Christ Jesus, hamuꞌou ena hamonadoꞌo gutafaraua, hamonawe nofarafiꞌimai uaa fei namoo Christ.
14Uaa ana hia mei i farawaninaa oꞌou, mei na bigiꞌia ba helagui, aleꞌei hemea ua ma na birosiaa fei na fafihafeloinaa pafoo lagua 15aꞌa fei pigiona na fapedugaa fei law, fei na fafisibainaa lagua fininaa ei warea ma feroia wagina. Fei nunumiana sifei ba i famamaraa hemea manufau ramaꞌa aꞌa laguei, ba i fagutafarawaninaa lagua, 16ma aꞌa hepalo ua hudi unu ina fagutafipuidinaa lagua i aꞌa mei Haidaa uaa fei hawafolo, fei ina fapedugaa fei fisibaiaa lagua. 17Ina nomai ma uꞌugaa fei gutafarawania aꞌa hamuꞌou ena hamona gutafaraua mawe eꞌei rona gutafarafiꞌi. 18Uaa i aꞌana minaa agua na paꞌi tala i dinaa aꞌa mei Ama wagii hepalo ua Spiriti.
19Siꞌei, eꞌeni, fai loꞌe ba hamuꞌou ramaꞌaa rauaa, o ramaꞌaa hepapa gufu, maꞌuaa, hamuꞌou aleꞌei paꞌaa ramaꞌa gufuu mei Haidaa fipuinaa ei apunaia ma ei maroaa fei humuu mei Haidaa, 20fei na fadu pafoo fei fasuꞌufufugoi ei apostle ma ei mamamaꞌa, fei ba Christ Jesus, ana hia, fei paꞌaa fafasui fei fasuꞌufufugoi. 21I aꞌana, minaa fei humu na fadufitanai ma aꞌa mei Fasu na ufalarai aleꞌei hepalo apunai humuu mei Haidaa. 22Ma i aꞌana, hamuꞌou ana aleꞌei finefine ina fadufipuinaa hamuꞌou ba aleꞌei hepalo humu ba wagii fei Spiritina, mei Haidaa i oa i lalona.
Paul, mei Uꞌuga aꞌa ei Gentile
3
1Sifei, fei paꞌafina ba yau Paul na boboꞌai aꞌa Christ Jesus uaa ba a hadumaa hamuꞌou ena Gentile.
2Woro ba hamona guaidigaa fei bigiꞌaa fei rawaniꞌaa mei Haidaa, fei ina fanau ba unei uꞌufanaa hamuꞌou. 3Sifei ba, hefei nadoꞌo udeꞌopaꞌai, inawe foiginia ma faꞌarewaia aꞌau, aleꞌei maꞌidei doꞌo neꞌiau famaꞌa. 4Ena hamona igoaa feni, hamopowe apaꞌifarawaninaa fei apaꞌau aꞌa fei uꞌugaa Christ, fei nadoꞌo opaꞌai, 5fei lomi na faꞌarewaia aꞌa ei ramaꞌaa ei tawe i didii, aleꞌei i faꞌarewaia fei Spiriti aꞌa ei apostle ma ei mamamaꞌa, ei rona apunai aꞌa mei Haidaa. 6Fei manumanu inadoꞌo opaꞌai, sifeni ba, aꞌa fei rawaniꞌa warea, ei Gentile, roꞌou aleꞌei paꞌaa naꞌu fipui aꞌa ei Israel aleꞌei maroaa hepalo ua unu ma rona tofipuinaa fei faꞌunaia aꞌa Christ Jesus.
7Unawe oanaa nafii feni rawaniꞌa warea uaa fei rawaniꞌaa mei Haidaa, fei na fanau aꞌa fei bigiꞌaa fei faufauna. 8Paꞌaa faꞌua ba unamina oanaa pu laraa minaa ei apunaia, maꞌuaa, ina fanau feni rawaniꞌa: ba unei uꞌufanaa ei Gentile ei watauda rawaniꞌa manumanuu Christ ei na waiwai ba o labagipaꞌia 9ma ba unei famaꞌaiaa minaa ei ramaꞌa fei bigiꞌa aꞌa fei manumanu nadoꞌo opaꞌai, fei na udeꞌopaꞌai aꞌa mei Haidaa famaꞌa, mei na famamaraiaa minaa ei manumanu. 10Fei naranarana, sifei ba eꞌeni, aꞌa ei losuia, ei watauda mau apaꞌaa mei Haidaa nei arewa aꞌa ei hapara mawe ei bauana inamoaa fei haroo pafea, 11aleꞌei ba i neneraa fei nunumiana, fei na ude ranimai, fei inawe bigidigia aꞌa Christ Jesus, mei Fasuu oꞌou. 12I aꞌana ma wagii fei narafaweꞌia aꞌana, ina rawani ba oꞌaa nofarafiꞌilao aꞌa mei Haidaa fininaa mamalawiaa naranara ma lauguꞌua. 13Siꞌei, a iꞌiginaa hamuꞌou ba hamoneiꞌaa fanunuta aꞌa ei awatau uaa hamuꞌou, hamatee manumanu i farawaninaa hamuꞌou.
Na Lafulafunaa ei Ephesus
14Sifei fei paꞌafina ba una oꞌoꞌui aꞌa mei Ama, 15mei, minaa ei maroana i pafea [h] ma yeni malagufu rona to haraa roꞌou aꞌana. 16Una lafulafu ba aꞌa ei watauda rawaniꞌana i faweꞌiaa hamuꞌou laloo ei naranaraa hamuꞌou aꞌa fei faufau noranamai aꞌa fei Spiriti 17ba i aꞌa fei narafaweꞌia, Christ i oa laloo iaa hamuꞌou. Ma una lafulafu ba hamuꞌou, ena ina gugudii waraa fei hagua laloo iaa hamuꞌou, 18hamonei paꞌi faufau fipui aꞌa minaa ei apunaiaa mei Haidaa, hamonei aida ba batanai fei haguaa Christ—fei larena, malana, tarena ma walalona 19ma ba hamonei aida fei hagua fei, fei na muainaa fei apaꞌa—ba hamonei pepesu aꞌa minaa ei maumau mei Haidaa.
20Ma i aꞌana, mei imina bigiꞌapoidinaa tamanu oꞌaa iꞌiginia o naranaraia wagii fei faufau, fei fi bigi inamoaa oꞌou. 21Inei tonaa hawerana laloo fei losuu mawe Christ Jesus ma aꞌa minaa ei tawe ranimai ranimai! Amen.
	[h] 3:15 O, mei, hia amaa minaa ei yei pafea

Fihupiꞌii wagii fei Hudi Unuu Christ
4
1Siꞌei ba yau hemea na boboꞌai uaa mei Fasu, uꞌei wareꞌaiꞌai aꞌa hamuꞌou ba wagii ei tatalaiaa hamuꞌou, inei rawani ua aꞌa fei rafeia hamona tonia. 2Hamoneimina fafafaunaa pu ma madumui; hamonei fawiwiꞌai ma fafirawaninaa pafoo hememea hamuꞌou fininaa hagua. 3Aꞌa minaa ei faufau hamuꞌou, hamonei panarofaweꞌia fei hupiꞌiaa fei Spiriti wagii fei maumau gutafarawania. 4Na paꞌi hepalo ua hudi unu ma hepalo ua Spiriti—ana aleꞌei hamona tonaa hepalo ua oꞌonaia unu ei i rafeinaa hamuꞌou— 5hemea ua Fasu, hepalo ua narafaweꞌia, hepalo ua pudugufaia; 6hemea ua Haidaa, mei Amaa minaa ei ramaꞌa, mei na pafeainaa minaa ei manumanu ma i aꞌa minaa eꞌei ma i laloo minaa eꞌei.
7Maꞌuaa ina alaginaa fei rawaniꞌana aꞌa hememea oꞌou ana aleꞌei nunumiaa Christ. 8Siꞌei, i [i] ware aleꞌei ba:
“Ei i dinaa pafea,
ina tauduginaa ei boboꞌaia laloo fei wana
ma ina fani fana aꞌa ei ramaꞌa.”
9(Mei “ina dinaa pafea” ana na dinaa waduhero. [j]10Mei na dinaa pu, ana simei mei na dinaa pafoo fei pumanugawe ba nei oa aꞌa minaa ei manumanu hitani.) 11Ana hia mei i alaginia ba hefiꞌa apostle, hefiꞌa mamamaꞌa, hefiꞌa uꞌugaa fei rawaniꞌa warea ma hefiꞌa pasta ma feroia, 12ba ronei faweꞌiaa ei apunaia aꞌa ei bigiꞌa ba fei paꞌafii Christ neipaꞌaa weꞌi 13nopaꞌaloo fei fihupiꞌiaa minaa oꞌou wagii fei narafaweꞌia ma fei apaꞌaa mei Naꞌuu mei Haidaa ma opowe aꞌu ba opowe tonaa minaa ei maumau Christ.
14Ma nabaa aleꞌei, lomidiai ba oꞌou baduu ua ba o lafelao ma lafemai wagii ei mamaua ma waniwanii fei lalarenaa ei feroia ma ei manitoai sifisifii ei ramaꞌa ba roꞌaa sifiꞌaa oꞌou. 15Maꞌuaa owe wareaa fei faꞌuaia fininaa fei hagua, aꞌa minaa ei manumanu opowe noꞌaꞌulao aꞌa mei hia Fasu, mei Christ. 16I aꞌana minaa fei paꞌafi na udefipuinaa minaa ei wao hudi unu ma nogipelao ma nomaꞌualao fininaa fei hagua ei fi bigiꞌaa fei bigiꞌana hepapalo finefinee unu.
	[i] 4:8 O, mei Haidaa i
	[j] 4:9 O, dinaa ei walaloaa feni malagufu.

Guta Aleꞌei ei Naꞌuu fei Weꞌai
17Siꞌei, a warefanaa hamuꞌou feni ba hamonei bigiꞌia aꞌa mei Fasu ba hamoneiꞌaa tatalai aleꞌei ei mau talaiaa ei Gentile, aleꞌei fei mau hafeloꞌaa naranaraa roꞌou. 18Na roroma ei naranaraa roꞌou ma rona diꞌininaa fei harenuaa mei Haidaa uaa ina polai tabaa roꞌou hamatee na waiwai tabaa roꞌou. 19Lomi rona fai nanamuipaꞌaa unuu roꞌou, siꞌei, rona fifaninaa roꞌou aꞌa ei nunumiaa unuu roꞌou ba roꞌaa bigiꞌaa minaa ei mau toai hafeloꞌa ma na ude sisii ua haraa roꞌou.
20Maꞌuaa hamuꞌou, lomi hamona apaꞌaa Christ aleꞌei. 21Hamonapaꞌaa guainaa fei uꞌugana ma hefiꞌa, rona feroinaa hamuꞌou fei faꞌuaia aꞌa Jesus. 22Rona feroinaa hamuꞌou wagii fei tatalaiaa hamuꞌou mina ba hamonei siminaa ei maumau hamuꞌou mina, ei na tauia loasi aꞌa ei sifisifi nunumiana; 23ma ba hamonei tonaa fei manufau naranara 24ma hamonei fahawaiaa fei manufau maumau, fei na mamaramai ba i aleꞌei mei Haidaa aꞌa fei paꞌaa wanewanea ma fafaꞌaraia.
25Siꞌei, hememea hamuꞌou nei siminaa fei mau sifisifi ma warefaꞌuai aꞌa mei gufumu, uaa minaa oꞌou, maroaa hepalo ua unu. 26“Fapedugaa fei sibamu, apuna bigifafelo”: Inei pedu fei sibamu ei atawe lolo fei halo 27ma apuna fani ugaa pinee mei Haniꞌu. 28Mei naꞌaida topaꞌai, ineiꞌaa bigidinia, maꞌuaa inei biginaa panina ba i paꞌi manumanu ba i fani aꞌa ei lomi rona paꞌi.
29Ineiꞌaa leleꞌaa poamu ei hafeloꞌa warea, maꞌuaa tamanu i hadumaa hefiꞌa aꞌa tamanu ona aida ba i farawaninaa roꞌou ba inei hadumaa ei rona guai. 30Ma apuna fanunutaa fei Spiriti Apuna mei Haidaa, fei na oa aꞌa hamuꞌou aleꞌei hepalo tamatama nopaꞌaloo fei arewaa ponohadiweꞌia. 31Fapedugaa minaa ei paraꞌaa maumau, ei mau fifiꞌii unu, ei sibasibaa, ei mau balaꞌafigii unu, ei mau uꞌufafeloaa ramaꞌa ma watauda ei mau ei bidibidii unu. 32Fafirawanii ma fifaloloaꞌinaa hememea ma futoaa ei tataa hememea hamuꞌou ana aleꞌei ba aꞌa Christ, mei Haidaa na futoaa ei tataa hamuꞌou.
 
5
1Siꞌei, fei maumau hamuꞌou nei fiminaꞌeinaa fei maumau mei Haidaa, aleꞌei ei baduu, ei ina haguaa roꞌou 2ma tatalai fininaa fei hagua, ana aleꞌei Christ na haguaa oꞌou ma rawaꞌaꞌafai aꞌa mei Haidaa uaa oꞌou, aleꞌei hepalo fana, hepalo na dufa.
3Maꞌuaa i aꞌa hamuꞌou, ineiꞌaa paꞌi maꞌida mau fitatafipaꞌaia, o hepalo mau hafelo, o mau bagito, uaa ei maumau ei, lomi na rawani aꞌa ei ramaꞌaa gufuu mei Haidaa, ei rona apunai. 4Ana hamoneiꞌaa warefafelo, o warefaꞌaꞌafoloi, o hafeloꞌa warefifigaia, ei manumanu abaa rawaniꞌa, maꞌuaa hamonei ware ‘ta’ ua. 5Uaa aꞌa feni, hamonapaꞌaa aida ba faꞌua: Lomi i paꞌi ramaꞌaa fitatafipaꞌaia, hafeloia, o bagitoia ba i paꞌi gutanana aꞌa fei haparaiaa Christ mawe mei Haidaa, [k] uaa nemea aleꞌei i haguaa eꞌei manumanu eꞌei. 6Apuna guaitonaa sifisifi wareaa nemea, uaa aꞌa ei manumanu ei, fei sibaa mei Haidaa, i pasinaa pafoo ei rona barafe. 7Siꞌei, apuna rarafiaa roꞌou.
8Uaa mina, hamuꞌou roromaa, maꞌuaa eꞌeni hamuꞌou weꞌai aꞌa mei Fasu. Te, hamonei tatalai aleꞌei ei naꞌuu fei weꞌai 9(uaa ei fuaa fei weꞌai, minaa ei rawaniꞌa manumanu, ei na wanewane ma faꞌuai) 10ma hamonei labarainaa tamanu na faniꞌeniꞌeaa mei Fasu. 11Apuna atetea aꞌa ei bigiꞌaa fei roromaa, ei lomi fuana, maꞌuaa, faꞌarewaiaa roꞌou. 12Uaa manumanuu mamafaa nabaa hamoꞌaa wareaa tamanu rona bigiꞌopaꞌainia ei barafea. 13Maꞌuaa minaa ei manumanu na faꞌarewaia fei weꞌai, ona fanunuꞌapaꞌia, 14uaa fei weꞌai na faꞌarewaiaa minaa ei manumanu. Siꞌei, i ware aleꞌeni:
“Wera, mena maꞌigua,
asiꞌaa aꞌa ei maꞌea,
ma Christ i faweꞌainio.”
15Siꞌei, hamonei talaiwagiꞌinaa hamuꞌou—abaa aleꞌei ei lomi rona paꞌi apaꞌa, maꞌuaa hamonei aleꞌei ei rona paꞌi apaꞌa. 16Ma hamonei bigifaweꞌi eni fi paꞌi au, uaa eni arewaa eꞌeni na hafelo. 17Siꞌei, hamoneiꞌaa poapoai, maꞌuaa hamonei apaꞌifarawaninaa tamanu nunumiaa mei Fasu. 18Hamoneiꞌaa hunufapoa-poai aꞌa ei wine, ei i notonaloo hamuꞌou aꞌa ei hafeloꞌa. Maꞌuaa inei didifaa hamuꞌou fei Spiriti. 19Hamonei fiwarewareinaa ei psalm, ei laugaa losuu ma ei laugaa manumanuu fei Spiriti. Lalaugi ma tanu lauga i laloo naranaraa hamuꞌou aꞌa mei Fasu 20ma ranimai, ware ‘ta’ aꞌa mei Haidaa, mei Ama wagii minaa ei manumanu aꞌa fei haraa mei Fasuu oꞌou Jesus Christ.
21Siꞌei ba hamona maꞌauaa Christ, hememea hamuꞌou nei fafefe aꞌa nemeadiai.
	[k] 5:5 O, fei haparaiaa mei Christ mawe mei Haidaa

Pifine ma Wawane Haroo Lalai
22Hamuꞌou ena pifine, hamonei fafefenaa ena haroo hamuꞌou ana aleꞌei hamona fafefenaa mei Fasu. 23Uaa mei wawane na haroa, hia mei fasuu mei harona ana aleꞌei Christ, hia Fasuu fei losuu, fei hudi ununa, fei hia ana fatelaꞌana. 24Ma siꞌei ba fei losuu na fafefenaa Christ, ana aleꞌei ba ei pifine, ronei fafefenaa ei haroo roꞌou aꞌa minaa ei manumanu.
25Hamuꞌou ena wawane, hamonei haguaa ei haroo hamuꞌou, ana aleꞌei Christ na haguaa fei losuu ma na rawaꞌaꞌafai wagina 26ba i fafafaꞌarainia, aleꞌei ba ina fesuia [l] aꞌa fei warea, 27ma ba i faꞌufalarainia i maꞌana aleꞌei hepalo fananamai losuu, lomi na pidaa, o hafiduꞌuduꞌu, o hepalo lolo, maꞌuaa na fafaꞌarai ma lomi tatana. 28Ena wawane lalaia, ronei haguaa ei haroo roꞌou ana aleꞌei rona haguaa ei hudi unuu ana roꞌou. Mei na haguaa mei harona pifine na haguaa anaia. 29Uaa lomi hemea i bidibidi ununa aꞌa fei ana hudi ununa, maꞌuaa ina faguia ma omaꞌaia ana aleꞌei na bigiꞌia Christ aꞌa fei losuu— 30uaa oꞌou, maroaa fei paꞌafina. 31Sifei fei paꞌafina ba “Hemea wawane i diꞌininaa amana ma inana ma i tau aꞌa mei harona ma laguꞌawe pigioinaa hepalo.” 32Fei, hepalo baua manumanu na ude opaꞌai—maꞌuaa, uꞌei warewareaa Christ ma fei losuu. 33Maꞌuaa hememea hamuꞌou nei haguaa mei harona pifine ana aleꞌei ina haguaa anaia ma mei harona pifine, inei maꞌauaa mei harona.
	[l] 5:26 O, fesudigia

Ei Baduu, ei Ama ma ei Ina
6
1Ena baduu, guainaa wareaa ei ama ma inaa hamuꞌou aꞌa mei Fasu; uaa fei, ina wanewane. 2“Maꞌauaa amamu ma inamu”—sifei fei rawarawa warea laloo fei law, fei i nofipuimai aꞌa fei warefaꞌunaia— 3“ba oꞌaa gutafarawani ma gutafamalaa yeni malagufu.”
4Ena ama, apuna fasibaiaa ei naꞌuu hamuꞌou; agia, hamonei feroinaa roꞌou aꞌa ei feroia ma wareaa mei Fasu.
Ei Humuwa mawe ei Fasu
5Ena humuwa, guainaa wareaa ei fasuu hamuꞌou yeni malagufu fininaa maꞌaua ma honua ma rawaniꞌa naranara, ana aleꞌei ba hamona guainaa ei wareaa Christ. 6Guainaa wareaa roꞌou abaa una fei ba rona fanunuaa hamuꞌou, maꞌuaa, aleꞌei humuwaa Christ, hamonei bigiꞌaa ei nunumiaa mei Haidaa noranamai i naranaraa hamuꞌou. 7Siꞌei, bigifaweꞌi, aleꞌei ba hamona bigibigi aꞌa mei Fasu ma abaa aꞌa ramaꞌa, 8uaa hamona aida ba mei Fasu i fani ponoꞌa aꞌa hememea wagii tamanu rawaniꞌa na bigiꞌia nabaa hia humuwa, o loꞌe.
9Ma ena fasu, ei rawaniꞌaa hamuꞌou nei fiminaꞌei aꞌa ei humuwaa hamuꞌou. Apuna fararaoaa roꞌou, uaa hamona aida ba mei Fasuu hamuꞌou ma roꞌou, hia i pafea ma lomi papaꞌaa ununa.
Ei Finefinee Foꞌaa aꞌa mei Haidaa
10Fei fapopoꞌii wareau sifei ba hamonei oafaweꞌi aꞌa mei Fasu ma aꞌa fei baua faufauna. 11Fahawaiaa minaa ei finefinee foꞌaa aꞌa mei Haidaa ba hamoꞌaa ufadugepaꞌaa ei manitoai mei haniꞌu. 12Uaa fei oteꞌoteiaa oꞌou abaa fi fadugeaa ei aꞌa pigio ma raraa, maꞌuaa fi fadugeaa aꞌa ei hapara ma bauana mawe ei faufau feni ano, feni na roroma ma aꞌa ei hafeloꞌa spiriti inamoaa fei haroo pafea anaa. 13Siꞌei, hamonei fahawaiaa minaa ei finefinee foꞌaa aꞌa mei Haidaa ba ena ina nomai fei arewaa hafelo, hamoꞌaa ufaweꞌipaꞌi ma ena hamona bigipedugaa minaa ei manumanu, hamoꞌaa ufawegipaꞌi. 14Siꞌei, hamonei ofafaufau aꞌa fei adii faꞌuaia, fei na adinaa walaa hamuꞌou, aꞌa fei papanii niniwai fei wanewanea 15ma rafe supinee hamuꞌou aꞌa fei rawaniꞌa wareaa fei gutafarawania. 16Ma fahononoo minaa ei, tonaa fei rapirapii fei narafaweꞌia, fei ina pereaa minaa ei hioo mei haniꞌu, ei na paꞌi hafii umuna. 17Fahawainaa fei tao telaꞌana ma waduu fei Spiriti, fei wareaa mei Haidaa. 18Ma lafulafu aꞌa fei Spiriti ranimai aꞌa watauda ei mau lafulafua ma iꞌigaia. Ei hamoꞌei naranaraiaa eꞌei, hamonei omaꞌamaꞌa ma u lafulafunaa ei apunaiaa mei Haidaa.
19Lafulafunau anaa ba ena una gigiaa umuu, i fani paolaa wareau ba a lauguꞌai ena na faꞌarewaiaa ei na ude opaꞌai aꞌa fei rawaniꞌa warea, 20fei uꞌei guta boboꞌai wagina aleꞌei hemea umuiaa mei Haidaa. Lafulafu ba unei wareia fininaa fei lauguꞌaia.
Ei Aꞌapoo Aloana Warea
21Tychicus, mei paꞌaa lofuu oꞌou, mei weweaa nafi aꞌa mei Fasu, iwe warefanaa hamuꞌou minaa ei manumanu ba hamonei aida ba yau batanai ma fi bigiꞌaa tamanu. 22Sifei fei paꞌafina ei a aloiawau aꞌa hamuꞌou ba hamonei aida ba haiꞌou batanai ma ba i faweꞌiaa ei naranaraa hamuꞌou.
23Guapaloeni i dinaa aꞌa ei lofu: fei gutafarawania ma fei hagua fininaa fei narafaweꞌia noranamai aꞌa mei Haidaa, mei hia Ama mawe mei Fasu, Jesus Christ. 24Fei rawaniꞌa i dinaa aꞌa minaa ei lomi i pedutoo fei haguaa roꞌou mei Fasuu oꞌou, Jesus Christ.

PhilippiansPHPPHILIPPIANS
1 2 3 4 Warefaꞌaia
Feni neꞌiaa Paul fi dinaa aꞌa fei rawarawa losuu fei faꞌasiꞌanana i Philippi. Eni i neꞌinaa feni, neꞌiana ei hia yei humuu boboꞌaia uaa ina guainia ba hefiꞌa rona feroinaa fei sifisifi feroia laloo fei losuu i Philippi.
Fei paꞌafii fei neꞌiana ba i ware ‘ta’ aꞌa ei losuia i Philippi wagii ei fanaa roꞌou ba haduhaduna ei i gutafafelo i boboꞌaia ma ba ana i farawaninaa naranaraa roꞌou ba ronei lauguꞌai ma oꞌugi ua wagii ei awataa rona paꞌi.
Ana fi fanonominaa roꞌou ba fei fihupiꞌiaa roꞌou aꞌa Christ, hepalo fanaa mei Haidaa fei rawaniꞌana, fei roꞌaa tonia wagii fei narafaweꞌia ma abaa fei neneraa roꞌou fei mau bigiꞌaa ei Jew wagii fei law.
Feni neꞌia fi wareaa fei niꞌeniꞌea, lauguꞌa, fihupiꞌia ma ofasisia wagii ei narafaweꞌia ma fei gutanaa roꞌou. Ana fi famaꞌaiaa fei haguaa Paul fei losuu i Philippi.

 
 
1
1Haigua Paul ma Timothy, nafii Christ Jesus.
 
Ma feni neꞌiaa haigua i dinaa aꞌa minaa ei apunaiaa mei Haidaa, ei rona oafipui aꞌa Christ Jesus yei Philippi mawe ei bauaniaa losuu [a] ma ei paniaa panii roꞌou:
 
2Fei rawaniꞌa ma gutafarawania i dinaa aꞌa hamuꞌou noranarai aꞌa mei Haidaa, mei Amaa oꞌou ma mei Fasu, Jesus Christ.
	[a] 1:1 Hepalo warea English ba bishop (bauaniaa losuu)

Fei Warea ‘ta’ ma fei Lafulafua
3Una ware ‘ta’ aꞌa mei Haidaa, ranimai, ena unaꞌo narapaꞌaa hamuꞌou. 4Aꞌa minaa ei lafulafuau minaa hamuꞌou, unaꞌaida lafulafu fininaa niꞌeniꞌea, 5uaa hamona harefipui aꞌau fei rawaniꞌa warea aꞌa fei rawarawa arewaa nopaꞌamii wagieni 6ma una oꞌugaa fei ba mei i faꞌasiꞌanaa fei rawaniꞌa bigiꞌa i aꞌa hamuꞌou, i bigifapedugaa fei bigiꞌa nopaꞌaloo fei arewaa Christ Jesus.
7Ina wanewane ba una nara aleꞌei aꞌa hamuꞌou, uaa minaa hamuꞌou i naranarau; uaa nabaa una boboꞌai, o una wareaa pepei ba faꞌua fei rawaniꞌa warea, minaa hamuꞌou, hamona tofipui aꞌau fei rawaniꞌaa mei Haidaa. 8Mei Haidaa i u neneu aꞌa fei ba yau, napaꞌaa nunuminaa minaa hamuꞌou wagii fei haꞌeiaa Christ Jesus.
9Ma feni lafulafuau sifeni: ba fei haguaa hamuꞌou nei nogipelao fininaa fei apaꞌa ma nei lamalamai ei naranaraa hamuꞌou ma hamoꞌaa fanunupaꞌaa ei na walalo 10ba hamoꞌaa fanunuꞌapaꞌaa ei naminapaꞌaa rawani ma hamoꞌaa fafaꞌarai ma lomi hepalo tataa hamuꞌou nopaꞌaloo fei arewaa Christ 11ba nei pepesu fei fuaa fei wanewanea, fei noranarai aꞌa Jesus Christ—ba nei fabauaninaa fei haraa mei Haidaa ma fei udugiana.
Fei Boboꞌaiaa Paul na Fatalainaa fei Rawaniꞌa Warea
12Nunumiau ena lofuu ba hamonei aida ba ei na bapaꞌau, napaꞌaa fatalainaa fei rawaniꞌa warea. 13Ma aꞌa fei, inawe arewa aꞌa minaa ei oanananaa fei humuu mei hapara [b] mawe minaa ei ramaꞌa ba yau, na boboꞌai hamatee Christ. 14Wagii fei boboꞌaiau, watauda ei lofu aꞌa mei Fasu, na rawanidiai naranaraa roꞌou ba roꞌaa uꞌufaweꞌi ma lauguꞌua aꞌa fei rawaniꞌa wareaa mei Haidaa.
15Paꞌaa faꞌua ba hefiꞌa, rona uꞌugaa Christ aꞌa fei wawaꞌaia poa ma fei ba minaa roꞌou ua, maꞌuaa hefiꞌa, aꞌa fei rawaniꞌa maumau. 16Ei i rawani maumau roꞌou, rona bigi fininaa fei hagua ma rona aida ba yau yeni uaa una u nenee fei rawaniꞌa warea. 17Ei abaa paꞌaa naranaraa roꞌou, rona uꞌugaa Christ aꞌa fei wawaꞌaia poa ma nara ba roꞌaa fahafeloau eꞌeni aꞌa feni boboꞌaiau. [c]18Maꞌuaa lomi manumanu, na? Sifeni, feni baua manumanu ba wawaꞌaia poa, o loꞌe, siꞌei ba ona uꞌugaa Christ. Ma aꞌa fei, una niꞌeniꞌe.
Hiꞌi, ma amina niꞌeniꞌeꞌualao, 19uaa una aida ba wagii ei lafulafuaa hamuꞌodu ma fei hadumaa fei Spiritii Jesus Christ, tamanu na nomai aꞌau iwe alarau. [d]20Unamina refurefu ma na oꞌonai unuu ba lomi a mamafa ma unei lauguꞌai ba eꞌeni ana aleꞌei ranimai unei uduginaa Christ aꞌa fei hudi unuu nabaa una werawera, o una maꞌe. 21Uaa, aꞌau, fei una werawera, manumanuu Christ ma nabaa a maꞌe, una mua wagina. 22Nabaa a gutadilao aꞌa fei hudi unuu, i watauadilao fuaa ei bigiꞌau. Maꞌuaa afaia guapaloei? Lomi na aida! 23Ina hamamaguaa fei naranarau aꞌa guapaloeni: nunuminau ba a aunu ma oafipui aꞌa Christ, fei namina pafeai laraa fei ba a gutalao, 24maꞌuaa i farawaninaa hamuꞌou nabaa yau ana aꞌa feni hubeu. 25Siꞌei ba unapaꞌaa aida fei, una aidadii ba yau, a oa ma a gutafipuilao aꞌa minaa hamuꞌou ba hamonei bigipaꞌilao ma niꞌeniꞌe aꞌa fei narafaweꞌia. 26Ma aꞌa feni oanau aꞌa hamuꞌou, fei niꞌeniꞌeaa hamuꞌou aꞌa Christ Jesus, inei bauanai apoidiai.
27Ma tamanu na nomai, ei maumau hamuꞌou nei wanewaneinaa fei rawaniꞌa wareaa Christ. Ma nabaa a nomai maꞌa hamuꞌou, o na gutafaraua ma guaiꞌuaia ba hamona batanai, una aida ba hamona ufaweꞌi aꞌa hepalo ua spiriti ma bigibigi aleꞌei hemea ua ramaꞌa wagii fei narafaweꞌiaa fei rawaniꞌa warea 28ma paꞌaa lomi hamona maꞌau aꞌa ei roꞌaa fadugeaa hamuꞌou. Fei, aleꞌei hepalo lala aꞌa roꞌou ba rowe fagiana, maꞌuaa hamuꞌou, hamowe tela—ma fei, bigiꞌaa mei Haidaa. 29Uaa aꞌa Christ, ina fifaninia aꞌa hamuꞌou ba abaa uniaa fei ba hamonei narafaweꞌi ua aꞌana, maꞌuaa ana hamonei to fiꞌia aꞌana 30hamatee eꞌeni, hamonawe tonaa fei awataa, fei hamona fanunupaꞌia ba unadoꞌo tonia, fei hamoꞌei guainia ba ana i aꞌau eꞌeni.
	[b] 1:13 O, aꞌa minaa fei humuu mei hapara
	[c] 1:16,17 Hefiꞌa neꞌia na filoginaa vv. 16 ma 17.
	[d] 1:19 O, fatelaꞌanau

Neneraa fei Mau Fapududuaa Christ
2
1Nabaa na faꞌunuwenuweaa naranaraa hamuꞌou fei fihupiꞌiau hamuꞌou aꞌa Christ, o na farawaninaa hamuꞌou fei haguana, o hamoꞌaa guta farawani aꞌa fei Spiriti, o na famagigiaa naranaraa hamuꞌou, o na fafaloloaꞌinaa hamuꞌou, 2te, hamonei faꞌaꞌapoidinaa fei niꞌeniꞌeau wagii fei ba hamoꞌaa paꞌi hepalo ua naranara ma hepalo ua hagua ma hepalo ua spiriti ma hepalo ua nunumia. 3Apuna bigiꞌaa hepalo manumanu aꞌa ei mau wawaꞌaia poa, o ei mau mamagugua lomi paꞌafina, maꞌuaa aꞌa fei mau pududua hamonei nara ba hefiꞌadiai, rona pafeai aꞌa hamuꞌou. 4Hememea hamuꞌou neiꞌaa naranaraꞌuaiaa ei nunumiana, maꞌuaa ana inei naranaraia ei nunumiaa hefiꞌadiai.
5Ei mau naranaraa hamuꞌou nei fiminaꞌei aꞌa fei mau naranaraa Christ Jesus:
6Mei anaia [e] paꞌaa Haidaa,
maꞌuaa lomi ina nara ba fei ba ana hia Haidaa, manumanu ba i urofia,
7maꞌuaa ina faꞌupuaa anaia,
ba i tonaa fei maumau ei nafi,
ma na toro aleꞌei hemea ramaꞌa ua.
8Ma fei mau fafanunuana aleꞌei hemea ramaꞌa,
ma na fafafaunaa hia pu
ma na ugainaa fei maꞌeana pafoo fei hawafolo!
9Siꞌei, mei Haidaa na poronaa hia aꞌa fei na pafeai
ma fania fei hara, fei na pafeainaa minaa ei hara,
10ba aꞌa fei haraa Jesus minaa ei duꞌu nei fafefe,
yei pafea ma yeni malagufu ma i haroo malagufu,
11ma minaa ei ramaꞌa, rowe ware ba Jesus Christ, hia Fasu,
ba i fani hawera aꞌa mei Haidaa, mei hia Ama.
	[e] 2:6 O, maumauna

Weꞌa Aleꞌei ei Piꞌu
12Siꞌei, ena paꞌaa rawaniꞌa tafiu, hamatee hamonaꞌaida guaiawarea—abaa uniaa fei ba una guta aꞌa hamuꞌou, maꞌuaa fei guaiaa hamuꞌou warea na muadiai ena lomi yau yena. Hee, hamonei filogimaꞌaiaa fei telaꞌana hamuꞌou fininaa maꞌaua ma funufunuaa unu, uaa 13Mei Haidaa, hia mei fi bigi laloo iaa hamuꞌou ba hamonei paꞌi rawaniꞌa naranara ba hamoꞌaa bigiꞌaa ei rawaniꞌa nunumiana.
14Aꞌa minaa ei bigiꞌaa hamuꞌou, apuna ware watauda ma fiharei 15ba nemea lomi i guguinaa unuu hamuꞌou hafeloꞌa ma ba hamuꞌou aleꞌei fafaꞌaraia naꞌuu mei Haidaa ma lomi tataa hamuꞌou aꞌa eꞌei ramaꞌa hafelo, eꞌei na loloa naranaraa roꞌou aꞌa feni au feni ma dupuaa eꞌei, hamona weꞌa aleꞌei ei piꞌu haroo pafea 16ei hamoꞌei arereinaa [f] fei warea, fei i fani harenua—ba uꞌa warefaꞌagu aꞌa fei arewaa Christ ba fei ponau ma fei bigiꞌau na paꞌi hanuna. 17Rona igiau aleꞌei numa apunaia pafoo fei fana ma pafoo fei bigiꞌa wagii ei narafaweꞌiaa hamuꞌou. Ma unaminapaꞌaa niꞌeniꞌefipui aꞌa minaa hamuꞌou. 18Siꞌei, hamuꞌou anaa, hamonei niꞌeniꞌe ma unuwenuwefipui aꞌau.
	[f] 2:16 O, panarofaa

Timothy ma Epaphroditus
19Ina oꞌonai unuu aꞌa mei Fasu Jesus ba lomi i madii ma a aloawii Timothy aꞌa hamuꞌou ba ana awe niꞌeniꞌe ena una guainaa uꞌugaa hamuꞌou. 20Lomi hemeadiai i aꞌau ba na narapaꞌaa hamuꞌou. 21Uaa watauda ramaꞌa, rona fafanunuꞌuaiaa ei nunumiaa roꞌou ma abaa ei nunumiaa Jesus Christ. 22Maꞌuaa hamona aida ba Timothy na famaꞌadigaa hamuꞌou ba hia na rawani, uaa ana aleꞌei hemea naꞌu aꞌa mei amana, ina bigifipui aꞌau aꞌa fei bigiꞌaa fei rawaniꞌa warea. 23Siꞌei, na oꞌonai unuu ba a aloiawau ena na fanunuia ba yau batanai. 24Ma na paꞌi oꞌugau aꞌa mei Fasu ba lomi i madii ma ana a nomai.
25Maꞌuaa una nara ba unei alohadiweꞌinawii aꞌa hamuꞌou Epaphroditus, mei lofuu, mei i bigifipui aꞌau aleꞌei foꞌaa, mei talaitonaa wareaa hamuꞌou, mei hamona aloiamai ba nei roinau. 26Uaa inapaꞌaa naranaraiaa minaa hamuꞌou ma faloloaꞌi uaa hamona guainia ba hia na funu. 27Paꞌaa faꞌua ba inadoꞌo funu ma anaa i maꞌe. Maꞌuaa mei Haidaa na faloloaꞌinaa minaa haigua, abaa unaia, siꞌei ba fei faloloaꞌia neiꞌamina fuaꞌonau. 28Siꞌei, unamina niꞌe ba a aloiawau ba ena hamona fanunudinia hamoꞌaa niꞌeniꞌe ma lomi a minaa naranara watauda. 29Taufagutania aꞌa fei maumau mei Fasu fininaa baua niꞌeniꞌea ma fani honua aꞌa ei ramaꞌa aleꞌei hia, 30uaa anaa i maꞌe aꞌa fei bigiꞌaa Christ aleꞌei ba ina nigoaa ei manumanu na famamaꞌau ei ba i bigihadumau aꞌa tamanu lomi ba hamoꞌaa bigipaꞌia aꞌau.
Apuna Oꞌugaa ei Raraa Unuu Hamuꞌou
3
1Siꞌei, ena lofuu, hamonei niꞌeniꞌe aꞌa mei Fasu! Lomi manumanu aꞌau ba na neꞌidinaa ana ei manumanu ei aꞌa hamuꞌou ma fei, aleꞌei aꞌawei hamuꞌou.
2Omaꞌaa hamuꞌou aꞌa ena ponoto, ena ramaꞌa bigiꞌaa hafeloꞌa, ena rona moroꞌaa hudi unu. 3Uaa fei paꞌaa moroꞌaa hudii wawanei sifei ba oꞌou eni na losui aꞌa fei Spiritii mei Haidaa, na uduginaa Christ Jesus ma lomi ona oꞌugaa raraa unuu oꞌou— 4maꞌuaa, nabaa una nunumai, na paꞌi paꞌafina aꞌau ba a oꞌugaa raraa unuu.
Nabaa nemeadiai na nara ba na paꞌi paꞌafina ba i oꞌugaa raraa ununa, yau na muainia: 5Na moro hudii wawaneiu i laloo fei fafainaroaa arewaa, yau hemea ramaꞌaa Israel, yau pai Benjamin, hemea paꞌaa Hebrew; ma i aꞌa fei law, yau Pharisee; 6aꞌa fei patarefurefua, una haperaraiaa ei losuia; aꞌa fei wanewaneaa fei law, lomi hepalo tatau.
7Maꞌuaa wagii ei unadoꞌo to fararawaniu, eꞌeni una nara ba lomi awataa roꞌou laraa Christ. 8Hepalodiai, una nara ba minaa ei manumanu, manumanuu paꞌaia laraa fei rawaniꞌa, fei napaꞌaa mua ba unei apaꞌifarawa-ninaa Christ Jesus, mei Fasuu, mei una fapaꞌainaa minaa ei manumanu uaa hia. Una nara ba ei manumanu ei, aleꞌei meme laraa fei ba unei tonaa Christ 9ma oafipui aꞌana. Ma lomi ba a tonaa fei wanewanea ana yau, fei i nomai aꞌa fei law, maꞌuaa fei i nofipuimai wagii fei narafaweꞌia aꞌa Christ—fei wanewanea noranamai aꞌa mei Haidaa, fei ba otonia aꞌa fei narafaweꞌia. 10Yau ba a minaa apaꞌaa Christ ma fei faufau fei asiꞌanana ma porofipui aꞌana ei fiꞌina ba unei aleꞌei hia aꞌa fei maꞌeana 11ma ba unei tonaa fei asiꞌana aꞌa ei maꞌea.
Fasiꞌia Nopaꞌaloo fei Ude Nunumiamu
12Aꞌa ba una todigaa ei manumanu ei, o ba una fafaꞌaraidii, maꞌuaa ufimina ofasiwaiwai ba a panarofaa fei na panaronaa yau wagina Christ Jesus. 13Ena lofuu, lomi una nara ba una panarodigia. Maꞌuaa hepalo ua manumanu ba unei bigiꞌia sifeni: Unei madiꞌinaa ei na ude i mugiu ma roaipanarofaa fei i ude i maꞌau. 14Una didigiwaiꞌualao wagii fei nunumiau ba a muai tonaa fei ponoꞌa, fei i haronaa yau pafea mei Haidaa uaa Christ Jesus.
15Minaa oꞌou eni na aꞌu, nei paꞌi fei naranara aleꞌei. Ma nabaa fei naranaraa hamuꞌou na uꞌugai aꞌa hepalo manumanu, fena, ana mei Haidaa iwe faꞌarewaia aꞌa hamuꞌou. 16Maꞌuaa ei mau gutanaa oꞌou nei fiboꞌii wagii ei ona todigia.
17Ena lofuu, hamonei nofipuimai aꞌa ei rona neneraa fei maumauu ma naramaꞌaiaa fei mau gutanaa ei rona neneraa fei maumau haiꞌouna fanidigaa hamuꞌou. 18Uaa ana aleꞌei unaꞌaida warefanaa hamuꞌou mina, eꞌeni a warediai fininaa ranuu pudau ba watauda, rona guta aleꞌei bidibidii unuu fei hawafoloo Christ. 19Fei ba ro dinaa wagina, maꞌea. Fei pahanaa roꞌou, haidaniaa roꞌou ma ei manumanu mamafaa, rona mamagugu ua wagina. Ei naranaraa roꞌou na ude wagii ei manumanuu feni malagufu. 20Maꞌuaa fei paꞌaa gufuu oꞌou, i pafea. Ma eni, ona refu ma gutaꞌomaꞌaiaa mei Fatelaꞌana noramiana yei, mei Fasu, Jesus Christ, 21mei wagii fei faufau, fei i augaa minaa ei manumanu haroo panina, iwe filoginaa ei hafeloꞌaa hubee oꞌou ba ronei aleꞌei fei hubena, fei na paꞌi hawera.
 
4
1Siꞌei, ena lofuu, hamuꞌou ena una haguaa hamuꞌou ma naranaraiaa hamuꞌou, hamona faniꞌeniꞌeau ma hamuꞌou aleꞌei ponoꞌau. Ana aleꞌei, hamonei ofafaufau aꞌa mei Fasu, ena paꞌaa tafiu!
Fafiwanewanei
2Uꞌei wareꞌaiꞌai aꞌa Euodia ma Syntyche ba lagunei famamonaa hepalo ua naranara aꞌa mei Fasu. 3Hiꞌi, ma a iꞌiginio, mena paꞌaa faꞌua tafiu, [g] mena ona hupiꞌai aꞌa fei bigiꞌa, hadumaa laguei pifine laguei, laguna fasifipui aꞌau uaa fei rawaniꞌa warea mawe Clement ma minaa ei rafirafiu wagii fei bigiꞌa, ei na pana haraa roꞌou laloo fei buꞌuu harenua.
4Niꞌeniꞌe aꞌa mei Fasu ranimai. A waredinia: Niꞌeniꞌe! 5Fei madumuaa hamuꞌodu, minaa ei, ronei fanunuꞌapaꞌia. Mei Fasu na rafiꞌi. 6Apuna naranara watauda aꞌa hepalo manumanu, maꞌuaa, wagii minaa ei manumanu, hamonei lafulafu ma iꞌigai fininaa warea ‘ta’ ma fanaa ei iꞌigaiaa hamuꞌou aꞌa mei Haidaa. 7Ma fei gutafarawaniaa mei Haidaa, fei na pafeainaa minaa ei apaꞌaa oꞌou, iwe wagiꞌinaa laloo iaa hamuꞌou mawe ei naranaraa hamuꞌou aꞌa Christ Jesus.
8Fapopoꞌii wareau, ena lofuu, tamanu na faꞌuai, o na honua, o wanewane, o fafaꞌarai, o fananamai, o na faꞌalarainaa puda—nabaa hepalo manumanu napaꞌaa wanewane, o na rawani ba oꞌaa uduginia, hamonei naranaraiaa ei manumanu ei. 9Tamanu una feroinaa hamuꞌou wagina, o hamona tonia, o guainia aꞌau, o fanunuia aꞌau—bigiꞌia. Ma mei Haidaniaa fei gutafarawania, iwe oafipui aꞌa hamuꞌou.
	[g] 4:3 O, paꞌaa faꞌua Syzygus

Warea ‘ta’ aꞌa ei Fanaa Roꞌou
10Naminapaꞌaa niꞌeniꞌe aꞌa mei Fasu ba hamonawe falanaa huoo hamuꞌou yau. Faꞌua ba hamona naranaraiau, maꞌuaa lomi hamona paꞌi tala ba hamoꞌaa hadumau. 11Abaa eni a wareaa fei ba una nunuminaa hepalo manumanu, uaa tamanu na nomai aꞌau wagii tamanu tala, unei fahoꞌo ua wagina. 12Una aidadii fei mau gutana, fei ba una paꞌi watauda manumanu o loꞌe. Una tatalaidii aꞌa minaa ei tala ma na gutafarawani ua wagii roꞌou nabaa una magu, o loꞌe, watauda manumanuu, o loꞌe. 13Uꞌa bigiꞌaa minaa ei manumanu aꞌa mei na fani faufau aꞌau.
14Maꞌuaa ei maumau hamuꞌou na rawani, uaa hamona fapapaiau aꞌa hefiꞌa awatau. 15Hepalodiai, hamuꞌou ena Philippi, hamona aida ba aꞌa ei rawarawa arewaa, ei hamoꞌadoꞌo tonaa fei rawaniꞌa warea, ei a asiꞌaa Macedonia, lomi hepalo aꞌa ei losuu na alagifani manumanu aꞌau, ana uniaa hamuꞌou; 16uaa ei a guta yei Thessalonica, hamonaꞌu aloꞌuamai manumanu aꞌau ei a gutafafelo. 17Aꞌa ba una nunuminaa hepalo fana, maꞌuaa, una nunuminia ba wagii ei rawaniꞌa bigiꞌaa hamuꞌou, hamowe to rawaniꞌa ponoꞌa wagina. 18Una topedugaa ei ponoꞌau ma wataudadiai; ina hawidigau eni manumanu eni, uaa eꞌeni unawe todigaa ei fana, ei hamona fanamiaa Epaphroditus. Ei manumanu ei, aleꞌei dufaa fana ma hepalo rawaniꞌa fana na faniꞌeniꞌeaa mei Haidaa. 19Ma mei Haidaniau, iwe fafanunu ma fanaa minaa ei nunumiaa hamuꞌou, wagii ei watauda rawaniꞌa manumanuna aꞌa Christ Jesus.
20Fei hawera i ude aꞌa mei Haidaa, mei Amaa oꞌou, ranimai, ranimai. Amen.
Ei Aꞌapoo Warea
21Famafufuoinaa minaa ei apunaiaa mei Haidaa, ei rona oa aꞌa Christ Jesus. Eni lofu aꞌau, rona aloaa ei famafufuoiaa roꞌou aꞌa hamuꞌou. 22Minaa ei apunaiaa mei Haidaa, rona aloaa ei famafuoiaa roꞌou aꞌa hamuꞌou, minapaꞌaa aꞌa ei ramaꞌa laloo fei humuu Caesar.
23Fei rawaniꞌaa mei Fasu Jesus Christ, i oafipui aꞌa ei spiritii hamuꞌou. Amen. [h]
	[h] 4:23 Hefiꞌa neꞌia lomi na paꞌi Amen.


ColossiansCOLCOLOSSIANS
1 2 3 4 Warefaꞌaia
Feni neꞌiaa Paul fi dinaa aꞌa fei losuu yei Colossae i ana halo i Ephesus. Fei losuu yei abaa faꞌasiꞌanana maꞌuaa ina neꞌinia uaa na paꞌi hefiꞌa sifisifi feroia i laloo fei losuu yei. Rona feroi ba nabaa rona nunumiai ba ro apaꞌaa mei Haidaa ma tonaa fei teleꞌana, ronei losuinaa ei famamoaa ei spiriti mawe ei paniaa pani i haroo pafea. Ma ana ronei moroꞌaa hudii wawanei ma neneraa ei maumau hanaiaa duꞌua.
Paul na fadugeaa ei feroia ei wagii fei uꞌugaa Christ, mei paꞌaa Telaꞌana. Uaa, i aꞌana mei Haidaa na famamaraa feni ano ma ana na fahadiweꞌinaa feni ano aꞌana. Uniaa fei fihupiꞌia aꞌa Christ i fatelaꞌanaa feni ano.
Tychicus mei i fanaa fei neꞌia aꞌa ei Colossae ma Onesimus mei humuwa na aunuhugia, mei i warewareia fei neꞌiaa Paul aꞌa Philemon.

1Wagii fei nunumiaa mei Haidaa, yau Paul mawe Timothy, haigua apostle Christ Jesus.
 
2Feni neiꞌa i dinaa aꞌa ei lofu rona oafagugu [a] ma fafaꞌarai aꞌa Christ yei Colosse.
 
Fei rawaniꞌa ma gutafarawania i dinaa aꞌa hamuꞌou, noramiaa lagua aꞌa mei Haidaa, mei Amaa oꞌou. [b]
	[a] 1:2 O, rona narafaweꞌi
	[b] 1:2 Hefiꞌa neꞌia ba, mei Ama ma mei Fasu Jesus Christ

Warea ‘ta’ ma Lafulafua
3Ranimai haiꞌouna ware ‘ta’ ma lafulafunaa hamuꞌou aꞌa mei Haidaa, mei hia Amaa mei Fasuu oꞌou, Jesus Christ, 4uaa, haiꞌouna guainia ba na weꞌi naranaraa hamuꞌou aꞌa Christ Jesus ma fei haguaa hamuꞌou minaa ei apunaiaa mei Haidaa— 5fei weꞌiaa naranara ma fei hagua, noramiaa lagua aꞌa fei oꞌonaia unu—fei na ude omaꞌaa hamuꞌou i pafea, fei hamona guaidigia laloo fei faꞌuai warea, fei rawaniꞌa warea, 6fei na dinaa aꞌa hamuꞌou. Aꞌa minaa ei gufu tadiweꞌai, fei rawaniꞌa warea ana fi fufuailao ma gipelao, ana aleꞌei aꞌa hamuꞌou aꞌa fei arewaa hamonadoꞌo guainia ma apaꞌaa fei rawaniꞌaa mei Haidaa fininaa minaa ei faꞌuai warea wagina. 7Hamona to feroia aꞌa Epaphras, mei rawaniꞌa nafi rarafii oꞌou, mei na bigiꞌoafagugu wagii fei bigiꞌaa Christ aꞌa oꞌou, [c]8mei ana na warefanaa haiꞌou fei haguaa hamuꞌou fininaa fei Spiriti.
9Sifei fei paꞌafina ba wagii fei rawarawa arewaa haiꞌouꞌaa guainaa uꞌugaa hamuꞌou, lomi haiꞌouna fafaa lafulafunaa hamuꞌou ma iꞌiginaa mei Haidaa ba hamoneimina paꞌi minaa ei onaꞌonai apaꞌa ma apaꞌifarawaninaa ei manumanu wagii fei Spiriti uaa ba hamonei apaꞌifarawaninaa fei nunumiana. 10Ma ei haiꞌou lafulafu aleꞌei, sifei ba hamonei talaifarawani ua i pudaa mei Fasu ma faniꞌeniꞌeia aꞌa minaa ei mau tatalaiaa hamuꞌou ba hamoꞌaa paꞌi fua aꞌa minaa ei rawaniꞌa bigiꞌa ma nei nogipelao fei apaꞌaa hamuꞌou mei Haidaa 11ma tonaa minaa ei faufau na puduaa fei rawaniꞌa faufauna ba hamoꞌaa apitai ma ofasiꞌia. Ma fininaa niꞌeniꞌea 12hamoꞌaa ware ‘ta’ aꞌa mei Ama, mei na uga ba hamoꞌaa [d] tonaa fei gutana fipui aꞌa ei apunaiaa mei Haidaa wagii fei haparaiaa fei weꞌai. 13Uaa, ina fatelaꞌanaa oꞌou aꞌa fei haparaiaa fei roromaa ma na dugaa oꞌou, waduꞌainaa fei haparaiaa mei Naꞌu, mei hia na haguia, 14mei i aꞌana ona paꞌi fei ponohadiweꞌia, [e] fei i futoaa ei hafeloꞌa.
	[c] 1:7 Hefiꞌa neꞌia ba hamuꞌou
	[d] 1:12 Hefiꞌa neꞌia ba oꞌaa
	[e] 1:14 Hefiꞌa neꞌia ba ona paꞌi fei ponohadiweꞌia uaa fei namona, fei

Christ na Pafeai
15Hia mei haduoo mei Haidaa, mei lomi o fanunupaꞌia ma hia mei rawarawa waninia wagii minaa ei manumanu na mamaraimai. 16Siꞌei ba hia, ei manumanu, rona mamaraimai: ei manumanu i pafea ma yeni malagufu, manumanu ona fanunupaꞌia ma ei na tapu, ei gutanaa hapara, ei manumanu faufaua, ei bauaniaa gufu, ei forafora; minaa ei manumanu famamarana ma ana manumanuna. 17Hia maꞌaa minaa ei manumanu ma i aꞌana minaa ei manumanu na hupiꞌifipui. 18Hia tabaa fei hudi unu, fei losuu. Hia mei rawarawa ma umaꞌua aꞌa ei maꞌea ba aꞌa minaa ei manumanu, hia nei pafeai. 19Uaa mei Haidaa na niꞌeniꞌe ba minaa ei maumauna na oa i laloo iaa mei naꞌuna. 20Ma ba hia mei i fafirawaninaa watolaa minaa ei manumanu ma mei Haidaa—ei manumanu yeni pu ma i pafea, uaa ina fawanewaneaa eꞌei aꞌa fei namona, fei na wigii pafoo fei hawafolo.
21Mina, hamona raua aꞌa mei Haidaa ma na paꞌi bidibidi unu laloo naranaraa hamuꞌou uaa [f] fei hafeloꞌa bigiꞌaa hamuꞌou. 22Maꞌuaa eꞌeni lomi watolana ma hamuꞌou uaa fei hudi unuu Christ wagii fei maꞌeana ba i faꞌugaa hamuꞌou fininaa fafaꞌaraia i pudana. Ma fai lomi maꞌida lolo ma warea ba hamona tata 23nabaa fei narafaweꞌiaa hamuꞌou i udelao ma hamoꞌaa ofafaufau ma lomi na asisi fei oꞌonaia unuu hamuꞌou, fei na norai aꞌa fei rawaniꞌa warea. Sifei fei rawaniꞌa warea, fei hamona guaidigia, fei rona uꞌugia aꞌa minaa ei manumanu i haroo pafea, fei yau, Paul, na oanaa nafi wagina.
	[f] 1:21 O, naranaraa hamuꞌou, aleꞌei i faꞌarewaia ei hafeloꞌa bigiꞌaaa hamuꞌou

Fei Bigiꞌaa Paul aꞌa fei Losuu
24Siꞌei, una niꞌeniꞌe aꞌa tamanu fiꞌia una tonia uaa hamuꞌou. Ma una tonia aꞌa fei unuu tamanudiai atawe tonia Christ wagii fei hudi ununa ma fei, aleꞌei fei losuu. 25Yau nawe aleꞌei nafina aꞌa fei rafeiaa mei Haidaa ba a uꞌufapedufanaa hamuꞌou fei wareaa mei Haidaa 26fei manumanu opaꞌai, fei na ude opaꞌai aꞌa ei pai mina ma aꞌa ei au na didii, fei nawe udeꞌareꞌare aꞌa ei apunaiaa mei Haidaa eꞌeni. 27Aꞌa roꞌou, mei Haidaa na nunuminia ba famaꞌamaꞌaa ei Gentile fei rawaniꞌa hawera wagii feni manumanu opaꞌaia, sifei ba Christ, hia na oa laloo iaa hamuꞌou. Ma fei, aleꞌei fei oꞌonaia unuu fei hawera.
28Haiꞌouna uꞌu ba hia hini ma wagiꞌinaa minaa ei ramaꞌa ma feroinaa roꞌou aꞌa minaa ei onaꞌonai apaꞌa ba haiꞌouꞌaa faꞌugaa minaa ei aꞌa Christ, ba lomi tataa roꞌou. 29Ba uꞌa bigipedugaa fei, una bigimaguhagu ma hapafugoi fininaa minaa ei faufauna, fei namina faweꞌiau.

1Apaꞌaa warefaꞌaiaa hamuꞌou ba unamina tonaa awatau uaa hamuꞌou ma ei roꞌou yei Laodicea mawe minaa ei rotawe apaꞌau. 2Fei nunumiau, sifei ba unei faꞌunuwenuweaa naranaraa roꞌou ma oafipui aꞌa fei hagua ba roneimina apaꞌifarawaninaa fei manumanu opaꞌaiaa mei Haidaa. Ma Christ, ana hia fei opaꞌaia fei. 3Ma na ude opaꞌai i aꞌana minaa ei rawaniꞌa manumanuu onaꞌonaia apaꞌa ma apaꞌifarawania. 4Una warefanaa hamuꞌou fei ba lomi nemea i sifiꞌaa hamuꞌou aꞌa ei hofeia warea. 5Uaa faꞌua ba yau lomi napaꞌaa gutafipui aꞌa hamuꞌou yena, maꞌuaa fei naranarau, i aꞌa hamuꞌou ma una niꞌeniꞌe ba ei manumanuu hamuꞌou na udefarawani ua ma naminapaꞌaa weꞌi naranaraa hamuꞌou aꞌa Christ.
Fei Oafipuia aꞌa Christ i Alaraa Oꞌou
6Siꞌei, ana aleꞌei hamona tonaa Christ Jesus ba hia Fasu, ana hamonei oafipuiwau aꞌana. 7Nei gugu waraa hamuꞌou ma habefarawani aꞌana ma faweꞌiaa naranaraa hamuꞌou ana aleꞌei fei feroia hamona todigia fininaa baua warea ‘ta’.
8Omaꞌaa hamuꞌou ba lomi nemea i boboꞌainaa hamuꞌou aꞌa ei naranara lomi paꞌafina aleꞌei ba i sifiꞌaa hamuꞌou ba hamoꞌaa neneraa ei maumau ramaꞌa ma fei maumau feni ano ba lomi hamoꞌaa neneraa Christ.
9Uaa aꞌa Christ, minaa ei maumau mei Haidaa na oa laloo fei hudi ununa. 10Ma hamona todigaa minaa ei manumanu aꞌa Christ, mei na pafeai laraa minaa ei faufaua ma ei forafora. 11Aꞌa ba hamona moroꞌaa hudii wawanei aꞌa ei panii ramaꞌa, maꞌuaa i aꞌana hamona siminaa ei hafeloꞌa maumau [g] ma tonaa fei mau moroꞌa, fei Christ na bigiꞌia aꞌa hamuꞌou. 12Ma hamona iꞌifaifipui aꞌana wagii fei pudugufaia ma asiꞌafipui aꞌana wagii fei weꞌiaa naranara aꞌa fei faufau mei Haidaa, mei i faꞌasiꞌania aꞌa fei maꞌea.
13Mei Haidaa na famamaꞌaa hamuꞌou [h] aꞌa Christ ma na bigiꞌia ei hamona oa aleꞌei maꞌea wagii ei hafeloꞌaa hamuꞌou ma fei hafeloꞌa maumau, [i] fei aleꞌei ba lomi hamona moro. Ina futoaa minaa ei hafeloꞌaa oꞌou. 14Ina fapedugaa ei neꞌia wagii ei law ba onei maꞌe, ei na lawaraa oꞌou ma ei na fadugeaa oꞌou ma na fadufitaninia aꞌa fei hawafolo. 15Ina todigaa ei finefinee foꞌaa ei faufaua, ei forafora ma fafafanunuaa roꞌou pudaa ramaꞌa ei i muainaa roꞌou aꞌa fei hawafolo. [j]
16Siꞌei, nemea neiꞌaa warefabiyeinaa hamuꞌou wagii tamanu hamona hanaia, o hunumia, o manumanu losuia, o hamamani aꞌa fei sufuaa puda, o hepalo arewaa Sabbath. 17Eꞌei, hanunu ua tamanu ba i nomai. Maꞌuaa fei paꞌafina ana Christ ua. 18Nabaa nemea na niꞌeniꞌe aꞌa fei mau sifisififafefenaa pu o ba i losuinaa ei aloꞌalo, mei ramaꞌa mei neiꞌaa lawaraa hamuꞌou aꞌa fei rawaniꞌa, fei ba hamoꞌaa tonia. Mei ramaꞌa aleꞌei, namina uꞌuwewesinaa tamanu na fanunuia ma fei hafeloꞌa naranarana na famamaguguia aꞌa hefiꞌa naranara lomi paꞌafina. 19Ina mora fei hupupuꞌina aꞌa mei hia Taba, mei i aꞌana minaa fei paꞌafi na panaroo ma hupuꞌai aꞌa ei wao hudi unu ba nei gipelao aleꞌei i fagipeia mei Haidaa.
20Siꞌei ba aꞌa Christ hamona maꞌediꞌininaa ei maumau feni ano, tani ei banaꞌaa hamuꞌou manumanuna, te ana hamuꞌou fi neneraa ei mau wareana ba 21“Apuna panarofia! Apuna hanaia! Apuna idoia!”? 22Minaa eꞌei, ropowe apaꞌai, uaa fafasuii roꞌou, ei warea ma feroiaa ramaꞌa. 23Eꞌei warea ba nei bigi aleꞌei, fei maumauna aleꞌei manumanuu apaꞌa fininaa fei maumau losuia ana bigiꞌuaa roꞌou naranaraa roꞌou, fei mau sifisififafefenaa pu ma fei mau omaꞌaa roꞌou hudi unu, maꞌuaa eꞌei manumanu eꞌei, paꞌaa lomi ba roꞌaa paunaipaꞌaa ei nunumiaa unu.
	[g] 2:11 O, siminaa ei nunumiaa unu
	[h] 2:13 Hefiꞌa neꞌia ba oꞌou
	[i] 2:13 O, ma fei nunumiaa unu
	[j] 2:15 O, muainaa roꞌou ana hia

Batanai fei Mau Gutafafaꞌaraia
3
1Siꞌei ba hamona asiꞌafipui aꞌa Christ, labaginaa ei manumanuu pafea fawelei i guta wagina Christ raudei maꞌau mei Haidaa. 2Augaa ei naranaraa hamuꞌou aꞌa ei manumanuu pafea ma aꞌa ba eni manumanu yeni pu. 3Uaa hamona maꞌe ma ei harenuaa hamuꞌou na opaꞌai aꞌa Christ fininaa mei Haidaa eꞌeni. 4Ena na nomai Christ, mei harenuaa hamuꞌou, [k] ana hamoꞌaa ufipui aꞌana wagii fei hawera.
5Siꞌei, hamonei famaꞌeaa hamuꞌou aꞌa ei maumau feni ano: ei fitatafipaꞌaia, ei abaa fafaꞌaraia, laraa huwi, nunumiaa unu, fei wawaꞌai poa, fei losuinaa ei haidaa sifisifi. 6Fei sibaa mei Haidaa fi nomai [l] uaa eꞌei manumanu eꞌei. 7Mina, hamona panarofaa eꞌei manumanu eꞌei aꞌa fei tatalaiaa hamuꞌou. 8Maꞌuaa eꞌeni, hamonei faraua aꞌa minaa eni manumanu eni: sibasibaa, fifiꞌii unu, bidibidii unu, uꞌufafeloaa ramaꞌa ma ena hafeloꞌa warea na leleꞌamai habaꞌumuu hamuꞌou. 9Apuna fisifisifiꞌii aꞌa hememea hamuꞌou, hamatee hamona simidigaa fei watanai hube fininaa ei manitoaia wagina 10ma hamona fahawaiaa fei manufau hube, fei ifi farawaninaa hamuꞌou wagii fei apaꞌa aꞌa fei haduoo mei i Famamaraia. 11Aꞌa fei, lomi manumanu ba hemea, hia Greece o Jew, na moro o lomi, o hemea na uꞌugai maumau gufuna, o hia Barbaria, o gufuna Scythia, humuwa o loꞌe, maꞌuaa Christ, hia aleꞌei minaa ei ma na oafipui aꞌa minaa ei.
12Mei Haidaa na rafeinaa hamuꞌou ena fafaꞌaraia ma napaꞌaa haguaa hamuꞌou ma siꞌei hamonei lalawainaa fei faloloaꞌia, firawania, fafefenaa pu, madumuia ma ofasisia. 13Gutafirawanii ua ma futoaa tamanu watolaa hememea hamuꞌou. Futoia aleꞌei fei futoaa mei Fasu ei hafeloꞌaa hamuꞌou. 14Ma aꞌa minaa eꞌei manumanu eꞌei, lalawainaa fei hagua, fei na hupiꞌifi-puinaa roꞌou aꞌa hepalo paꞌafi.
15Fei gutafarawaniaa Christ nei famamoaa ei naranaraa hamuꞌou, uaa siꞌei ba hamuꞌou maroaa hepalo ua paꞌafi ba hamonei gutafirawanii ua ma nei paꞌi fei mau wareaa ‘ta’. 16Fei wareaa Christ neimina oa i naranaraa hamuꞌou ena hamona feroi ma fiwawagiꞌinaa hamuꞌou wagii minaa ei apaꞌa ena hamona laugaa ei psalm ma ei laugaa losuu fininaa niꞌeniꞌeaa ei naranaraa hamuꞌou aꞌa mei Haidaa. 17Ma tamanu hamona bigiꞌia, nabaa warewarea o bigiꞌa, bigiꞌaa minaa ei wagii fei haraa mei Fasu Jesus ma i aꞌana ware ‘ta’ aꞌa mei Haidaa, mei Ama.
	[k] 3:4 Hefiꞌa neꞌia ba oꞌou
	[l] 3:6 Hefiꞌa neꞌia mina ba Fei sibaa mei Haidaa imii tonaa ei barafea

Batanai fei Mau Gutanaa ei Losuia
18Ena pifine haroo lalai, fafefefanaa ena haroo hamuꞌou, ana aleꞌei tamanu na rawani aꞌa mei Fasu.
19Ena wawane haroo lalai, haguaa ena haroo hamuꞌou ma apuna paniratarataiaa roꞌou.
20Ena baduu, guainaa wareaa ei ama ma inaa hamuꞌou aꞌa minaa ei manumanu, uaa fei na faniꞌeniꞌeaa mei Fasu.
21Ena ama, apuna famamalouaa iaa ena naꞌuu hamuꞌou aleꞌei ba roꞌaa faloloaꞌi.
22Ena humuwa, aꞌa minaa ei manumanu, guainaa ena fasuu hamuꞌou i pu; ma aꞌa ba i puda ua roꞌou ba roꞌaa nara ba hamona rawani, maꞌuaa paꞌaa guainaa roꞌou fininaa fei maꞌaua aꞌa mei Fasu. 23Tamanu ei bigiꞌaa hamuꞌou, hamoneimina bigifanimaꞌaia, aleꞌei ba hamoꞌaa bigiꞌia aꞌa mei Fasu ma abaa aꞌa ramaꞌa, 24uaa, hamona aida ba hamowe to manumanu aꞌa mei Fasu aleꞌei ponoꞌa. Paꞌaa paꞌafii fei bigiꞌaa hamuꞌou, Christ. 25Hini i bigifatata, ana i tonaa fei arena ma lomi papaꞌaa unu wagii fei.

1Ena fasu, fanaa ei humuwaa hamuꞌou tamanu na wanewane, uaa hamona aida ba ana hamona paꞌi Fasuu hamuꞌou pafea.
Hefiꞌadiai Feroia
2Tonaa fei mau lafulafua fininaa fei mau ofafaufau ma fei mau warea ‘ta’. 3Ma ana lafulafunaa haiꞌou ba mei Haidaa i fani talaa fei uꞌuga ba haiꞌouꞌaa uꞌugaa fei manumanuu Christ, fei na ude opaꞌai, fei una boboꞌai wagina eni. 4Lafulafu ba unei uꞌufaꞌarewainia. 5Naramaꞌaia ba ei mau hamuꞌou aꞌa ei ramaꞌaa roromaa batanai; hamonei rofaa minaa ei tala i nomai aꞌa hamuꞌou. 6Ranimai ei warewareaa hamuꞌou nei rawani ua, aleꞌei duꞌua na paꞌi maꞌida agina ba hamoꞌaa aida batanai suhadumaa hini i iꞌiginaa hamuꞌou.
Ei Aꞌapoo Warea
7Tychicus i warefanaa hamuꞌou ba yau batanai. Hia hemea rawaniꞌa lofu, hemea wewea nafii mei Fasu. 8A aloiawau aꞌa hamuꞌou ba hamonei [m] aida ba batanai fei gutanaa haiꞌou ma i faꞌunuwenuweaa naranaraa hamuꞌou. 9I nogiawii Onesimus, hemea wewea ma rawaniꞌa lofuu oꞌou, mei gufuu hamuꞌou. Laguꞌaa warefanaa hamuꞌou minaa eni manumanu na nomai aꞌa haiꞌou yeni.
10Meni i boboꞌai i aꞌau, Aristarchus na famafufuoinaa hamuꞌou ma Mark anaa, meni lofuu Barnabas. (Hamona guaidigia ba nabaa i nomai aꞌa hamuꞌou, taufaꞌugia.) 11Jesus, mei ana harana Justus, ana na aloawii fei famafufuoiana. Roꞌou ua, ei Jew yeni ba rona bigifipui aꞌau wagii fei haparaiaa mei Haidaa ma rona famaꞌaia ba roꞌou, aleꞌei palarau. 12Epaphras, mei gufuu hamuꞌou ma ana nafii Christ Jesus, na aloawii fei famafufuoiana. Ranimai inaꞌaida lafulafufaweꞌi ba hamonei ofafaufau aꞌa minaa ei nunumiaa mei Haidaa ma hamonei aꞌu ma oꞌugi ua. 13Uꞌeipaꞌaa warefaꞌuai ba hia, hemea weweaa aꞌa ei bigiꞌaa hamuꞌou ma ei yei Laodicea ma yei Hierapolis. 14Mei paꞌaa tafii oꞌou Luke, mei loꞌotaa mawe Demas, laguna aloawii fei famafufuoiaa lagua. 15Fanaa fei famafufuoiau aꞌa ei lofu yei Laodicea ma aꞌa Nympha mawe ei losuia yei humuna.
16Ena rona igofanidigaa hamuꞌou feni neꞌiau, te, fanaa ei losuia yei Laodicea ba ronei igoia ma hamonei igoaa fei neꞌiau aꞌa roꞌou.
17Warefanaa Archippus ba neidii fapedugaa fei bigiꞌa, fei na fania mei Fasu.
18Yau, Paul, na neꞌinaa feni aꞌa feni paniu. Nonominia ba yau boboꞌaia. Fei rawaniꞌa i ude i aꞌa hamuꞌou.
	[m] 4:8 Hefiꞌa neꞌia ba inei


1 Thessalonians1TH1 THESSALONIANS
1 2 3 4 5 Warefaꞌaia
Paul na doꞌo faꞌasiꞌanaa fei losuu yei Thessalonica nenee i diꞌininaa Philippi. Hefiꞌa Jew yei rona punepune aꞌana ma tetefaꞌasiꞌania uaa ba na bigipaꞌi fei uꞌugana Christ aꞌa ei abaa Jew. Siꞌei, na dinaa Berea. Ma nenee iꞌa nopaꞌaloo Corinth, mei tafina Timothy, mei ana rafirafina wagii fei bigiꞌa, na uꞌufania tamanu na asiꞌaa laloo fei losuu yei Thessalonica.
Feni rawarawa neꞌiaa Paul ba i faꞌunuwenuweaa ei narafaweꞌia yei. Ina neꞌi ‘ta’ aꞌa roꞌou wagii fei hagua ma weꞌiaa naranaraa roꞌou. Ina warewareaa ei iꞌigaia wagii fei hadiweꞌiamii Christ. Na ware ba ronei bigiꞌualao ma omaꞌa fininaa oꞌonaia unu fei hadiweꞌiamii Christ.

 
 
1
1Haiꞌou Paul, Silas [a] ma Timothy, haiꞌouꞌei neꞌinaa aꞌa fei losuu yei Thessalonica, fei i aꞌa mei Haidaa, mei Ama ma ana aꞌa mei Fasu Jesus Christ:
 
Fei rawaniꞌa ma fei gutafarawania i ude aꞌa hamuꞌou. [b]
	[a] 1:1 Warea Greek Silvanus, ana fei hara Silas
	[b] 1:1 Hefiꞌa neꞌia mina ba hamuꞌou noramiana aꞌa mei Haidaa, mei hia Amaa oꞌou mawe mei Fasu Jesus Christ

Warea ‘ta’ Uaa fei Narafaweꞌiaa ei Thessalonica
2Ranimai haiꞌounaꞌaida ware ‘ta’ aꞌa mei Haidaa uaa hamuꞌou ma lalaꞌaa hamuꞌou aꞌa ei lafulafuaa haiꞌou. 3I maꞌaa mei Haidaa, mei Amaa oꞌou, haiꞌounaꞌaida nonominaa fei bigiꞌaa hamuꞌou, fei i nomai uaa fei narafaweꞌia, fei i faꞌasiꞌania fei hagua ma fei ba lomi hamona faꞌadudu uaa na oꞌonai unuu hamuꞌou aꞌa mei Fasuu oꞌou Jesus Christ.
4Uaa, haiꞌouna aida, ena lofu, hamuꞌou ena haguu mena Haidaa ba ina rafeinaa hamuꞌou, 5uaa fei rawaniꞌa wareaa haiꞌou, lomi na noꞌuamai aꞌa hamuꞌou aleꞌei warea ua. Agia, ana na paꞌi faufauna fininaa fei Spiriti Apuna ma na bigi laloo iaa hamuꞌou ba paꞌaa faꞌua. Ma hamona aida ba fei gutanaa haiꞌou aꞌa hamuꞌou ba fararawani hamuꞌou. 6Hamona neneraa fei maumau haiꞌou ma fei maumau mei Fasu; hamona tonaa baua fiꞌia, maꞌuaa hamona tonaa fei warea fininaa niꞌeniꞌea, fei fanaa fei Spiriti Apuna. 7Ma hamuꞌou aleꞌei famaꞌamaꞌa aꞌa ei narafaweꞌia yei Macedonia ma Achaia. 8Abaa uniaa fei ba hamona uꞌugaa fei wareaa mei Fasu yei Macedonia ma Achaia—minaa ei gufu tadiweꞌai, ronawe aidadii ba namina weꞌi naranaraa hamuꞌou aꞌa mei Haidaa. Siꞌei, lomi ba o warewarediai wagina, 9uaa ana roꞌou, rona uꞌu ba batanai fei fagutanaa hamuꞌou haiꞌou. Rona warefanaa haiꞌou ba hamona momoꞌinaa aꞌa mei Haidaa, diꞌininaa ei haidaa sifisifi ba hamoꞌaa bigiꞌaa fei bigiꞌaa mei faꞌua Haidaa, mei fi guta. 10Ma rona uꞌu ba hamoꞌaa gutaꞌomaꞌaa fei noramiaa mei Naꞌuna pafea, mei ina faꞌasiꞌania aꞌa fei maꞌea—Jesus, mei i fatelaiaa oꞌou aꞌa fei sibaa, fei ifi nomai.
Fei Bigiꞌaa Paul yei Thessalonica
2
1Ena lofuu, hamona aida ba fei tatalaiaa haiꞌou aꞌa hamuꞌou, na paꞌi hanuna. 2Haiꞌounadoꞌo to fiꞌia ma haperaraia yei Philippi, aleꞌei hamona aidadii, maꞌuaa wagii fei hadumaa mei Haidaniaa oꞌou, faꞌua ba na paꞌi baua fadugedugea wagina, maꞌuaa haiꞌouna uꞌufaniꞌuaiawii hamuꞌou fei rawaniꞌa warea. 3Uaa fei iꞌigiaa haiꞌou hamuꞌou, abaa asiꞌanamai aꞌa ei tata o hafeloꞌaa naranara ma ana abaa haiꞌou fi sifiꞌaa hamuꞌou. 4Agia, hamatee mei Haidaa na ugainaa haiꞌou wagii fei rawaniꞌa warea ba haiꞌounei uꞌugia. Abaa haiꞌoufi faniꞌeniꞌeaa ramaꞌa, maꞌuaa mei Haidaa, mei i maniaa ei naranaraa haiꞌou. 5Hamona aidadii ba lomi haiꞌouna hofeaa hamuꞌou o bigifarawani ba oꞌopaꞌai ei maumau wawaꞌai poa—ma mei Haidaa na apaꞌaa fei. 6Lomi ba haiꞌouna nunuminaa udugiaa ramaꞌa—hamuꞌou o hefiꞌadiai.
Siꞌei ba haiꞌou, apostle Christ, nabaa haiꞌouna nunumai, haiꞌou fani awataa aꞌa hamuꞌou, 7maꞌuaa haiꞌouna famadumui aꞌa hamuꞌou, ana aleꞌei hemea ina aꞌa ei naꞌuna. 8Siꞌei ba haiꞌounapaꞌaa haguaa hamuꞌou, haiꞌouna niꞌeniꞌe ba haiꞌouna uꞌugaa fei rawaniꞌa wareaa mei Haidaa aꞌa hamuꞌou ma gutafipui aꞌa hamuꞌou anaa, uaa haiꞌounapaꞌaa haguaa hamuꞌou. 9Ena lofu, woro ana hamona nonominia, ei baua bigiꞌaa haiꞌou ma ei awataa haiꞌou uaa hamuꞌou; haiꞌouna bigibigi poi ma arewaa ba lomi haiꞌou fani awataa aꞌa nemea ena haiꞌouna uꞌufanaa hamuꞌou fei rawaniꞌa wareaa mei Haidaa.
10Hamona fanunuia ma mei Haidaa anaa ba batanai fei mau gutanaa haiꞌou dupuaa hamuꞌou ena narafaweꞌia ma ba haiꞌouna fafaꞌarai, wanewane ma lomi hepalo tata. 11Uaa hamona aida ba haiꞌouna suahadumaa hememea ana aleꞌei hemea ama aꞌa ei naꞌuna. 12Hamatee haiꞌouna faꞌunuwenuweaa ei naranaraa hamuꞌou, farawaninaa hamuꞌou ma sualaparaa hamuꞌou ba hamonei talaifarawani i pudaa mei Haidaa, mei i lalaꞌaa hamuꞌou ba hamonei oa i haroo fei haparaiana ma hawerana.
13Ma ana haiꞌounaꞌaida ware ‘ta’ aꞌa mei Haidaa, uaa, ei hamoꞌaa tonaa fei wareaa mei Haidaa, fei hamona guainia aꞌa haiꞌou, lomi hamona tonia aleꞌei wareaa ramaꞌa, maꞌuaa ba paꞌaa wareaa mei Haidaa, fei ifi bigi laloo iaa hamuꞌou, hamuꞌou ena narafaweꞌia. 14Uaa hamuꞌou, ena lofu, hamona neneraa fei maumau ei losuu mei Haidaa yei Judea, ei rona oafipui aꞌa Christ Jesus. Hamona to fiꞌia aꞌa ei gufuu hamuꞌou ana aleꞌei eꞌei losuu eꞌei, rona tonia aꞌa ei Jew, 15ei rona foꞌafamaꞌeaa mei Fasu Jesus mawe ei mamamaꞌa ma tetefaꞌasiꞌanaa haiꞌou. Lomi rona faniꞌeniꞌeaa mei Haidaa ma rona siba aꞌa minaa ei ramaꞌa 16ba roꞌaa pauninaa haiꞌou ba haiꞌou neiꞌaa wareware aꞌa ei Gentile ba roꞌaa tela. Aꞌa fei, ranimai, ronaꞌaida fapepesuaa ei hafeloꞌaa roꞌou. Fei sibaa mei Haidaa nawe [c] nomai pafoo roꞌou.
	[c] 2:16 O, naminapaꞌaa

Fei Nunumiaa Paul ba i Maꞌa ei Thessalonica
17Maꞌuaa ena lofuu, laloo maꞌidei au roꞌaa fiꞌalaginaa oꞌou, lomi rona fiꞌalagipaꞌaa ei naranaraa oꞌou. Ma wagii fei au fei, siꞌei ba fei ude nunumiaa haiꞌou aꞌa hamuꞌou, haiꞌouna labagifaweꞌi tala ba haiꞌouꞌaa maꞌa hamuꞌou. 18Uaa, ba haiꞌoupaꞌamii maꞌa hamuꞌou—paꞌaa yau Paul—watauda au ba a nomai, maꞌuaa Satan na lawaraa talaa haiꞌou. 19Uaa tamanu fei na faꞌoꞌonainaa unu, o faniꞌeniꞌe, o fei tao haiꞌou, fei ba haiꞌou faꞌupeꞌupei inamoaa mei Fasuu oꞌou Jesus ena na nomai? Haa, aꞌa ba hamuꞌou? 20Hiꞌi. Hamuꞌou ena hawera ma faniꞌeniꞌeaa haiꞌou.
 
3
1Siꞌei, ba fai lomi haiꞌouna utofaꞌaipaꞌia, haiꞌounawe nara ba haiꞌoupoꞌo guta ua yei Athens. 2Haiguna aloaa Timothy, mei lofuu oꞌou, mei rarafii haigua aꞌa fei bigiꞌaa mei Haidaa, [d] ba haiguꞌaa fatalainaa fei rawaniꞌa wareaa Christ ba inei faweꞌia ma faꞌunuwenuweaa naranaraa hamuꞌou aꞌa fei narafaweꞌiaa hamuꞌou 3ba lomi nemea i maꞌaurere wagii ei manimania. Hamonamina aidafarawani ba oꞌaa tonaa ei manimania ei. 4Uaa ei oꞌou gutafipui, haiꞌounaꞌo warefanaa hamuꞌou ba haiꞌouꞌaa tonaa haperaraia. Ma ana naree aleꞌei wareaa haiꞌou ma hamona apaꞌia. 5Uaa wagii fei, fai lomi una gutapaꞌi, siꞌei a aloawii fei iꞌigaia ba batanai fei narafaweꞌiaa hamuꞌou. Una mamaꞌau ba mei manimania ipoꞌo manipaꞌaa hamuꞌou wagii hefiꞌa tala ma fei bigiꞌaa haiꞌou aꞌa hamuꞌou, lomi hanuna.
	[d] 3:2 Hefiꞌa neꞌia ba mei lofu, mei rarafii haigua aꞌa fei bigiꞌa; hefiꞌadiai neꞌia ba mei lofu ma nafii mei Haidaa

Fei Wareaa Timothy na Faꞌunuwenuweaa Paul
6Maꞌuaa Timothy, ana eni hadiweꞌaianamai aꞌa hamuꞌou ma na warefanaa haigua fei rawaniꞌa warea ba batanai fei narafaweꞌia ma haguaa hamuꞌou. Ina warefanaa haigua ba ranimai, hamona narahadiweꞌinaa ei rawaniꞌaa haigua ma ba nunumiaa hamuꞌou ba hamuꞌou maꞌa haigua ana aleꞌei haigua, ba haigua maꞌa hamuꞌou. 7Siꞌei, ena lofuu, wagii minaa ei naranara watauaa haigua ma haperararaia haiguna tonia, fei naranaraa haigua na unuwenuwe uaa fei narafaweꞌiaa hamuꞌou. 8Uaa eꞌeni haigunawe gutafarawani ua, hamatee hamona ufaweꞌi aꞌa mei Fasu. 9Lomi haiguꞌaa warepaꞌia fei warea ‘ta’ aꞌa mei Haidaa wagii fei unuwenuwea haiguana paꞌi inamoaa mei Haidaa uaa hamuꞌou. 10Poi ma arewaa haigunamina lafulafu ba haiguawii maꞌadiai hamuꞌou ma fanaa hamuꞌou tamanu ba i faweꞌiaa ei narafaweꞌiaa hamuꞌou.
11Ma na rawani ba mei Haidaa, mei Amaa oꞌou mawe mei Fasuu oꞌou Jesus i fani talaa haiꞌou ba haiꞌou nomai, mi maꞌa hamuꞌou. 12Na rawani ba mei Fasu i fagipeia ma faꞌapoidinaa fei fihaguiaa hamuꞌou ma aꞌa hefiꞌadiai ana aleꞌei fei haguaa haiꞌou hamuꞌou. 13Na rawani ba i faweꞌiaa naranaraa hamuꞌou ba lomi hepalo tataa hamuꞌou ma hamonei fafaꞌarai inamoaa mei Haidaniaa oꞌou, mei Ama, ena na nomai mei Fasuu oꞌou Jesus fipui aꞌa ei apunaiana.
Fei Mau Gutanaa Oꞌou nei Faniꞌeniꞌeaa mei Haidaa
4
1Siꞌeni eni fapopoꞌii wareaa haiꞌou aꞌa hamuꞌou, ena lofu. Haiꞌouna feroidigaa hamuꞌou ba batanai hamonei guta ba i niꞌeniꞌe mei Haidaa, ana aleꞌei hamoꞌei guta eꞌeni. Eꞌeni haiꞌouꞌei iꞌigai ma warefaweꞌi aꞌa hamuꞌou aꞌa mei Fasu Jesus ba hamonei faꞌapoinia. 2Uaa hamona aidadii tamanu haiꞌouna feroinia wagii fei foraforaa mei Fasu Jesus ba hamonei bigiꞌia.
3Fei nunumiaa mei Haidaa ba hamonei fafafaꞌarai ma farapa aꞌa ei fitatafipaꞌaia; 4ba hememea hamuꞌou nei aida fei mau omaꞌaa fei hudi ununa [e] aleꞌei ba ina apunai ma rawani ua, 5abaa aleꞌei laraa huwii ei roromaa, ei lomi rona apaꞌaa mei Haidaa 6ma wagii fei, nemea lomi i fafeloaa mei lofuna o fababibiyeiꞌuaia. Mei Fasu, ipaꞌaa fanimaꞌaiaa ei ramaꞌa rona bigiꞌaa ei mau hafeloꞌa aleꞌei, ei haiꞌouna warewagiꞌidigaa hamuꞌou. 7Uaa mei Haidaa abaa na lalaꞌaa oꞌou ba onei loloa, maꞌuaa ba onei gutafafafaꞌarai ua. 8Siꞌei, hini i barafeaa fei feroia fei, aꞌa ba ifi barafeaa ramaꞌa, maꞌuaa mei Haidaa, mei i fanaa hamuꞌou fei Spiriti Apuna.
9Ma aꞌa fei mau haguaa ei filolofui, lomi ba haiꞌouꞌaa neꞌifanidinaa hamuꞌou, uaa ana hamuꞌou, hamona todigaa fei feroiaa mei Haidaa ba batanai hamona fihagui. 10Ma ana faꞌua ba hamona haguaa ei lofu yei tadiweꞌaiaa Macedonia. Maꞌuaa haiꞌouꞌei iꞌigifaweꞌi aꞌa hamuꞌou, ena lofu, ba hamonei faꞌapoidinaa fei haguaa hamuꞌou aꞌa roꞌou.
11Hamonei augaa naranaraa hamuꞌou aꞌa fei ba hamonei gutafama-dumu, abaa papaꞌaa manumanuu hefiꞌa, maꞌuaa biginaa ana panii hamuꞌou aleꞌei haiꞌou warefanaa hamuꞌou 12ba fei gutanaa hamuꞌou hepapalo arewaa nei rawani ua i pudaa ei ramaꞌaa feni ano ma abaa minaa guta ua panii hefiꞌa.
	[e] 4:4 O, aida fei mau gutafipuia aꞌa harona; o, aida fei mau ba i labarai harona

Fei Noramiaa mei Fasu
13Ena lofu, lomi haiꞌouna nunuminia ba hamoꞌaa polatabai aꞌa ei rona maꞌigu, o ba hamoꞌaa gutafaloloaꞌi aleꞌei ei lomi rona paꞌi oꞌonaia unu. 14Oꞌounapaꞌaa aida ba Jesus na maꞌe ma asiꞌadiai ma siꞌei, ona aida ba mei Haidaa i dugifipuinamii Jesus mawe ei rona maꞌe aꞌana. 15Ana aleꞌei fei wareaa mei Fasu, haiꞌouꞌei warefanaa hamuꞌou ba oꞌou eni, ana oifi guta nopaꞌaloo fei noramiaa mei Fasu, paꞌaa lomi oꞌadoꞌo nonoo aꞌa ei rona maꞌigu. 16Uaa mei Fasu, ana hia iwe norai i pafea fininaa fei warefabauaniana, fininaa fei lao mei paꞌaa bauaniaa ei aloꞌalo ma fininaa fei haroharofaa fei maniwaa mei Haidaa ma ei maꞌea aꞌa Christ, rodoꞌo asiꞌaa. 17Nenee fei, oꞌou eni ana oifi guta, eni dufu, owe nobapaꞌaloo roꞌou i aꞌa ei papalei ba oꞌaree suafinaa mei Fasu i haroo pafea. Ma siꞌei, opowemina gutafipui aꞌa mei Fasu ranimai, ranimai. 18Siꞌei, hamonei faꞌasiꞌanaa naranaraa hamuꞌou aꞌa eni warea eni.
 
5
1Siꞌei, ena lofu, wagii ei au ma arewaa, lomi paꞌafina ba haiꞌou neꞌifanaa hamuꞌou, 2uaa hamona aidafarawanidigia ba fei arewaa mei Fasu, iwe nomai aleꞌena nemea fafanao na nomai na poi. 3Ena rona ware aleꞌena ei ramaꞌa ba, “Gutafara-wani ua ma lomi manumanu,” fei hafeloꞌa i nopoponinamii roꞌou aleꞌei fiꞌiaa mei pifine ba i wanini ma lomi rowe telapaꞌi.
4Maꞌuaa hamuꞌou, ena lofu, abaa hamuꞌou i laloo fei rorormaa ba fei arewaa fei, aleꞌei noramiaa nemea fafanao ba i fabaꞌarofoaa hamuꞌou. 5Minaa hamuꞌou naꞌuu fei weꞌai ma naꞌuu fei arewaa. Aꞌa ba oꞌou manu-manuu fei poi o fei roromaa. 6Siꞌei, oneiꞌaa aleꞌei hefiꞌa, ei rona maꞌigu, maꞌuaa onei ofafaufau ma apitainaa ana oꞌou. 7Uaa ena ramaꞌa rona maꞌigu, rona maꞌigu na poi ma ena rona hunu poapoai, rona hunu na poi. 8Maꞌuaa, siꞌei ba oꞌou manumanuu fei arewaa, onei apitainaa ana oꞌou ma hawai aꞌa fei narafaweꞌia ma fei hagua aleꞌei rapirapii niniwai ma fei oꞌonaia unuu fei telaꞌana aleꞌei tao rapirapii taba. 9Uaa abaa na rafeinaa oꞌou mei Haidaa ba onei tonaa ei sibaa, maꞌuaa ba onei to fei telaꞌana aꞌa mei Fasuu oꞌou Jesus Christ. 10Ina maꞌe uaa oꞌou ba nabaa ona werawera o maꞌigu, onei oafipui aꞌana. 11Siꞌei, faꞌunuwe-nuweaa naranaraa hememea ma fipalagii ana aleꞌei hamoꞌei bigiꞌia eni.
Ei Aꞌapoo Feroia
12Ma haiꞌouꞌei iꞌiginaa hamuꞌou, ena lofu, ba hamonei maꞌauaa ei rona bigifaweꞌi dupuaa hamuꞌou, ei rona famamoaa hamuꞌou aꞌa mei Fasu ma suahadumaa hamuꞌou. 13Poronaa roꞌou pafea fininaa hagua, uaa fei bigiꞌaa roꞌou. Hamonei gutafirawanii ua. 14Ma haiꞌouꞌei iꞌigifaweꞌi aꞌa hamuꞌou ena lofu ba hamonei aweinaa ena rona tamafoi, faꞌunuwenuweaa ena mamafaa, hadumaa ei rona rafilele ma fawiwiꞌai fipui aꞌa minaa ei ramaꞌa. 15Apuna fafelo aꞌa mei na fafelo aꞌa hamuꞌou, maꞌuaa ranimai, hamonei firawanii ana aꞌa hamuꞌou mawe aꞌa hefiꞌadiai.
16Ranimai hamonei wiwiwidi; 17hamoneiꞌo lafulafu; 18hamuꞌou ena hamona oafipui aꞌa Christ Jesus, hamonei ware ‘ta’ aꞌa minaa ei manumanu, uaa sifei fei nunumiaa mei Haidaa.
19Apuna pereaa fei hafii fei Spiriti; 20apuna narafasiba aꞌa ei diwareꞌauga. 21Manimaꞌaa minaa ei manumanu. Panarofaa tamanu na rawani. 22Faraua aꞌa ei manitoai hafeloꞌa.
23Na rawani ba mei Haidaa, ana unaia Haidaniaa fei gutafarawania, i fafaꞌarainaa hamuꞌou ranimai. Na rawani ba minaa fei spiritii hememea hamuꞌou, fei naranaraa hamuꞌou ma fei hudi unuu hamuꞌou nei ude fafaꞌarai ua aꞌa fei noramiaa mei Fasuu oꞌou Jesus Christ. 24Mei i lalaꞌaa hamuꞌou na oafagugu ma ipowe bigiꞌia.
25Ena lofu, lafulafunaa haiꞌou. 26Famafufuoinaa minaa ei lofu aꞌa hefaa mau hatofaa puda, fei na apunai. 27A warefaweꞌi aꞌa hamuꞌou i pudaa mei Fasu ba hamonei igoaa feni neꞌia aꞌa minaa ei lofu.
28Fei rawaniꞌaa mei Fasuu oꞌou Jesus Christ nei oa aꞌa hamuꞌou.

2 Thessalonians2TH2 THESSALONIANS
1 2 3 Warefaꞌaia
Fei warewarea wagii fei hadiweꞌiaa Christ na fapoapoainaa watauda laloo fei losuu i Thessalonica. Siꞌei Paul na neꞌinaa fei faguapaloaa neꞌiana aꞌa roꞌou uaa rona nara ba na nodimai fei arewaa noramiaa mei Fasu.
Ina fawanewaneaa roꞌou aꞌa fei naranara fei ma warefanaa roꞌou ba neidoꞌo nomai ei hafeloꞌa manumanu wagii fei famamoaa mei Paꞌaa Hafeloꞌa, mei ba i fadugeaa Christ.
Ina warefaweꞌi ba wagii ei hafeloꞌa ma fiꞌia, ei igoa nei ufaweꞌi wagii fei narafaweꞌiaa roꞌou. Ronei ofasisiaꞌualao bigiꞌaa ei rawaniꞌa bigiꞌa.

 
 
1
1Paul, Silas [a] ma Timothy,
 
Haiꞌouna neꞌinaa aꞌa fei losuu yei Thessalonica, fei losuu aꞌa mei Haidaa, mei Amaa oꞌou mawe mei Fasu Jesus Christ.
 
2Fei rawaniꞌa ma gutafarawania i ude aꞌa hamuꞌou, noramiana aꞌa mei Haidaa, mei Ama mawe mei Fasu Jesus Christ.
	[a] 1:1 Warea Greek Silvanus, ana fei hara Silas

Warea ‘ta’ ma Lafulafua
3Ranimai haiꞌouneipaꞌaa ware ‘ta’ aꞌa mei Haidaa uaa hamuꞌou ena lofu ma na rawani aleꞌei uaa fei weꞌiaa naranaraa hamuꞌou, fimina gipe apoiꞌualao ma fei fihaguiaa hememea hamuꞌou ana fi gipelao. 4Siꞌei, i dupuaa ei losuu mei Haidaa, haiꞌouna mamagugu uꞌugaa fei apitaia ma weꞌiaa naranaraa hamuꞌou wagii minaa ei haperararaia ma manimania, ei hamoꞌei tonia eꞌeni.
5Minaa eꞌei na famaꞌaia ba fei dududuaa mei Haidaa na wanewane ma siꞌei uniꞌunina ba na rawani ba hamopowe guta aꞌa fei haparaiaa mei Haidaa, fei hamoꞌei to fiꞌia wagina. 6Mei Haidaa, hia na wanewane: Iwe fagianainaa ei rona fafeloaa hamuꞌou 7ma fani hawenia aꞌa hamuꞌou ena na paꞌi awataa ma aꞌa haiꞌou anaa. Ipowe nomai ei ena na faꞌarewamai pafea mei Fasu Jesus fininaa fei nalenaleaa hafi fipuinaa ei aloꞌalona, ei rona faufau. 8Iwe fanimaꞌaiaa ei lomi rona apaꞌaa mei Haidaa ma guaineneraa fei rawaniꞌa wareaa mei Fasuu oꞌou Jesus. 9Ropowe tonaa fei lagi lomi i pedutoo ma lomi roꞌawe u inamoaa mei Fasu ma fei haparaiana, fei na faufau. 10Ma i aleꞌei wagii fei arewaa na nomai ba i to hawerana i aꞌa ei ramaꞌa gufuna, ei rona apunai ma ba i famalefaiaa ei narafaweꞌia. Ma hamuꞌou aꞌa roꞌou uaa hamona narafaweꞌi aꞌa tamanu haiꞌouna uꞌufanaa hamuꞌou.
11Hefei na ude naranaraa haiꞌou ei haiꞌounaꞌaida lafulafunaa hamuꞌou ba mei Haidaniaa oꞌou nei nara ba fei rafeiana hamuꞌou na paꞌi hanuna ma ba wagii fei faufauna, i fagipeaa minaa ei rawaniꞌa bigiꞌaa hamuꞌou ma minaa ei rawaniꞌa maumau hamuꞌou, ei na faꞌasiꞌanaa ei narafaweꞌiaa hamuꞌou. 12Haiꞌouꞌei lafulafu aleꞌei ba fei haraa mei Fasuu oꞌou Jesus nei to hawerana i aꞌa hamuꞌou ma hamuꞌou i aꞌana aleꞌei fei rawaniꞌaa mei Haidaniaa oꞌou mawe mei Fasu Jesus Christ. [b]
	[b] 1:12 O, mei Haidaa, mei Fasu Jesus Christ

Mei Barafea
2
1Wagii fei noramiaa mei Fasuu oꞌou Jesus Christ ma fei ba oꞌaa figupui aꞌana, haiꞌouna iꞌiginaa hamuꞌou, ena lofu, ba 2hamoneiꞌaa naranara watauda o maꞌau aꞌa hefiꞌa diwareꞌauga, uꞌuga, o neꞌiaa ramaꞌa nabaa rona warefasifi ba haiꞌouna neꞌinia ba fei arewaa mei Fasu na nodigimai. 3Apuna guaitonaa sifisifii nemea aꞌa hefiꞌa tala, uaa fena arewaa fena, lomi ba i nomai hawina na asiꞌaa fei au barafea ma mei barafea [c] nawe arewa, mei fi aununaa aꞌa fei fagianana. 4I faduge ma poronaa hia pafea pafoo minaa ei manumanu wagii mei Haidaa o tamanudiai rona losuinia ma ba i guta i laloo fei humuu mei Haidaa ma ware ba hia mei Haidaa.
5Haa, lomi hamona nonominia ba ei afidoꞌo guta i aꞌa hamuꞌou na warefanaa hamuꞌou eni manumanu eni? 6Ma eni hamonawe aida ba tamanu fei nadoꞌo utofaꞌainia uaa ba i we faꞌarewaia aꞌa fena paꞌaa au. 7Uaa fei faufau fei mau barafea, fei i ude opaꞌai, ifi bigi eni, maꞌuaa mei ifi utofaꞌainia idoꞌo panarofia nopaꞌaloo fei ba ina putotoginia. 8Ma nenee fei, ipowe arewa mei barafea, mei iwe hugusiminia mei Fasu Jesus wagii fei fawenaiana ma fapedugia aꞌa fei haweraa fei noramiana. 9Fei noramiaa mei barafea iwe nofininamii fei bigiꞌaa Satan ma watauda mau sifisifi foigia, hilala ma fananawalaa puda 10fininaa watauda ei mau hafeloꞌa, ei na sifiꞌaa ei roi fagiana eni. Rona to fagianaa uaa lomi rona haguaa fei faꞌuaia ba roꞌaa tela. 11Aꞌa fei, mei Haidaa i fapoapoainaa tabaa roꞌou ba roꞌaa neneraa fei sifisifi 12ma ba minaa ei lomi rona neneraa fei faꞌuaia maꞌuaa rona niꞌeniꞌe ua aꞌa fei hafeloꞌa, ropowe fagiana.
	[c] 2:3 Hefiꞌa neꞌia ba mei famamoaa ei hafeloꞌa

Ufaweꞌi
13Maꞌuaa ranimai haiꞌouna ware ‘ta’ aꞌa mei Haidaa uaa hamuꞌou, ena lofu, hamuꞌou ena haguu mei Fasu, uaa doꞌofamaꞌa mei Haidaa na rafeinaa
hamuꞌou [d] ba hamonei tela aꞌa fei fafafaꞌaraiaa bigiꞌaa fei Spiriti ma wagii fei narafaweꞌia aꞌa fei faꞌuaia. 14Ina rafeinaa hamuꞌou wagii feni ba aꞌa fei rawaniꞌa wareaa haiꞌou, hamoꞌaa paꞌi fei haweraa mei Fasuu oꞌou Jesus Christ. 15Siꞌei, ena lofu, ofafaufau ma panarofaa ei feroia, [e] ei haiꞌouna wareia ma neꞌinia aꞌa hamuꞌou.
16Ana mei Fasuu oꞌou Jesus Christ mawe mei Haidaa, mei Amaa oꞌou, mei na haguaa oꞌou ma fanaa oꞌou fei faꞌunuwenuwea lomi i pedutoo fininaa fei oꞌonaia unu wagii fei rawaniꞌana, 17ba laguꞌaa faꞌunuwenuweaa naranaraa hamuꞌou ma faweꞌiaa hamuꞌou wagii minaa ei rawaniꞌa bigiꞌa ma warea.
	[d] 2:13 Hefiꞌa neꞌia ba uaa mei Haidaa na rafeinaa hamuꞌou ba aleꞌei ei rawarawa fuana
	[e] 2:15 O, ei mau feroia

Ronei Lafulafu
3
1Hee, siꞌei, ena lofu, hamonei lafulafunaa haiꞌou ba fei uꞌugaa mei Fasu nei tale batafa ma ba ei ramaꞌa nei maꞌauia ana aleꞌei aꞌa hamuꞌou. 2Ma hamonei lafulafu ba mei Fasu nei tataꞌainaa haiꞌou wagii ei manitoai mawe ei hafeloꞌa ramaꞌa, uaa aꞌa ba minaa ei ramaꞌa rona paꞌi fei narafaweꞌia. 3Maꞌuaa, mei Fasu na oafagugu ma iwe faweꞌiaa hamuꞌou ma wagiꞌinaa hamuꞌou aꞌa mei hafeloꞌa. 4Haiꞌounapaꞌaa oꞌugaa mei Fasu ba hamoꞌei neneraa ei wareaa haiꞌou ma biginenegiꞌuaialao. 5Ma laloo iaa hamuꞌou, mei Fasu i unifanaa hamuꞌou fei haguaa mei Haidaa ma fei apitaiaa Christ.
Fei Wareꞌaweia wagii fei Tamafoia
6Wagii fei haraa mei Fasu Jesus Christ haiꞌou warefaweꞌi aꞌa hamuꞌou ena lofu, ba hamonei faraua aꞌa ei rona tamafoi, ei lomi rona neneraa ei feroia [f] hamona tonia aꞌa haiꞌou. 7Uaa hamuꞌou ana na aida ba batanai hamonei neneraa fei maumau haiꞌou. Ei haiꞌou aꞌa hamuꞌou, lomi haiꞌouna panimadumui 8ma ana lomi haiꞌouna hanaiaa hanaa hemeadiai nabaa lomi haiꞌouna ponoꞌia. Agia, poi ma arewaa, haiꞌouna bigi maguhagu ba lomi haiꞌouꞌaa fani rarabaa aꞌa hemea hamuꞌou. 9Faꞌua ba haiꞌouna paꞌi fei forafora ba haiꞌou ware ba hamoneipaꞌaa hadumaa haiꞌou, maꞌuaa haiꞌouna bigiꞌaa fei ba haiꞌou aleꞌei famaꞌamaꞌa ba hamonei neneraa haiꞌou. 10Uaa ei ana haiꞌou i aꞌa hamuꞌou haiꞌouna ware aleꞌei aꞌa hamuꞌou ba: “Nabaa nemea ramaꞌa lomi i bigi, ana lomi i hanana.”
11Haiꞌouna guainia ba hefiꞌa hamuꞌou na tamafoi. Lomi rona panitawei, maꞌuaa rona fawaduꞌai ua aꞌa ei pidawaiaa hefiꞌa. 12Aꞌa ei ramaꞌa aleꞌei, haiꞌouꞌaa warefaweꞌi aꞌa fei faufau mei Fasu Jesus Christ ba ronei gutafarawani ma bigitoo hanaa roꞌou. 13Ma aꞌa hamuꞌou, ena lofu, hamonei wewea bigiꞌaa ei na wanewane.
14Nabaa nemea lomi na guainaa ei feroiaa haiꞌou laloo feni neꞌia feni, pupudainia. Faraua aꞌana ba i famamafaiaa anaia. 15Apuna nara ba hia hemea bidibidii unu, maꞌuaa aweinia aleꞌei hemea lofu.
	[f] 3:6 O, ei mau feroia

Ei Famafufuoia
16Na rawani ba mei Fasu, mei i fanaa fei gutafarawania, i fani gutafarawania ranimai aꞌa minaa ei tala. Mei Fasu nei gutafipui aꞌa minaa hamuꞌou.
17Yau Paul, na neꞌinaa feni famafufuoia aꞌa feni paniu ba aleꞌei paꞌaa lalau aꞌa minaa ei neꞌiau. Sifei fei maumau neꞌiau.
18Fei rawaniꞌaa mei Fasuu oꞌou Jesus Christ i ude i aꞌa minaa hamuꞌou.

1 Timothy1TI1 TIMOTHY
1 2 3 4 5 6 Warefaꞌaia
Timothy, hia hemea manufau narafaweꞌia. Inana Jew ma amana Greece. Hia tafii Paul ma ana paniaa panina. Feni, fei rawarawa neꞌiaa Paul aꞌana.
Fei neꞌiana fi warewareaa odumanu manumanu. Hepalo ifi aweinia aꞌa ei sifisifi feroia laloo fei losuu. Fei feroia na fihafuinaa naranaraa ei Jew ma ei abaa Jew, fei ba feni ano wagieni namina hafelo ma fei telaꞌana i nomai wagii hefaa mau apaꞌa aleꞌei ba ei ramaꞌa nei farapa aꞌa fei lalaia ma hefiꞌa mau duꞌua.
Hepalodiai ba fei mau losuia ma batanai fataleaa fei losuu ma maumau ei famamoaa fei losuu mawe ei paniaa pani.
Rafirafii guapaloei, Paul na warefaweꞌi aꞌa Timothy ba batanai i oanaa rawaniꞌa nafii Jesus Christ wagii fei bigiꞌa, fei na udenaa panina aꞌa ei gupuu ei narafaweꞌia.

 
 
1
1Yau Paul, hemea apostle Christ Jesus wagii fei wareaa mei Haidaa, mei fatelaꞌanaa oꞌou ma aꞌa fei wareaa Christ Jesus, mei hia na fani oꞌonaia unuu oꞌou.
 
2I dinaa aꞌa Timothy mena paꞌaa naꞌuu wagii fei narafaweꞌia:
 
Fei rawaniꞌa, faloloaꞌia ma gutafarawania noramiaa roꞌou aꞌa mei Haidaa, mei Ama mawe Christ Jesus, mei Fasuu oꞌou.
Ei Warefaꞌaia Uaa ei Sifisifi Feroia
3Ana aleꞌei fei iꞌigifaweꞌiau aꞌamu ei uꞌa dinaa Macedonia ba onei guta yei Ephesus ba onei warefaweꞌi aꞌa hefiꞌa ramaꞌa ba roneiꞌaa feroidinaa ei sifisifi feroia 4ma roneiꞌaa neneraa fei mau uꞌuga abaa faꞌua ma ei manumanu ba batanai ei maumau ei upuu roꞌou. Eꞌei manumanu eꞌei na faꞌasiꞌanaa fihareia; aꞌa ba na faꞌasiꞌanaa fei bigiꞌaa mei Haidaa, fei i nomai uaa fei narafaweꞌia. 5Fei pelee naranaraa fei warea fei, fei hagua, fei i nomai aꞌa fei mau fafaꞌaraia fininaa fei naranara ba lomi ona tata ma fei narafaweꞌia, fei ina faꞌuai. 6Hefiꞌa, rona talaifarapa aꞌa fei ma momoꞌainaa aꞌa ei warea lomi hanuna. 7Rona nunumai ba roꞌou feroiaa fei law maꞌuaa lomi rona apaꞌaa tamanu rona wareia ma tamanu ronapaꞌaa warefaweꞌi wagina.
8Ona aida ba fei law na rawani nabaa nemea na apaꞌia ba batanai fei bigiꞌana. 9Ana ona aida ba fei law, abaa manumanuu ei wanewanea maꞌuaa ei barafea ma ei fadugea, ei lomi rona apaꞌaa mei Haidaa, ei hafeloꞌa, ei lomi rona fafaꞌarai ma ei lomi losuu roꞌou, ei rona foꞌafamaꞌeaa ei ama ma inaa roꞌou, ei rona foꞌafamaꞌe, 10ei fiharoharoipaꞌaia, ei narafafeloa, ei rona alo ma pono humuwa, ei sifisifi ma ei ro sifiꞌaa ei fadududua ma aꞌa tamanudiai lomi na neneraa tamanu na wanewane wagii ei feroiaa mei Haidaa, 11ei na neneraa fei haweraa fei rawaniꞌa wareaa mei Haidaa, mei na paꞌi hawegiana, fei na fifaninaa paniu.
Fei Rawaniꞌaa mei Fasu aꞌa Paul
12Una ware ‘ta’ aꞌa Christ Jesus, mei Fasuu oꞌou, mei na fani faufau aꞌau uaa na nara ba una oafagugu ma ina rafeinau aꞌa fei bigiꞌana. 13Faꞌua ba mina, una warefafeloaa mei Haidaa ma yau hemea haperara ma hemea panii baꞌananarai, maꞌuaa, ina faloloaꞌinau uaa lomi una aida ba na bigiꞌaa tamanu ma ana lomi na weꞌi fei naranarau. 14Fei rawaniꞌaa mei Fasuu oꞌou ina ipinaa pafou fininaa fei weꞌiaa naranara ma fei hagua, guapaloeni, manumanuu Christ Jesus.
15Sifeni hepalo rawaniꞌa warea ba oneipaꞌaa nenegia: Christ Jesus na nomai yeni malagufu ba i fatelaꞌanaa ei hafeloꞌa ma napaꞌaa ratanaa yau haiꞌou. 16Maꞌuaa sifei fei paꞌafina ba ina faloloaꞌinau, uaa ba i aꞌau, yau mei paꞌaa ramaꞌa hafelo, Christ Jesus i famaꞌaa fei ofasisiana lomi i pedutoo aleꞌei famaꞌamaꞌaa ei ba roꞌaa narafaweꞌi aꞌana ma tonaa fei harenua lomi i pedutoo. 17Siꞌei aꞌa mei Hapara, mei i oalao, mei lomi ba i maꞌe, mei lomi ona fanunupaꞌia, mei ana unaia Haidaa, i ude i aꞌana fei honua ma fei hawera ranimai ranimai. Amen.
18Mena naꞌuu Timothy, uꞌei fanio eni feroia, eni na fiboꞌii aꞌa ei diwareꞌauga, ei i uꞌugio ma fei neneramu eꞌei, oꞌaa foꞌa wagii fei rawaniꞌa foꞌaa 19ma panarofaa fei narafaweꞌia fininaa fei naranara, fei lomi na marapu. Hefiꞌa, rona fadugeaa eꞌei manumanu eꞌei ma fei narafaweꞌiaa roꞌou aleꞌei hepalo wa na tafe. 20Dupuaa roꞌou, Hymenaeus ma Alexander. Una fifaninaa lagua i panii Satan ba lagunei to feroia wagina ba laguneiꞌaa warefafeloaa mei Haidaa.
Ei Feroia wagii fei Losuu
2
1Siꞌei, doꞌo rawarawa uꞌei iꞌigifaweꞌi aꞌamu ba onei bigiꞌaa eꞌeni: ei iꞌigaia, ei lafulafua, ei warewarea aꞌa mei Haidaa uaa hefiꞌadiai ma warea ‘ta’ ma onei bigiꞌia ba i hadumaa minaa ei ramaꞌa— 2onei lafulafunaa ei hapara mawe minaa ei bauaniaa ramaꞌa ba fei gutanaa oꞌou nei rawani ua fininaa fei gutafarawania aꞌa minaa ei maumau mei Haidaa ma maumau apunaia. 3Eꞌei manumanu eꞌei na rawani ma na faniꞌeniꞌeaa mei Haidaa, mei Fatelaꞌanaa oꞌou, 4mei na nunuminaa minaa ei ramaꞌa ba ronei tela ma apaꞌaa fei faꞌuaia. 5Uaa na paꞌi hemea ua Haidaa ma hemea ua ramaꞌa i fawanewaneaa watolaa mei Haidaa ma ei ramaꞌa, Christ Jesus, 6mei na fanaa anaia aleꞌei ponoponoo minaa ei ramaꞌa—aleꞌei hepalo uꞌuga na nomai aꞌa fei rawaniꞌa au. 7Ma aꞌa fei, ina rafeinau ba yau talaitonaa warea ma ana yau apostle. A warefaꞌuai; abaa fi sifisifi maꞌuaa, aleꞌei hemea feroiaa ei Gentile wagii fei narafaweꞌia, fei na faꞌuai.
8Una nunuminia ba ei ramaꞌa hitani gufu, ronei uduginaa ei panii roꞌou, ei na apunai aꞌa fei lafulafua ma neiꞌaa paꞌi fisibaia o fihareia.
9Ana una nunuminia ba ei pifine, ronei rafefarawani susuu roꞌou, i neiꞌaa lelefo hudi unuu roꞌou ma roneiꞌaa au watauda haweraa hugoo tabaa roꞌou o au gold o pearl o ei susu na rata ponoꞌana 10maꞌuaa, aꞌa ei rawaniꞌa bigiꞌa aleꞌei tamanu na rawani aꞌa ei pifine, ei rona ware ba rona neneraa mei Haidaa.
11Ei pifine ronei tonaa fei mau famadumua ma fafefefanaa. 12Lomi na rawani aꞌau ba nemea pifine nei feroi o famamoaa nemea wawane; inei gutafamadumu ua. 13Uaa doꞌorawarawa mamaraa, Adam; nenena, Eve. 14Ma Adam, abaa hia na pasi aꞌa fei sifisifiꞌa, uaa mei pifine na pasi wagina ba ina oanaa hafeloꞌa. 15Maꞌuaa wagii fei waninia, ei pifine, roꞌaa tela [a] nabaa rona panarofalao fei narafaweꞌia, fei hagua ma fei mau fafaꞌaraia fininaa fei mau fanimaꞌaa ei manumanu.
	[a] 2:15 O, gutadiai

Ei Bauaniaa Losuu ma ei Paniaa Pani
3
1Sifeni hepalo rawaniꞌa warea: nabaa nemea na paꞌi naranarana ba hia bauaniaa fei losuu, [b] i nunuminaa hepalo rawaniꞌa bigiꞌa. 2Ma mei bauaniaa fei losuu, roneiꞌaa labagipaꞌaa hepalo tatana, i nei paꞌi hemea ua harona, nei walalo sibana, neiꞌaida apitaia, nei fahonua, neiꞌaida fagutafarawaniaa ramaꞌa, na hawia ba i feroi, 3lomi naꞌo hunu poapoai, abaa panii baꞌananarai, maꞌuaa nei madumui, lomi na harea ma lomi na haguaa mugoo poꞌi. 4Inei sualaparaa ei ramaꞌaa humuna ma fanunuia ba ei naꞌuna, rona guainia fininaa maꞌaua. 5Nabaa nemea lomi na omaꞌapaꞌaa ei ramaꞌaa humuna, batanai ba i omaꞌapaꞌaa fei losuu mei Haidaa? 6Lomi na rawani ba we waduꞌaiana ma i ponitoo bigiꞌa hamatee i famamagugui ma i tonaa fei dududua, ana fei na tonia mei haniꞌu. 7Inei paꞌi rawaniꞌa harana aꞌa ei ramaꞌa ano ba lomi i pasi aꞌa ei i famamafaia ma wagii fei lepoo mei haniꞌu.
8Ana aleꞌei, ei paniaa pani. Ana ronei fahonua, ronei faꞌuai, roneiꞌaa hunu watauda wine ma roneiꞌaa bigifasifi ba ro to manumanu. 9Ronei panarofaa ei waiwai warea na faꞌuai wagii fei narafaweꞌia fininaa fei naranara ba lomi rona tata. 10Oneidoꞌo manimaꞌaa roꞌou ma nabaa lomi manumanu aꞌa roꞌou, na rawani ba roꞌou paniaa pani.
11Ana aleꞌei ei haroo roꞌou, [c] ronei fahonua, roneiꞌaa wiwitoi, maꞌuaa ronei famadumui ma onei aida ba lomi roꞌawe bigifata.
12Hemea paniaa pani nei paꞌi hemea ua harona ma nei sualaparaa ei naꞌuna ma ei ramaꞌaa humuna. 13Ei rona bigifarawani, i paꞌi rawaniꞌa haraa roꞌou ma baua oꞌuga aꞌa fei weꞌiaa naranaraa roꞌou aꞌa Christ Jesus.
14Nunumiau ba amii maꞌabatafainio maꞌuaa uꞌei neꞌifanio feni ba 15nabaa ina lawagi talau ona aidadii ba batanai fei maumau ronei bigiꞌia ena ramaꞌa wagii fei humuu mei Haidaa, fei losuu mei Haidaa, mei i oalao, fei duge ma fasuꞌufufugoi fei faꞌuaia. 16Naminapaꞌaa faꞌua ba fei manumanuu mei Haidaa, fei na ude opaꞌai, na waiwai—fei ba:
Hia [d] na faꞌarewa fininaa hudi ununa, [e]
fei Spiriti na famaꞌaia ba hia na wanewane
ma rona fanunuia ei aloꞌalo,
ma ei ramaꞌa na uꞌugia aꞌa minaa ei baua gufu.
Ei ramaꞌaa feni ano, rona narafaweꞌi aꞌana,
ma ina dinaa pafea fininaa hawerana.
	[b] 3:1 Warea English ba bishop; v. 2 anaa.
	[c] 3:11 O, ei deaconess
	[d] 3:16 Hefiꞌa neꞌia ba Mei Haidaa
	[e] 3:16 O, fininaa pigio

Ina Neꞌiferoinaa Timothy
4
1Fei Spiriti na warefaꞌarewaia ba laloo ei aꞌapoo arewaa, hefiꞌa, roꞌaa diꞌininaa fei weꞌiaa naranara ma neneraa ei sifisifi spiriti ma ei manumanuu feroiaa ei pigea. 2Ei feroia ei, manumanuu ei ramaꞌaa sifisifi, ei wareꞌoni, ei fai loꞌe rona aida ba rona tata. 3Rona apunainaa ei ramaꞌa ba roneiꞌaa lalai ma warefaweꞌi ba roneiꞌaa hana hefiꞌa duꞌua, hefiꞌa na bigiꞌia mei Haidaa ba ei rona narafaweꞌi ma apaꞌaa fei faꞌuaia nei tonia fininaa warea ‘ta’. 4Uaa minaa ei famamaraa mei Haidaa na rawani ma lomi hepalo manumanu ba oꞌaa siminia nabaa o tonia aꞌa fei warea ‘ta’, 5uaa ina papaditaia aꞌa fei wareaa mei Haidaa fininaa lafulafua.
6Nabaa eꞌei manumanu eꞌei, ona warefaꞌarewaia aꞌa ei lofu, yoi aleꞌei rawaniꞌa paniaa panii Christ Jesus, gipeamu laloo fei faꞌuaia wagii fei weꞌiaa naranara ma fei rawaniꞌa feroia ona nenegia. 7Oneiꞌaa faꞌidoꞌido aꞌa ei uꞌuga abaa manumanuu mei Haidaa ma ei famefimefii baduu; agia, onei feroinaa ana yoi ba fei maumaumu nei aleꞌei mei Haidaa. 8Uaa fei maumau faweꞌiweꞌii raraa unu na paꞌi maꞌida awatana, maꞌuaa fei maumau mei Haidaa na awatadiai aꞌa minaa ei manumanu wagii fei harenua eꞌeni ma fei harenua ata nomai.
9Sifeni hepalo rawaniꞌa warea ba oneipaꞌaa nenegia. 10Ma wagii fei oneipaꞌaa bigifaweꞌi, uaa ona audigaa ei oꞌonaia unuu oꞌou aꞌa mei Haidaa, mei i oalao, mei Fatelaꞌanaa minaa ei ramaꞌa, paꞌaa eꞌei rona narafaweꞌi.
11Feroi ma warefaweꞌiaa eꞌei manumanu eꞌei. 12Apuna guainaa wareaa nemea ba lomi ona awata hamatee yoi baduu ua, maꞌuaa, onei aleꞌei famaꞌamaꞌa aꞌa ei narafaweꞌia wagii fei mau gutana, ei paola warea, fei hagua, fei narafaweꞌia ma fei mau fafaꞌaraia. 13Nopaꞌaloo fei noramiau oneiꞌu igoaa ei neꞌia laloo fei Buꞌu Apuna i pudaa ramaꞌa ma onei uꞌuꞌu ma feferoi. 14Apuna auꞌuaiaa fei fana ona tonia wagii fei diwareꞌaugaa fei uꞌugaa ei mamamaꞌa, ei roꞌaa augaa panii roꞌou pafomu ei bauaniaa fei losuu.
15Oneipaꞌaa wewea aꞌa eꞌei manu-manu eꞌei; oneimina bigiꞌia ba minaa ei ramaꞌa, ronei fanunuaa ei bigipaꞌamu. 16Wagiꞌinaa fei mau gutanamu ma ei feroiamu. Bigifaweꞌiꞌualao wagii eꞌei, uaa nabaa o bigiꞌia aleꞌei, o fatelaio mawe ei rona guainio anaa.
Ei Aweia aꞌa ei Pifine Maꞌesuabea, ei Bauaniaa Losuu mawe ei Humuwa

1Apuna laofababagianaa ma hotaꞌaa nemea bau, maꞌuaa onei fawanewaneia aleꞌei ba hia amamu. Aꞌa ei baubara, fafaiaa roꞌou aleꞌei lofumu, 2ena hopi, aleꞌei inamu ma ei nanao aleꞌei agimu fininaa fei paꞌaa maumau fafaꞌaraia.
3Omaꞌafarawaninaa ei pifine maꞌesuabea ei ronapaꞌaa gutafafelo. 4Maꞌuaa, nabaa nemea pifine maꞌesuabea na paꞌi naꞌuna o upuna, ei baduu ei, ronei bigiꞌaa ei feroitonaa roꞌou wagii fei losuu, fei rona paꞌi ma roifarawaninaa ei maroaa roꞌou aleꞌei ba rona fanihadiweꞌinaa fei rawaniꞌaa ei ama, ei ina mawe ei upuu roꞌou, uaa fei, na faniꞌeniꞌeaa mei Haidaa. 5Mei pifine maꞌesuabea, mei napaꞌaa gutafafelo ma guta unaia, hia na oꞌugaa mei Haidaa. Poi ma arewaa inaꞌaida lafulafu ma iꞌiginaa mei Haidaa ba nei hadumia. 6Maꞌuaa mei pifine maꞌesuabea, mei i labaginaa ei roꞌoa manumanu ba i faniꞌeniꞌeia, faꞌua ba ifi guta maꞌuaa hia aleꞌei maꞌea. 7Ana feroifanaa ei ramaꞌa eni manumanu ba lomi nemea i paꞌi tatana. 8Nabaa nemea, lomi i roinaa ei gufuna ma nabaa lomi na paꞌaa bigiꞌaa fei aꞌa ei paꞌaa maroana, hia na fadugeaa fei mau narafaweꞌia ma na hafelodiai laraa mei lomi na weꞌi naranarana.
9Apuna fapanaꞌaa haraa nemea pifine maꞌesuabea aꞌa fei udeꞌudee haraa ei pifine maꞌesuabea hawina na paꞌi oloroa paꞌania igisimasi, na oafagugu aꞌa mei harona [f]10ma ana na paꞌi rawaniꞌa harana aꞌa ei rawaniꞌa bigiꞌana aleꞌei omaꞌafarawanianaa ei naꞌuna, fagutafarawaninaa ramaꞌa, fesuaa pinee ei apunaiaa mei Haidaa, hadumaa ei rona gutafafelo ma bigifaweꞌi aꞌa minaa ei rawaniꞌa bigiꞌa.
11Aꞌa ei nanao pifine maꞌesuabea, apuna fapanaꞌaa haraa roꞌou aꞌa fei udeꞌudee hara. Uaa, nabaa ei nunumiaa unuu roꞌou na muainaa fei neneraa roꞌou Christ, rona nunumai ba roꞌaa lalai. 12Siꞌei, rona fabibiyeinaa naranaraa ana roꞌou, uaa rona barafeaa fei rawarawa faꞌunaiaa roꞌou. 13Ma ana ronawe tamafoi ma dinaa hepapalo humu. Ma abaa siꞌei ua ba roꞌou tamafo, uaa ana rafee roꞌou bababauꞌua ma nigoꞌuaiaa pidawaiaa hefiꞌa, ei abaa manumanuu roꞌou. 14Siꞌei a aweinaa ei nanao pifine maꞌesuabea ba na rawani ba ronei lalai, wawanini, sualaparaa manumanuu humuu roꞌou ba lomi i paꞌi talaa mei bidibidii unu ba i warefafeloia. 15Faꞌua ba hefiꞌa, rona momoꞌaidii ba ro neneraa Satan.
16Nabaa nemea pifine narafaweꞌia ma dupuaa ei maroana na paꞌi hefiꞌa pifine maꞌesuabea, inei hadumaa roꞌou ma abaa fani awataa fei losuu aꞌa roꞌou, uaa fei losuu nei hadumaa ei pifine maꞌesuabea, ei ronapaꞌaa gutafafelo.
17Ei bauaniaa fei losuu, ei rona famamofarawaninaa fei bigiꞌaa fei losuu, oneipaꞌaa fani baua honua aꞌa roꞌou, paꞌaa aꞌa ei rona bigi ba roꞌou uꞌuga ma feroia. 18Uaa fei Buꞌu Apuna na ware ba, “Apuna fabaoaa fei budumaꞌao, fei fi bigifani duꞌua,” ma “Mei bigibigiꞌa nei paꞌi ponoꞌana.” 19Apuna guaitonaa uꞌuga ba hemea bauaniaa fei losuu na bigifatata hawina na paꞌi helagui o oꞌodui rona fanununaa pudaa roꞌou. 20Ei rona bigifatata, onei fawanewaneaa roꞌou i pudaa ramaꞌa ba ei ramaꞌa, ronei to feroia wagina.
21Uꞌei warefaweꞌi aꞌamu i pudaa mei Haidaa ma Christ Jesus mawe ei aloꞌalo rafeiana ba onei neneraa minaa eꞌei warea ma oneiꞌaa paꞌi papaꞌaa unu.
22Abaa ratarata ua aꞌa fei augaa pani pafoo ramaꞌa ma apuna labe aꞌa ei hafeloꞌaa hefiꞌadiai. Ma onei fafaꞌarai.
23Apuna hunu ranu ua. Hunu maꞌida wine uaa fei pahananamu ma fei ufunuꞌuamu.
24Ei tataa hefiꞌa na udeꞌarewa ma nadoꞌo nonoo i maꞌaa roꞌou aꞌa mei fadududua; ei tataa hefiꞌadiai na noneneneimai. 25Ana aleꞌei, ei rawaniꞌa bigiꞌa, na udeꞌarewa ma nabaa hefiꞌa rawaniꞌa bigiꞌa, lomi na arewa, ana paꞌaa lomi i opaꞌaipaꞌi.
	[f] 5:9 O, igisimasi, na paꞌi hemea ua harona

1Minaa ei rona humuwai, roneimina maꞌauaa ei fasuu roꞌou ba fei haraa mei Haidaa ma fei feroiaa oꞌou, lomi roꞌaa warefafeloia hefiꞌa. 2Ei fasu, ei rona narafaweꞌi, ei humuwaa roꞌou, roneiꞌaa nara ba lomi roꞌaa maꞌauaa roꞌou uaa lofuu roꞌou. Agia, roneimina bigifaweꞌidiai aꞌa roꞌou, hamatee rona bigihadumaa ei narafaweꞌia, uaa ei, tafii roꞌou. Ma siꞌei ei feroia onei feroinia aꞌa roꞌou ba ronei nenegia.
Fei Haguaa Mugoo Poꞌi
3Hini nemea i feroifasifi wagii ei manumanuu losuu ma barafeaa fei wanewaneaa feroiaa mei Fasuu oꞌou Jesus Christ ma ei maumau feroiaa mei Haidaa, 4hia na mamagugu ma lomi na apaꞌaa hepalo manumanu. Ina paꞌi hafeloꞌa naranara wagii watauda awataa ma fiharei wagii ei paolaa warea na faꞌasiꞌanaa punepunea, fifiꞌii unu, wiwitoi, hafeloꞌa naranara 5ma ranimai na paꞌi fisibaia watolaa ei rona narafafelo, ei rona fapaꞌainaa fei warea na faꞌuai ma rona nara ba fei maumau mei Haidaa, hepalo tala ba ro to mugoo poꞌi wagina.
6Maꞌuaa hini na tonaa fei maumau mei Haidaa ma na hoꞌo ua, na tonaa hepalo baua manumanu. 7Uaa ona waninimai pani ua ma ana loꞌe o notonaa hepalo manumanuu feni ano. 8Maꞌuaa nabaa ona paꞌi duꞌua ma susu, onei fahoꞌo ua wagina. 9Ei ba roꞌaa paꞌi watauda manumanu, rona pasinaa fei manimania ma fei alabeꞌa ma wagii watauda ei mau poapoaia ma ei hafeloꞌa nunumaia, ei i fafeloaa ramaꞌa ma famaꞌeaa ei roꞌou. 10Uaa fei haguaa mugoo poꞌi paꞌaa fafasuii watauda ei maumau hafeloꞌa. Hefiꞌa, ba roꞌaa paꞌi mugoo poꞌi, rona farapadiꞌininaa fei narafaweꞌia ma tonaa watauda fiꞌia wagina.
Paul na Warefaweꞌi aꞌa Timothy
11Maꞌuaa yoi, mena ramaꞌaa gufuu mei Haidaa, onei faraua aꞌa minaa eꞌei ma labaginaa fei wanewanea, ei maumau mei Haidaa, fei narafaweꞌia, fei hagua, fei apitaia ma fei famadumuia. 12Foꞌa wagii fei rawaniꞌa foꞌaa fei narafaweꞌia. Panarofaa fei harenua lomi i pedutoo wagii tamanu i rafeinio ma ona ugainia i pudaa watauda. 13I pudaa mei Haidaa, mei i fani fawewenii minaa ei manumanu ma i pudaa Christ Jesus anaa, mei na u maꞌaa Pontius Pilate ma warefarawani aꞌana, uꞌei warefaweꞌi aꞌamu ba 14onei nenegifarawaniꞌuaiaa fei warea, lomi maꞌida barafea wagina nopaꞌaloo fei noramiaa mei Fasuu oꞌou Jesus Christ, 15mei i fanoraiamai mei Haidaa aꞌa fei paꞌaa auna—mei ana uniana Bauana na paꞌi hawegiana, mei Haparaa ei hapara, mei Fasuu ei fasu, 16mei uniana lomi i maꞌetoo, mei i guta aꞌa fei weꞌai lomi o farafiꞌipaꞌi wagina, mei lomi hemea na fanunupaꞌia ma ana lomi roꞌaa fanunuia. Ranimai i aꞌana nei ude fei honua ma faufau. Amen.
 
17Warefaweꞌi aꞌa ei rona paꞌi watauda manumanu i aꞌa feni ano eꞌeni ba roneiꞌaa mamagugu o augaa ei oꞌonaia unuu roꞌou wagii ei manumanuu roꞌou, ei ba i fahamamaguaa roꞌou, maꞌuaa augaa ei oꞌonaia unuu roꞌou aꞌa mei Haidaa, mei imina fanaa oꞌou minaa ei manumanu ba i faniꞌeniꞌeaa oꞌou. 18Warefaweꞌi aꞌa roꞌou ba ronei bigiꞌaa ei rawaniꞌa bigiꞌa ba nei watauda ei rawaniꞌa bigiꞌaa roꞌou ma ba ronei panii arerei ma fifaninaa ei manumanu rona paꞌi. 19Aꞌa fei tala fei, ro au rawaniꞌa manumanuu roꞌou i pafea aleꞌei fasuꞌufufugoi fei au i nomai ba roꞌapowe panarofaa fei harenua, fei paꞌaa harenua.
20Timothy, omaꞌafarawaninaa tamanu na udenaa panimu. Faraua aꞌa ena warewarea abaa wareaa mei Haidaa ma ei fadugedugea wagii ei apaꞌa, ei rona warefasifi ba ei paꞌaa apaꞌa, 21ei apaꞌaa hefiꞌa rona wareia ma wagii eꞌei, rona farapadiꞌininaa fei narafaweꞌia.
Fei rawaniꞌa i ude aꞌamu.

2 Timothy2TI2 TIMOTHY
1 2 3 4 Warefaꞌaia
Feni, faguapaloaa neꞌiaa Paul aꞌa Timothy, mei rafirafina aꞌa fei bigiꞌa ma paniaa panina, fi aweinia ba inei wewea uꞌugaa Jesus Christ, nei urofaa fei faꞌua feroiaa fei rawaniꞌa warea ma fei rawarawa fiꞌugaia, fei hesuwi fei Buꞌu Apuna ma nei bigiꞌaa fei bigiꞌana feroia ma uꞌugaa fei rawaniꞌa warea aꞌa hepapalo gufu.
Paul ana na aweinia ba ineiꞌaa waduꞌai aꞌa ei poapoa fihareia, ei i fafeloaa ei rona guainia, maꞌuaa nei neneraa ei mau gutanana—fei narafaweꞌiana, apitaiana, haguana, ofasisiana ma fei fiꞌiana wagii fei haperaraia.

1Aꞌa fei nunumiaa mei Haidaa, yau Paul, hemea apostle Christ Jesus, fei na fiboꞌii aꞌa fei faꞌunaia ba na paꞌi harenua aꞌa Christ Jesus.
 
2Feni, i dinaa aꞌamu, Timothy, mena rawaniꞌa naꞌuu.
 
I dinaa aꞌamu fei rawaniꞌa, fei faloloaꞌia ma fei gutafarawania, noramiaa roꞌou aꞌa mei Haidaa, mei hia Ama mawe Christ Jesus, mei Fasuu oꞌou.
Fei Warea ba Onei Oafagugu
3Una ware ‘ta’ aꞌa mei Haidaa, mei yau ma ei upuu mina fi bigi aꞌana fininaa fei naranara ba lomi tatau. Poi ma arewaa unaꞌaida nonominio laloo ei lafulafuau. 4Una nonominaa ei pasiaa ranuu pudamu ma una nunumai ba a maꞌa yoi ba fei niꞌeniꞌeau neimina pepesu. 5Una nonominaa fei paꞌaa weꞌiaa naranaramu, fei nadoꞌo oa aꞌa mei upumu Lois ma mei inamu Eunice, fei una nara ba ana fi oa aꞌamu. 6Uaa fei, a fanonominio ba onei faweguweguaa fei fanaa mei Haidaa, fei ona tonia wagii fei augau paniu pafomu. 7Uaa mei Haidaa lomi na fanaa oꞌou fei spiritii mamafaa, maꞌuaa fei spiritii faufau, hagua ma fei wagiꞌia.
8Siꞌei, apuna mamafa uꞌugaa mei Fasuu oꞌou, o yau, meni na boboꞌai uaa hia. Maꞌuaa, aꞌa fei fiꞌia wagii fei rawaniꞌa warea, agunei ufipui aꞌa fei faufau mei Haidaa, 9mei na fatelaꞌanaa oꞌou ma rafeiꞌaunaa oꞌou aꞌa fei gutana na fafaꞌarai—aꞌa ba wagii ei bigiꞌaa oꞌou, maꞌuaa wagii fei nunumiana ma rawaniꞌana. I aꞌa Christ Jesus, ina fanaa oꞌou fei rawaniꞌa ei atawe nomai fei rawarawa arewaa, 10maꞌuaa inawe arewa aꞌa fei noramiaa mei Fatelaꞌanaa oꞌou, Christ Jesus, mei na fapedugaa fei maꞌea ma wagii fei rawaniꞌa warea na faꞌarewaia ba na tonamii fei harenua ma fei hudi unu lomi i maꞌetoo. 11Ma aꞌa fei rawaniꞌa warea ina rafeinau ba yau talaitonaa warea, apostle ma feroia. 12Sifei fei paꞌafina ba una tonaa feni fiꞌia, feni ifimina faꞌawatainau eꞌeni. Maꞌuaa lomi una mamafa uaa una apaꞌaa mei una narafaweꞌi aꞌana ma napaꞌaa aida ba hia, na hawia ba i omaꞌaa ei una faninaa panina aꞌa fena arewaa i nomai.
13Tamanu ona guainia aꞌau onei tonia aleꞌei hepalo famaꞌamaꞌaa fei feroia na wanewane fininaa fei narafaweꞌia ma fei hagua aꞌa Christ Jesus. 14Omaꞌafarawaninaa fei rawaniꞌa faꞌuaia, fei na udenaa panimu; omaꞌaia aꞌa fei hadumaa fei Spiriti Apuna, fei fi oa i laloo iaa oꞌou.
15Ona aida minaa ei ramaꞌa yei aꞌa fei baua gufu Asia, rona farapadiꞌininau ma Phygelus mawe Hermogenes anaa.
16Na rawani ba mei Fasu na faloloaꞌinaa ei ramaꞌaa humuu Onesiphorus, uaa inaꞌaida farawaninaa naranaramu ma lomi ina mamafa ba yau na boboꞌai. 17Agia, ei i guta yei Rome, inamina lalabaginau nopaꞌaloo fei ba inawe paꞌau. 18Na rawani ba mei Fasu i fani faloloaꞌia aꞌana aꞌa fena arewaa i nomai! Ona aidafarawani ba yei Ephesus, ina hadumau aꞌa watauda tala.

1Siꞌei, mena naꞌuu, ofafaufau fininaa fei rawaniꞌa, fei na ude aꞌa Christ Jesus. 2Ma tamanu ei ona guainia aꞌau i pudaa watauda ramaꞌa, uꞌufarawaninia aꞌa ei rona oafagugu ba ronei feroinaa hefiꞌadiai. 3Apitainaa ei awataa fiꞌia fipui aꞌa haiꞌou aleꞌei hemea rawaniꞌa foꞌaa Christ Jesus. 4Lomi ba nemea foꞌaa i fawaduꞌai aꞌa ei manumanu ei ramaꞌa ua. Hia, ba i faniꞌeniꞌeaa mei bauaniana, mei bauaniaa ei foꞌaa. 5Ana aleꞌei, nabaa nemea i poni aꞌa fei fiwaleia, lomi ba i muainaa fei ponoꞌa wagina nabaa lomi i neneraa ei warea ba batanai fei mau fiwaleia. 6Ma mei weweaa diapodu, hia rawarawa tonaa duꞌua wagii fei peꞌihapena. 7Naramaꞌaiaa tamanu una wareia, uaa mei Fasu, iwe faꞌarewaiaa minaa ei aꞌamu.
8Naraia ba Jesus Christ na asiꞌaa aꞌa fei maꞌea ma hia pai David. Sifei fei rawaniꞌa wareau, 9fei una to fiꞌia wagina ba yau na boboꞌai aleꞌei hemea hafeloꞌa. Maꞌuaa fei wareaa mei Haidaa, lomi na boboꞌai. 10Siꞌei, una apitainaa minaa ei manumanu uaa ei rafeiana ba roꞌou anaa, ronei tonaa fei telaꞌanaa aꞌa Christ Jesus fininaa fei hawera lomi i pedutoo.
11Sifeni hepalo rawaniꞌa warea:
Nabaa ona maꞌefipui aꞌana,
ana oꞌaa gutafipui aꞌana;
12Nabaa ona apitai ua,
ana owe gutafipui aꞌana wagii fei haparaiana.
Nabaa ona rawafalafeia
ana i rawafalafeaa oꞌou;
13nabaa lomi na weꞌi naranaraa oꞌou,
hia na oafagugu ua,
hamatee lomi ba i falafeaa anaia.
Mei Bigibigiꞌa na Ugainia mei Haidaa
14U fanonominaa roꞌou eni manumanu eni. Aweinaa roꞌou i maꞌaa mei Haidaa ba roneiꞌaa fiharei wagii ei paolaa warea; lomi hanuna ma i fapoapoaiꞌuaiaa ena rona guainia. 15Onei fanimaꞌaꞌuaio ba ona rawani i pudaa mei Haidaa aleꞌei hemea paniaa panina, hemea lomi na mamafa aꞌana, hemea na bigifarawani ua aꞌa fei warea ina faꞌuai. 16Onei faraua aꞌa ei warewarea, abaa wareaa mei Haidaa, uaa ena rona bigiꞌia, inamina apoiꞌualao fei maumau, fei abaa maumau mei Haidaa. 17Ei feroiaa roꞌou aleꞌei hepalo funua na tale namoo roꞌou. Ana aleꞌei feroiaa Hymenaeus ma Philetus, 18laguei laguna farapadiꞌininaa fei faꞌuaia. Lagunaꞌaida ware ba fei asiꞌanaa ei maꞌea na nodigimai ma wagii fei, laguna fafeloaa fei narafaweꞌiaa hefiꞌa. 19Hefei paꞌaa faꞌua, maꞌuaa fei fasuꞌufufugoi mei Haidaa na udefaweꞌi uaa na tamaꞌainaa fei neꞌia ba, “Mei Fasu na apaꞌaa ena ramaꞌaa gufuna,” ma, “Hini i lalaꞌaa fei haraa mei Fasu nei farapadiꞌininaa fei maumau hafeloꞌa.”
20Laloo hepalo baua humu na paꞌi manumanu abaa uniaa ei gold ma silver, maꞌuaa ana na paꞌi haihai ma waiwaiaa piye; hefiꞌa na paꞌi rawaniꞌa bigiꞌana ma hefiꞌa loꞌe. 21Nabaa nemea i farapa aꞌa tamanu ei lomi na rawani bigiꞌana, hia aleꞌei talaa fei rawaniꞌa bigiꞌa, ina fafaꞌarai ma na hawia ba i biginaa hia mei Fasu ma ina oa ba i bigiꞌaa ei rawaniꞌa bigiꞌa.
22Ponidiꞌininaa ei hafeloꞌa nunumiaa ei baubara ma nanao ma labarainaa fei wanewanea, fei narafaweꞌia, fei hagua ma fei gutafarawania fipui aꞌa ena rona lalaꞌaa fei haraa mei Fasu fininaa fei fafaꞌaraia naranara. 23Apuna fawoꞌi aꞌa ei poapoa fihareia, ei loꞌe hanuna, uaa ona aida ba i faꞌasiꞌanaa fisisibaia. 24Ma mei paniaa panii mei Fasu, ineiꞌaa fiharei; loꞌe, hamatee inei farawani aꞌa minaa ei ramaꞌa, nei feroipaꞌi ma ineiꞌaa narafasiba aꞌa nemea. 25Ma ei rona fadugeia, inei nofagigilao ma fawanewaneaa roꞌou ba mei Haidaa, i fanaa roꞌou fei filogiaa naranara ma unifanaa roꞌou fei talaa fei faꞌuaia 26ma ba ropowe narapaꞌia ma ro telaꞌapaꞌi aꞌa fei lepoo mei haniꞌu, mei i panarofaa roꞌou ba ronei bigiꞌaa ei nunumiana.
Ei Maumau Hafeloꞌa aꞌa ei Aꞌapoo Arewaa
3
1Maꞌuaa guainaa feni: Ipowe paꞌi paꞌaa hafeloꞌa au wagii ena aꞌapoo arewaa. 2Ei ramaꞌa, roꞌaa haguaa ana roꞌou, haguaa mugoo poꞌi, wareꞌaguꞌagui, mamagugui, baꞌananarai, barafeaa ei ama ma ina, lomi roꞌaa niꞌeniꞌe aꞌa tamanu rona paꞌidii, lomi fafaꞌaraia, 3lomi hagua, lomi roꞌaa futoaa hafeloꞌaa hefiꞌadiai, wiwitoia, lomi roꞌaa apitaipaꞌi, lomi roꞌaa haguaa ei rawaniꞌa, 4rona fahafeloaa hefiꞌa, baꞌasuarai batafa, naranaraꞌuaiaa ana roꞌou, haguaa ei i faniꞌeniꞌeaa roꞌou ma lomi roꞌaa haguaa mei Haidaa— 5fafanunuaa roꞌou aleꞌei maumau mei Haidaa, maꞌuaa lomi rona ugainaa fei faufau wagina. Faraua aꞌa roꞌou.
6Fei maumau roꞌou aleꞌei ba ro waduꞌaiꞌuanaa ei humu ma fapafeai aꞌa ei pifine na pududui naranaraa roꞌou. Ena ramaꞌa ena, namina fuaꞌonaa roꞌou ei watauda mau hafeloꞌa mawe ei hafeloꞌa nunumaia, 7ronaꞌaida feferoi, maꞌuaa paꞌaa lomi ba rona ugainaa fei faꞌuaia. 8Ana aleꞌei ba Jannes ma Jambres, laguna fadugeaa Moses, ei ramaꞌa ei, ana roꞌaa fadugeaa fei faꞌuaia. Na wawadi naranaraa roꞌou ma wagii fei narafaweꞌia, rona fagianadii. 9Maꞌuaa lomi rowe opaꞌaipaꞌi, uaa ei mau ramaꞌa aleꞌei, ei bigiꞌaa roꞌou imina arewa aꞌa minaa ei ramaꞌa.
Paul na Warefaweꞌi aꞌa Timothy
10Maꞌuaa yoi, ona apaꞌidigaa fei feroiau, fei mau gutanau, naranarau, narafaweꞌiau, ofasisiau, haguau, apitaiau, 11ei haperararaia una tonia, ei fiꞌiau—tamanu ei na bapaꞌau yei Antioch, Iconium ma Lystra, ei haperararaia una apitainia. Maꞌuaa mei Fasu na fatelaꞌanau aꞌa minaa eꞌei. 12Ma hini ba i guta aꞌa fei maumau mei Haidaa aꞌa Christ Jesus i tonaa haperararaia 13ma ei hafeloꞌa ma ramaꞌaa sifisifi, ropowemina hafeloꞌapoi ma fisifisifiꞌii ana roꞌou. 14Maꞌuaa yoi, onei oafagugu aꞌa fei feroia ona guaitonia, fei ona aida ba na faꞌua, uaa ona apaꞌaa ei rona feroinio 15ma ei oifi badui ua nopaꞌamii eꞌeni ona apaꞌidigaa ei neꞌiaa fei Buꞌu Apuna, ei i fani apaꞌamu aꞌa fei telaꞌana wagii fei narafaweꞌia aꞌa Christ Jesus. 16Minaa ei neꞌiaa fei Buꞌu Apuna noranamai aꞌa fei naranaraa mei Haidaa ma na paꞌi bigiꞌana aꞌa fei feroia, aweia, fawanewanea ma feroia wagii ei wanewanea 17ba mei ramaꞌaa gufuu mei Haidaa neimina paꞌipedu waduna wagii minaa ei rawaniꞌa bigiꞌa.
 
4
1I inamoaa mei Haidaa mawe Christ Jesus, mei i dududuaa ei roꞌei guta mawe ei rona maꞌe, hamatee una naraiaa fei noramiana ma fei haparaiana, siꞌei a warefanio feni: 2Uꞌugaa fei Warea; ranimai oneimina ofafaufau; oneifawanewaneaa hefiꞌa, aweinaa hefiꞌa ma faꞌunuwenuweaa hefiꞌa fininaa fei baua ofasisia ma fanimaꞌaa ei feroiamu. 3Uaa ipowe nomai fei arewaa ba ei ramaꞌa, paꞌaa loꞌe ba roꞌaa guainaa fei feroia na wanewane. Agia, ba nei fiboꞌii aꞌa ei nunumiaa roꞌou, roꞌawe fafigupuinaa watauda feroia aꞌa roꞌou ba ronei wareaa tamanu na fasisiaa adiaa roꞌou. 4Roꞌaa momoꞌai aꞌa fei faꞌuaia ma diarainaa aꞌa fei sifisifiꞌa. 5Maꞌuaa yoi, onei naramaꞌa aꞌa minaa ei manumanu. Apitai aꞌa ei awataa, uꞌugaa fei rawaniꞌa warea ba ei ramaꞌa ronei filoginaa naranaraa roꞌou ba roꞌaa tela, onei bigifaweꞌi aꞌa ei bigiꞌaa mei Haidaa.
6Uaa ana eni ua fei faweweniu aleꞌei hefaa numa roꞌei ipia pafoo fei tawahafi na apunai aleꞌei fana ma na nodigimai fei auu ba apowe paꞌai. 7Una foꞌadii aꞌa fei rawaniꞌa foꞌaa, una fapedugaa feni ponau aꞌa fei fiwaleia ma unaꞌu panarofaa fei narafaweꞌia. 8Eꞌeni na udedii fei ponoꞌau, fei tao fei wanewanea, fei ba i fanau aꞌa fena arewaa i nomai mei Fasu, mei wanewanea Fadududua—ma abaa unaa yau, maꞌuaa minaa ei rona omaꞌaa fei noramiana anaa.
Ei Warea aꞌa ei Ramaꞌa
9Oneipaꞌaa labarai talamu ba o batafamai, 10uaa Demas, hamatee ina haguaa feni ano, ina diꞌininau ma dinaa Thessalonica. Crescens na dinaa Galatia ma Titus na dinaa Dalmatia. 11Luke ua i aꞌau. Dugamii Mark, uaa hia rawaniꞌa paniaa paniu aꞌa fei bigiꞌaa mei Haidaa. 12Una alonaa Tychicus yei Ephesus. 13Ena ona nomai, tonamai ena hawaa uguu, ena una augia aꞌa Carpus yei Troas ma tonamai ei holobenaa una neꞌi wagina ma paꞌaa nunuminau ei hudii manulelele, ei unaꞌaida neꞌi wagina.
14Alexander mei i bigiꞌaa ei metal namina fagianainau. Mei Fasu iwe fani lagina aꞌa ei bigiꞌana. 15Yoi anaa, onei omaꞌaio aꞌana, uaa inamina fadugeaa fei uꞌugaa oꞌou.
16Doꞌo famaꞌa, lomi hemea na nomai ba i hadumau aꞌa fei dududuau, uaa minaa ei, rona diꞌininau. Lomi na nunuminia ba i fagianainaa roꞌou fei. 17Maꞌuaa mei Fasu na upapau ma na faweꞌiau ba i aꞌau, fei uꞌuga neimina baꞌa ma minaa ei Gentile ronei guainia. Ma una tela aꞌa fei poaa fei lion. 18Mei Fasu, iwe fatelaiau aꞌa minaa ei hafeloꞌa i nomai aꞌau ma noduginaa yau aꞌa fei haparaiana i pafea. I aꞌana i ude fei hawera ranimai ranimai. Amen.
Ei Famafufuoia
19Famafufuoinaa Priscilla [a] ma Aquila mawe ei ramaꞌaa humuu Onesiphorus. 20Erastus na guta yei Corinth ma Trophimus na funu ma una diꞌininia yei Miletus. 21Oneimina labarai talamu ba o nomai yeni eni ana atawe nomai fei au hafaa. Rona famafufuoinio Eubulus, Pudens, Linus, Claudia mawe minaa ei lofu.
22Mei Fasu i oa i aꞌa fei spiritimu. Fei rawaniꞌa na ude i aꞌamu.
	[a] 4:19 Warea Greek ba, Prisca, ana fei hara Priscilla


TitusTITTITUS
1 2 3 Warefaꞌaia
Fei neꞌia fi dinaa aꞌa Titus, hemea Gentile maꞌuaa na neneraa Christ, hemea rarafii bigibigiꞌa ma paniaa pani Paul wagii fei bigiꞌa. Hia mei famamoaa fei losuu yei Crete. Na paꞌi odumanu warewarea wagina. Fei rawarawa, ba i fanonominaa Titus ba ei bauaniaa losuu nei paꞌi rawaniꞌa maumau uaa ei hafeloꞌaa maumau ei Crete. Hepalodiai ba inei feroinaa ei gupuu ramaꞌa laloo fei losuu; ei bau, ei hopi (ei ba ronei feroinaa ei nanao), ei baubara ma ei humuwa. Ma fei fapopoꞌii wareana ba Titus nei warefanaa roꞌou fei mau gutafarawania ma roneiꞌaa fisibai, fiharei o fiꞌalagii laloo fei losuu.

 
 
1
1Yau Paul, hemea nafii mei Haidaa ma ana apostle Jesus Christ ba a faweꞌiaa fei naranaraa ei rafeiaa mei Haidaa ma faꞌarewaiaa fei apaꞌaa fei faꞌuaia, fei i duginaa ramaꞌa aꞌa ei maumau mei Haidaa— 2fei narafaweꞌia ma fei apaꞌa na ude pafoo fei oꞌonaia unuu fei harenua lomi i pedutoo, fei mei Haidaa, mei lomi i warefasifi nadii faꞌunainia ei ataa nomai fei rawarawa arewaa 3ma aꞌa fei paꞌaa au ina faꞌarewaiaa fei wareana aꞌa fei uꞌuga, fei ina faninaa paniu wagii tamanu na wareia mei Haidaa, mei fatelaꞌanaa oꞌou.
 
4Feni neꞌiau i dinaa aꞌamu, Titus, yoi mena paꞌaa naꞌuu wagii fei narafaweꞌia, fei aguna paꞌi:
 
Fei rawaniꞌa ma gutafarawania, noramiaa lagua aꞌa mei Haidaa, mei hia Ama mawe Christ Jesus, mei Fatelaꞌanaa oꞌou.
Fei Bigiꞌaa Titus Yei Crete
5Fei paꞌafina ba una diꞌininio yei Crete, sifei ba oneidoꞌo fawanewaneaa tamanu itawe pedu ma rafeifani [a] bauaniaa ei losuu i laloo hepapalo gufu ana aleꞌei a warefanidigio. 6Hemea bauaniaa losuu neiꞌaa paꞌi hepalo tata, nei paꞌi hemea ua harona, ei naꞌuna nei narafaweꞌi ma roneiꞌaa suauga aꞌa ei aꞌafoloi maumau ma barafe i pudaa ramaꞌa. 7Siꞌei ba na udenaa panii mei famamoaa fei bigiꞌaa mei Haidaa, [b] ineiꞌaa paꞌi tata, o ofasua, o balafigi batafa, o hunu poapoai, o pani baꞌananarai, o bigifafelo ba i to manumanu. 8Maꞌuaa inei taufagutanaa ei ramaꞌa, neipaꞌaa nunuminaa tamanu ina rawani, neiꞌaida utofaꞌainaa anaia, nei wanewane, nei fafaꞌarai ma omaꞌafarawaninaa anaia. 9Inei panarofaweꞌinaa fei rawaniꞌa warea ana aleꞌei rona feroinia ba nei faꞌunuwenuweaa hefiꞌadiai aꞌa fei wanewanea feroia ma warefawanewaneinaa ei rona harea wagina.
10Uaa na watauda ei barafea, ei baꞌabaꞌaa umu mawe ei sifisifiꞌa, watauda roꞌou, maroaa fei moroꞌaa hudii wawanei. 11Onei fapauninaa umuu roꞌou, hamatee roi fafeloaa ei maroa wagii ei feroia, ei ba roneiꞌaa feroinia, ei feroia ba roꞌaa sifiꞌaa hefiꞌadiai ba ro to manumanu. 12Hemea ana mamamaꞌaa roꞌou na ware ba, “Ranimai ei Crete, ronaꞌaida sifisifi, aleꞌei ei hafeloꞌa ponoto o tamafoo pugua.” 13Fei warea fei, paꞌaa faꞌua. Siꞌei, warefaweꞌi aꞌa roꞌou ba nei wanewane fei narafaweꞌiaa roꞌou 14ma fai lomi roꞌaa falanaa huoo roꞌou ei sifisifi uꞌugaa ei Jew o guainaa ei wareaa ei rona ofadugaa fei faꞌuaia. 15Aꞌa ei rona fafaꞌarai, minaa ei manumanu na fafaꞌarai, maꞌuaa aꞌa ei rona loloa ma lomi rona narafaweꞌi, lomi hepalo manumanu na fafaꞌarai uaa na loloa naranaraa roꞌou ma fai lomi roꞌaa narapaꞌia ba rona tata. 16Rona ware ba rona apaꞌaa mei Haidaa, maꞌuaa, fei bigiꞌaa roꞌou na famaꞌaia ba loꞌe. Rona fawawaꞌauaa unu, rona barafei ma lomi rowe bigipaꞌaa hefaa rawaniꞌa manumanu.
	[a] 1:5 O, papaditainaa
	[b] 1:7 Warea English ba bishop

Ei Feroia i Dinaa aꞌa Hepapalo Gupu
2
1Feroinaa tamanu na nenegifarawaninaa fei wanewanea feroia. 2Feroinaa ei bau ba roneiꞌo naranaramaꞌa ba ro to honua ma ronei utofaꞌainaa ana roꞌou ma nei wanewane fei narafaweꞌiaa roꞌou, fei haguaa roꞌou mawe fei apitaiaa roꞌou.
3Ana aleꞌei, feroinaa ei hopi ba ronei paꞌi fei mau maꞌaua wagii fei gutanaa roꞌou, roneiꞌaa wiwitoi o hunu poapoai, maꞌuaa ronei feroinaa tamanu ina rawani. 4Nabaa aleꞌei, na hawia ba roꞌaa feroinaa ei rona pifinei ba ronei haguaa ei haroo roꞌou mawe ei naꞌuu roꞌou 5ba ronei utofaꞌainaa ana roꞌou ma fafaꞌarai ma panitawei yei humuu roꞌou ma ronei farawani aꞌa ei ramaꞌa. Ronei guainaa ei haroo roꞌou ba lomi hemea i warefafeloaa fei wareaa mei Haidaa.
6Ana aleꞌei, faꞌunuwenuweaa naranaraa ei rona wawanei ba ronei utofaꞌainaa ana roꞌou. 7Aꞌa minaa ei bigiꞌamu famaꞌaa roꞌou tamanu na rawani. Ma wagii ei feroia, onei paꞌaa fafaꞌuainia ma faꞌawataia 8ma ei paolaa wareamu nei wanewane ua ba lomi nemea i ware ba na tata ma ena rona fadugeamu, rowe mamafa, uaa lomi paꞌafina ba roꞌaa warefafeloaa oꞌou.
9Feroinaa ei humuwa ba ronei guainaa ei fasuu roꞌou wagii minaa ei manumanu ba ronei faniꞌeniꞌeaa roꞌou ma roneiꞌaa warefani aꞌa roꞌou 10ma topaꞌainaa manumanuu roꞌou ba fei maumau roꞌou i famaꞌaia ba namina rawani ua ma wagii minaa ei manumanu i pudaa ramaꞌa, roꞌaa faroꞌoaa fei feroiaa mei Haidaa, mei fatelaꞌanaa oꞌou.
11Uaa fei rawaniꞌaa mei Haidaa, fei na fanoramiaa fei telaꞌana na arewadii aꞌa minaa ei ramaꞌa. 12Fei rawaniꞌa na feroinaa oꞌou ba onei ware ba, “Paꞌaa lomi” aꞌa fei abaa maumau mei Haidaa ma aꞌa eni nunumiaa unuu feni ano ma ba onei utofaꞌainaa ana oꞌou ma nei wanewane ma nei paꞌi fei maumau mei Haidaa laloo iaa oꞌou wagii feni au feni, 13eni oi gutaꞌomaꞌaa fei baua faꞌoꞌonaia unu, fei noramiaa mei paꞌaa Haidaniaa oꞌou fininaa fei hawerana, mei ana Fatelaꞌana, Jesus Christ, 14mei na rawaꞌaꞌafainaa anaia uaa oꞌou ba i ponohadiweꞌinaa oꞌou aꞌa minaa ei hafeloꞌa ma fafafaꞌarainaa ei ramaꞌa ba paꞌaa ramaꞌaa gufuna, ei rona refurefu ba roꞌaa bigiꞌaa ei rawaniꞌa.
15Siꞌei, ei ba hamonei feroinia. Faꞌunuwenuwe ma warefaweꞌi fininaa minaa ei faufau. Nemeadiai neiꞌaa narafafelo aꞌa hamuꞌou.
Ei Rawaniꞌa Bigiꞌa
3
1Fanonominaa ei ramaꞌa ba ronei fafefefanaa ei famamoa mawe ei paniaa panii roꞌou. Ana ronei guainaa roꞌou ma omaꞌa ua ba roꞌaa bigiꞌaa ei rawaniꞌa, 2ba roneiꞌaa wiwitoinaa nemea, ronei gutafirawanii ma fiꞌaꞌapaꞌii ma roneiminapaꞌaa fafefe aꞌa minaa ei ramaꞌa.
3Uaa mina, ana ona poapoai, barafei, hanaiaa sifisifii hefiꞌa mawe humuwai aꞌa watauda ei mau nunumaia ma faniꞌeniꞌea. Ona oa ua aꞌa fei mau wiwitoia ma punepunea ma fibidibidii unuu oꞌou. 4Maꞌuaa iꞌa arewamai fei rawaniꞌa ma haguaa mei Haidaa, mei Fatelaꞌanaa oꞌou, 5ina fatelaꞌanaa oꞌou. Ma fei paꞌafina, abaa ei wanewanea bigiꞌaa oꞌou, maꞌuaa aꞌa fei faloloaꞌiana. Ina fatelaꞌanaa oꞌou aꞌa fei nunufaa fei waninidiaia ma fei famanufaudiana aꞌa fei Spiriti Apuna, 6fei na igiꞌuaia pafoo oꞌou uaa Jesus Christ, mei Fatelaꞌanaa oꞌou, 7siꞌei ba ona wanewanedii aꞌa fei rawaniꞌana, opowe oa aleꞌei naꞌuna fininaa fei oꞌonaia unu wagii fei harenua lomi i pedutoo. 8Sifei hepalo rawaniꞌa warea. Ma nunumiau ba hamonei faꞌawatainaa ei manumanu ei ba ei rona narafaweꞌi aꞌa mei Haidaa, ana roꞌamina faꞌawataiaa ei bigiꞌaa roꞌou, ei na rawani. Ei manumanu ei na rawani ba i farawaninaa minaa ei ramaꞌa.
9Maꞌuaa farapa wagii ei fahamamagua naranara na poapoai ma ei warea ba batanai ei pai mina ma ei fihareia ma ei fisibaia wagii fei law, uaa eꞌei, lomi hanuna ma ana lomi bigiꞌana. 10Fani hepoa aweia aꞌa mei na faꞌasiꞌanaa fei fiꞌalagia watolaa ramaꞌa ma fanidinia fei faguapoaa aweia. Nenee fei, diꞌininia. 11Mei mau ramaꞌa aleꞌei, ona aidadii ba napaꞌaa wawadi ma hafelo; na fafagianainaa anaia.
Ei Aꞌapoo Warea
12Ena na aloawii Artemas o Tychicus i aꞌamu, oneimina labarai talamu ba omii maꞌa yau yei Nicopolis, uaa unawe nara ba a guta yei aꞌa fei au waiwana. 13Oneimina bigiꞌaa tamanu i hadupaꞌaa fei tatalaiaa Zenas, mei na paꞌi apaꞌana aꞌa fei bigiꞌaa fei dududua mawe Apollos ba lagunei paꞌi minaa ei manumanu ma aloaa lagua. 14Ei maroaa agua, roneiꞌu bigiꞌaa ei na rawani ma fani pani ba haduhaduu ramaꞌa laloo hepapalo arewaa ma roneiꞌaa tamafoi.
15Minaa eni i aꞌau, rona famafufuoinio. Famafufuoinaa ei rona haguaa agua aꞌa fei narafaweꞌia.
Fei rawaniꞌa nei ude i aꞌa minaa hamuꞌou.

PhilemonPHMPHILEMON
Warefaꞌaia
Philemon hemea na paꞌaa neneraa Christ. Hia fasuu hemea humuwa, mei na ponipaꞌai. Fei haraa mei humuwa mei, Onesimus. Ma ina bapaꞌaa Paul i humuu boboꞌaia ma neneraa Christ.
Paul na neꞌiꞌiꞌiginaa Philemon ba inei fawanewaneaa watolaa lagua mei humuwana aleꞌei hemea narafaweꞌia lofu.

 
 
1
1Yau Paul, hemea boboꞌaia uaa Christ Jesus mawe Timothy, mei lofuu agua i aꞌau.
 
Feni neꞌia i dinaa aꞌamu Philemon, mena paꞌaa tafii haiꞌou, mena rarafii bigibigiꞌa. 2Ma ana i dinaa aꞌa Apphia, mei agii oꞌou ma Archippus mei rarafii foꞌaa mawe fei losuu, fei naꞌaida figupui i humumu anaa:
 
3Fei rawaniꞌa ma fei gutafarawania i dinaa aꞌa hamuꞌou, noramiaa guapaloei aꞌa mei Haidaa, mei hia Amaa oꞌou mawe mei Fasu, Jesus Christ.
Ei Warea ‘Ta’ ma Lafulafua
4Ranimai una ware ‘ta’ aꞌa mei Haidaniau ena una nonominio aꞌa ei lafulafuau, 5uaa, unaꞌo guainaa fei narafaweꞌiamu aꞌa mei Fasu Jesus ma fei haguamu aꞌa minaa ei apunaiaa mei Haidaa. 6Una lafulafu ba oneimina uꞌugaa fei narafaweꞌiamu ba oneimina apaꞌifarawaninaa minaa ei rawaniꞌa manumanu ona paꞌi aꞌa Christ. 7Unamina niꞌeniꞌe ma unuwenuwe aꞌa fei haguamu, uaa yoi, mena lofuu, ona faꞌunuwenuweaa naranaraa ei apunaiaa mei Haidaa.
Fei Iꞌigaiaa Paul Uaa Onesimus
8Ma siꞌei ba yau aꞌa Christ, na hawia ba a warefaweꞌi aꞌamu ba onei bigiꞌaa fei nunumiau, 9maꞌuaa uꞌei iꞌiginio fininaa hagua. Yau, Paul, na bau ma ana hemea na boboꞌai hamatee Christ Jesus— 10uꞌei iꞌiginio uaa mei naꞌuu, meni Onesimus, [a] mei nawe oanaa naꞌuu ei a boboꞌai. 11Mina, hia abaa hemea mau ramaꞌa aꞌamu, maꞌuaa eꞌeni, nawe bigipaꞌi aꞌa agua.
12A aloiawau i aꞌamu, mei hia paꞌaa haꞌeu ba nei hadiweꞌiwau. 13Nunumiau ba inei gutamai aꞌau ma tonaa fei gutanamu ba nei hadumau aꞌa fei bigiꞌa eni a boboꞌai uaa fei rawaniꞌa warea. 14Maꞌuaa lomi ba a bigiꞌuaiaa hepalo manumanu nabaa atawe to wareamu, abaa onei uga ua uaa una iꞌigai maꞌuaa ba onei naramaꞌaia. 15Woro ei idoꞌo diꞌininio ba nene, owe dugidinia ba i oaꞌualao aꞌamu— 16ma abaa hia humuwadiai, maꞌuaa aleꞌei ba hia hemea rawaniꞌa lofu laraa fei ba hia humuwa. Unamina haguia, maꞌuaa narau ba fei haguamu na bauanadiai, fei ba hia paniaa panimu ma ana hemea lofu aꞌa mei Fasu.
17Siꞌei, nabaa ona nara ba yau tafimu, te, taufaꞌugia ana aleꞌei ba yau. 18Nabaa ina bigifatata o to ua aꞌamu, awe fawanewaneia. 19Awe hodiꞌia. Yau, Paul, na neꞌinaa feni aꞌa feni paniu. Ma ana ona to ua aꞌau, hamatee ona to harenuamu uaa yau. 20Nunumiau, mena lofuu ba onei farawaninau aꞌa mei Fasu; faꞌunuwenuweaa fei naranarau aꞌa Christ. 21Napaꞌaa oꞌugio ba owe neneraa ei wareau, siꞌei, a neꞌinaa aꞌamu ma na aida ba fei bigiꞌamu i muadiai laraa ei iꞌigiau yoi.
22Ma hepalodiai: Pagiꞌaugaa hepalo nopau, uaa woro a hadiweꞌiwau aꞌamu ana aleꞌei ei lafulafuamu.
 
23Epaphras, mei rarafiu boboꞌaia aꞌa Christ Jesus na aloawii fei famafufuoiana aꞌamu. 24Ma Mark, Aristarchus, Demas mawe Luke, ei rarafiu bigibigiꞌa, ana rona famafufuoinio.
25Fei rawaniꞌaa mei Fasu Jesus Christ nei oafipui aꞌa fei spiritimu.
	[a] 10 Hanuu fei hara Onesimus ba weweaa.


HebrewsHEBHEBREWS
1 2 3 4 5 6 7 8 9 10 11 12 13 Warefaꞌaia
Feni neꞌia fi dinaa aꞌa fei gupuu ei narafaweꞌia, ei ana ba roꞌaa rawaꞌuaiaa fei narafaweꞌiaa roꞌou aꞌa Christ uaa namina rata fei hareaa hefiꞌa aꞌa roꞌou. Mei neꞌia na faꞌunuwenuweaa fei narafaweꞌiaa roꞌou ei i famaꞌaia ba Jesus Christ, hia paꞌaa fei faꞌua manumanu opaꞌaia aꞌa mei Haidaa. Wagii fei na famaꞌaia, odumanu faꞌuaia.
Jesus, mei i oalao, hia naꞌuu mei Haidaa. Ina neneraa ei wareaa mei Ama wagii fei apitaiana ei fiꞌia. Siꞌei ba hia naꞌuu mei Haidaa, hia na pafeai aꞌa ei mamamaꞌaa fei rawarawa fiꞌugaia, fei hesuwi Buꞌu Apuna, ei aloꞌalo ma Moses.
Mei Haidaa na ware ba Jesus bauaniaa humuu mei Haidaa. Na pafeai aꞌa ei bauaniaa humuu mei Haidaa.
Ma i aꞌa Jesus, hemea narafaweꞌia i tela aꞌa fei hafeloꞌa, mamaꞌaua ma maꞌea. Jesus mei paꞌaa bauaniaa humuu mei Haidaa, mei na fanaa fei paꞌaa telaꞌana, fei na haduoiꞌuaiaa ei mau foꞌafamaꞌeaa manulelele wagii fei losuu ei Hebrew.

 
Mei Naꞌu na Pafeainaa ei Aloꞌalo
1
1Aꞌa ei mamamaꞌa mina, mei Haidaa na warenaa aꞌa ei amaa oꞌou watauda au ma wagii hefiꞌa tala; 2maꞌuaa laloo eni aꞌapoo arewaa eni, ina warenaa aꞌa oꞌou aꞌa mei Naꞌuna, mei ba ipowe tonaa minaa ei manumanu, mei i aꞌana na bigiꞌaa minaa ei manumanu haroo pafea. 3Mei Naꞌu, hia aleꞌei fei haweraa mei Haidaa ma hia paꞌaa maumau fei maumauna ma ba i fani haduma aꞌa minaa ei manumanu wagii fei wareana, fei na faufau. Nenee fei fafafaꞌaraiana ei hafeloꞌaa ei ramaꞌa, inawe guta pepei maꞌau mei Hapara pafea. 4Siꞌei, hia napaꞌaa pafeai laraa ei aloꞌalo ana aleꞌei fei hara i tonia, na muainaa ei haraa roꞌou.
5Hamatee, aꞌa hini aloꞌalo mei Haidaa na ware aleꞌei ba,
“Yoi, Naꞌuu;
wagieni, una oanaa Amamu”? [a]
O, ba,
“Yau, awe oanaa Amana,
ma hia, iwe oanaa Naꞌuu”? [b]
6Ma hepalodiai, mei Haidaa, ei i fatoroaa mei umaꞌua naꞌuna yeni malagufu ina ware ba,
“Minaa ei aloꞌaloo mei Haidaa, ronei uduginia.” [c]
7Mei Haidaa na uꞌugaa ei aloꞌalo aleꞌei ba,
“Na bigiꞌaa ei aloꞌalona aleꞌei lalarena,
ma ei nafina aleꞌei fei weguweguaa hafi.”
8Maꞌuaa ina uꞌugaa mei Naꞌuna aleꞌei ba,
“Mena Haidaa, fena gutanamu, gutanaa hapara,
imina udelao ranimai, ranimai,
ma o haparai fininaa wanewanea.
9Yoi, ona haguaa fei wanewanea ma fabidinaa unumu ei hafeloꞌa;
siꞌei, yau, meni Haidaniamu, una fapafeainio aꞌa ei tafimu,
ei a ipiaa fei pao niꞌeniꞌea aꞌamu.”
10Ana ina ware ba,
“Aꞌa fei rawarawa, mena Fasu, ona augaa fei fasuꞌufufugoi feni malagufu,
ma ei manumanu haroo pafea, bigiꞌaa panimu.
11Roꞌapowe apaꞌai, maꞌuaa yoi, o oalao;
minaa ei manumanu ei, roꞌaa madige aleꞌei lawalawa.
12Oꞌaa duꞌumaa roꞌou aleꞌei hawaa ugu;
ana aleꞌei lawalawa roꞌaa filogii.
Maꞌuaa yoi, ana minaa aleꞌei,
ma ei igisimasimu, lomi i pedutoo.”
13Mei Haidaa, lomi na ware aꞌa hemea aloꞌalo aleꞌei ba,
“Guta i pepei maꞌauu
nopaꞌaloo fei ba unawe aunaa ei bidibidii unumu
lalabeni pinemu”?
14Haa, aꞌa ba minaa ei aloꞌalo aleꞌei spiritii omaꞌamaꞌaa ma ina aloaa roꞌou ba ronei hadumaa ei ba roꞌaa tonaa fei telaꞌana?
	[a] 1:5 O, una fuainio
	[b] 1:5 2 Samuel 7:14
	[c] 1:6 labaginaa Dead Sea Scrolls ma Septuagint

Ei Wareꞌaweia ba Onei Guai Faꞌarai
2
1Oneipaꞌa fafalanaa huoo oꞌou aꞌa tamanu ona guainia ba lomi o lafepaꞌai. 2Uaa tamanu rona wareia ei aloꞌalo, oneiꞌaa barafeia ma minaa ei barafea ma ei lomi rona guaipaꞌi warea, i paꞌi aree roꞌou. 3Ma nabaa aleꞌei, batanai oꞌaa tela nabaa lomi ona fafalanaa huoo oꞌou fei baua telaꞌana? Fei telaꞌana fei, nadoꞌo uꞌugia mei Fasu ma ei rona guainia aꞌana, rona ware ba paꞌaa faꞌua fei. 4Mei Haidaa ana na faꞌarewaia aꞌa ei hilala, ei fananawalaa puda ma ei mau foigia ma ana ina faꞌarewaia aꞌa ei fanaa fei Spiriti Apuna, ei i alaginia aleꞌei nunumiana.
Jesus Aleꞌei ei Lofuna
5Aꞌa ba ina augaa ei aloꞌalo ba ronei omaꞌaa fei ano ba i nomai hinene, fei ona fiwarewareinia. 6Maꞌuaa ina paꞌi hepalo neꞌia, ba hemea na ware aleꞌei:
“Mena Haidaa, hia tamanu hemea ramaꞌa,
o hemea naꞌuna
ba omina fafalanaa huomu
ma naranaraa watauda ma omaꞌafarawaninia?
7Ona fafafauia maꞌida [d] aꞌa ei aloꞌalo;
ona taonaa hia fei hawera ma maꞌaua
8ma ona augaa minaa ei manumanu haroo pinena.”
Ei i augaa minaa ei manumanu haroo pinena, lomi na diꞌaugaa hepalo dufu Ma eꞌeni otawe fanunupaꞌia ba minaa ei manumanu na udenaa panina. 9Maꞌuaa ona fanunuaa Jesus, mei inadoꞌo fafafauia maꞌida laraa ei aloꞌalo ma eꞌeni na taonaa fei hawera ma honua uaa ina tonaa fiꞌina aꞌa fei maꞌea ba aꞌa fei rawaniꞌaa mei Haidaa, iwe nanamuinaa fei maꞌea uaa minaa ei ramaꞌa.
10Ina fanoraloo watauda naꞌu aꞌa fei hawera ma napaꞌaa rawani ba mei Haidaa, mei na bigiꞌaa minaa ei manumanu ba manumanuna, ba i fafafaꞌarainaa mei fafasui fei telaꞌanaa roꞌodu aꞌa fei fiꞌia. 11Minaa roꞌou laloo hepalo ua wawapuge—mei na fafafaꞌarainaa ei ramaꞌa ma ei rona tonaa fei fafaꞌaraia. Jesus, lomi na mamafa ba i ware ba roꞌou, lofuna. 12Siꞌei, i ware ba,
“A wareaa fei haramu aꞌa ei lofuu;
i aꞌa fei gupuu ei losuia, a laugitenio.”
13Ma hepalodiai,
“A augaa fei naranarau i aꞌana.”
Ma ana ina ware ba,
“Yau, yeni fipui aꞌa ei naꞌu, ei na fanau mei Haidaa.”
14Siꞌei ba ei naꞌu, rona paꞌi pigio ma raraa, hia ana aleꞌei roꞌou ma aꞌa fei maꞌeana i foꞌafamaꞌeaa mei na panarofaa fei faufau fei maꞌea, mei haniꞌu 15ma alaraa ei rona humuwaimai nopaꞌaloo fei ba rona ala aꞌa fei maꞌauaa roꞌou fei maꞌea. 16Uaa aꞌa ba i hadumaa ei aloꞌalo, maꞌuaa ei pai Abraham. 17Sifei fei paꞌafina ba hia ana aleꞌei ei lofuna aꞌa minaa ei maumau roꞌou, ba inei paꞌi faloloaꞌiana ma nei bigifarawani ua ei i tonaa fei bigiꞌa ba hia mei paꞌaa bauaniaa humuu mei Haidaa aꞌa fei bigiꞌaa mei Haidaa ma wagii fei namona i ponoꞌaa [e] ei hafeloꞌaa ei ramaꞌa. 18Siꞌei ba anaia, na nanamuinia ei i oa aꞌa fei manimania, ina hawia ba i hadumaa ei roꞌaa oa aꞌa fei manimania.
	[d] 2:7 O, maꞌida ua au; v. 9 anaa
	[e] 2:17 O, bigiꞌaa mei Haidaa ma ba i fapipiꞌainaa fei sibaa mei Haidaa ma tosiminaa

Jesus na Pafeai Laraa Moses
3
1Siꞌei, hamuꞌou ena fafaꞌarai lofu, hamuꞌou ena na oa aꞌa fei haroharofa pafea, hamonei augaa ei naranaraa hamuꞌou aꞌa Jesus, mei apostle, mei paꞌaa bauaniaa humuu mei Haidaa, mei ona ware ba ona narafaweꞌi aꞌana. 2Hia na wewea aꞌa mei i rafeinia ana aleꞌei Moses na wewea aꞌa minaa ei manumanu laloo fei humuu mei Haidaa. 3Ona fanunuꞌapaꞌidigia ba Jesus, na honuadiai laraa Moses, ana aleꞌei mei fadufadua na rarabadiai laraa fei faduana humu. 4Uaa minaa ei humu na paꞌi ramaꞌa faduaa roꞌou, maꞌuaa mei Haidaa, hia mei na famamaraa minaa ei manumanu. 5Moses hemea wewea nafi aꞌa minaa ei manumanu laloo fei humuu mei Haidaa ma nadii wareaa tamanu ba i nomai hinene. 6Maꞌuaa Christ hemea wewea naꞌu ba i omaꞌaa fei humuu mei Haidaa. Ma oꞌou fei humuna nabaa oꞌaa utaufaweꞌiaa fei lauguꞌa ma fei oꞌonaia unu, fei ona ware ba ona paꞌi.
Warefaꞌaia ba Onei Narafaweꞌi
7Siꞌei, ana aleꞌei fei wareaa fei Spiriti Apuna ba:
“Wagieni nabaa hamoꞌaa guainaa fei laona,
8abaa fawaiwaiana ei tabaa hamuꞌou
aleꞌei fei au fadugeaa hamuꞌou
aꞌa fei manimania fawelei lomi haihai o guana,
9yei ei amaa hamuꞌou rona manimaniau ma fahauaa unuu
ma laloo gunaroa paꞌania igisimasi,
hamona fanunuaa tamanu una bigiꞌia.
10Sifei, fei i fasibaiau aꞌa fei tawe i didii,
ma una ware ba, ‘Ranimai ei naranaraa roꞌou na aunu faraua
ma lomi rona apaꞌaa ei maumauu.’
11Siꞌei, una faꞌunai aꞌa fei sibau ba,
‘Lomi roꞌawe tonaa fei gutafawenaiau.’”
 
12Hamuꞌou ena lofuu, hamonei omaꞌaa hamuꞌou ba nemea neiꞌaa paꞌi fei hafeloꞌa hamamagua naranara, fei na ofadugaa mei Haidaa, mei fi oalao. 13Maꞌuaa hamonei faweꞌiaa naranaraa hememea hamuꞌou aꞌa hepapalo arewaa, sifei ona ware ba Wagieni, siꞌei abaa fawaiwaianaa tabana nemea hamuꞌou aꞌa fei mau sifisifi ei hafeloꞌa. 14Oꞌaa oafipui aꞌa Christ nabaa ona utaufaweꞌinaa fei lauguꞌaa oꞌou nopaꞌaloo fei aꞌapoo arewaa, fei onadoꞌo paꞌi famaꞌa. 15Ana aleꞌei fei warea ba,
“Wagieni nabaa hamona guainaa fei laona,
abaa fawaiwaiana ei tabaa hamuꞌou
aleꞌei fei au fadugeaa hamuꞌou.”
16Hini ei rona guai ma rona faduge? Aꞌa ba ei i talaidugamiaa roꞌou Egypt Moses? 17Ma aꞌa hini ei ina siba aꞌa roꞌou laloo gunaroa paꞌania igisimasi? Aꞌa ba ei ramaꞌa rona bigiꞌaa ei hafeloꞌa ma ei hudi unuu roꞌou na pasi fawelei lomi haihai o guana? 18Ma aꞌa hini ei mei Haidaa na warefaꞌuai aꞌa roꞌou ba lomi roꞌawe tonaa fei gutafawenaiana? Ina wareaa eꞌei aꞌa ei barafea. [f]19Siꞌei, ona fanunuꞌapaꞌia ba lomi rona tonia, uaa na waiwai tabaa roꞌou.
	[f] 3:18 O, aꞌa ei abaa narafaweꞌia

Hepalo Sabbath Fawenaia aꞌa ei Ramaꞌaa Gufuu mei Haidaa
4
1Siꞌei, ba fei faꞌunaiaa fei gutafawenaiana ana fi ude, onei omaꞌaiaa oꞌou ba nemea oꞌou neiꞌaa tauhafo wagina. 2Uaa oꞌou anaa, hefiꞌa na uꞌufanaa oꞌou fei rawaniꞌa warea hefiꞌa, ana aleꞌei roꞌou; maꞌuaa fei uꞌuga rona guainia, lomi hanuna aꞌa roꞌou, uaa ei roꞌaa guainia, lomi rona narafaweꞌi wagina. [g]3Ma oꞌou eꞌeni na narafaweꞌi, ona tonaa fei gutafawenaia, ana aleꞌei i ware mei Haidaa ba,
“Siꞌei, una faꞌunai aꞌa fei sibau ba,
‘Lomi roꞌawe tonaa fei gutafawenaiau.’”
Maꞌuaa fei bigiꞌana na pedu aꞌa fei mamaraiamii feni ano. 4Uaa inadii wareaa fei faꞌolorompaloaa arewaa aꞌa eni paolaa warea eni: “Ma laloo fei faꞌolorompaloaa arewaa, mei Haidaa na gutafawenai aꞌa minaa ei bigiꞌana.” 5Ma laloo fei neꞌia fei, ina warediai ba, “Lomi roꞌawe tonaa fei gutafawenaiau.”
6Ana fi ude ba hefiꞌa roꞌawe tonaa fei gutafawenaia ma ei ronadoꞌo guainaa fei rawaniꞌa warea, lomi rona tonia, uaa fei barafeaa roꞌou. 7Siꞌei, mei Haidaa na bigidinaa hepalo arewaa ma roroinia ba Wagieni, ei i umuinaa umuna David mina aleꞌei:
“Wagieni nabaa hamona guainaa fei laona,
abaa fawaiwaiana ei tabaa hamuꞌou.”
8Uaa nabaa Joshua na fani gutafawenaiaa roꞌou, mei Haidaa lomi ba iwe warewaredinaa hepalodiai arewaa. 9Siꞌei, ifi ude hepalo Sabbath gutafawenaia aꞌa ei ramaꞌaa gufuu mei Haidaa; 10uaa hini i tonaa fei gutafawenaiaa mei Haidaa, ana i gutafawenai aꞌa fei bigiꞌana, ana aleꞌei mei Haidaa na gutafawenai aꞌa fei bigiꞌana. 11Siꞌei, oneiminapaꞌaa tonaa fei gutafawenaia ba lomi nemea i neneraa fei mau barafeaa roꞌodu ma pasi.
12Uaa fei wareaa mei Haidaa na paꞌi harenuana ma ana fi bigi. Ma na wararodiai laraa fei wadu, fei na guapaloi umuna ma na motafalaraa laloo spiritii ramaꞌa ma laloo iaa roꞌou mawe ei figuguꞌui ma gui; ma ina unia ba batanai ei naranara ma maumau laloo iaa ramaꞌa. 13Lomi hepalo manumanu aꞌa minaa ei famamaraiaa mei Haidaa ba na ude opaꞌai pudana. Minaa ei manumanu na udeꞌareꞌare ma arere ua i pudaa mei ba i dududuaa oꞌou.
	[g] 4:2 Watauda neꞌia ba roꞌou, uaa lomi rona narafaweꞌifipui aꞌa ei rona guainenegia

Jesus, mei Paꞌaa Bauaniaa fei Humuu mei Haidaa
14Siꞌei ba ona paꞌi hemea paꞌaa bauaniaa fei humuu mei Haidaniaa oꞌou, mei na talainaa haroo pafea, [h] Jesus, mei Naꞌuu mei Haidaa, onei utaufaweꞌi fininaa fei narafaweꞌia, fei ona wareia ba ona paꞌi. 15Uaa ona paꞌi hemea paꞌaa bauaniaa humuu mei Haidaa ba i faloloaꞌihugiaa oꞌou aꞌa ei asisiaa naranaraa oꞌou, hemea na todigaa minaa ei manimania ana aleꞌei oꞌou—maꞌuaa lomi hepalo hafeloꞌana. 16Siꞌei, onei aunu fininaa lauguꞌaa oꞌou aꞌa fei gutanaa hapara, fei i ude wagina fei rawaniꞌa ba o tonaa fei faloloaꞌiana ma fei rawaniꞌana ba i hadumaa oꞌou aꞌa fei au ona gutafafelo.
	[h] 4:14 O, mei na dinaa pafea

 
5
1Minaa ei paꞌaa bauaniaa humuu mei Haidaa, rafeiaa roꞌou dupuaa ramaꞌa ma roꞌou aleꞌei umuiaa ei ramaꞌa aꞌa ei manumanuu mei Haidaa ba ronei fani fanaa roꞌou ma foꞌafamaꞌeaa ei manulelele, o manufidufidu ba ponoꞌaa ei hafeloꞌaa roꞌou. 2Ina hawia ba i hadufagiginaa ei polataba ma ei rona pasipaꞌai, uaa hia ana na faꞌasisiaa fei naranarana. 3Sifei fei paꞌafina ba inei fani fana aꞌa ei hafeloꞌana ma ei hafeloꞌaa ei ramaꞌa.
4Lomi nemea ana unaia ba i tonaa fei bigiꞌa fei; mei Haidaa nei rafeinia ana aleꞌei i rafeinaa Aaron. 5Ma Christ, ana lomi na tonaa fei hawera anaia ba hia paꞌaa bauaniaa humuu mei Haidaa, maꞌuaa mei Haidaa na warenaa aꞌana,
“Yoi, Naꞌuu;
wagieni, una oanaa Amamu.” [i]
6Ma ana ina ware ba,
“Yoi paꞌaa bauaniaa humuu mei Haidaa ranimai ranimai,
ana aleꞌei fei mau paꞌaa bauaniaa humuu mei Haidaa
aleꞌei fei mau na paꞌi Melchizedek.”
7Ei i tatalai yeni malagufu Jesus, ina lafulafunaa pafea ma iꞌigai fininaa baua aiꞌaiga ma ranu pudana aꞌa mei i fatelapaꞌia aꞌa fei maꞌea ma siꞌei ba ina fafefe fininaa maꞌaua, mei Haidaa na guainia. 8Faꞌua ba hia naꞌu, maꞌuaa aꞌa fei fiꞌiana, ina tonaa fei mau guaiawarea wagina 9ma ei i fapedudigaa minaa ei bigiꞌana, ina oa aleꞌei fasuu fei telaꞌana, fei i fanaa fei harenua lomi i pedutoo aꞌa ei rona guainaa wareana, 10ma mei Haidaa na rafeinia ba hia paꞌaa bauaniaa fei humuna ana aleꞌei fei mau na paꞌi Melchizedek.
	[i] 5:5 O, wagieni, una fuainio

Warefaꞌaia ba Oneiꞌaa Pasi
11Haiꞌouna paꞌi watauda warea wagina, maꞌuaa na hafafalaꞌai uaa na waiwai tabaa hamuꞌou. 12Ma hepalodiai—eꞌeni hamona hawidigia ba hamoꞌaa feroi, maꞌuaa agia, hamonei paꞌi hemeadiai ba i feroidinaa hamuꞌou aꞌa ei madutaa wareaa mei Haidaa ei na faꞌuai. Hamoꞌei hunu pao susu abaa weꞌia duꞌua! 13Hini i hunu pao susu aleꞌei ei baduu, lomi ina aida fei feroia aꞌa tamanu ina wanewane. 14Maꞌuaa fei weꞌia duꞌua, manumanuu ei rona aꞌu, ei rona feroinaa ana roꞌou aꞌa tamanu na rawani ma tamanu na hafelo.
 
6
1Siꞌei, oneidii rawaiaa ei madutaa feroia aꞌa ei manumanuu Christ ma tonaa ei manumanuu ei rona aꞌu. Oneiꞌaa bigidinaa fei fasuꞌufufugoi fei filogiaa naranara aꞌa ei mau bigiꞌa, [j] ei i susuninaa oꞌou maꞌea, fei narafaweꞌia aꞌa mei Haidaa, 2fei feroiaa pudugufaia, fei augaa pani pafoo hemea, fei asiꞌanaa ei maꞌea ma fei dududua lomi i pedutoo. 3Ma nabaa i rawani aꞌa mei Haidaa, te owe diꞌininaa eꞌei madutaa manumanu eꞌei.
4Aꞌa ei ronadoꞌo todigaa fei apaꞌa ma fei fana pafea ma oa fininaa fei Spiriti Apuna 5ma fanunuꞌapaꞌidigaa fei rawaniꞌa wareaa mei Haidaa ma ei faufau wagii fei au ipowe nomai, 6aꞌa roꞌou, nabaa rona pasi, na paꞌaa waiwai ba roꞌaa filoginaa naranaraa roꞌou, uaa na fanunu aleꞌei ba roꞌaa [k] fatawadinaa mei Naꞌuu mei Haidaa ma famamafaia pudaa ei ramaꞌa.
7Mei Haidaa na haweginaa fei peꞌihape, fei na aida ropa pafona maunu ma na fani duꞌua aꞌa ei ro peꞌihapeia. 8Maꞌuaa fei peꞌihape na habe ei wowoꞌii na hogia ma ei guana, lomi na rawani ma aleꞌei ba na oadiginaa fei guꞌua. Nefarani iwe guꞌa.
9Ena paꞌaa tafii haiꞌou, haiꞌouna ware aleꞌei, na? Maꞌuaa napaꞌaa oꞌonai unuu haiꞌou ba hamowe tonaa ei rawaniꞌa, aleꞌei ei manumanu i nofipuimai aꞌa fei telaꞌana. 10Fei dududuaa mei Haidaa na wanewane ua; lomi ba i madiꞌinaa fei bigiꞌaa hamuꞌou ma fei hagua, fei hamona famaꞌaia ei hamoꞌaa hadumaa ei apunaiana ma ana hamoꞌei hadumaa roꞌou eꞌeni. 11Haiꞌouna nunuminaa hememea hamuꞌou ba nei famaꞌaiaa fei weweaa mau bigiꞌa nopaꞌaloo fei aꞌapoo, ba neimina weꞌi fei oꞌonaia unuu hamuꞌou. 12Lomi haiꞌouna nunuminia ba hamonei tamafoi, maꞌuaa hamonei neneraa fei maumau ei rona tonaa tamanu mei Haidaa na faꞌunainia, uaa na weꞌi naranaraa roꞌou ma rona ofasiꞌia.
	[j] 6:1 O, aꞌa ei maumau lomi hanununa
	[k] 6:6 O, aleꞌei ba roi

I Paꞌaa Nomai fei Warefaꞌunaiaa mei Haidaa
13Mei Haidaa, ei i faꞌunai aꞌa Abraham, siꞌei ba lomi hemeadiai na muainaa mei Haidaa, ina faꞌunainaa anaia 14ma na ware, “Apaꞌaa haweginio ma fani watauda paimu.” 15Ma siꞌei ba Abraham na gutafawiwiꞌai, inawe tonaa tamanu mei Haidaa na faꞌunainia aꞌana.
16Ei ramaꞌa, roꞌaa faꞌunainaa fei hara na raraba aꞌa roꞌou ma ei faꞌunaia ei, i faꞌarewaia ba faꞌua ma na fapedugaa ei fihareia. 17Siꞌei ba mei Haidaa i faꞌarewaiaa fei nunumiana, fei lomi ba i filoginia, aꞌa ei ba roꞌaa tonaa fei faꞌunaia, ina faꞌunai aꞌa fei harana. 18Mei Haidaa na bigiꞌaa guapaloei manumanu gupaloei ma siꞌei ba lomi na hawia ba mei Haidaa i warefasifi, ina bigiꞌia aꞌa oꞌou ena oꞌaa panarofaa fei oꞌonaia unu ba i faweꞌiaa fei oꞌonaia unuu oꞌou. 19Fei oꞌonaia unuu oꞌou, aleꞌei hepalo rarabaa hipo ba fei naranaraa oꞌou neiꞌaa lafe. Ma fei oꞌonaia unu na ude laloo fei pusuꞌo humu i laloo fei humuu mei Haidaa, petoo fei rapirapi, 20fei na waduꞌia Jesus mei nadoꞌo nolao maꞌaa oꞌou ba i fawanewaneaa oꞌou. Inawe noꞌoanaloo hemea paꞌaa bauaniaa humuu mei Haidaa aleꞌei fei mau Melchizedek.
Melchizedek, mei Paꞌaa Bauaniaa fei Humuu mei Haidaa
7
1Meni Melchizedek, hia mei haparaa Salem ma ana paꞌaa bauaniaa humuu mei Haidaa, mei na Pafeai. Ei fi hadiweꞌimai Abraham aꞌa fei fifoꞌaia, fei hia na muainaa ei hapara, Melchizedek na bapaꞌia ma haweginia 2ma Abraham na fania hepalo aꞌa hefua wagii minaa ei manumanuna. Hepalo hanuu fei haraa Melchizedek, “mei hapara na wanewane”; ma hepalodiai, “mei haparaa Salem”, hanuna ba “mei haparaa fei gutafarawania.” 3Lomi na ude fei waꞌafaꞌaia ba hini laguei amana ma inana, o hia nomai aꞌa tamanu wawapuge, haiga i wanini o i maꞌe. Ma Melchizedek, hia ana aleꞌei mei Naꞌuu mei Haidaa ba na oalao hemea paꞌaa bauaniaa humuu mei Haidaa.
4Naramaꞌaia ba hia baua ramaꞌa uaa mei amaa oꞌou Abraham, ana na fania hepalo aꞌa hefua manumanu ina tonia aꞌa fei fifoꞌaia! 5Fei law na ware ba ei pai Levi, ei roꞌou bauaniaa humuu mei Haidaa, ronei tonaa hepalo aꞌa hefua panii ei ramaꞌa—ei lofuu roꞌou. Faꞌua, ei lofuu roꞌou, pai Abraham, maꞌuaa ronei to aꞌa roꞌou. 6Ma mei ramaꞌa mei, abaa pai Levi, maꞌuaa ina to hepalo aꞌa hefua i panii Abraham ma na haweginaa mei i tonaa ei faꞌunaia. 7Ma paꞌaa faꞌua ba mei na paꞌi baua harana i haweginaa hemeadiai. 8Aꞌa hepalo warea ba, fei hepalo aꞌa hefua, roꞌaa tonia ei foraimanunu; maꞌuaa aꞌa hepalodiai warea, i tonia mei fi gutalao. 9Fei hanuna aleꞌei ba Levi, mei ba i tonaa fei hepalo aꞌa hefua, na fanaa fei aꞌa Abraham, 10uaa ei i bapaꞌaa Abraham Melchizedek, Levi ana i laloo iaa upuna.
Jesus Aleꞌei Melchizedek
11Fei law rona tonia ei ramaꞌa, fafasuina noranamai aꞌa ei pai Levi, ei bauaniaa humuu mei Haidaa. Ma fei maumau ba lomi hepalo tata, nabaa na hawia ba roꞌaa tonaa fei maumau fei, hamatee ei pai Levi, roꞌou bauaniaa humuu mei Haidaa, tani ei ba hemeadiai bauaniaa humuu mei Haidaa i nomai—hemea, maumauna aleꞌei fei mau Melchizedek ma abaa aleꞌei fei mau Aaron? 12Uaa nabaa i paꞌi filogia aꞌa fei mau bauaniaa humuu mei Haidaa ana nei paꞌi filogia aꞌa fei law. 13Mei rona warewareia ei manumanu ei, hia maroaa hepalo uꞌugai pai ma aꞌa fei pai fei, lomi hemea roꞌou na bigi aleꞌei bauaniaa humuu mei Haidaa aꞌa fei tawahafi na apunai. 14Uaa ina arewadii ba mei Fasuu oꞌou, hia pai Judah ma aꞌa fei pai fei, Moses, lomi na ware ba roꞌou bauaniaa humuu mei Haidaa. 15Ma tamanu ona fiwarewareidigia na arewadiai aꞌa fei noramiaa hemeadiai bauaniaa humuu mei Haidaa aleꞌei Melchizedek, 16hemea ba fafasui fei bigiꞌana, fei ba hia bauaniaa humuu mei Haidaa, abaa manumanuu ei upuna, maꞌuaa manumanu wagii fei faufau fei harenua lomi i pedutoo. 17Uaa ina udedii fei warea ba:
“Yoi bauaniaa humuu mei Haidaa ranimai ranimai,
aleꞌei fei mau Melchizedek.”
18Fei mau bigiꞌa fei famaꞌa, rona madiꞌinia uaa lomi faufauna ma ana lomi bigipaꞌana 19(uaa fei law, lomi i fanaa fei maumau ba lomi hepalo tata) ma hepalodiai oꞌonaia unu, hepalo na mua laraa fei famaꞌa, nawe nomai ma na forafarafiꞌinaa oꞌou aꞌa mei Haidaa.
20Ma ina nofininamii fei faꞌunaia! Hefiꞌa, roꞌou bauaniaa humuu mei Haidaa ma lomi faꞌunaia, 21maꞌuaa hia bauaniaa humuu mei Haidaa aꞌa fei faꞌunaia ei i ware aꞌana mei Haidaa ba:
“Mei Fasu na faꞌunai
ma lomi ba i filoginaa naranarana:
‘Yoi bauaniaa humuu mei Haidaa ranimai ranimai.’”
22Siꞌei ba aꞌa fei faꞌunaia fei, Jesus, mei i faweꞌiaa fei fiꞌugaia, fei na mua laraa fei famaꞌa.
23Ma ei bauaniaa humuu mei Haidaa ei, roꞌou watauda, uaa fei maꞌea naꞌaida fapedugaa bigiꞌaa roꞌou; 24maꞌuaa siꞌei ba Jesus na oalao, fei bigiꞌana ba hia bauaniaa humuu mei Haidaa, lomi i pedutoo. 25Siꞌei, na hawia ba i fatelapaꞌaa ei roꞌaa dinaa aꞌa mei Haidaa [l] uaa hia, hamatee fi oalao ba i umuinaa roꞌou.
26Hia, paꞌaa bauaniaa humuu mei Haidaa aleꞌei na hawia aꞌa oꞌou—uaa na apunai, lomi tatana, na fafaꞌarai, na ude uꞌugai aꞌa ei ramaꞌa hafelo ma na pafeai aꞌa ei manumanuu haroo pafea. 27Abaa aleꞌei ei paꞌaa bauaniaa humuu mei Haidaa famaꞌa ba minaa ei arewaa roꞌaa foꞌafamaꞌeaa ei manulelele o manufidufidu ba ponoponoo ei hafeloꞌaa ana roꞌou mawe ei hafeloꞌaa ei ramaꞌa. Hia, na ponoꞌaa ei hafeloꞌaa minaa ei ramaꞌa hepoa ua ma na hawia, ei i rawaꞌaꞌafainaa anaia. 28Uaa fei law na rafeinaa ei ramaꞌa lomi rona faufau ba paꞌaa bauaniaa humuu mei Haidaa; maꞌuaa fei faꞌunaia, fei na nomai nenee fei law, na rafeinaa mei Naꞌu, mei i oalao ma lomi tatana.
	[l] 7:25 O, ba ro telalao ranimai ranimai

Mei Paꞌaa Bauaniaa fei Humuu mei Haidaniaa fei Manufau Fiꞌugaia
8
1Fei paꞌaa paꞌafii fei warewarea, fei oi wareia, sifeni: Ona paꞌi hemea paꞌaa bauaniaa humuu mei Haidaa aleꞌei, mei na guta fipepei maꞌau fei gutanaa mei Hapara pafea 2ma fi bigi laloo fei paꞌaa humuu mei Haidaa, fei faduaa mei Fasu ma abaa fei faduaa ramaꞌa.
3Minaa ei paꞌaa bauaniaa humuu mei Haidaa, bigiꞌaa roꞌou ba roꞌaa fani fana ma foꞌafamaꞌeaa ei ponoponoo hafeloꞌa ma mei ramaꞌa mei, ana nei paꞌi manumanu ba i fani. 4Nabaa hia yeni malagufu, lomi ba i oa aleꞌei bauaniaa humuu mei Haidaa, uaa na paꞌidii ramaꞌa ba roꞌaa fanaa ei fana aleꞌei i wareia fei law. 5Rona bigi laloo fei humuu mei Haidaa poroporo, fei haduo ma hanunuu fei humuu mei Haidaa pafea. Siꞌei, i warefaꞌaiaa Moses mei Haidaa aleꞌei ba: “Nenegimaꞌaiaa tamanu una famaꞌaio i pafoo fei maugen.” 6Maꞌuaa fei bigiꞌa na tonia Jesus, na muainaa fei bigiꞌaa roꞌou, ana aleꞌei fei fiꞌugaia, fei hia fi umuinia na muainaa fei fiꞌugaia famaꞌa. Ma ei faꞌunaia wagii fei fafasuii fei bigiꞌana na mua laraa famaꞌa.
7Uaa nabaa lomi na paꞌi tataa fei rawarawa fiꞌugaia, lomi roꞌaa labaginaa hepalodiai fiꞌugaia. 8Maꞌuaa mei Haidaa na fanunupaꞌaa ei tataa ei ramaꞌa ma na ware: [m]
“Ifi nomai fei au ba yau,
a bigiꞌaa hepalo manufau fiꞌugaia
aꞌa ei Israel
mawe ei Judah.”
9Aleꞌei fei wareaa mei Fasu,
“Abaa aleꞌei fei fiꞌugaia
una bigiꞌia aꞌa ei upuu roꞌou
ei a taudugaa roꞌou,
diꞌininaa Egypt,
uaa lomi rona oafagugu aꞌa fei fiꞌugaiau,
ma una ofadugaa roꞌou.”
10Na ware mei Fasu ba,
“Sifeni, feni fiꞌugaia yau ba a bigiꞌia aꞌa ei Israel nenee fei au fei.
A augaa ei law una paꞌi i naranaraa roꞌou
ma neꞌinia i laloo iaa roꞌou.
Awe oanaa Haidaniaa roꞌou,
ma rowe oanaa ramaꞌaa gufuu.
11Lomidiai ba nemea i feroinaa
mei gufuna o lofuna
ma ware ba, ‘Onei apaꞌaa mei Fasu,’
uaa minaa roꞌou, ropowe apaꞌau,
ei ramaꞌa ua mawe ei baua ramaꞌa.
12Uaa a futoaa ei hafeloꞌaa roꞌou
ma fai lomi a nonominia.”
13Ei i ware ba “manufau” fiꞌugaia, ina fapedugaa fei famaꞌa, fei fai lomi i bigipaꞌi; ma tamanu na pedu ma watanai, ipowe paꞌai.
	[m] 8:8 Hefiꞌa neꞌia ba fanunupaꞌaa ei tata ma warenaa aꞌa ei ramaꞌa:

Losui laloo fei Humuu mei Haidaa Poroporo Yeni Malagufu
9
1Fei rawarawa fiꞌugaia na paꞌi warea ba batanai fei mau losuia ma fei humuu mei Haidaa yeni malagufu. 2Rona bigiꞌaa hepalo humuu mei Haidaa poroporo. I lalona na paꞌi guapalo lalomu. Laloo fei rawarawa lalomu rona augaa fei udeꞌudee weꞌai ma fei tawaa fei faraa pidaua na apunai. Ma rona roroinia ba Fawelei Apunaia. 3I petoo fei rawarawa lalomu na paꞌi rapirapi [n] ma nenena na ude hepalodiai pusuꞌo lalomu rona roroinia ba Fawelei Paꞌaa Apunaia 4ma i lalona na paꞌi fei tawaa fei dufaa hagu paꞌafina gold mawe fei bao fei fiꞌugaia. Fei hawaa fei bao, gold. Fei bao, nofina fei baraa manna, paꞌafina gold ma fei o Aaron, fei na nusu mawe guapaloei mugoo fiꞌugaia. 5I palalaa fei bao na paꞌi laguei cherubim, laguei faꞌaꞌarewaa fei Haweraa mei Haidaa. Ei pau lagua na fagiogioaa fei hawaa fei ponoponoo ei hafeloꞌa i pafoo fei hawaa fei bao. [o] Maꞌuaa abaa o fiwarewareinaa ei manumanu ei eꞌeni.
6Ena rona aufarawanidigaa minaa ei manumanu laloo fei humuu mei Haidaa, ei bauaniaa humuu mei Haidaa, ronaꞌaida waduꞌainaa fei rawarawa lalomu ba roꞌaa bigibigi. 7Maꞌuaa uniaa mei paꞌaa bauaniaa humuu mei Haidaa i waduꞌainaa fei faguapaloaa lalomu ma hepoa ua laloo heai igisimasi ma ranimai nei paꞌi namo, fei hia, i fani fana uaa ei hafeloꞌaa anaia mawe hafeloꞌaa ei ramaꞌa, ei rona bigiꞌuaia ma lomi rona aida ba rona tata. 8Wagii eꞌei manumanu eꞌei, fei Spiriti Apuna na foiginia ba fei rapirapii Fawelei Paꞌaa Apunaia atawe gigi nabaa ana fi ude fei rawarawa humuu mei Haidaa poroporo. 9Fei manumanu fei, aleꞌei hanunu aꞌa feni au feni ba i famaꞌaia ba ei fana ma ei foꞌafamaꞌeiaa roꞌou, lomi i fawanewanepaꞌaa ei marapuaa naranara ei losuia. 10Ei manumanu ei, manumanuu augu aleꞌei duꞌua ma numa mawe ei mau fesufesu—aleꞌei ei auguu unuu roꞌou nopaꞌaloo fei au ei manufau maumau.
	[n] 9:3 Fei Buꞌu Apuna na ware ba faguapaloaa rapirapi maꞌuaa lomi na ware ba hitani fei rawarawa rapirapi.
	[o] 9:5 O, fagiogioaa fei gutanaa faloloaꞌia

Fei Namoo Christ
11Ei i nomai Christ aleꞌei mei paꞌaa bauaniaa humuu mei Haidaa wagii ei rawaniꞌa manumanu na udedii yeni, [p] ina waduꞌaiꞌasiꞌaa aꞌa fei humuu mei Haidaa poroporo, fei na fafaꞌarai ma na mua laraa fei famaꞌa, abaa bigiꞌaa ramaꞌa ma abaa manumanuu famamaraia. 12Lomi na waduꞌai fininaa namoo ei memee mawe ei budumaꞌao; maꞌuaa ina waduꞌainaa Fawelei Paꞌaa Apunaia hepoa ua fininaa fei ana namona. Ma wagii fei namona na ponoꞌaa oꞌou aꞌa fei ponopono lomi i pedutoo. 13Fei namoo ei memee, ei wawane budumaꞌao mawe ei maduu ei pifine budumaꞌao, rona tafuginaa pafoo ei rona loloa aleꞌei fei mau losuu roꞌou ba nei fafaꞌarai fei auguu unuu roꞌou. 14Faꞌua ba ei manumanu ei, ana ina rawani, maꞌuaa fininaa fei Spiriti lomi i pedutoo, fei namoo Christ, mei lomi hepalo hafeloꞌana, mei na fanaa anaia aꞌa mei Haidaa, fei namona na onaꞌonaidiai ma i fafafaꞌarainaa ei naranaraa oꞌou aꞌa ei mau bigiꞌa, [q] ei i noduginaa oꞌou maꞌea ba oꞌaa bigiꞌaa ei bigiꞌaa mei Haidaa, mei fi oalao!
15Siꞌei ba ina maꞌedii aleꞌei ponopono ba ronei ala aꞌa ei hafeloꞌa, ei rona bigiꞌia laloo fei rawarawa fiꞌugaia, Christ, hia mei fawanewaneaa watola wagii fei manufau fiꞌugaia ba ei rafeiana, ronei tonaa fei faꞌunaia, fei lomi i pedutoo ba wagii fei maꞌeana i ponoꞌalaraa ei ramaꞌa aꞌa ei hafeloꞌa rona bigiꞌia wagii fei rawarawa fiꞌugaia.
16Fei neꞌiaa hemea ba i fiꞌalagibata ei manumanuna nabaa i maꞌe, [r] oneidoꞌo aida ba inapaꞌaa maꞌe, te, owe alaginaa ei manumanuna, 17uaa fei neꞌia na paꞌi hanuna nabaa ina maꞌe; lomi ba o neneraa fei neꞌiana nabaa ana fi guta. 18Sifei fei paꞌafina ba fei rawarawa fiꞌugaia, lomi hanuna nabaa lomi namo. 19Moses, ei i warefanaa ei ramaꞌa minaa ei neꞌia laloo fei law, ina tonaa fei namoo ei budumaꞌao fininaa ranu, fei roa lawalawa mawe ei raraa haihai hyssop ma tafuginaa pafoo fei holobenaa mawe minaa ei ramaꞌa. 20Ina ware, “Sifeni feni namo wagii fei fiꞌugaia, fei mei Haidaa na ware ba hamonei nenegia.” 21Ana aleꞌei, ina tafuginaa fei namo i laloo fei humuu mei Haidaa poroporo mawe minaa ei manumanu lalona wagii fei mau losuu roꞌou. 22Ma ana paꞌaa faꞌua ba fei law na ware ba minaa ei manumanu, ronei fafaꞌarainaa namo ma nabaa lomi namo, ana lomi ba i futo ei hafeloꞌa.
23Siꞌei, hepalo baua manumanu ba ronei fafaꞌarainaa namo ei manumanu yeni malagufu, maꞌuaa aꞌa ei paꞌaa manumanu pafea, inei paꞌi namo i muainaa eꞌei. 24Uaa Christ, lomi na waduꞌainaa fei humuu mei Haidaa poroporo, fei bigiꞌaa ramaꞌa. Fei, hanunuu fei paꞌaa faꞌua. Hamatee hia na waduꞌainaa ana fei gufu pafea ma umuinaa oꞌou inamoaa mei Haidaa. 25Ana abaa ina waduꞌainaa fei gufu pafea ba i fanidinaa anaia aleꞌei fei maumau mei paꞌaa bauaniaa humuu mei Haidaa, mei naꞌaida waduꞌainaa Fawelei Paꞌaa Apunaia hepapalo igisimasi fininaa fei namo, fei abaa namona. 26Nabaa aleꞌei, hanuna ba Christ nei tonaa fiꞌina watauda au wagii fei mamaraiamii feni ano nopaꞌamii eꞌeni. Maꞌuaa eꞌeni ina famaua hepoa ua laloo eni aꞌapoo arewaa ba i fapedugaa ei hafeloꞌa, uaa ina rawaꞌaꞌafainaa anaia. 27Ei ramaꞌa, ronei maꞌe hepoa ua ma nenee fei, ronei tonaa dududuaa roꞌou 28ma ana aleꞌei, Christ na rawaꞌaꞌafainaa anaia hepoa ua ba i fapedugaa ei hafeloꞌaa watauda ramaꞌa; ma iwe hadiweꞌimai ma fei faguapoaa noramiana, aꞌa ba i harenaa ei hafeloꞌa, maꞌuaa ba imii fanaa fei telaꞌana aꞌa ei rona omaꞌaia.
	[p] 9:11 Hefiꞌa neꞌia mina ba manumanu ba i nomai
	[q] 9:14 O, oꞌou aꞌa ei maumau lomi hanuna
	[r] 9:16 Fei warea Greek aꞌa feni neꞌia ana hanuna ba fiꞌugaia; v. 17 anaa.

Fei Hepoa ua Maꞌeaa Christ na Hawiaa Minaa ei Ramaꞌa
10
1Fei law aleꞌei haduoo ei rawaniꞌa manumanu ba ro nomai—abaa aleꞌei paꞌaa manumanu. Siꞌei ba aleꞌei, ei foꞌamaꞌea, ei ronaꞌaida bigiꞌia hepapalo igisimasi, lomi na hawia ba i fafafaꞌarainaa ei rona nofarafiꞌimai ba roꞌaa losui. 2Nabaa na hawiaa ei foꞌafamaꞌea ei, lomi ba roꞌu bigiꞌuaia. Uaa nabaa na hawia ba i fafafaꞌarainaa ei losuia aꞌa ei hafeloꞌaa roꞌou, hepalo foꞌafamaꞌea ua na hawidigia ma lomidiai ba roꞌaa nanamuinia ba rona hafelo. 3Maꞌuaa hepapalo igisimasi, ei foꞌafamaꞌea ei, naꞌaida fanonominaa oꞌou ba ona hafelo, 4uaa ei namoo budumaꞌao ma memee, paꞌaa lomi ba iwe fapedupaꞌaa ei hafeloꞌa.
5Siꞌei, i nomai Christ aꞌa feni ano, na ware:
“Lomi ona nunuminaa ei foꞌafamaꞌea ma ei fana,
maꞌuaa ona fanau feni hudi unu ba unei rawaꞌaꞌafainia;
6lomi ona niꞌeniꞌe
aꞌa ei fana rona guꞌa
ma ei fana ba i fapedugaa ei hafeloꞌa.
7Ma una ware, ‘Yau meni—ina paꞌi uꞌugau aꞌa fei neꞌia—
fei paꞌafii fei noramiau ba a bigiꞌaa ei nunumiamu, mena Haidaa.’”
8Famaꞌa ina ware ba, “Lomi ona nunuminaa ei foꞌafamaꞌea ma ei fana, ei rona guꞌa ma ei fana ba i fapedugaa ei hafeloꞌa. Ma lomi ona niꞌeniꞌe aꞌa eꞌei” (faꞌua ba fei law na ware ba ronei bigiꞌia). 9Ma hinene ina ware, “Yau, meni; ei a nomai ba a bigiꞌaa ei nunumiamu, mena Haidaa.” Ina auꞌuꞌuginaa fei rawarawa ba i faꞌasiꞌanaa fei faguapaloana. 10Ma aꞌa fei nunumiana, minaa oꞌou na fafaꞌarai aꞌa fei foꞌafamaꞌeaa fei hudi unuu Jesus Christ—ma hepoa ua na hawiaa minaa ei ramaꞌa.
11Hepapalo arewaa hememea ei paꞌaa bauaniaa humuu mei Haidaa, na ufalarai ma bigiꞌaa fei bigiꞌana aꞌa fei losuia; inaꞌaida bigiꞌaa ana minaa fei foꞌafamaꞌea ranimai, fei ba paꞌaa lomi i fapedugaa ei hafeloꞌa. 12Maꞌuaa meni bauaniaa humuu mei Haidaa meni, na rawaꞌaꞌafainaa anaia—hepoa ua na hawia ba i fapedugaa ei hafeloꞌa ranimai ranimai. Ei i bigiꞌaa fei, inawe guta pepei maꞌau mei Haidaa. 13Aꞌa fei au fei ma nolao, ifi omaꞌaa fei arewaa ba ei bidibidii ununa, rowe oanaa labenaa pinena, 14hamatee, aꞌa hepalo ua famaꞌeaa roꞌou hia, ina bigiꞌia ba ranimai ranimai ronawe fafaꞌarai, ei na fafafaꞌarainaa roꞌou.
15Fei Spiriti Apuna, ana na warefaꞌaiaa oꞌou fei manumanu fei. Fei rawarawa wareana aleꞌei:
16“Mei Fasu na ware ba, nenee fei au fei,
a bigiꞌaa feni fiꞌugaia feni aꞌa roꞌou.
A augaa ei law una paꞌi laloo iaa roꞌou,
ma neꞌinia laloo naranaraa roꞌou.”
17Ma ana ina ware ba:
“Ei hafeloꞌaa roꞌou mawe ei barafeaa roꞌou fei law,
lomi a fai nonomidinia.”
18Ma siꞌei ba ina futoaa eꞌei, lomi paꞌafina ba i paꞌidiai foꞌafamaꞌea ba ponoponoo hafeloꞌa.
Ufaweꞌi
19Ena lofuu, oꞌouna paꞌi lauguꞌaa oꞌou ba oꞌaa waduꞌainaa Fawelei Paꞌaa Apunaia wagii fei namoo Jesus. 20Ma wagii fei manufau rawaniꞌa tala na paꞌi harenua, fei na gigi aꞌa fei rapirapi, ana fei hudi ununa. 21Siꞌei ba ona paꞌi hemea bauaniaa humuu mei Haidaa, hemea na onaꞌonai, i omaꞌaa fei humuu mei Haidaa. 22Ma siꞌei ba ei manumanu ei napaꞌaa faꞌuai, onei nofarafiꞌilao aꞌa mei Haidaa fininaa fei paꞌaa laloo iaa oꞌou wagii fei lauguꞌaa fei narafaweꞌia ba laloo iaa oꞌou na fafaꞌarai wagii ei marapuaa naranaraa oꞌou ma ana aleꞌei ba ei unuu oꞌou na nunudii aꞌa fei malewaa ranu, fei lomi na loloa. 23Onei panarofaweꞌinaa fei oꞌonaia unu, fei ona ware ba ona paꞌi, uaa mei i faꞌunai, ipaꞌaa bigiꞌia. 24Ma naramaꞌaia batanai ona faꞌasiꞌanaa naranaraa hememea oꞌou ba oꞌaa bigiꞌaa fei mau hagua mawe ei rawaniꞌa bigiꞌa. 25Oneiꞌaa fapedugaa fei mau gutafipuiaa oꞌou, aleꞌei mau bigiꞌaa hefiꞌa, maꞌuaa farefurefuaa unuu hememea oꞌou—ma faꞌapoidinalao ena ona fanunuaa fei Arewaa ba fi nomai.
26Nabaa ominaꞌu bigiꞌuaialoo ei hafeloꞌa nene tonaa oꞌou fei apaꞌaa fei faꞌuaia, lomi na paꞌi fei namoo ponoponoo hafeloꞌa aꞌa oꞌodu, 27maꞌuaa uniaa fei ba onei fatanoꞌunaa walai oꞌou wagina, fei dududua mawe fei nalenaleaa hafi, fei ba i guꞌapedugaa ei na bidibidi unuu roꞌou aꞌa mei Haidaa. 28Hini na barafeaa fei law Moses, nabaa helagui o oꞌodui na fanunuaa fei barafea fei, lomi roꞌaa faloloaꞌinia; ro foꞌafamaꞌeꞌuaia. 29Nabaa aleꞌei, poꞌo batanaidiai tonana fagianana mei i hapuninaa mei Naꞌuu mei Haidaa ma lomi na fahonuaa fei namoo fei fiꞌugaia, fei na papaditainia. Mei ramaꞌa aleꞌei, ana na warefafeloaa fei Spiritii fei rawaniꞌaa mei Haidaa. 30Uaa ona apaꞌaa mei na ware ba, “Manumanuu fanaa fagianaa aꞌa ei ramaꞌa hafelo; awe fawanewaneia,” ma hepalodiai ba, “Mei Fasu i dududuaa ei ramaꞌaa gufuna.” 31Paꞌaa famamaꞌau naba o tonaa fei dududuaa mei Haidaa, mei fi oalao.
32Narahadiweꞌidinaa ei arewaa, ei hamodoꞌo tonaa fei weꞌai, ei hamoꞌaa ufaweꞌi fininaa baua fiꞌia i maꞌaa fei haperaraia. 33Hefarani rona warefafeloaa hamuꞌou ma haperararaiaa hamuꞌou i pudaa ramaꞌa; hefaranidiai hamona ufipui aꞌa hefiꞌadiai rona tonaa fei. 34Hamona faloloaꞌihugiaa ei boboꞌaia ma niꞌe ua ei roꞌaa tonaa manumanuu hamuꞌou, uaa hamona aida ba hamona paꞌi hefiꞌadiai manumanu na mua laraa eꞌei ma lomi i pedutoo.
35Siꞌei, apuna faꞌasisiaa naranaraa hamuꞌou; uaa i bauanai fei rawaniꞌa ponoꞌa hamopowe tonia. 36Hamonei ufaweꞌi, uaa ena hamona bigiꞌaa fei nunumiaa mei Haidaa, hamowe tonaa fei faꞌunaiana. 37Lomi i madii ma,
“Mei ba i nomai, iwe nomai, aꞌa ba i famamadii.
38Maꞌuaa ei wanewane ramaꞌaa gufuu, [s] roꞌaa oa fininaa fei narafaweꞌia.
Ma nabaa nemea i faꞌasisi,
lomi a niꞌeniꞌe aꞌana.”
39Maꞌuaa abaa oꞌou aꞌa ei rona faꞌasisi ma tonaa fei fagianaa, uaa oꞌou aꞌa ei narafaweꞌia, ei rona tela.
	[s] 10:38 Hepalo neꞌia mina ba Maꞌuaa ei wanewanea

Wagii fei Narafaweꞌia
11
1Fei narafaweꞌia sifei ba onapaꞌaa aida ba fei oꞌonaia unuu oꞌou ba o paꞌi, opaꞌaa paꞌi ma onapaꞌaa aidadii ba tamanu lomi ona fanunupaꞌia, inapaꞌaa faꞌuai. 2Aꞌa fei, mei Haidaa na niꞌeniꞌe aꞌa ei ramaꞌaa mina.
3Aꞌa fei narafaweꞌia, ona aida ba minaa ei manumanu haroo pafea mamaraiamii roꞌou aꞌa fei wareaa mei Haidaa ma tamanu ona fanunuia eꞌeni, famamarana aꞌa tamanu lomi ona fanunupaꞌia.
4Aꞌa fei narafaweꞌia, Abel na fanaa mei Haidaa hefaa rawaniꞌaa fanana laraa fei fanaa Cain. Aꞌa fei narafaweꞌia, hia hemea wanewanea ramaꞌa ei i ware mei Haidaa ba fei fanana na rawani. Ma faꞌua ba ina maꞌedii, maꞌuaa aꞌa fei narafaweꞌia, ana ifi wareware eꞌeni.
5Aꞌa fei narafaweꞌia, mei Haidaa na nodugaa Enoch diꞌininaa yeni ma lomi ina maꞌe; lomi rona labagipaꞌia, uaa ei itawe dugia, mei Haidaa na tenia ba hia rawaniꞌa ramaꞌa. 6Ma nabaa lomi fei narafaweꞌia, paꞌaa lomi ba i niꞌeniꞌe mei Haidaa, uaa hini ba i nomai aꞌana, inei aida ba mei Haidaa fi oa ma ba ana ifi farawaninaa ei roꞌamina lalabaginia.
7Aꞌa fei narafaweꞌia, Noah, ei i guainaa fei warefaꞌaia wagii ei manumanu ataa nomai ma atawe fanunu ba tamanu, ina maꞌauaa fei warefaꞌaia aleꞌei manumanu apuna ma na faduaa fei baua wa ba roꞌaa tela ei maroana. Aꞌa fei narafaweꞌiana, ina warenaa umuna ba na hafelo feni ano ma na tonaa fei wanewanea, fei i nofininamii fei narafaweꞌia.
8Aꞌa fei narafaweꞌia, Abraham, ei i tonaa fei warea ba inei dinaa aꞌa fei gufu, fei nene nawe tonia ba manu-manuna, ina neneraa fei warea ma na dii, maꞌuaa lomi na aida ba i dinaia. 9Aꞌa fei narafaweꞌia, ina faꞌu humuna i malalaa fei faꞌunaia gufu aleꞌei hemea ramaꞌa abaa gufuna yei; ina maꞌigu laloo ei pale poroporo ana aleꞌei Isaac ma Jacob, laguei ana aleꞌei hia aꞌa fei faꞌunaia fei. 10Uaa ifi lalabaginaa fei gufu na paꞌi fasuꞌufufugoina, fei pagipagia ma faduaa mei Haidaa.
11Aꞌa fei narafaweꞌia, Abraham, hia napaꞌaa bau ma Sarah, hia paꞌabeu, maꞌuaa inawe oanaa ama uaa ina [t] nara ba na faꞌuai mei i faꞌunai aꞌana. 12Ma siꞌei, aꞌa mei hemea ua ramaꞌa, mei aleꞌei ba na maꞌedii, namina watauda ei paina aleꞌei ei piꞌu pafea ma aleꞌei piyee didipisii, ei lomi o wareipaꞌia.
13Minaa ei ramaꞌa ei, ana roifi guta aꞌa fei narafaweꞌia ei roꞌaa maꞌe; lomi rona tonaa ei manumanu wagii fei faꞌunaia; rona hafoꞌuaiamai rauaa ma rona nunuminia, maꞌuaa na raua. Ma rona aida ba roꞌou, ramaꞌaa hepapa gufu ma abaa paꞌaa ramaꞌaa feni ano. 14Fei mau naranara aleꞌei, na unia ba ei ramaꞌa ei, roifi lalabaginaa hepalo paꞌaa gufuu roꞌou. 15Nabaa fei naranaraa roꞌou ana fi ude aꞌa fei gufu rona diꞌininia, na hawia ba roꞌaa hadiweꞌai. 16Maꞌuaa rona nunuminaa hepalo gufu, fei gufu pafea, fei na rawani laraa fei. Siꞌei, mei Haidaa lomi na mamafa ba hia Haidaniaa roꞌou, uaa ina pagidigaa hepalo gufuu roꞌou.
17Aꞌa fei narafaweꞌia, Abraham, mei i tonaa fei faꞌunaia, mei ba ana i foꞌafamaꞌeaa mei hemea ua naꞌuna, na fanaa Isaac aleꞌei fana ei i mania mei Haidaa, 18maꞌuaa mei Haidaa na warefanidigia ba “Ei paimu, [u] rowe nomai uaa Isaac.” 19Abraham na nara aleꞌei ba mei Haidaa na paꞌi faufau ba i faꞌasiꞌanaa ei maꞌea ma fei ba ina to hadiweꞌinaa Isaac, aleꞌei hanunu ba ina hadiweꞌimai aꞌa fei maꞌea.
20Aꞌa fei narafaweꞌia, Isaac na haweginaa Jacob ma Esau aꞌa tamanu itawe nomai aꞌa lagua.
21Aꞌa fei narafaweꞌia, Jacob, ei ba i maꞌe, ina haweginaa hememea naꞌuu Joseph ma na losui ei ifi faduge aꞌa fei ona.
22Aꞌa fei narafaweꞌia, Joseph, ei i rarafiꞌi fei auna, na uꞌugaa fei walaꞌanaa ei Israel yei Egypt ma na warenaa aꞌa ei maroana ba ronei bigiꞌaa tamanu aꞌa ei guina.
23Aꞌa fei narafaweꞌia, mei ama ma inaa Moses, laguna opaꞌainia aleꞌei oduai puda nenee fei waniniana uaa laguna fanunuꞌapaꞌia ba hia, abaa baduu ua ma lomi laguna maꞌauaa fei wareaa mei hapara.
24Aꞌa fei narafaweꞌia, Moses, ei i gipedii, lomi na nunumiai ba ro ware ba hia waniniaa mei naꞌuu Pharaoh. 25Ina nunuminia ba i tonaa panirarataia aꞌa ei ramaꞌaa gufuu mei Haidaa laraa fei ba i tonaa ei roꞌoo ei hafeloꞌa, ei i pedu batafa ua. 26Ina nara ba fei gutafafeloana uaa Christ, na awatadiai laraa ei watauda rawaniꞌa manumanuu Egypt, uaa ifi gutaꞌomaꞌaꞌuaiaa fei ponoꞌana, fei i nomai hinene. 27Aꞌa fei narafaweꞌia, ina diꞌininaa Egypt ma lomi na maꞌau aꞌa fei sibaa mei hapara; ina ufaweꞌi, uaa ina fanunupaꞌaa mei na tapu aꞌa ei ramaꞌa. 28Aꞌa fei narafaweꞌia, ina bigiꞌaa fei Talai Falogia ma fei tafugaa fei namo ba mei ba i famaꞌeaa ei umaꞌua, lomi ba i famaꞌeaa ei umaꞌua naꞌuu ei Israel.
29Aꞌa fei narafaweꞌia, ei ramaꞌa, rona talaiꞌailao laloo fei Roa Agi [v] aleꞌei malagufu ma ei Egypt ba ana roꞌaa bigiꞌia, maꞌuaa rona wawauꞌumaꞌe.
30Aꞌa fei narafaweꞌia, ei nonoo Jericho na pasi nenee fei roꞌaa talaifaweloinia laloo oloromeai arewaa.
31Aꞌa fei narafaweꞌia, Rahab, mei pifinee tala, siꞌei ba ina taufagutanaa ei farerefaia, lomi na maꞌefipui aꞌa ei barafea. [w]
32Ma tamanudiai ba a uꞌugia? Lomi na paꞌi au ba a uꞌugaa Gideon, Barak, Samson, Jephthah, David, Samuel mawe ei mamamaꞌa. 33Aꞌa fei narafaweꞌiaa roꞌou, rona muainaa ei fifoꞌaia aꞌa ei hapara, fawanewaneaa ei pidawaiaa gufu ma tonaa ei faꞌunaia; rona totominaa poaa ei lion, 34pereaa fei nalenaleaa fei hafi ma tela aꞌa fei wadu; ei rafileleaa roꞌou na filoginaa faufaua; ma oanaa faufaua aꞌa ei fifoꞌaia ma teteaa ei foꞌaa ei gufuu raua. 35Ei pifine, rona tohadiweꞌinaa ei maꞌeaa roꞌou, uaa rona asiꞌadiai. Hefiꞌadiai, rona nanamuinaa fei haperaraia ma rona ofasiꞌia ba lomi roꞌaa ala uaa rona nunuminia ba ineipaꞌaa rawani fei asiꞌanaa roꞌou. 36Hefiꞌa, rona tonaa hararasia ma babu ma hefiꞌadiai rona faugaa roꞌou ma aunaa humuu boboꞌaia. 37Rona nafanaa roꞌou mugoo; [x] rona walainaa roꞌou; rona foꞌafamaꞌenaa roꞌou wadu. Rona tatalai hawainaa roꞌou hudii sipsipi ma hudii memee ma lomi rona paꞌi manumanu ma rona tonaa haperaraia ma panirarataia. 38Fei maumau roꞌou namina mua laraa fei maumau feni ano. Rona tatalai fawelei lomi haihai o guana ma fawelei na paꞌi maugeni ma i laloo ei walefoaa ei naꞌa ma ei walefoaa malagufu.
39Minaa roꞌou, rona faniꞌeniꞌeaa mei Haidaa aꞌa ei narafaweꞌiaa roꞌou, maꞌuaa lomi hemea roꞌou na tonaa tamanu ina faꞌunainia. 40Mei Haidaa na pagidigaa hepalo rawaniꞌa manumanuu oꞌou ma hinene, ena rona oafipui aꞌa oꞌou, ropowe aleꞌei nunumiaa mei Haidaa.
	[t] 11:11 O, Aꞌa fei narafaweꞌia Sarah, mei na sisiginaa raudei, ana ina hawia ba i wanini uaa ina
	[u] 11:18 Warea Greek ba fuamu
	[v] 11:29 O, fei Agii Sipawa
	[w] 11:31 O, ei abaa narafaweꞌia
	[x] 11:37 Hefiꞌa neꞌia mina ba nafanaa roꞌou mugoo; rona oa aꞌa fei manimania

Mei Haidaa na Sualaparaa ei Naꞌuna
12
1Siꞌei ba na paꞌi watauda rona famaꞌadigaa oꞌou fei maumau fei, rawaꞌaꞌafainaa minaa ei manumanu na fatautauaa oꞌou mawe ei hafeloꞌa, ei na faꞌalabeꞌaa oꞌou, uaa onei ponifaweꞌi aꞌa fei fiwaleia na ude maꞌaa oꞌou. 2Onei fanunuꞌuanaa aꞌa Jesus, mei fafasui ma fapedupeduu fei narafaweꞌiaa oꞌou. Uaa aꞌa fei niꞌeniꞌea i maꞌana, ina apitainaa fei fiꞌiaa fei hawafolo ma lomi na naranara watauda aꞌa fei famamafaa roꞌou hia aꞌa fei hawafolo ma nawe guta i pepei maꞌau fei gutanaa mei hapara, mei Haidaa. 3Hamonei naramaꞌaiaa mei na apitainaa fei fadugeaa ei ramaꞌaa hafelo ba hamoneiꞌaa tarere ma faꞌasisi.
4Aꞌa ei oteꞌoteiaa hamuꞌou wagii ei hafeloꞌa, hamotawe fadugepaꞌaa fei ba i wigii namoo hamuꞌou. 5Ma ana hamona madiꞌinaa fei warea faꞌunuwenuwea, fei i ware ba hamuꞌou, naꞌu:
“Mena naꞌuu, apuna nara ba fei sualaparaa mei Fasu abaa baua manumanu,
ma apuna faꞌasisiaa fei naranaramu ei na sualapagio,
6uaa mei Fasu, i sualaparaa ei na haguaa roꞌou,
ma fanimaꞌaiaa minaa ei taweana ba naꞌuna.”
7Ei waiwaiaa manumanu, hamonei tonia aleꞌei sualapara. Mei Haidaa na bigiꞌia aleꞌei, uaa hamuꞌou, naꞌuna. Haa, hini lomi i sualapagia mei amana? 8Ma nabaa lomi hamoꞌaa tonaa fei sualapara (ma minaa ei, rona tonaa fei sualapara), hanuna ba hamuꞌou ama lomi ma abaa paꞌaa naꞌu. 9Ma ana, minaa oꞌou, ona paꞌi amaa oꞌou ma ei amaa oꞌou, ramaꞌa ua. Rona sualaparaa oꞌou ma ona maꞌauaa roꞌou aꞌa fei. Siꞌei, inei bauanadiai fei maꞌauaa oꞌou aꞌa mei Amaa ei spiritii oꞌou ba oꞌaa gutafarawani! 10Aꞌa fei apaꞌaa ei amaa oꞌou, aleꞌei ba tamanu ina rawani, rona sualaparaa oꞌou ei oi guta aꞌa roꞌou; maꞌuaa mei Haidaa na sualaparaa oꞌou ba fararawani oꞌou ba onei oafipui aꞌa fei apunaiana. 11Lomi hefaa sualapara ona nara ba na rawani ei oi tonia, maꞌuaa aleꞌei fiꞌia. Maꞌuaa hinene, ei rona tofarawaninia, roꞌaa hufuꞌaa fuaa fei wanewanea ma gutafarawania.
12Siꞌei, hamonei faweꞌiaa ei rafileleaa pani ma duꞌuu hamuꞌou. 13“Papafarawaninaa ei talaa pinee hamuꞌou,” ba ei afetoo, lomi roꞌaa afetodiai, maꞌuaa roꞌaa talaipaꞌi.
Fei Warefaꞌaia ba Oneiꞌaa Fadugeaa mei Haidaa
14Onei bigifaweꞌi ba o gutafarawani ua aꞌa minaa ei ramaꞌa ma fafafaꞌarai; lomi nemea ba i maꞌa mei Fasu nabaa lomi ina fafaꞌarai. 15Omaꞌaa hamuꞌou ba nemea neiꞌaa rapuaa fei rawaniꞌaa mei Haidaa ma neiꞌaa nusu bauanai fei paraꞌaa wara ba i faꞌasiꞌanaa fisibaia ma fafeloaa watauda. 16Omaꞌaa hamuꞌou ba lomi nemea i bigiꞌaa fei fitatafipaꞌaia ma hamoneiꞌaa aleꞌei Esau, mei lomi na maꞌauaa mei Haidaa ma fei ba i tonia aꞌa amana uaa hia umaꞌua naꞌu wawane, ina aloꞌuaia aꞌa hepalo ua duꞌua. 17Hamona aidadii ba nenee fei, ei ba i tonaa fei hawegia, lomi na ugainia amana. Faꞌua ba na pasi ranu pudana ei ba i tonaa fei hawegia, maꞌuaa lomi na filogipaꞌaa fei naranarana.
18Lomi hamona nomai aꞌa hepalo maugeni ba hamoꞌaa idoia, hepalo ina paꞌi hafi, o aꞌa fei roromaa ma fei na fawawaꞌau, o fei baua lalarena; 19lomi hamona nomai aꞌa fei inaiaa fei maniwa, o aꞌa fei lao, fei rona guainia ma ronamina aiꞌiꞌigai ba ineiꞌaa waredinaa hepalo warea aꞌa roꞌou, 20uaa lomi roꞌaa harepaꞌaa fei rarabaa warea ba, “Nabaa ana hefaa manulelele na noꞌidoꞌuaialoo fei maugeni, hamonei nafafamaꞌeia.” 21Hefei fanunuana, namina famamaꞌau ma siꞌei, na ware Moses ba, “Unamina maꞌaufunurere!”
22Maꞌuaa hamona nodigimai i Maugeni Zion, fei Jerusalem i pafea, fei gufuu mei Haidaa, mei fi oalao. Hamona nobapaꞌamii pufabaꞌabaꞌa aloꞌalo, ei roifi niꞌeniꞌefipui, 23dinamii aꞌa fei losuu ei umaꞌua, ei na panadii haraa roꞌou i pafea. Hamona nodigimai aꞌa mei Haidaa, mei fadududuaa minaa ei ramaꞌa, aꞌa ei spiritii ei rona wanewane, ei rona fafaꞌaraidii, 24bapaꞌamii Jesus, mei fawanewaneaa watola, mei na bigiꞌaa fei manufau fiꞌugaia ma hamona nopaꞌamii fei uguꞌuguaa namo, fei na mua laraa fei namoo Abel.
25Omaꞌaa hamuꞌou ba hamoneiꞌaa barafeaa mei fi ware. Nabaa faꞌua ba lomi roꞌaa tela ei ro barafeaa mei na warefaꞌaiaa roꞌou yeni malagufu, batanai ba oꞌaa tela nabaa ona barafeaa wareaa mei i guta pafea? 26Fei au fei, fei laona na nueinaa feni malagufu, maꞌuaa eꞌeni ina faꞌunai ba, “Hepoadiai a farereaa feni malagufu, maꞌuaa aꞌa ba feni malagufu ua, hamatee fei haroo pafea anaa.” 27Fei hanuu fei warea “Hepoadiai” sifei ba i haꞌesiminaa ei na tatawei—ei famamarana ma ei lomi na tataweipaꞌi, i ude.
28Siꞌei ba oi tonaa hepalo aleꞌei gufuu hapara, fei lomi i tataweipaꞌi, onei ware ‘ta’ ma siꞌei, losuinaa mei Haidaa aleꞌei nunumiana fininaa maꞌaua ma honua, 29uaa, “mei Haidaniaa oꞌou, hia fei hafi masianaa lomi.”
Ei Fapopoꞌii ei Warefaꞌaia
13
1Fihaguinaa hememea hamuꞌou aleꞌei filofui. 2Hamoneiꞌaa madiꞌininaa fei mau fagutanaa ei gufu raua, uaa aꞌa fei bigiꞌa aleꞌei, hefiꞌa ramaꞌa, lomi rona aida ba rona fagutanaa ei aloꞌalo. 3Naranaraiaa ei rona guta i humuu boboꞌai aleꞌei ba ana hamuꞌou boboꞌaia mawe ei rona fafeloaa roꞌou hefiꞌa ana aleꞌei ba hamona tonaa fiꞌiaa roꞌou.
4Minaa ei ramaꞌa nei fararabaiaa fei lalaia ma fei tawaa lalaia nei fafaꞌarai, uaa mei Haidaa i dududuaa mei fiharoharoipaꞌaia mawe minaa ei fitatafipaꞌaia. 5Hamoneiꞌaa haguaa fei mugoo poꞌi ma hamonei oafawawanene ua aꞌa tamanu hamona paꞌi, uaa mei Haidaa na ware:
“Fai loꞌe a diꞌininio;
fai loꞌe a fapedu aꞌamu.”
6Siꞌei, oꞌaa warefaꞌagu ua ba,
“Mei Fasu, hia hadumau; lomi a mamaꞌau.
Roꞌaa fetanainau ei ramaꞌa?”
7Naraiaa ei bauaniaa hamuꞌou, ei rona wareaa fei wareaa mei Haidaa aꞌa hamuꞌou. Naramaꞌaiaa fei mau gutanaa roꞌou ma neneraa ei narafaweꞌiaa roꞌou. 8Jesus Christ, ana mei na oa minoa, wagieni ma ranimai ranimai.
9Apuna minaa atete aꞌa watauda ei mau feroia na uꞌugai. Ina rawani ba i faweꞌiaa laloo iaa oꞌou fei rawaniꞌaa mei Haidaa ma abaa ei duꞌua hamamani, ei lomi i hadumaa ei ramaꞌa rona hanaia. 10Ona paꞌi hepalo tawahafi na apunai ba ei ramaꞌa rona bigi laloo fei humuu mei Haidaa poroporo mina, lomi ba rowe hanaiaa fei i ude wagina.
11Mei paꞌaa bauaniaa humuu mei Haidaa naꞌaida tabeaa ei namoo manulelele aleꞌei ponoponoo ei hafeloꞌa ma waduꞌainaa Fawelei Paꞌaa Apunaia, maꞌuaa ei hudi unuu roꞌou, rona faguꞌaia auguu fei gufu. 12Ma ana aleꞌei, Jesus na tonaa fiꞌina auguu fei poaa fanefanee fei gufu ba i fafafaꞌarainaa ei ramaꞌa aꞌa fei namona. 13Siꞌei, oꞌaa dinaa aꞌana i auguu fei gufu fininaa fei mamafaa ina harenia. 14Uaa yeni, lomi ona paꞌi hefaa gufu i udelao, maꞌuaa oifi lalabaginaa hefaa gufu fei ba iwe nomai.
15Siꞌei, aꞌa Jesus, oneiꞌu fanaa fei fanaa oꞌou aꞌa mei Haidaa, fei fana ba o uduginia—hapee habaꞌumuu oꞌou, fei harana. 16Ma apuna madiꞌinaa fei rawaniꞌa maumau ma fifaniaa manumanu aꞌa ei ramaꞌa, uaa aꞌa fei maumau fei, mei Haidaa na niꞌeniꞌe.
17Guainaa wareaa ei bauaniaa hamuꞌou ma fafefenaa fei utonaa roꞌou fei forafora. Roꞌei omaꞌaa hamuꞌou ma rowe tonaa dududuaa roꞌou wagina. Guainaa wareaa roꞌou ba fei bigiꞌa i faniꞌeniꞌeaa roꞌou ma abaa i faꞌawatainaa roꞌou ma nabaa lomi, lomi i farawaninaa hamuꞌou.
18Lafulafunaa haiꞌou. Haiꞌounapaꞌaa apaꞌia ba na rawani ua ei naranaraa haiꞌou ma nunumiaa haiꞌou ba minaa ei mau tatalaiaa haiꞌou neimina rawani ua. 19Sifeni, hepalo baua iꞌigaiau ba hamonei lafulafu ba uneiꞌaa madii ma a hadiweꞌimai aꞌa hamuꞌodu.
20Nunumiau ba mei Haidaniaa fei gutafarawania, mei aꞌa fei namoo fei fiꞌugaia lomi i pedutoo, mei na faꞌasiꞌanaa mei Fasuu oꞌou, Jesus, aꞌa fei maꞌea, mei Rawaniꞌa Omaꞌamaꞌaa ei Sipsipi, inei 21fani waduu panii hamuꞌou minaa ei rawaniꞌa manumanu ba hamonei bigiꞌaa ei nunumiana ma ba aꞌa Jesus Christ i biginaa oꞌou tamanu i faniꞌeia. Ma onei uduginaa Christ ranimai ranimai. Amen.
22Faꞌua ba lomi namina malaa feni neꞌiau, maꞌuaa ena lofuu, nunumiau ba hamonei guaitoꞌuaiaa eni warea aweia una fanaa hamuꞌou.
23Nunumiau ba hamonei aida ba mei lofuu oꞌou Timothy nawe ala. Nabaa i nobatafanamii aꞌau, haiguꞌaa fai norawaua wi maꞌa hamuꞌou.
24Famafufuoinaa minaa ei bauaniaa hamuꞌou mawe minaa ei apunaia. Ei naꞌuu Italy, rona aloawii ei famafufuoiaa roꞌou aꞌa hamuꞌou.
25Fei rawaniꞌaa mei Haidaa i oa pafoo hamuꞌou.

JamesJASJAMES
1 2 3 4 5 Warefaꞌaia
Feni neꞌiaa James, ei feroia fininaa fei bigiꞌa fi dinaa aꞌa ei ramaꞌa gufuu mei Haidaa, ei rona fawawadidi tadiweꞌaiaa feni ano. Ina warehanunuinaa watauda ei wareana ba i famaꞌaiaa fei bigiꞌa wagii fei apaꞌa ma unifanaa ei igoa fei mau tatalaia ma maumau ei rona oa aꞌa Christ.
Ina feroihanunuinia ba batanai fei naranara ma tatalaiaa ei rona neneraa Christ. Ana fi warewareaa ei rona paꞌi watauda ma ei lomi, ei mania, rawaniꞌa tatalaia, narafaweꞌia ma bigiꞌa, fei rawerawe, apaꞌa, fihareia, mamagugua, apitaia ma lafulafua.
Fei neꞌia fimina ware ba nei paꞌi bigiꞌa fipuinaa fei narafaweꞌia.

 
 
1
1Yau James, nafii mei Haidaa mawe mei Fasu Jesus Christ.
 
Feni, i dinaa aꞌa ei hefua ma guapaloei pai, ei rona fawawadidi i dupuaa ei baua gufu:
 
Mafufuo i aꞌa hamuꞌou.
Ei Awataa ma Manimania
2Ena lofuu, hamonei nara ba paꞌaa manumanuu niꞌeniꞌea ena hamona bapaꞌaa watauda mau awataa 3uaa hamona aida ba ei manimaniaa fei narafaweꞌiaa hamuꞌou i fagipeaa fei ofasisiaa hamuꞌou. 4Fei ofasisiaa hamuꞌou nei fapedugaa ana fei bigiꞌana ba hamonei aꞌu ma wawanene ma ei maumau hamuꞌou iwe poꞌaifarawani. 5Nabaa nemea hamuꞌou lomi apaꞌana, inei iꞌiginaa mei Haidaa, mei i fani ua aꞌa minaa ei ramaꞌa, mei lomi i narapaꞌaa ei tataa roꞌou. Ma nabaa nemea na iꞌiginia aleꞌei, te, iwe to. 6Maꞌuaa ena na iꞌigai, inei weꞌi naranarana ma neiꞌaa hamamagua. Uaa hini i hamamagua, hia aleꞌei ei hapaniu lama, ei na agifababasuweia fei lalarena. 7Mei ramaꞌa aleꞌei, ineiꞌawe nara ba i tonaa hepalo manumanu aꞌa mei Fasu; 8hia ramaꞌa fahelalagui, lomi na oafagugu aꞌa tamanu ina bigiꞌia.
9Mei lofu lomi manumanuna nei mamagugu, uaa fei gutanana na pafeai. 10Maꞌuaa mei watauda manumanuna neiꞌaa mamagugu, uaa fei gutanana na fafau. Uaa hia i hole aleꞌei ei fotaa ei guana. 11Uaa fei halo na asiꞌaa fininaa fei baua babaiana ma na faholeaa ei guana; ei fotana na pasi ua ma fei fananamaiana na pedu. Ana aleꞌei, mei watauda manumanuna iwe paꞌai ei ana fi bigiꞌaa ei bigiꞌana.
12Ina paꞌi hawegiana mei i ofasisia wagii ei manimania. Uaa ena na muaidigaa ei manimania, ipowe tonaa fei tao harenua, fei na faꞌunainia mei Haidaa ba i fanaa ei rona haguia.
13Ena na nomai ei manimania aꞌa nemea, ineiꞌaa ware ba, “Mei Haidaa fi manimaniau.” Uaa fei hafeloꞌa, lomi i manimaniaa mei Haidaa ma ana lomi ba hia, i maniaa nemea; 14maꞌuaa hememea i tonaa ei manimania ana wagii ei hafeloꞌa nunumiana, ei na faꞌereꞌereia ma fasuaugania. 15Ma nenee fei ba na udedii fei nunumiana, ipowe nomai fei hafeloꞌa; ma ena na nogipelao fei hafeloꞌa, ipowe nomai fei maꞌea.
16Ena rawaniꞌa lofuu, hefiꞌa manumanu neiꞌaa sifiꞌaa hamuꞌou. 17Minaa ei rawaniꞌa ma fafaꞌaraia fana, manumanu pafea, noranarai aꞌa mei Ama, mei na famamaraiaa ei weꞌaiaa pumanugawe, mei lomi na filogii aleꞌei ei hanunu. 18Ina fanaa oꞌou fei manufau harenua wagii fei faꞌuai warea ba oꞌou aleꞌei rawarawa fua aꞌa minaa ei famamarana.
Guai ma Bigiꞌia
19Ena rawaniꞌa lofuu, naramaꞌaiaa feni: Minaa ei ramaꞌa nei balabala adiaa roꞌou ma roneiꞌaa ware babatafa ma ana roneiꞌaa siba maduare, 20uaa ei sibaa ei ramaꞌa, lomi i fanoramii fei mau wanewanea gutana, fei i nunuminia mei Haidaa. 21Siꞌei, hamonei diꞌininaa minaa ei mau lolo ma hafeloꞌa, ei namina udepepesu. Ma fininaa fei mau fafefefanaa, hamonei tonaa fei warea, fei na faro laloo iaa hamuꞌou, fei ba i fatelaꞌanaa hamuꞌou.
22Apuna guaiꞌuaiaa fei warea ma sifiꞌaa ana hamuꞌou. Neneraa tamanu ina wareia. 23Uaa hini i guaiꞌuaia, maꞌuaa lomi na nenegia, hia aleꞌei hemea ramaꞌa na igoꞌuaiaa fei hanununa 24ma na fanunudigaa fei maumauna, na aunu ma ana ei na madiꞌinia ba batanai fei maumauna. 25Maꞌuaa mei na fanunumaꞌaiaa fei rawaniꞌa law, fei na alaraa ei ramaꞌa ma na u bigiꞌia aleꞌei ranimai ma lomi i madiꞌinaa tamanu ina guainia, maꞌuaa na nenegia—i paꞌi hawegiana aꞌa tamanu ei bigiꞌana.
26Hini na nara ba hia losuia, maꞌuaa lomi na wagiꞌinaa fei rawerawena, ina sifiꞌaa anaia ma fei losuiana, lomi hanuna. 27Fei mau losuia na nunuminia mei Haidaa, mei Amaa oꞌou, fei na fafaꞌarai ma lomi tatana i pudana, sifei ba: onei roiroinaa ei baduu lomi ama ma inaa roꞌou mawe ei pifine maꞌesuabea, ei rona paꞌi ei mau awataa ma abaa faloloa aꞌa ei hafeloꞌaa feni ano.
Neiꞌaa Paꞌi Papaꞌaa Unu
2
1Ena lofuu, siꞌei ba ona narafaweꞌi aꞌa mei Fasuu oꞌou Jesus Christ, mei na paꞌi hawerana, ineiꞌaa paꞌi papaꞌaa unu. 2Uaa nabaa na waduꞌainaa humuu losuu hamuꞌou nemea na paꞌi gold alatai ma rawaniꞌa susuna ma ana na waduꞌai hemea lomi manumanuna ma na waramuramu susuna 3ma hamona fagutafarawaninaa mei na rawani ei susuna ma ware ba, “Sifeni, feni rawaniꞌa gutanamu,” maꞌuaa, aꞌa mei lomi manumanuna hamona ware ba, “Ufalarai yena,” o “Guta pafoo eꞌea yeni pineu,” 4nabaa aleꞌei, hamona fapapaꞌinaa unuu hamuꞌou mei na paꞌi rawaniꞌa hawera laraa mei lomi manumanu ma ei hafeloꞌa bigiꞌaa hamuꞌou na bigiꞌia ba hamuꞌou hafeloꞌa fadududua.
5Guai, ena rawaniꞌa lofuu: Haa—mei Haidaa lomi ba na rafeinaa ei lomi manumanuu roꞌou yeni ano ba neimina bauanai fei narafaweꞌiaa roꞌou ma ba ropowe tonaa fei haparaiana, fei nadii faꞌunainia aꞌa ei rona haguia? 6Maꞌuaa hamona fafeloaa ei lomi manumanuu roꞌou. Haa, aꞌa ba ei rona paꞌi watauda manumanu ei rona fafeloaa hamuꞌou? Aꞌa ba roꞌou, ei rona noduginaa hamuꞌou dududua? 7Aꞌa ba roꞌou, ei rona warefafeloaa fei rawaniꞌa haraa mei hamona oafipui aꞌana?
8Nabaa hamonapaꞌaa neneraa fei law mei hapara, fei laloo fei Buꞌu Apuna ba, “Haguaa nemeadiai aleꞌei ona haguio,” hiꞌi, nawe wanewane ei bigiꞌaa hamuꞌou. 9Maꞌuaa, nabaa hamona fapapaꞌinaa unuu hamuꞌou hefiꞌa, hamona bigifatata ma na ware fei law ba hamona barafeia. 10Uaa hini na neneraa minaa ei law, maꞌuaa na alabe aꞌa hepalo ua law, ana aleꞌei ba ina barafeaa minaa ei law. 11Uaa mei na ware ba, “Apuna fiharoharoipaꞌai,” ana mei na ware ba, “Apuna foꞌafamaꞌe.” Nabaa lomi ona fiharoharoipaꞌai maꞌuaa, ona foꞌafamaꞌe, yoi hemea barafeaa fei law.
12Ei warea ma bigiꞌaa hamuꞌou nei famaꞌaia ba fei law i dududuaa hamuꞌou, fei na alaraa hamuꞌou. 13Uaa hini lomi na faloloaꞌinaa hefiꞌa, ana iwe tonaa fei dududuana, fei lomi faloloaꞌia wagina. Fei faloloaꞌia na muainaa fei dududua!
Fei Narafaweꞌia ma ei Bigiꞌa
14Ena lofuu, tamanu rawaniꞌana nabaa nemea na ware ba na weꞌi naranarana, maꞌuaa lomi na bigi? Fei mau narafaweꞌia aleꞌei, ana i fatelapaꞌia? 15Nabaa nemea lofu o agi, lomi susuna ma hanana 16ma nabaa nemea hamuꞌou na ware ua aꞌana ba, “Aunufaꞌaꞌa ua; gutafarawani ua ma hananafaweꞌi,” maꞌuaa lomi na roinia, tamanu rawaniꞌana? 17Ana aleꞌei, nabaa fei narafaweꞌia ana unaia, fei lomi na nofipuimai aꞌa fei bigiꞌa, lomi hanuna.
18Maꞌuaa nemea i ware ba, “Yoi, na weꞌi naranaramu; maꞌuaa yau, na bigifaweꞌi.”
Famaꞌaiau fei weꞌiaa naranaramu, fei lomi na nofipuimai aꞌa fei bigiꞌa ma yau, a famaꞌaio fei weꞌiaa naranarau aꞌa tamanu una bigiꞌia. 19Yoi, ona aida ba na paꞌi hemea ua Haidaa. Na rawani! Ei pigea, ana rona aida fei ma rona funurere.
20Mena poapoa, a famaꞌabatanainia aꞌamu ba fei narafaweꞌia, fei lomi na nofipuimai aꞌa fei bigiꞌa, ana lomi hanuna? [a]21Mei upuu oꞌou Abraham na wanewane i pudaa mei Haidaa, uaa ina fanaa mei naꞌuna Isaac pafoo fei tawahafi na apunai, na? 22Hamona fanunuꞌapaꞌia ba fei narafaweꞌiana ma fei bigiꞌana, namina fiboꞌii. Ma fei bigiꞌana na famaꞌaia ba na paꞌi narafaweꞌiana. 23Ma nawepaꞌaa faꞌuai fei neꞌia laloo fei Buꞌu Apuna ba, “Abraham, na narafaweꞌi aꞌa mei Haidaa ma wagii fei, ina wanewane i pudaa mei Haidaa,” ma mei Haidaa na ware ba hia, tafina. 24Hamona fanunuꞌapaꞌia ba i pudaa mei Haidaa, nemea na wanewane wagii tamanu ina bigiꞌia ma aꞌa ba fei weꞌiaa naranara ua.
25Ana aleꞌei, mei pifinee tala Rahab, ana na wanewane aꞌa tamanu na bigiꞌia ei i faꞌopaꞌainaa ei farerefaia ma alofatatalainaa roꞌou aꞌa hepalodiai tala. 26Fei hudi unu, nabaa lomi fei spiriti wagina, i maꞌe. Ana aleꞌei, fei weꞌiaa naranara, nabaa lomi na nofipuimai aꞌa fei bigiꞌa, lomi hanuna.
	[a] 2:20 Hefiꞌa neꞌia mina ba ana na maꞌe

Famadumuinaa fei Rawerawe
3
1Ena lofuu, lomi na rawani ba watauda hamuꞌou feroia, uaa hamona aida ba oꞌou eni feroia, oꞌaa tonaa fei dududua na awatadiai. 2Uaa minaa oꞌou na alabe aꞌa watauda manumanu. Nabaa nemea lomi na upaꞌi hafeloꞌaa ei wareana, hia, lomi tatana ma na aweifarawaninaa minaa fei hudi ununa.
3Ena ona fau wao poaa fei hosi sifei ba famomoꞌii fei baua manulelele ba nei neneraa fei nunumiaa oꞌou. 4Aleꞌei ei baua wa, faꞌua ba ronamina bauanai ma ei baua lalarena na fataleaa roꞌou, maꞌuaa rona rapinaa hepalo pusuꞌo pore ba nei neneraa fei nunumiaa mei rapiꞌa. 5Ana aleꞌei, fei rawerawe, hepalo pusuꞌo manumanu aꞌa fei hudi unu, maꞌuaa, namina rata fei mamaguguana. Naramaꞌaia ba minaa fei podu, na hawiaa hepalo pusuꞌo hafi ba i guꞌapedugia. 6Fei rawerawe, ana hepalo hafi ma aleꞌei hepalo tao hafeloꞌa aꞌa minaa fei hudi unu ma namina fafeloaa mei ramaꞌa ma minaa ei tatalaiana na faweguweguia. Ma fei hafi wagii fei rawerawe, noramiana i waduhero.
7Watauda ei mau manulelele, manufidufidu, ataꞌata ma hefiꞌa manumanu i lama, ei ramaꞌa, rona fagupaꞌaa roꞌou 8maꞌuaa, lomi nemea iwe famadumuipaꞌaa fei rawerawe. Fei rawerawe aleꞌei hemea lomi i gutafagugutoo. Ina hafelo ma na rata fei siafana.
9Aꞌa fei rawerawe, ona uduginaa mei Fasu, mei Amaa oꞌou. Ma ana aꞌa fei rawerawe, ona umuaa ei ramaꞌa, ei rona mamaraimai aꞌa fei maumau mei Haidaa. 10Laloo hepalo ua umu na asiꞌamai udugia ma umua. Ena lofuu, ineiꞌaa aleꞌei. 11Haa—ana laguꞌaa ladifipuimai fei ranu ma fei agi [b] aꞌa hepalo ua ranu agiꞌagi? 12Ena lofuu, fei haihai figi i fuanaa fuaa olive, o hepalo paꞌapaꞌaa grape i fuanaa fuaa figi? Ana lomi i ladimai ranu aꞌa hepalo wediwedii agi.
	[b] 3:11 Warea Greek ba paraꞌaa; v. 14 anaa

Guapaloei Mau Apaꞌa
13Hini na paꞌi apaꞌana ma na anoꞌanoi dupuaa hamuꞌou nei famaꞌaia aꞌa fei rawaniꞌa tatalaiana ma ei bigiꞌana wagii fei panimadumuiana, fei noramiana wagii fei apaꞌa. 14Maꞌuaa nabaa na nanamai pudaa hamuꞌou ma naraꞌuaiaa ana hamuꞌou, apuna faꞌupeꞌupei wagina, o suabaduinaa fei faꞌuaia. 15Fei mau apaꞌa aleꞌei, abaa noranarai pafea, uaa manumanuu malagufu, abaa manumanuu spiriti, uaa noramiana aꞌa mei haniꞌu. 16Uaa, nabaa hamona paꞌi fei nanamaia puda ma naraꞌuaiaa ana hamuꞌou, ana i ude fei mau bibiyeia ma minaa ei mau hafeloꞌa bigiꞌa.
17Maꞌuaa fei apaꞌa noranarai pafea napaꞌaa fafaꞌarai, na fani gutafarawania, narapaꞌaa hefiꞌa, ei fafefefanaa, bauana faloloaꞌia, rawaniꞌa fua, lomi papaꞌaa unu ma napaꞌaa faꞌuai. 18Ei fawanewaneaa watola, ei rona faroaa ei mau rawaniꞌa gutana, ropowe hufuꞌaa ei fuaa fei wanewanea.
Fafefefanaa mei Haidaa
4
1Tamanu fei na faꞌasiꞌanaa fei fisibaififoꞌaia ma fihareia aꞌa hamuꞌou? Noramiana aꞌa ei nunumiaa hamuꞌou, ei na faꞌawataiaa naranaraa hamuꞌou. 2Hamona nunuminaa hepalo manumanu, maꞌuaa lomi ba hamowe tonia. Hamona foꞌafamaꞌe ma nanamai, maꞌuaa lomi hamona topaꞌaa tamanu hamona nunuminia. Hamona fiharei ma fifoꞌai. Lomi hamoꞌaa paꞌi, uaa lomi hamona iꞌiginaa mei Haidaa. 3Ena hamona iꞌigainaa hepalo manumanu, lomi hamona tonia, uaa fei paꞌafii fei iꞌigaiaa hamuꞌou na tata, hamatee na neneraa ei hafeloꞌa nunumiaa hamuꞌou.
4Hamuꞌou ena lomi hamona oafagugu aꞌa mei Haidaa, lomi hamona aida ba fei tafiaa hamuꞌou feni ano aleꞌei hamoꞌei falalasiaa mei Haidaa? Hini i fitafii aꞌa feni ano, i oanaa bidibidii unuu mei Haidaa. 5Naraa hamuꞌou ba lomi paꞌafii ei neꞌia wagii fei Buꞌu Apuna ei i ware ba na punepune fei spiriti, fei na faꞌoania laloo iaa oꞌou? [c]6Maꞌuaa ina fanidimai aꞌa oꞌou fei rawaniꞌana. Siꞌei i ware aleꞌei fei Buꞌu Apuna ba:
“Mei Haidaa na fadugeaa ei rona mamagugu,
maꞌuaa na fanaa fei rawaniꞌana aꞌa ei rona fafefefani.”
7Siꞌei, hamonei fafefenaa mei Haidaa. Ofadugaa mei haniꞌu ma i faraua aꞌa hamuꞌou. 8Nofarafiꞌilao aꞌa mei Haidaa ma ana i nofarafiꞌimai aꞌa hamuꞌou. Ena hafeloꞌa, huwenaa panii hamuꞌou, fesufafaꞌarainaa ei naranaraa hamuꞌou, hamuꞌou ena ramaꞌa fahelalagui. 9Faloloaꞌi, aiwawasusu ma aiꞌai. Filoginaa ei fafadia dinaa aiwawasusua ma fei niꞌeniꞌeaa hamuꞌou nei dinaa fawawadua. 10Fafefefanaa mei Haidaa ma iwe taufaꞌugaa hamuꞌou.
11Ena lofuu, apuna fiwiwitoia. Hini i warefafeloaa mei lofuna o narafafelo aꞌana, hanuna aleꞌei ba na warefafeloaa fei law ma narafafelo wagina. Nabaa hamona narafafelo aꞌa fei law, abaa hamona nenegia, maꞌuaa aleꞌei ba hamona nara ba fei law na tata. 12Ina paꞌi hemea ua Fanaa Law ma Fadududua, mei na hawia ba i fatelapaꞌi ma fanimaꞌaa ramaꞌa. Maꞌuaa yoi hini ba o nara ba na tata mei gufumu?
	[c] 4:5 O, i ware ba mei Haidaa na punepune ma nunuminaa fei spiriti, fei ina faꞌoania laloo iaa oꞌou; o i ware ba fei spiriti, fei ina faꞌoania laloo iaa oꞌou na punepune ma nunumiai

Apuna Mamagugua aꞌa Tamanu ba i Nomai
13Hamonei guai, hamuꞌou ena hamona ware ba, “Wagieni o narani oꞌaa dinaa aꞌa fei gufu fei, o fena gufu fena ma guta yena aleꞌei heai igisimasi ma bigitoo mugoo poꞌi.” 14Uaa lomi hamona aida ba tamanu iwe nomai narani. Batanai fei gutanaa hamuꞌou? Hamuꞌou aleꞌei pasiaa hau, fei i nomai ma lareꞌapaꞌai ua. 15Agia, hamonei ware ba, “Nabaa nunumiaa mei Fasu oꞌaa gutabigiꞌaa feni, o fei.” 16Maꞌuaa eꞌeni hamona famamagugui ma faꞌaguꞌagui. Minaa ei mau mamagugua aleꞌei, na hafelo. 17Siꞌei, hini na apaꞌaa hefaa rawaniꞌa bigiꞌa ba nei bigiꞌia ma lomi na bigiꞌia, ina tata.
Warefaꞌaia aꞌa ei Rona Paꞌi Watauda Manumanu
5
1Guaifarawani hamuꞌou ena hamona paꞌi watauda manumanu. Aiwawasusu ma aiꞌai, uaa ifi nomai aꞌa hamuꞌou fei hafeloꞌa. 2Ei watauda manumanuu hamuꞌou na wanudii ma ei susuu hamuꞌou na roroꞌia pugoꞌa. 3Ei gold ma silver hamona paꞌi i poꞌai. Fei poꞌaiaa guapaloei, i uniaa hamuꞌou ma hunugaa dupuu hamuꞌou aleꞌei guꞌaa hafi. Hamona baubauhafelo aꞌa watauda manumanu laloo ei aꞌapoo arewaa. 4Maꞌaia! Fei ba lomi hamona fani ponoꞌaa ei ronaꞌo robaiaa ei peꞌihapee hamuꞌou aleꞌei hepalo manumanu i dududuaa hamuꞌou. Ei aigaa ei hufuꞌa naree paꞌaa adiaa mei Fasu, mei Faufaua. 5Hamona guta pafoo watauda manumanu yeni malagufu ma farawaninaa ana hamuꞌou. Hamona fagipeaa ana hamuꞌou aleꞌei rona fagipeaa ei manulelele wagii fei arewaa roꞌaa moroꞌaa roꞌou. [d]6Hamona dududu ma foꞌafamaꞌeaa ei lomi rona tata ma ana lomi rona fadugeaa hamuꞌou.
	[d] 5:5 O, fei arewaa hananaa

Fawiwiꞌaia Wagii fei Fiꞌia
7Siꞌei, ena lofuu, hamonei fawiwiꞌai nopaꞌaloo fei noramiaa mei Fasu. Naramaꞌaia ba mei bigibigiꞌaa peꞌihape, na gutafawiwiꞌai nopaꞌaloo fei au hufuꞌaa ma ei au maunu. 8Hamuꞌou anaa, hamonei fawiwiꞌai ma ofafaufau, uaa fei noramiaa mei Fasu na rafiꞌi. 9Apuna fibabaꞌui, ena lofuu, o hamoꞌaa tonaa dududua. Mei fadududua na u aꞌa fei gigei!
10Ena lofuu, naramaꞌaiaa fei mau fawiwiꞌaiaa ei mamamaꞌa, ei rona to fiꞌia uaa rona uꞌugaa fei haraa mei Fasu. 11Oꞌouna aidadii ba na paꞌi hawegia aꞌa ei rona ofasisia. Hamona guaidigia ba batanai fei ofasisiaa Job ma hamona fanunudigaa tamanu nawe bigiꞌia aꞌana mei Fasu. Namina bauanai fei faloloaꞌia ma fei farawaniaa mei Fasu.
12Wagii minaa ei, ena lofuu, apuna faꞌunai aꞌa hepalo haraa pafea o yeni malagufu o hitanidiai. Ware ua ba “Hiꞌi” o “Lomi”. Uaa nabaa hamona bigiꞌia aleꞌei, hamoꞌaa paꞌaa aree hamuꞌou.
Lafulafu Fininaa Narafaweꞌia
13Hini hamuꞌou na paꞌi awatana? Inei lafulafu. Hini na niꞌeniꞌe? Inei laugiꞌuduginaa mei Fasu. 14Hini hamuꞌou na funu? Inei lalaꞌaa ei bauaniaa fei losuu ba roneimii lafulafu aꞌana ma igi pao pafona wagii fei haraa mei Fasu. 15Ma fei lafulafua fininaa fei weꞌiaa naranara iwe farawaninaa mei funua. Mei Fasu, ipowe faꞌasiꞌania ma nabaa na paꞌi hafeloꞌana, ana i futoia. 16Siꞌei, hamonei wareaa ei hafeloꞌaa hamuꞌou aꞌa hememea hamuꞌou ma lafulafunaa hememea hamuꞌou ba hamopowe rawani. Fei lafulafuaa hemea wanewanea ramaꞌa na paꞌi faufauna ma ipaꞌaa bigi.
17Elijah, hia ana ramaꞌa aleꞌeni oꞌou. Ina iꞌigifaweꞌi ba neiꞌaa ropa fei maunu ma lomi na ropagio yeni pu laloo oduai ma hesuwi igisimasi. 18Ma ina lafulafudiai ma na ropa ma na habe manumanu yeni malagufu.
19Ena lofuu, nabaa nemea hamuꞌou na tatalaidiꞌininaa tamanu na faꞌuai ma nemeadiai na taufahadiweꞌidinia, 20hamonei nonominaa feni: Hini na taufahadiweꞌidinaa hemei na tata, ina fatelaia aꞌa fei maꞌea ma hawainaa watauda ei hafeloꞌa.

1 Peter1PE1 PETER
1 2 3 4 5 Warefaꞌaia
Feni rawarawa neꞌiaa Peter fi dinaa aꞌa ei narafaweꞌia, ei rafeiaa mei Haidaa ma na faꞌunuwenuweaa ei roi tonaa ei haperaraia ma fiꞌia uaa fei narafaweꞌiaa roꞌou. Ba i faꞌoꞌonainaa unuu roꞌou, ina fanonominaa roꞌou fei rawaniꞌa wareaa Jesus Christ wagii fei maꞌeana, asiꞌanana ma faꞌunaiana ba i hadiweꞌimai.
Wagii fei, ronei toꞌuaiaa ei fiꞌiaa roꞌou, apitai wagina ma oꞌugi ua ba fei, fi maniaa ei narafaweꞌiaa roꞌou ma aꞌa fei arewaa na nomai Jesus Christ, i paꞌi ponoꞌaa roꞌou.
Wagii fei au hafelo, mei neꞌia na faꞌunuwenuweaa naranaraa roꞌou ma iꞌiginaa roꞌou ba ronei gutaguta aleꞌei maroaa Christ.

 
 
1
1Yau Peter, hemea apostle Jesus Christ.
 
Ba a aloaa feni neꞌiau aꞌa ei rafeiaa mei Haidaa, ei abaa paꞌaa gufuu roꞌou feni ano, ei roꞌei tatalai yena Pontus, Galatia, Cappadocia, Asia ma Bithynia. 2Ina rafeinaa roꞌou alefei dinaraa mei Haidaa, mei Ama wagii fei bigiꞌaa fei Spiriti Apuna, fei na apunainaa roꞌou fininaa fei namoo Jesus Christ ba ronei nenegia:
 
Nunumiau ba fei rawaniꞌa ma fei gutafarawania neimina gipe aꞌa hamuꞌou.
Uduginaa mei Haidaa Uaa fei Oꞌonaia Unu
3Fani udugia aꞌa mei Haidaa, mei hia Amaa mei Fasuu oꞌou Jesus Christ! I aꞌa fei baua faloloaꞌiana, ina fanaa oꞌou fei manufau waninia aꞌa fei oꞌonaia unu, fei i udelao wagii fei asiꞌanaa Jesus Christ aꞌa fei maꞌea 4ba onei to tamanu fai lomi i wanu, raia, o paꞌai, fei i ude omaꞌaa hamuꞌou i pafea, 5hamuꞌou ena narafaweꞌia, ena na rapiꞌaa hamuꞌou fei faufau mei Haidaa nopaꞌaloo fei noramiaa fei telaꞌana, fei anaa i ufugimai aꞌa ei aꞌapoo arewaa. 6Aꞌa fei, hamonamina niꞌeniꞌe, maꞌuaa eꞌeni hamona tonaa maꞌida fiꞌia aꞌa watauda ei mau mania. 7Ina nomai eꞌei fiꞌia ba fei narafaweꞌiaa hamuꞌou, fei na awatadiai laraa fei gold, fei rona fafafaꞌarainia aꞌa fei hafi maꞌuaa i paꞌai ua—ba fei narafaweꞌiaa hamuꞌou nei paꞌaa faꞌuai ma iaꞌiaina i paꞌi udugia, hawera ma honua ena na faꞌarewamai Jesus Christ. 8Hamotawe fanunupaꞌia, maꞌuaa hamona haguia; ma ana lomi hamona fanunuia eni, maꞌuaa hamona narafaweꞌi aꞌana ma fei niꞌeniꞌeaa hamuꞌou na pai hawerana aleꞌei ba ei warewarea na noguꞌualao, 9uaa hamoꞌei tonaa fei fuaa fei narafaweꞌia, fei na fatelaꞌanaa hamuꞌou.
10Wagii fei telaꞌana, ei mamamaꞌa, ei rona diwareꞌaugia ba hefei rawaniꞌa iwe nomai aꞌa hamuꞌou, ronamina lalabaginaa fei rawaniꞌa fei 11ba roꞌaa apaꞌimaꞌaa ei hilalaa fei au, ei na faꞌarewaiaa laloo naranaraa roꞌou fei Spiritii Christ, ei idii wareaa ei fiꞌiaa Christ ma batanai ei hawera ba i nomai nefarani. 12Ina arewa aꞌa ei mamamaꞌa ba abaa roi bigihadumaa ana roꞌou, maꞌuaa hamuꞌou ei roꞌaa wareaa eꞌei manumanu, eꞌei hamonawe guainia aꞌa hefiꞌadiai rona uꞌugaa fei rawaniꞌa warea wagii fei faufau fei Spiriti Apuna, fei noramiana pafea. Ei aloꞌalo ba ana roꞌaa apaꞌaa ei manumanu ei.
Hamonei Fafaꞌarai
13Siꞌei, hamonei ofafaufau i laloo naranaraa hamuꞌou; hamonei utofaꞌainaa ana hamuꞌou; hamoneimina augaa fei oꞌonaia unuu hamuꞌou aꞌa fei rawaniꞌa, fei ba hamoꞌaa tonia ena na faꞌarewamai Jesus Christ. 14Siꞌei ba hamuꞌou aleꞌei ei naꞌuu guaiawarea, hamoneiꞌaa neneraa ei hafeloꞌa nunumia, ei hamonadoꞌo paꞌi ei hamotawe paꞌi apaꞌaa hamuꞌou. 15Maꞌuaa siꞌei ba mei na rafeinaa hamuꞌou, hia na fafafaꞌarai, ana hamonei fafafaꞌarai aꞌa minaa ei bigiꞌaa hamuꞌou; 16uaa na udedii fei neꞌia ba: “Hamonei fafaꞌarai uaa yau na fafaꞌarai.”
17Siꞌei ba hamona lalaꞌaa mei Ama, mei i dududuaa ei bigiꞌaa hememea ramaꞌa, mei lomi papaꞌaa ununa, hamonei tatalai yeni fininaa maꞌaua aleꞌei ba abaa paꞌaa gufuu hamuꞌou yeni. 18Lomi hanuna fei gutanaa hamuꞌou mina, fei noranamai aꞌa ei upuu hamuꞌou. Ma hamona aida ba fei ponohadiweꞌia wagii fei gutana fei, aꞌa ba manumanu paꞌaia aleꞌei silver o gold, 19maꞌuaa aꞌa fei rawaniꞌa namoo Christ, fei naꞌuu sipsipi lomi hepalo idaꞌidaa ununa o hafeloꞌana. 20Atawe mamaramai feni malagufu, mei Haidaa na rafeinia, maꞌuaa laloo eni aꞌapoo arewaa nawe arewaimai uaa ba nei hadumaa hamuꞌou. 21Uaa hia, hamona narafaweꞌi aꞌa mei Haidaa, mei na faꞌasiꞌania aꞌa fei maꞌea ma fani hawerana ba fei narafaweꞌia ma oꞌonaia unuu hamuꞌou nei oa i aꞌa mei Haidaa.
22Hamona fafafaꞌaraidigaa ana hamuꞌou uaa hamona guaineneraa fei na faꞌuai ba wagii fei, hamoꞌapaꞌaa haguaa ei lofuu hamuꞌou. Siꞌei, hamonei fihaguinaa ana hamuꞌou i laloo minaa fei naranaraa hamuꞌou. [a]23Uaa hamona waninidiai ma aꞌa ba manumanu wanuaa, maꞌuaa manumanu i oalao wagii fei wareaa mei Haidaa, fei na paꞌi harenuana, fei lomi i pedutoo. 24Uaa
“Minaa ei ramaꞌa, roꞌou aleꞌei guana,
ma minaa ei haweraa roꞌou ana aleꞌei ei fotaa feni malagufu;
fei guana i hole ma ei fota, roꞌaa pasi,
25maꞌuaa fei wareaa mei Fasu imina udeꞌualao.”
Sifei fei warea, fei rona uꞌufanaa hamuꞌou.
	[a] 1:22 Hefiꞌa neꞌia mina ba laloo minaa fei fafaꞌaraiaa naranaraa hamuꞌou

 
2
1Siꞌei, hamonei siminaa minaa ei mau bidibidii unu, sifisifiꞌa, wareꞌonia, punepunea ma minaa ei mau bababauꞌua. 2Ana aleꞌei ei baduu manufau waninia, hamonei susu aꞌa fei paꞌaa pao susuu fei spiriti ba hamonei gipefarawani wagii fei telaꞌanaa hamuꞌou, 3uaa hamonawe fanunuꞌapaꞌidigia ba mei Fasu, ina rawani.
Fei Naꞌa na Paꞌi Harenua ma ei Rafeiana
4Hia aleꞌei fei Naꞌa, fei na oalao—mei rona ofadugia ei ramaꞌa, mei na rafeinia mei Haidaa ma napaꞌaa haguia. Ei hamoꞌei nomai aꞌana, 5hamuꞌou ana aleꞌei ei naꞌa rona oalao. Ma aꞌa eꞌei, ina biginaa hamuꞌou hepalo humuu fei spiriti ba hamoꞌaa apunai ma bigi aleꞌei ei bauaniaa humuu mei Haidaa ma fani ei mau fanaa fei Spiriti, ei na rawani i pudaa mei Haidaa uaa Jesus Christ. 6Uaa i laloo fei Buꞌu Apuna na ware:
“Maꞌa, una augaa hepalo naꞌa yei Zion,
hepalo rafeia, hepalo rawaniꞌa fasuꞌufufugoi
ma mei i narafaweꞌi aꞌana
fai lomi ba i tonaa mamafaa.”
7Ma aꞌa hamuꞌou ena narafaweꞌia, fei naꞌa fei, hepalo baua manumanu. Maꞌuaa aꞌa ei abaa narafaweꞌia,
“Fei naꞌa rona suminia ei fadufadua,
nawe udenaa fasuꞌufufugoi,” [b]
8ma,
“Hepalo naꞌa i faꞌalabeꞌaa ei ramaꞌa,
hepalo mugoo i fapasiaa roꞌou.”
Hamatee rona barafeaa fei uꞌuga, rona alabe; ana fei ba roꞌaa dinaa wagina.
9Maꞌuaa ina rafeinaa hamuꞌou ma hamuꞌou aleꞌei ei bauaniaa humuu mei Haidaa aꞌa fei haparaiana, ei ramaꞌa wagii hefaa gufu na apunai, aleꞌei ei ramaꞌa gufuu mei Haidaa, ba hamonei wareꞌuduginaa mei i lalaꞌaa hamuꞌou aꞌa fei roromaa ba hamonei dinaa aꞌa fei rawaniꞌa weꞌaina. 10Mina, lomi hamona paꞌi haraa hamuꞌou, maꞌuaa eꞌeni hamonawe oa aleꞌei ramaꞌaa gufuu mei Haidaa; mina, lomi hamona tonaa fei faloloaꞌia, maꞌuaa eꞌeni hamonawe tonia.
11Ena tafiu, wagii feni ano, hamonei aleꞌei ena gufu raua ma ei abaa paꞌaa gufuu hamuꞌou yeni. Ma a iꞌigifaweꞌi aꞌa hamuꞌou ba hamonei faraua aꞌa ei hafeloꞌa nunumiaa hamuꞌou, ei na fiforai laloo iaa hamuꞌou. 12Fei mau gutanaa hamuꞌou neimina rawani ua i pudaa ei roromaa. Faꞌua ba roꞌawe ware ba hamona bigifatata, maꞌuaa roꞌaa fanunupaꞌaa ei rawaniꞌa bigiꞌaa hamuꞌou ma rowe uduginaa mei Haidaa aꞌa fena arewaa ena inamii maꞌa oꞌodu.
	[b] 2:7 O, udenaa fafasui fei fasuꞌufufugoi

Fafefefanaa ei Bauana ma ei Fasu
13Uaa mei Fasu, hamonei fafefefanaa minaa ei bauana—aleꞌei mei paꞌaa hapara hamatee hia bauaniaa minaa ei, 14ma aꞌa ei gavanaa anaa, hamatee mei Fasu na augaa roꞌou ba nei fanimaꞌaa ei rona bigifatata ma warefarawaninaa ei rona bigifarawani. 15Uaa na nunuminia mei Haidaa ba wagii ei rawaniꞌa bigiꞌaa hamuꞌou, hamoꞌaa pauninaa ei poapoa wareaa ei lomi apaꞌaa roꞌou. 16Hamona ala, maꞌuaa, abaa tonaa fei aleꞌei oꞌopaꞌai ei hafeloꞌa; hamonei guta aleꞌei nafii mei Haidaa. 17Fani maꞌaua aꞌa minaa ei ramaꞌa: Haguaa ei lofu rona narafaweꞌi; maꞌauaa mei Haidaa, fani honua aꞌa mei hapara.
18Ena humuwa, hamonei fafefefanaa ei fasuu hamuꞌou ma fani maꞌaua aꞌa roꞌou; aꞌa ba uniaa ei rawaniꞌa ma ei rona farawaninaa hamuꞌou, maꞌuaa aꞌa ei sibasibaa anaa. 19Uaa na rawani ba nemea i apitainaa fiꞌiana aꞌa ei haperaraia lomi paꞌafina uaa ina naranaraiaa mei Haidaa. 20Tamanu rawaniꞌana nabaa hamona apitainaa fiꞌiaa hamuꞌou aꞌa ei bigifatataa hamuꞌou? Maꞌuaa nabaa hamona apitainaa fiꞌia wagii ei rawaniꞌa bigiꞌaa hamuꞌou, ina rawani i pudaa mei Haidaa. 21Aꞌa fei, ina lalaꞌaa hamuꞌou, uaa Christ na to fiꞌina uaa hamuꞌou ma ina augaa hamuꞌou aleꞌei famaꞌamaꞌa ba hamonei neneraa ei hunaa pinena.
22“Lomi ina bigiꞌaa hepalo tata,
ana lomi na wareaa hepalo sifisifiꞌa.”
23Ei roꞌaa warefafeloia, lomi na warefani aꞌa roꞌou; roꞌaa fani fiꞌina, lomi na ware ba fagianainaa roꞌou. Agia, inadoꞌo aunaa hia panii mei na wanewane dududuana. 24Anaia na tonaa ei hafeloꞌaa oꞌou aꞌa fei hudi ununa pafoo fei haihai ba onei maꞌe wagii ei hafeloꞌa ma tatalai wagii tamanu na wanewane; aꞌa ei loralorana, hamona rawani. 25Uaa famaꞌa hamuꞌou aleꞌei madidiaa sipsipi, maꞌuaa eꞌeni hamona hadiweꞌainaa aꞌa mei Omaꞌamaꞌaa ei Sipsipi, mei Wagiꞌiaa ei harenuaa hamuꞌou.
Pifine ma Wawane Haroo Lalai
3
1Ena pifine haroo lalai, ana aleꞌei, hamonei fafefefanaa ei haroo hamuꞌou uaa nabaa nemea roꞌou lomi na nara ba faꞌua fei warea, woro rowe filoginaa naranaraa roꞌou wagii ei maumau ei haroo roꞌou ma abaa wagii ei warewareaa roꞌou, 2maꞌuaa wagii ei fanunuaa roꞌou ei fafaꞌarai ma fararabaa hamuꞌou ei gutanaa hamuꞌou. 3Ei fananamaiaa hamuꞌou abaa manumanuu hawera aleꞌei fifigaa hugoo taba ma ei hawera gold o susuu hamuꞌou. 4Agia, hamatee manumanu laloo iaa hamuꞌou, fei fananamaiaa famadumua spiriti, fei lomi i paꞌai, fei na paꞌi awatana i pudaa mei Haidaa. 5Uaa sifei fei maumau fananamaiaa ei apunai pifine mina, ei na oꞌonai unuu roꞌou aꞌa mei Haidaa. Rona fafefefanaa ei haroo roꞌou, 6aleꞌei Sarah, mei na guainaa Abraham ma ware ba hia fasuna. Hamuꞌou aleꞌei naꞌuna nabaa hamona bigiꞌaa tamanu na wanewane ma lomi hamona mamaꞌau.
7Ena wawane haroo lalai, ana aleꞌei, hamonei farawanimaꞌaiaa ei haroo hamuꞌou ma fani honua aꞌa roꞌou uaa roꞌou, pududuu. Ma ana rowe tofipui aꞌa hamuꞌou fei rawaniꞌa harenua. Bigiꞌaa fei ba lomi hepalo manumanu i lawaraa ei lafulafuaa hamuꞌou.
Ei Fiꞌia wagii Tamanu na Rawani
8Ma pafoo minaa eꞌei, minaa hamuꞌou nei hepaloi ua naranaraa hamuꞌou; finaranarainaa hememea, fihagui aleꞌei filofui, fifaloloaꞌii ma fifamadumuii. 9Apuna fagianainaa ei rona fafeloaa hamuꞌou o warefafeloaa ei rona warefafeloaa hamuꞌou, maꞌuaa fani hawegia, uaa sifei fei paꞌafina i lalaꞌaa hamuꞌou ba hamonei to hawegia. 10Uaa,
“Hini na nunuminia ba i gutaniꞌeniꞌe
ma gutafarawanilao
neiꞌaa warefafelo o warefasifi.
11Inei farapadiꞌininaa ei hafeloꞌa ma bigiꞌaa ei rawaniꞌa;
inei ponilabaginaa fei gutafirawania ma panarofia.
12Uaa mei Fasu na fanunupaꞌaa ei wanewanea
ma guainaa ei lafulafuaa roꞌou,
maꞌuaa ina ofadugaa ei rona bigiꞌaa ei hafeloꞌa.”
13Haa, hini ba i fagianainaa hamuꞌou nabaa hamoꞌaa refubigiꞌaa ei rawaniꞌa? 14Maꞌuaa nabaa hamoꞌaa to fiꞌia wagii tamanu na wanewane, hamona paꞌi hawegia. “Apuna maꞌau aꞌa tamanu na famaꞌauaa [c] roꞌou; apuna narafatemua.” 15Maꞌuaa laloo naranaraa hamuꞌou, au uꞌugainaa Christ ba hia Fasu. Ranimai hamonei paꞌi nafanafaa ei iꞌigaiaa mei i iꞌigainaa paꞌafii fei oꞌonaia unu hamona paꞌi. Maꞌuaa warefagigii fininaa honua; 16ma hamonei aida ba lomi hamona bigifatata, uaa ena rona warefafeloaa ei rawaniꞌa bigiꞌaa hamuꞌou aꞌa Christ, roꞌaa mamafa aꞌa ei wiwitoiaa roꞌou. 17Fei ba o to fiꞌia aꞌa fei nunumiaa mei Haidaa na mua laraa fei ba o bigiꞌaa ei hafeloꞌa. 18Uaa ei hafeloꞌa, Christ na maꞌe hepoa ua aꞌa minaa ei ramaꞌa, mei wanewanea aꞌa ei hafeloꞌa ba i duginaa hamuꞌou aꞌa mei Haidaa. Rona foꞌafamaꞌeaa fei hudi ununa, maꞌuaa ina to harenua aꞌa fei Spiriti 19ma aꞌa fei Spiriti ina wareware aꞌa ei spiriti, ei rona boboꞌai, 20ei rona barafe mina mina aꞌa fei au i faduaa fei baua wa Noah ma na fawiwiꞌainaa roꞌou mei Haidaa. Hefiꞌa ua ramaꞌa, puduu roꞌou fainaroa, rona tela aꞌa fei ranu, 21ma fei ranu fei, haduoo fei pudugufaia, fei ifi fatelaꞌanaa hamuꞌou anaa—abaa fei fesufesuu loloo unu, maꞌuaa fei uniꞌuni ba na fafaꞌarai [d] ua fei naranara i pudaa mei Haidaa. Ina fatelaꞌanaa hamuꞌou uaa fei asiꞌanaa Jesus Christ, 22mei i dinaa pafea ma fi guta raudei maꞌau mei Haidaa fipui aꞌa ei aloꞌalo, ei forafora mawe ei faufaua, ei roꞌei fafefe aꞌana.
	[c] 3:14 O, aꞌa tamanu na farararaoaa
	[d] 3:21 O, uga

Mei Haidaa, Hia fei Paꞌafii fei Gutanamu
4
1Siꞌei ba Christ na to fiꞌia wagii fei hudi ununa, hamonei ofafaufau aꞌa fei maumau fei, uaa hini na tonaa fiꞌia wagii fei hudi ununa na muainaa ei maumau hafeloꞌa. 2Siꞌei, fei gutananalao yeni malagufu, lomi ba i bigiꞌaa ei hafeloꞌa nunumiaa unu, maꞌuaa ba i bigiꞌaa ei nunumiaa mei Haidaa. 3Uaa famaꞌa hamona fanimaꞌaa tamanu rona bigiꞌia ei roromaa—ei maumau loloaa naranara, laraa huwi, hunu poapoai, hamamani, labarainaa ei hafeloꞌa ma fei hafeloꞌa mau losuiaa ei sifisifi haidaa. 4Lomi rona aida ba tani lomi hamona neneraa roꞌou aꞌa eꞌei hafeloꞌa eꞌei ma rona warefafeloꞌuaa hamuꞌou. 5Maꞌuaa ropowe u i maꞌaa mei ba i dududuaa ei rona werawera mawe ei maꞌea. 6Ma ei rona maꞌe, ana ronadii guai fei rawaniꞌa warea siꞌei ei hudi unuu roꞌou ana i to dududua, maꞌuaa wagii ei spiritii roꞌou, ronei neneraa ei nunumiaa mei Haidaa.
7Fei iaꞌiai minaa ei manumanu na rafiꞌi. Siꞌei, inei arewa ei naranaraa hamuꞌou ma hamonei utofaꞌainaa ana hamuꞌou ba hamuꞌou lafulafupaꞌi. 8Ma pafoo minaa ei manumanu, hamoneimina fihagui, uaa fei hagua i fuaꞌonaa watauda ei mau hafeloꞌa. 9Taufagutanaa hefiꞌadiai ma apuna bababauꞌu wagina. 10Hememea nei biginaa tamanu fana ina tonia ba i hadumaa hefiꞌa ma nei wewea fanaa ei maumau rawaniꞌaa mei Haidaa. 11Hini ba i ware, inei ware aleꞌei banaꞌaa paꞌaa wareaa mei Haidaa. Hini ba i hadumaa ramaꞌa inei bigi fininaa fei faufau na fania mei Haidaa ba wagii minaa ei manumanu inei paꞌi udugia mei Haidaa uaa Jesus Christ. I aꞌana inei paꞌi hawera ma faufau ranimai ranimai. Amen.
Ei Fiꞌia wagii fei Neneramu Christ
12Ena tafiu, apuna baꞌarofoa aꞌa fei fiꞌia na nofininamii fei manimania, fei hamoꞌei guta wagina eꞌeni. Abaa uꞌugai manumanu fei na nomai aꞌa hamuꞌou. 13Maꞌuaa hamonei niꞌeniꞌe ba hamona tonaa fiꞌia uaa Christ ba hamoꞌamina unuwenuwe ena na faꞌarewamai fei hawerana. 14Nabaa rona warefafeloaa hamuꞌou uaa fei haraa Christ, hamona paꞌi hawegia uaa fei Spiritii fei hawera ma mei Haidaa na oa pafoo hamuꞌou. 15Nabaa hamoꞌaa to fiꞌia, fei paꞌafina, ineiꞌaa ba ona foꞌafamaꞌe, o topaꞌai, o bigiꞌaa hepalodiai manitoai hafeloꞌa, o fei maumau nigoaa ei pidawaiaa hefiꞌa. 16Maꞌuaa, nabaa ona to fiꞌia uaa yoi Christian, apuna mamafa. Onei uduginaa mei Haidaa ba ona paꞌi fei hara fei. 17Uaa fei dududua neidoꞌo asiꞌaa aꞌa ei maroaa mei Haidaa; ma nabaa oꞌou rawarawa, poꞌo batanaidiai aꞌa ei lomi rona neneraa fei rawaniꞌa wareaa mei Haidaa? 18Ma,
“Nabaa na waiwai ba roꞌaa tela ei wanewanea,
poꞌo batanaidiai aꞌa ei lomi rona paꞌi
fei maumau mei Haidaa mawe ei hafeloꞌa?”
19Siꞌei, ei rona to fiꞌia aꞌa fei nunumiaa mei Haidaa, ronei oafagugu aꞌa mei Famamaraia, mei na oafagugu ma ronei bigifarawaniꞌualao aleꞌei.
Ei Bauaniaa Losuu mawe ei Baubara
5
1Aꞌa ena bauaniaa fei losuu i dupuaa hamuꞌou, uꞌei iꞌigifaweꞌi aꞌa hamuꞌou hamatee yau ana hemea bauana, hemea na fanunupaꞌaa ei fiꞌiaa Christ ma ana ba a oa fininaa fei hawera fei iwe arewamai: 2Hamonei aleꞌei omaꞌamaꞌaa ei sipsipi. Hamonei omaꞌaa fei maroaa mei Haidaa, fei na ude panii hamuꞌou ma paꞌafina aꞌa ba hamonei bigiꞌia maꞌuaa paꞌaa noranamai naranaraa hamuꞌou aleꞌei i nunuminia mei Haidaa; neiꞌaa wawaꞌai poaa hamuꞌou aꞌa ei mugoo poꞌi, maꞌuaa hamonei refuhadumaa ramaꞌa; 3hamoneiꞌaa faꞌaguꞌagui aꞌa ena rona udenaa panii hamuꞌou, maꞌuaa hamonei aleꞌei famaꞌamaꞌa aꞌa fei maroa fei. 4Ma ena na nofaꞌarewamai mei Bauaniaa Omaꞌaa ei Sipsipi, hamopowe tonaa fei tao fei hawera, fei lomi i paꞌaitoo.
5Hamuꞌou ena baubara, ana aleꞌei hamonei fafefefanaa ei bau. Minaa hamuꞌou, hamonei fifamamadumui, uaa
“Mei Haidaa na fadugeaa ei rona mamagugu,
maꞌuaa ina fani rawaniꞌa aꞌa ei rona famadumui.”
6Siꞌei, famadumuinaa ana hamuꞌou haroo fei faufau fei panii mei Haidaa ba inei taufaꞌugaa hamuꞌou ena na nopaꞌaloo fei paꞌaa au. 7Fifaninaa panina minaa ei awataa hamuꞌou, uaa inapaꞌaa naranaraiaa hamuꞌou.
8Hamonei utofaꞌainaa hamuꞌou ma ofafaufau. Mei haniꞌu, mei na fabidinaa ununa hamuꞌou na tatapa aleꞌei hepalo lion ba i taduꞌonomaa hamuꞌou. 9Fadugeia ma ufaweꞌi wagii fei narafaweꞌia, uaa hamona aida ba ei lofuu hamuꞌou tadiweꞌaiaa feni ano, ana roi tonaa fiꞌia ana aleꞌei hamuꞌou.
10Ma mei Haidaniaa minaa ei rawaniꞌa fana, mei na lalaꞌaa hamuꞌou ba hamonei oalao fipui aꞌa Christ wagii fei hawerana lomi i pedutoo, nenee fei fiꞌiaa hamuꞌou, fei lomi i udefamadii, iwe farawanidinaa hamuꞌou ma faweꞌinaa hamuꞌou ba hamonei faufaudiai ma ufawegipaꞌi. 11I aꞌana i ude fei faufau ranimai ranimai. Amen.
Ei Aꞌapoo Warea
12Silas, [e] mei una nara ba hia rawaniꞌa lofuu, ina hadumau aꞌa maꞌideni neꞌiau ba a faꞌunuwenuweaa hamuꞌou ma warefaꞌuai ba feni neꞌia na faꞌarewaiaa fei rawaniꞌaa mei Haidaa ma hamonei ufaweꞌi wagina.
13Ei narafaweꞌia yei Babylon, ei rona rafei fipui aꞌa hamuꞌou Mark, mei aleꞌei naꞌuu, rona aloawii fei famafufuoiaa roꞌou aꞌa hamuꞌou. 14Fifamafufuoinii aꞌa fei hatofaa puda fininaa hagua.
Fei gutafarawania na ude aꞌa minaa hamuꞌou ena hamona oafipui aꞌa Christ.
	[e] 5:12 Warea Greek Silvanus, ana fei hara Silas


2 Peter2PE2 PETER
1 2 3 Warefaꞌaia
Feni faguapaloaa neꞌiaa Peter fi dinaa aꞌa ei rawarawa narafaweꞌia. Fei paꞌaa baua warewarea wagina ba i hafududumaa ei sifisifi feroia ma ei mau fiharoharoipaꞌaia, ei noranamai aꞌa fei mau sifisifi feferoia.
Ma fapedupeduu ei, sifei ba ronei urofaa fei apaꞌaa mei Haidaa ma mei fasu Jesus Christ. Peter namina naranara watauda wagii fei feroiaa ei rona ware ba Christ lomi i hadiweꞌimai. Ina ware ba fei i famadiaa Christ, sifei ba mei Haidaa lomi na nunuminaa nemea ba nei paꞌai maꞌuaa ronei momoꞌai aꞌa ei hafeloꞌaa roꞌou.

 
 
1
1Yau Simon Peter, hemea nafi ma apostle Jesus Christ.
 
Feni neꞌiau i dinaa aꞌa ei rona tonaa fei narafaweꞌia, fei namina rawani aleꞌei fei ona paꞌi wagii fei wanewaneaa mei Fatelaꞌana, Jesus Christ, mei Haidaniaa oꞌou:
 
2Fei rawaniꞌa ma gutafarawania i udegipe i aꞌa hamuꞌou wagii fei apaꞌaa mei Haidaa mawe mei Fasuu oꞌou Jesus.
Hamoneimina Fararabaiaa fei Rafeiaa mei Haidaniaa Hamuꞌou
3Fei faufau mei Haidaa na fanaa oꞌou minaa ei ba onei paꞌi fei maumau mei Haidaa laloo fei gutanaa oꞌou wagii fei apaꞌaa oꞌou hia, mei na lalaꞌaa oꞌou aꞌa fei hawerana ma rawaniꞌana. 4Aꞌa eꞌei ina fanaa oꞌou ei faꞌunaia, ei napaꞌaa bauanai ma rawani uaa ba wagii ei, hamonei tonaa fei maumau mei Haidaa ma ponipaꞌai aꞌa ei loloaa feni ano, ei noranamai aꞌa ei hafeloꞌa nunumia.
5Uaa eꞌei loloa eꞌei, fei narafaweꞌiaa hamuꞌou neimina apoidiai wagii ei rawaniꞌa ma pafoo ei rawaniꞌa, ei apaꞌa, 6ma pafoo ei apaꞌa, utofaꞌainaa ana hamuꞌou ma pafoo fei mau utofaꞌaiaa ana hamuꞌou, fei mau ofasisifawaiwaia ma pafoo fei mau fei, fei maumau mei Haidaa, 7ma pafoo fei maumau mei Haidaa, fei mau firawaniaa ei filofui ma pafoo fei, hagua. 8Uaa nabaa hamoꞌaa fagipealoo eꞌei manumanu eꞌei, aꞌa ba hamona guta ua o lomi hamona bigipaꞌi aꞌa fei apaꞌaa hamuꞌou mei Fasuu oꞌou Jesus Christ. 9Maꞌuaa hini lomi na paꞌi eꞌei, ana lomi na fanunupaꞌi ma hia hemea pudawerai ma na madiꞌinia ba na futo ei hafeloꞌana mina.
10Siꞌei, ena lofuu, hamoneipaꞌaa refurefu ma famaꞌaia ba mei Haidaa na rafeinaa hamuꞌou ma na lalaꞌaa hamuꞌou. Uaa, nabaa hamoꞌaa bigiꞌaa ei manumanu ei, lomi hamowe pasi wagii ei hafeloꞌa 11ma Jesus Christ, mei Fasu ma Fatelaꞌanaa oꞌou ipowemina taufagutanaa hamuꞌou aꞌa fei haparaiana.
Ei Diwareꞌaugaa fei Buꞌu Apuna
12Faꞌua ba hamona aidadii eni manumanu eni ma hamona u wagii fei faꞌuaia, fei hamona paꞌi eꞌeni, maꞌuaa, ranimai aminaꞌu fanonomiꞌuaiaa hamuꞌou. 13Woro na rawani ba unei fanonomidinaa hamuꞌou nabaa a gutalao aꞌa feni hubeu, 14uaa, una aida ba anaa a diꞌininia, ana aleꞌei i famaꞌadigau mei Fasuu oꞌou Jesus Christ. 15Ma adii fanimaꞌaia ba nenee fei aunuau, hamoꞌaminaꞌu nonominaa eni manumanu eni.
16Ei haiꞌouna uꞌu ba batanai fei faufau ma fei noramiaa mei Fasuu oꞌou Jesus Christ, lomi haiꞌouna nenegiꞌuaiaa ei uꞌugaa hefiꞌa, ei gutanaraꞌuaa roꞌou, maꞌuaa haiꞌouna uꞌugaa fei fanunupaꞌaa haiꞌou wagii fei haparaiana. 17Uaa ina to honua ma hawera aꞌa mei Haidaa, mei Ama, ei i guainaa fei lao, fei i norai aꞌana, fininaa fei Hawera wagii fei Haparaiana, fei na ware ba, “Simeni, meni Naꞌuu, meni una haguia; unamina niꞌeniꞌe aꞌana.” 18Haiꞌou ana na guainaa fei lao, fei noramiana pafea, ei haiꞌou oafipui aꞌana pafoo fei maugeni na apunai.
19Ma ona aida ba paꞌaa faꞌua ei wareaa ei mamamaꞌa ma ina rawani ba hamoneipaꞌaa falanaa huoo hamuꞌou wagina ana aleꞌei weꞌai dupuaa fei roromaa nopaꞌaloo fei baꞌapanii fei arewaa ma fei piꞌuu arewaa na asiꞌaa i laloo naranaraa hamuꞌou. 20Pafoo minaa ei, hamonei apaꞌifarawaninia ba lomi hepalo diwareꞌauga laloo fei Buꞌu Apuna ba i noꞌuamai pelee naranaraa hemea mamamaꞌa. 21Uaa ei diwareꞌauga, lomi na paꞌi fafasuina aꞌa fei naranaraa ramaꞌa, maꞌuaa, ei ramaꞌa, rona umuinaa ei wareaa mei Haidaa ei i gigiaa naranaraa roꞌou fei Spiriti Apuna.
Ei Aree ei Sifisifi Feroia
2
1Maꞌuaa ana na paꞌi sifisifi mamamaꞌa dupuaa ei ramaꞌa mina, ana aleꞌei ba iwe paꞌi sifisifi feroia i dupuaa hamuꞌou. Roꞌaa faꞌasiꞌapaꞌainaa ei sifisifi feroia, ei imina fafeloaa ramaꞌa, ana roꞌaa fadugeaa mei Fasu, mei na ponoꞌaa roꞌou—ma wagii fei, rowe fabatafainamii fei aree ana roꞌou. 2Watauda, rowe neneraa ei mau mamafaa ana roꞌou ma warefafeloaa fei talaa faꞌuaia. 3Aꞌa fei bagitoo roꞌou, ei feroia ei, rowe to mugoo poꞌi wagii ei uꞌugaa roꞌou aꞌa hamuꞌou. Fei aree roꞌou, udefamadianamai aꞌa roꞌou ma lomi i madii ma roꞌawe to fagianaa wagii ei hafeloꞌaa roꞌou.
4Uaa mei Haidaa na dududuaa ei aloꞌalo, ei rona bigifatata, ei ina alonaa roꞌou waduhero [a] ma aunaa roꞌou aꞌa ei hafeloꞌa boboꞌaia [b] nopaꞌaloo fei au dududua; 5ana ina dududuaa ei gufu mina mina ei i aloamii fei mamaua suwela aꞌa ei lomi rona neneraa mei Haidaa, maꞌuaa ina opaꞌainaa oloromea ramaꞌa fipui aꞌa Noah, mei na uꞌugaa tamanu na wanewane; 6ana ina fani aree ei gufu yei Sodom ma Gomorrah ba ronei guꞌamatala ba roꞌou aleꞌei famaꞌamaꞌa aꞌa tamanu ba i nomai aꞌa ei lomi rona neneraa mei Haidaa; 7ana ina fatelaꞌanaa Lot, hemea wanewanea, mei na fiꞌi naranarana aꞌa ei loloaa ei barafea 8(uaa mei wanewanea mei, namina fiꞌi fei wanewanea naranarana laloo minaa ei arewaa aꞌa ei fanunuana ma guaiana ei hafeloꞌa bigiꞌa)— 9nabaa aleꞌei, ana na aida mei Fasu ba batanai i fatelaꞌanaa ei rona nenegia wagii ei manimania maꞌuaa, i urofaa ei abaa wanewanea, ei ana roifi to aree roꞌou eꞌeni nopaꞌaloo fei arewaa dududua. [c]10Inapaꞌaa nofaꞌuaimai aꞌa ei rona neneraa ei nunumiaa fei loloaa naranaraa roꞌou [d] ma barafeaa ei forafora.
Rona lauguꞌai ma mamagugui ma lomi rona mamaꞌau nabaa roꞌaa warefafeloaa ei aloꞌalo; 11ma fei faufau roꞌou, lomi na muainaa faufau ei aloꞌalo, maꞌuaa ei rawaniꞌa aloꞌalo, lomi ba rowe uniꞌuniaa ei hafeloꞌa aloꞌalo i aꞌa mei Fasu. 12Maꞌuaa ei ramaꞌa ei, rona warefafeloaa tamanu lomi rona apaꞌia. Roꞌou aleꞌei ponotoo podu, nenegiꞌuaiaa nugee roꞌou, rona waniniꞌuamai ba hefiꞌa ramaꞌa roꞌaa peainaa roꞌou ma foꞌafamaꞌeaa roꞌou.
13Rowe to aree roꞌou wagii ei hafeloꞌa rona bigiꞌia. Rona niꞌeniꞌe nabaa roꞌaa bigiꞌaa ei hafeloꞌa i pudaa ramaꞌa. Roꞌou aleꞌei nanaa figifigi. Rona wiwiwidi ua fininaa ei niꞌeniꞌeaa roꞌou ena rona hananafipui aꞌa hamuꞌou maꞌuaa rona fawawarororaa ei hanaa hamuꞌou. [e]14Pudaa roꞌou, pudaa fiharoharoipaꞌaia ma lomi fafaa roꞌou bigiꞌaa ei hafeloꞌa; rona foraa pinee ei lomi na maꞌua naranaraa roꞌou; fei mau wawaꞌai poa, paꞌaa rafee roꞌou—na pasidigaa roꞌou umua! 15Rona farapadiꞌininaa fei wanewanea ma neneraa ei maumau Balaam, mei naꞌuu Beor, mei na haguaa fei ponoꞌaa ei hafeloꞌa. 16Maꞌuaa na warefawanewaneia hepalo donkey—hepalo manulelele lomi i warepaꞌi—maꞌuaa ina ware aleꞌei ramaꞌa ma paunainaa fei poapoaa mei mamamaꞌa.
17Ei ramaꞌa ei, aleꞌei ranuu agiꞌagi lomi ranu wagina, o aleꞌei ei papalei na agisiminia fei baua lalarena. Fei paꞌaa roromaa na udeꞌomaꞌaa roꞌou. 18Uaa na baꞌabaꞌa ua umuu roꞌou ma lomi hanuu ei wareaa roꞌou. Rona faꞌereꞌereaa hefiꞌadiai, ei na lara huwii roꞌou wagii ei nunumiaa unu, ei ba roꞌaa faraua aꞌa ei hafeloꞌa. 19Rona ware ba ro alaraa ei ba roꞌaa faraua, maꞌuaa ana roꞌou, humuwa aꞌa ei hafeloꞌa—uaa hemea ramaꞌa, hia humuwa aꞌa tamanu na fasuinia. 20Ronadoꞌo diꞌininaa fei maumau hafeloꞌaa feni ano, uaa rona apaꞌaa mei Fasuu oꞌou Jesus Christ, mei Fatelaꞌana, maꞌuaa rona pasidiai ma na muainaa roꞌou ei hafeloꞌa ma rona hafelodiai laraa famaꞌa. 21Na rawani nabaa lomi rona aida fei maumau wanewanea laraa fei ba rona aida ma momoꞌai aꞌa fei apunaia warea rona tonia aꞌa hefiꞌa. 22Aꞌa roꞌou, na faꞌuai ei warea ba, “Hepalo ponoto i hadiweꞌinaa aꞌa fei mumuꞌana,” ma, “Hepalo moimoi na nunudii na faheduheduadiai aꞌa fei hedu.”
	[a] 2:4 Warea Greek ba Tartarus
	[b] 2:4 Hefiꞌa neꞌia ba aunaa roꞌou aꞌa ei alatai i laloo fei roromaa
	[c] 2:9 O, urofaa ei abaa wanewanea, ei roi omaꞌaꞌuaiaa ei aree roꞌou nopaꞌaloo fei arewaa dududua.
	[d] 2:10 O, neneraa ei nunumiaa unu
	[e] 2:13 Hefiꞌa neꞌia ba fawawaroroaa ei hananafipuiaa roꞌou

Fei Arewaa mei Fasu
3
1Ena tafiuu, sifeni feni faguapaloaa neꞌiau aꞌa hamuꞌou. Minaa guapaloeni, fanonomii hamuꞌou ba hamonei naranaraiaa ei rawaniꞌa manumanu. 2Nunumiau ba hamonei nonominaa tamanu rona wareia mina mina ei apunaia mamamaꞌa ma fei wareaa mei Fasuu oꞌou, mei Fatelaꞌana, fei rona wareia ei apostle.
3Famaꞌa, hamonei apaꞌia ba laloo ei aꞌapoo arewaa rowe nomai ei warefafeifeia ma rowe warefafeifei ma neneraa ei hafeloꞌa nunumiaa roꞌou. 4Rowe ware ba, “Haa, nahaiga ei ba i nomai, aleꞌei inadoꞌo faꞌunainia? Aꞌa fei maꞌeaa ei amaa oꞌou nopaꞌamiaa wagieni, minaa ei manumanu na fiminaꞌei ua ana aleꞌei i mamaraimai feni malagufu nopaꞌamii eꞌeni.” 5Maꞌuaa ana paꞌaa naraa roꞌou ba roꞌaa madiꞌinia ba aꞌa fei wareana mina, mei Haidaa na famamaraiaa fei haroo pafea ma famamaraiaa feni malagufu wagii fei ranu. 6Feni malagufu mina, na wanoia fei ranu fei. 7Ma ana aꞌa fei warea fei, fei haroo pafea ma feni malagufu, guapaloei mawe ei lomi rona neneraa mei Haidaa, rona oadiginaa manumanuu fei hafi nopaꞌaloo fei arewaa dududua.
8Maꞌuaa hepalo ua manumanu ba hamoneiꞌaa madiꞌinia, ena rawaniꞌa tafiu: Aꞌa mei Fasu, heai arewaa aleꞌei hefa pufabaꞌa igisimasi ma hefa pufabaꞌa igisimasi ana aleꞌei heai arewaa. 9Lomi i famamadinaa fei faꞌunaiana mei Fasu aleꞌei naranaraa hefiꞌa ba tani imina madii. Ina ofasisia aꞌa hamuꞌou. Lomi na nunuminia ba nemea i paꞌai, maꞌuaa, ba minaa ei, ronei filoginaa naranaraa roꞌou.
10Maꞌuaa fei arewaa mei Fasu iwe nomai aleꞌei hemea fafanao. Iwe paꞌai fei haroo pafea fininaa memeꞌaia; fei hafi i guꞌapedugaa minaa ei manumanu ma feni malagufu mawe minaa ei manumanu wagina iwe ude arere ua. [f]
11Siꞌei ba minaa ei manumanu ropowe pedu aleꞌei, hamonei naraia ba i batanai fei mau gutanaa hamuꞌou? Fei gutanaa hamuꞌou nei fafaꞌarai ua ma nei paꞌi fei maumau mei Haidaa 12ena hamoꞌei gutaꞌomaꞌomaꞌa ma ronaa [g] fei arewaa mei Haidaa. Aꞌa fei arewaa fei, fei hafi, iwe guꞌaa fena haroo pafea ma eni manumanuu feni malagufu ana roꞌaa guꞌapaꞌai wagina. 13Maꞌuaa wagii fei faꞌunaiana na faꞌoꞌonainaa unuu oꞌou ba i paꞌi hefaa manufau haroo pafea ma malagufu, fei gufuu ei wanewanea.
14Ena tafiu, siꞌei ba na oꞌonai unuu hamuꞌou aꞌa fei, hamoneiminapaꞌaa fafafaꞌarai, lomi hepalo tata ma hamonei oafirawanii aꞌana. 15Naraia ba fei ofasisiaa mei Fasuu ana fei telaꞌana ana aleꞌei i neꞌifanaa oꞌou hamuꞌou mei rawaniꞌa lofuu oꞌou Paul wagii fei apaꞌa na fania mei Haidaa. 16Minaa ei neꞌiana na fiminaꞌei ma ei paolaa neꞌiana ana aleꞌei feni neꞌiau. Ei neꞌiana na paꞌi hefiꞌa na waiwai ba omina apaꞌia ma ei pola taba, ei rona hamamagua, rona filoginia ana aleꞌei roꞌaa filogidigaa hefiꞌadiai Buꞌu Apuna ma ropowe to lagii roꞌou wagii fei.
17Ena tafiu, siꞌei ba hamona apaꞌidigaa fei, ofafaufau ma wagiꞌinaa ana hamuꞌou ba lomi hamoꞌaa atete aꞌa ei tataa ei barafea ma pasidiꞌininaa ei weꞌia gutanaa hamuꞌou. 18Maꞌuaa hamonei fagipeaa fei rawaniꞌa ma fei apaꞌaa mei Fasuu oꞌou Jesus Christ, mei Fatelaꞌana. I aꞌana na ude fei hawera eꞌeni ma ranimai! Amen.
	[f] 3:10 Hefiꞌa neꞌia ba wagina i guꞌamatala.
	[g] 3:12 O, gutaꞌomaꞌomaꞌa fininaa refurefua


1 John1JN1 JOHN
1 2 3 4 5 Warefaꞌaia
Feni rawarawa neꞌiaa John ba i aloia aꞌa hefiꞌa. Ina paꞌi guapalo paꞌafina. Fei ba i faꞌunuwenuweaa ei igoa ba ronei oafipui aꞌa mei Haidaa ma mei naꞌuna Jesus Christ. Ma fei ba roneiꞌaa neneraa fei sifisifi feroia, fei i fafeloaa fei oafipuiaa roꞌou.
Sifei fei sifisifi feroia ba ei manumanu wagii feni ano na hafelo ma siꞌei, Jesus mei naꞌuu mei Haidaa abaa paꞌaa ramaꞌa. Ana rona feroi ba fei telaꞌana abaa manumanuu rawaniꞌa bigiꞌa o haguaa hefiꞌa.
Maꞌuaa John na fadugeaa ei feroia ei i faꞌarewaia ba Jesus Christ paꞌaa ramaꞌa ma minaa ei rona narafaweꞌi aꞌana ma haguaa mei Haidaa, ana ronei fihagui.

 
Fei Wareaa Harenua
1
1Haiꞌouꞌaa uꞌugaa mei na oa farawarawa, mei haiꞌouna guaiꞌaraia, mei haiꞌouna maꞌaia ma ei panii haiꞌou na panarofia. Ma mei haiꞌouna uꞌugia, hia ana fei wareaa harenua. 2Fei harenua fei, nawe arewa. Haiꞌouna fanunuia ma ufugia ma warefanaa hamuꞌou fei harenua lomi i pedutoo, fei na oafipui aꞌa mei Ama, fei nawe arewa aꞌa haiꞌou. 3Haiꞌou warefanaa hamuꞌou tamanu haiꞌouna fanunuia ma guainia ba hamonei oafipui aꞌa haiꞌodu mawe mei Ama ma mei Naꞌuna, Jesus Christ. 4Haiꞌouna neꞌifanaa hamuꞌou ba fei niꞌeniꞌeaa oꞌou [a] imina apoidiai.
	[a] 1:4 Hefiꞌa neꞌia ba niꞌeniꞌeaa hamuꞌou

Tatalai wagii fei Weꞌai
5Sifeni, feni warea haiꞌouna guainia aꞌana ma warefanaa hamuꞌou: mei Haidaa ana fei weꞌai ma i aꞌana paꞌaa lomi maꞌida roromaa. 6Nabaa oꞌaa ware ba ona oafipui aꞌana, maꞌuaa ana oifi tatalai wagii fei roromaa, oi warefasifi ua ma lomi ona talai wagii fei faꞌuaia. 7Maꞌuaa siꞌei ba hia na oa wagii fei weꞌai, nabaa oꞌaa tatalai wagii fei weꞌai ana aleꞌei hia, ona gutafirawanii ma fei namoo Jesus, mei Naꞌuna na fafafaꞌarainaa oꞌou aꞌa minaa ei [b] hafeloꞌa.
8Nabaa oꞌaa ware ba lomi hafeloꞌaa oꞌodu, oi sifiꞌaa ana oꞌou ma fei faꞌuaia lomi laloo iaa oꞌou. 9Maꞌuaa nabaa oꞌaa warefania ei tataa oꞌou, siꞌei ba ina oafagugu ma na wanewane, iwe futoaa ei hafeloꞌaa oꞌou ma fafafaꞌarainaa oꞌou aꞌa minaa ei manumanu lomi na wanewane. 10Nabaa oꞌaa ware ba lomi ona bigiꞌaa ei hafeloꞌa, hanuna ba hia fi sifi ba ona hafelo ma fei wareana, lomi udeana laloo iaa oꞌou.
	[b] 1:7 O, aꞌa hepapalo

 
2
1Ena rawaniꞌa naꞌuu, uꞌei neꞌinawii aꞌa hamuꞌou ba hamoneiꞌaa bigifatata. Maꞌuaa nabaa nemea i bigifatata, ona paꞌidii hemea umuiaa oꞌodu aꞌa mei Ama—Jesus Christ, hemei Wanewanea. 2Hia mei na maꞌe ba i fawanewaneaa watolaa mei Haidaa ma oꞌou, mei na ponoꞌaa ei hafeloꞌaa oꞌou ma abaa unaa oꞌou ua, maꞌuaa [c] minaa ei ramaꞌa yeni malagufu anaa.
3Onapaꞌaa aida ba oꞌaa apaꞌia nabaa oꞌaa neneraa ei wareana. 4Mei i ware ba, “Yau na apaꞌia,” maꞌuaa lomi na neneraa ei wareana, hia paꞌaa sifisifi ma fei faꞌuaia lomi laloo iana. 5Maꞌuaa hini i neneraa fei wareana, fei haguaa mei Haidaa [d] napaꞌaa gugu ei warana aꞌana. Aleꞌei, onawe aida ba oꞌou i aꞌana: 6Hini i ware ba hia na oafipui aꞌana, inei tatalai ana aleꞌei tatalaiaa Jesus.
7Ena rawaniꞌa tafiu, aꞌa ba uꞌei neꞌinaa hepalo manufau warea, maꞌuaa feni warea na udedii ma hamona guaidigia famaꞌa. 8Maꞌuaa ana uꞌei neꞌifanaa hamuꞌou ana aleꞌei hepalo manufau warea. Fei faꞌuaia wagii fei na arewa aꞌana mawe hamuꞌou. Uaa fei roromaa ifi dii eꞌeni ma fei paꞌaa weꞌai ifi weꞌa eꞌeni.
9Hini i ware ba hia laloo fei weꞌai, maꞌuaa na bidibidi ununa aꞌa mei lofuna, ana fi oa laloo fei roromaa eꞌeni. 10Hini i haguaa mei lofuna, ina oa laloo fei weꞌai ma lomi hepalo manumanu aꞌa mei [e] i faꞌalabeꞌia. 11Maꞌuaa hini na bidibidi ununa aꞌa mei lofuna, ina oa ma tatalai laloo fei roromaa; lomi ina aida ba i dinaia, uaa fei roromaa na tapuꞌaa pudana.
12Uꞌei neꞌinaa aꞌa hamuꞌou ena rawaniꞌa baduu,
uaa ei hafeloꞌaa hamuꞌodu, ina futoia wagii fei harana.
13Uꞌei neꞌinaa aꞌa hamuꞌou, ena ama,
uaa hamona apaꞌidigaa mei na oa farawarawa.
Uꞌei neꞌinaa aꞌa hamuꞌou, ena baubara,
uaa hamona muainaa mei hafeloꞌa.
Uꞌei neꞌinaa aꞌa hamuꞌou, ena rawaniꞌa baduu,
uaa hamona apaꞌaa mei Ama.
14Uꞌei neꞌinaa aꞌa hamuꞌou, ena ama,
uaa hamona apaꞌidigaa mei na oa farawarawa.
Uꞌei neꞌinaa aꞌa hamuꞌou, ena baubara,
uaa hamona faufau,
ma fei wareaa mei Haidaa na oa laloo iaa hamuꞌou,
ma hamona muainaa mei hafeloꞌa.
	[c] 2:2 O, Hia mei i fapipiꞌainaa fei sibaa mei Haidaa, mei i tosiminaa ei hafeloꞌaa oꞌou ma abaa uniaa oꞌou ua, maꞌuaa
	[d] 2:5 O, wareana, fei haguana mei Haidaa
	[e] 2:10 O, aꞌa fei

Apuna Haguaa feni Ano
15Apuna haguaa feni ano, o hepalo manumanu wagina. Nabaa nemea na haguaa feni ano, fei haguaa mei Ama, lomi i laloo iana. 16Uaa minaa ei manumanuu feni ano, aleꞌei fei nunumiaa unu, fei nanamaia puda ma fei mamaguguaa hemea wagii ei bigiꞌana ma ei hapena—abaa noranarai aꞌa mei Ama, maꞌuaa noranamai aꞌa feni ano. 17Feni ano ma ei nunumiana, roꞌaa pedu, maꞌuaa mei i bigiꞌaa ei nunumiaa mei Haidaa, i minaa oa ranimai ranimai.
Warefaꞌaia aꞌa mei i Fadugeaa Christ
18Ena rawaniꞌa baduu, wagieni, feni aꞌapoo au; ma hamona guaidigia ba ifi nomai mei Fadugeaa Christ. Ma nopaꞌamii wagieni na nodigimai watauda rona fadugeaa Christ. Siꞌei, o aida ba feni, aꞌapoo au. 19Rona itaꞌadiꞌininaa oꞌou, uaa roꞌodu, abaa paꞌaa maroaa oꞌou. Nabaa roꞌou paꞌaa maroaa oꞌodu, roꞌaa oafipui aꞌa oꞌou; maꞌuaa fei aunuaa roꞌou na famaꞌaia ba lomi hemea roꞌou ba hia maroaa oꞌodu.
20Maꞌuaa mei Apunaia na papaditainaa hamuꞌou ma siꞌei minaa hamuꞌou na aida fei faꞌuaia. [f]21Eni a neꞌinaa aꞌa hamuꞌou, aꞌa ba lomi hamona aida fei faꞌuaia, maꞌuaa ba hamona aidadii fei faꞌuaia. Ma lomi hepalo sifisifi na leleꞌamai wagii fei faꞌuaia. 22Hini mei sifisifi? Ana mei i ware ba Jesus abaa Christ. Mei ramaꞌa aleꞌei, hia na fadugeaa Christ—ina fadugeaa mei Ama ma mei Naꞌu. 23Uaa hini na ofadugaa mei Naꞌu, ana na ofadugaa mei Ama ma hini i ugainaa mei Naꞌu ana na paꞌi mei Ama.
24Hamoneimina omaꞌamaꞌaa tamanu guaiaa hamuꞌou famaꞌa ba nei oa i laloo iaa hamuꞌou. Nabaa fei warea na oa i aꞌa hamuꞌou, ana hamona oa aꞌa mei Naꞌu ma mei Ama. 25Ma sifeni, feni faꞌunaiana aꞌa oꞌou ba owe paꞌi harenua lomi i pedutoo.
26Uꞌei neꞌinaa eni manumanu eni aꞌa hamuꞌou uaa na paꞌi hefiꞌa ba roꞌaa faꞌateteaa hamuꞌou ma dugifarauaninaa hamuꞌou. 27Fei papaditaia hamona tonia aꞌa Christ na oa i aꞌa hamuꞌou. Ma lomi hamona nunumidinaa nemea ba i feroinaa hamuꞌou. Maꞌuaa fei papaditaiana i feroinaa hamuꞌou minaa ei manumanu ma fei papaditaia fei, paꞌaa faꞌua, abaa sifisifi. Ma ana aleꞌei i feroinaa hamuꞌodu, hamonei oa i aꞌana.
	[f] 2:20 Hefiꞌa neꞌia ba minaa hamuꞌou na aida minaa ei manumanu.

Naꞌuu mei Haidaa
28Ma eni, ena rawaniꞌa baduu, hamonei oaꞌualao i aꞌana, uaa ena ina nomai, owe paꞌi oꞌugaa oꞌou ma lomi oꞌawe mamafa i maꞌana.
29Hamona aida ba hia na wanewane ma siꞌei ana hamonei aida ba mei i bigiꞌaa ei na wanewane na waninidii aꞌana.
 
3
1Maꞌaiaa fei baua hagua na fanaa oꞌou mei Ama, aleꞌena ba oꞌou, naꞌuu mei Haidaa. Ma paꞌaa faꞌua ba oꞌou naꞌuu mei Haidaa. Ma ei ramaꞌaa feni ano, lomi rona apaꞌaa oꞌou, uaa lomi rona apaꞌia. 2Ena rawaniꞌa tafiu, eꞌeni, oꞌou naꞌuu mei Haidaa, maꞌuaa eꞌeni otawe apaꞌia ba nefarani oꞌou batanai. Maꞌuaa ona aida ba ena na nomai, [g] owe aleꞌena hia, uaa owe fanunuia ba paꞌaa hia. 3Hini na paꞌi feni oꞌonaia unu nei fafafaꞌarainaa anaia, ana aleꞌei hia ba na fafaꞌarai.
4Hini i bigiꞌaa ei hafeloꞌa na barafeaa fei law; uaa ei hafeloꞌa lomi na neneraa fei law. 5Hamona aida ba eni i nogio ba i futoaa ei hafeloꞌaa oꞌodu. Ma i laloo iana lomi hepalo hafeloꞌa. 6Lomi hemea i oa aꞌana ma iꞌu bigiꞌuaiaa ei hafeloꞌa. Hini iꞌu bigiꞌuaiaa ei hafeloꞌa, lomi na fanunuia ma ana lomi na apaꞌia.
7Ena rawaniꞌa baduu, lomi na rawani ba nemea i faꞌateteaa hamuꞌou ma dugifarauaninaa hamuꞌou. Mei i bigiꞌaa ei na wanewane, hia na wanewane ana aleꞌei hia na wanewane. 8Hini i bigiꞌaa ei hafeloꞌa na oa aꞌa mei haniꞌu uaa rawarawa ma nopaꞌamii eꞌeni mei haniꞌu na bigiꞌaa ei hafeloꞌa. Fei paꞌafii fei noramii mei Naꞌuu mei Haidaa ba i fapedugaa ei bigiꞌaa mei haniꞌu. 9Mei i waninidiai aꞌa mei Haidaa, lomi iꞌu bigiꞌuaiaa ei hafeloꞌa uaa fei maumau mei Haidaa na oa i laloo iana; lomi na hawia ba iꞌu bigiꞌaa ei hafeloꞌa uaa ina waninidiai aꞌa mei Haidaa. 10Aleꞌei, oꞌou aida ba eꞌei, naꞌuu mei Haidaa ma eꞌei, naꞌuu mei haniꞌu: Hini lomi i bigiꞌaa ei na wanewane, hia abaa naꞌuu mei Haidaa; ma hini lomi i haguaa mei lofuna, hia ana abaa naꞌuu mei Haidaa.
	[g] 3:2 O, ena na faꞌarewamai

Fihaguinaa Hememea
11Sifeni, feni warea hamona guainia famaꞌamaꞌa: Onei fihaguinaa hememea oꞌou. 12Hamoneiꞌaa aleꞌei Cain, mei maroaa mei hafeloꞌa. Ina foꞌafamaꞌeaa mei lofuna. Ma tani i foꞌafamaꞌeia? Hamatee na hafelo ei bigiꞌana ma na wanewane ei bigiꞌaa mei lofuna. 13Ena lofuu, hamoneiꞌaa baꞌarofo nabaa na bidibidi unuu feni ano aꞌa hamuꞌou. 14Ona aida ba ona diꞌinidigaa fei maꞌea ma dinaa aꞌa fei harenua, uaa ona haguaa ei lofuu oꞌodu. Hini lomi na paꞌi fei hagua ana fi oa aꞌa fei maꞌea. 15Mei i bidibidi ununa aꞌa lofuna, hia aleꞌei hemea i foꞌafamaꞌe ramaꞌa ma hamona aida ba mei ramaꞌa alemei, lomi i paꞌi fei harenua lomi i pedutoo.
16Oꞌouna aida fei hagua aleꞌei: Jesus Christ na fanaa fei harenuana aꞌa oꞌodu. Ma oꞌodu, ana onei fanaa fei harenuaa oꞌou aꞌa ei lofuu oꞌou. 17Ma nabaa nemea na paꞌi hefiꞌa manumanu ma na fanunuꞌapaꞌia ba mei lofuna na gutafafelo ma na ofadugia, fei haguaa mei Haidaa paꞌaa lomi i aꞌana. 18Ena rawaniꞌa baduu, fei paꞌaa hagua abaa manumanuu warewarea ua. Onei haguaa ei lofu fininaa bigiꞌa wagii tamanu na faꞌuai. 19Ma wagii fei, ona aida ba ona oafipui aꞌa fei faꞌuaia ma fapapaiaa fei naranaraa oꞌou inamoana 20ena ona naranara ba ona hafelo. Uaa mei Haidaa na bauanadiai laraa ei naranaraa oꞌou ma na apaꞌidigaa minaa ei manumanu.
21Ena rawaniꞌa tafiu, nabaa fei naranaraa oꞌou lomi na dududuaa oꞌou, te, na paꞌi oꞌugaa oꞌou aꞌa mei Haidaa 22ma tonaa tamanu ona iꞌiginia aꞌana, uaa ona neneraa ei wareana ma bigiꞌaa ei nunumiana. 23Ma sifeni, feni wareana: onei narafaweꞌi aꞌa fei haraa mei naꞌuna, Jesus Christ ma fihaguinaa hememea ana aleꞌei ei wareana aꞌa oꞌou. 24Ena rona guainaa ei wareana, rona oafipui aꞌana ma ana na oafipui aꞌa roꞌou. Ma oꞌou apaꞌia ba ina oafipui aꞌa oꞌou aꞌa fei Spiriti uaa fei fanana oꞌou.
Fihawawagimaꞌaiaa ei Spiriti
4
1Ena rawaniꞌa tafiu, apuna nara ba minaa ei spiriti, minaa faꞌua, maꞌuaa hamonei fihawawagimaꞌaiaa roꞌou ba afaia noranarai aꞌa mei Haidaa, uaa watauda mamamaꞌa sifisifi, rona tatalai yeni malagufu. 2Hamoꞌaa apaꞌia ba fei Spiritii mei Haidaa, aleꞌeni: fei spiriti, fei na ware ba Jesus Christ na paꞌi pigiona, noranarai aꞌa mei Haidaa, 3maꞌuaa fei spiriti lomi na ugainaa Jesus, abaa norai aꞌa mei Haidaa. Hefei, spiritii mei na fadugeaa Christ, hefei spiriti hamona guaidigia ba iwe nomai ma eꞌeni na oadii yeni malagufu.
4Ena rawaniꞌa baduu, hamuꞌou norai aꞌa mei Haidaa ma hamona muaidigaa roꞌou aleꞌei, uaa mei i oa laloo iaa hamuꞌou na faufaudiai laraa mei na oa yeni ano. 5Noramiaa roꞌou yeni ano ma siꞌei, roꞌaa wareaa ei naranaraa feni ano. Ma ei ramaꞌaa fei ano, rona guainaa roꞌodu. 6Oꞌou norai aꞌa mei Haidaa ma mei na apaꞌaa mei Haidaa i guainaa oꞌodu, maꞌuaa mei lomi na apaꞌaa mei Haidaa, ana lomi i guainaa oꞌou. Aleꞌei, oꞌaa fanunuꞌapaꞌia ba fei, faꞌua Spiriti, [h] ma fei, sifisifi spiriti.
	[h] 4:6 O, spiriti

Fei Haguaa mei Haidaa ma fei Haguaa Oꞌou
7Ena rawaniꞌa tafiu, onei fihaguinaa hememea oꞌou, uaa fei hagua noranarai aꞌa mei Haidaa. Mei i paꞌi hagua, na waninidiai aꞌa mei Haidaa ma na apaꞌaa mei Haidaa. 8Mei lomi na paꞌi hagua, ana lomi na apaꞌaa mei Haidaa, uaa mei Haidaa ana fei hagua. 9Mei Haidaa na famaꞌaiaa oꞌou fei haguana aleꞌei: Ina paꞌi hemea ua Naꞌuna [i] ma na alonagii hia yeni malagufu ba oꞌaa to harenua aꞌana. 10Sifeni feni paꞌaa hagua: aꞌa ba ona haguaa mei Haidaa, maꞌuaa mei Haidaa na haguaa oꞌou ma na aloagii mei Naꞌuna ba nei maꞌe ma ponoꞌaa [j] ei hafeloꞌaa oꞌou ba i fawanewaneaa watolaa oꞌou ma mei Haidaa. 11Ena rawaniꞌa tafiu, siꞌei ba mei Haidaa na haguaa oꞌou aleꞌei, ana onei fihaguinaa hememea oꞌou. 12Lomi hemea na maꞌa mei Haidaa, maꞌuaa nabaa oꞌaa fihaguinaa hememea oꞌodu, mei Haidaa i oafipui aꞌa oꞌodu ma fei haguana i gugu warana aꞌa oꞌou.
13Ona aida ba ina oa laloo iaa oꞌodu ma oꞌou i aꞌana, uaa ina fanaa oꞌou fei Spiritina. 14Ma haiꞌouna fanunuia ma uꞌugia ba mei Ama na alodigaree mei Naꞌuna ba nei fatelaꞌanaa eni ramaꞌaa malagufu. 15Hini na uga ba Jesus, hia Naꞌuu mei Haidaa, mei Haidaa na oa laloo iana ma hia aꞌa mei Haidaa. 16Ma siꞌei, ona aida fei haguaa mei Haidaa ma fapapanai wagina.
Mei Haidaa, ana fei hagua. Hini na tatalai fininaa fei hagua na oafipui aꞌa mei Haidaa ma mei Haidaa ana na oafipui aꞌana. 17Aꞌa fei, ona aida ba ei waraa fei hagua napaꞌaa gugu aꞌa oꞌou. Ma siꞌei, owe u faweꞌi laloo fei arewaa dududua, uaa yeni malagufu, ei maumau oꞌou, ana aleꞌei maumauna. 18Wagii fei hagua, lomi maꞌaua, uaa fei paꞌaa hagua na siminaa fei maꞌaua, uaa fei maꞌaua na nofipuimai aꞌa fei fagianaa. Hini na mamaꞌau, atawe gugu ei waraa fei haguana.
19Ona paꞌi fei hagua, uaa inadoꞌo haguaa oꞌou. 20Mei i ware ba, “Yau, na haguaa mei Haidaa,” sifiꞌana nabaa na bidibidi ununa aꞌa mei lofuna. Uaa hini lomi na haguaa mei lofuna, mei hia na fanunuia, batanai ba i haguaa mei Haidaa, mei lomi na fanunupaꞌia? 21Ma ina fanaa oꞌou feni wareana feni: Hini i haguaa mei Haidaa, neipaꞌaa haguaa mei lofuna anaa.
	[i] 4:9 O, hemea ua fuaiana Naꞌuna
	[j] 4:10 O, Naꞌuna ba i fapipiꞌainaa fei sibana ma tosiminaa

Fei Narafaweꞌia aꞌa mei Naꞌuu mei Haidaa
5
1Hini i uga ba Jesus hia mei Christ, waninianamai aꞌa mei Haidaa. Ma hini i haguaa mei Ama ana nei haguaa hini ramaꞌa na waninidiai aꞌana. 2Ona aida ba ona haguaa ei naꞌuu mei Haidaa uaa ona haguaa mei Haidaa ma bigiꞌaa ei wareana. 3Hefei ba ona haguaa mei Haidaa: sifei ba oꞌaa guainaa ei wareana. Ma ei wareana, lomi na rata.
Faꞌuaia ma Hagua
4Uaa hini i waninimai aꞌa mei Haidaa na muainaa feni ano. Fei faufau, fei na muainaa feni ano, sifeni ba onei narafaweꞌi. 5Hini na muainaa feni ano? Unaa mei i narafaweꞌi ba Jesus, hia Naꞌuu mei Haidaa.
6Simeni, meni i nomai aꞌa fei ranu ma fei namo, meni Jesus Christ. Lomi ina nomai aꞌa fei ranu ua, maꞌuaa na nomai aꞌa fei ranu ma fei namo. Ma fei Spiriti na uꞌu, uaa fei Spiriti ana fei faꞌuaia. 7Uaa, odumanuei, rona uꞌu: 8fei Spiriti, [k] fei ranu ma fei namo; ma odumanuei, uꞌugaa roꞌou, minaa heai. 9Oꞌaa tonaa uꞌugaa ramaꞌa, maꞌuaa fei uꞌugaa mei Haidaa, na mua, uaa fei uꞌuga fei, noranarai aꞌa mei Haidaa ma na uꞌugaa mei Naꞌuna. 10Hini i narafaweꞌi aꞌa mei Naꞌuu mei Haidaa, ina paꞌi feni uꞌuga laloo iana. Hini lomi na nara ba faꞌua fei wareaa mei Haidaa, hanuna aleꞌei ba mei Haidaa, sifisifi. Uaa lomi na nara ba paꞌaa faꞌua fei uꞌugaa mei Haidaa mei Naꞌuna. 11Ma sifeni, feni uꞌuga: mei Haidaa na fanaa oꞌou fei harenua lomi i pedutoo. Ma fei harenua fei na nofipuimai aꞌa mei Naꞌuna. 12Hini na paꞌi mei Naꞌu, ana na paꞌi fei harenua; hini lomi na paꞌi mei Naꞌuu mei Haidaa, ana lomi na paꞌi fei harenua.
	[k] 5:7-8 Hefiꞌa neꞌia ba odumanuei, rona uꞌu i pafea: mei Ama, fei Warea ma fei Spiriti Apuna ma oꞌoduei, hepalo ua. 8 Ma odumanuei na uꞌu yeni malagufu: fei Spiriti (lomi laloo hepalo neꞌia Greek hinenee fei 16th century)

Harenua Lomi i Pedutoo
13Uꞌei neꞌinaa eni manumanu eni aꞌa hamuꞌou, ena hamona narafaweꞌi aꞌa fei haraa mei Naꞌuu mei Haidaa ba hamonei aida ba hamona paꞌi fei harenua lomi i pedutoo. 14Fei oꞌuga ona paꞌi ei o nofarafiꞌinaloo mei Haidaa, sifei ba: nabaa oꞌaa iꞌiginaa hepalo manumanu na neneraa fei nunumiana, i guainaa oꞌou. 15Ma nabaa ona aida ba ina guainaa tamanu iꞌigaiaa oꞌou, te, ona aida ba oꞌaa tonia aꞌana.
16Nabaa nemea, i fanunuaa mei lofuna na bigifatata, hepalo tata lomi i notonaa hia maꞌea, inei lafulafu ma mei Haidaa i fani harenuaa mei lofu mei. Uꞌei wareaa ei rona bigifatata, maꞌuaa ei tataa roꞌou, lomi na notonaa roꞌou maꞌea. Ina paꞌi hepalo tata ba na paꞌi maꞌea wagina. Aꞌa ba uꞌei ware ba inei lafulafu wagii fei. 17Minaa ei tata na hafelo, maꞌuaa hefiꞌa tata, lomi na paꞌi maꞌea wagina.
18Ona aida ba mei waninidianamai aꞌa mei Haidaa, lomi iꞌu bigiꞌuaiaa ei hafeloꞌa. Mei umaꞌua waniniamii mei Haidaa iwe omaꞌaia ma mei hafeloꞌa, lomi i fafelopaꞌia. 19Ona aida ba oꞌou, naꞌuu mei Haidaa ma minaa feni ano na oa haroo mei hafeloꞌa. 20Ana ona aida ba mei Naꞌuu mei Haidaa na nodimai ma fani apaꞌaa oꞌodu ba onei apaꞌaa mei na faꞌuai. Ma ona oa aꞌa mei faꞌuaia ma mei naꞌuna Jesus Christ, mei paꞌaa Haidaa, ana fei harenua lomi i pedutoo.
21Ena rawaniꞌa baduu, hamoneiꞌaa oa aꞌa ena haidaa sifisifi ma wagiꞌinaa hamuꞌou.

2 John2JN2 JOHN
Warefaꞌaia
Feni faguapaloaa neꞌiaa John ba i aloia aꞌa hefiꞌa. Ina neꞌi ba hia mei bauaniaa fei losuu ma fei neꞌiana i dinaa aꞌa mei rawaniꞌa pifine ma ei naꞌuna. Fi hanunuinaa hepalo losuu ma ei losuia. Maꞌidei warewareana fi iꞌiginaa roꞌou ba ronei fihaguinaa hememea ma ana fi aweinaa roꞌou aꞌa ei feroiaa ei sifisifi.

 
 
1
1Yau mei bauaniaa fei losuu.
 
Una aloaa feni aꞌa fei losuu, fei na rafeinia mei Haidaa mawe hamuꞌou ena losuia wagina, hamuꞌou ena una haguaa hamuꞌou wagii fei faꞌuaia. Ma abaa unaa yau ua. Minaa ei rona apaꞌaa fei faꞌuaia ana rona haguaa hamuꞌou 2uaa fei faꞌuaia na oa laloo iaa oꞌou, fei na oafipui aꞌa oꞌou ranimai.
 
3Fei rawaniꞌa, faloloaꞌia ma gutafarawania, noramiaa roꞌou aꞌa mei Haidaa, mei hia Ama mawe Jesus Christ, mei Naꞌuu mei Ama. Eꞌei na oafipui aꞌa oꞌou fininaa fei faꞌuaia ma fei hagua.
Faꞌuaia ma Hagua
4Unamina niꞌeniꞌe, uaa hefiꞌa losuia aꞌa hamuꞌou, rona tatalai wagii fei faꞌuaia ana aleꞌei fei wareaa mei Ama ba onei bigiꞌia. 5Ma eꞌeni, ena losuia, aꞌa ba uꞌei neꞌinaa hefaa manufau warea aꞌa hamuꞌou, maꞌuaa ana fena ona todigia famaꞌa. Fei iꞌigaiau sifei ba onei fihagui. 6Ma sifeni feni hagua, ba oꞌaa talaineneraa ei wareana. Ana aleꞌei guaiaa hamuꞌou famaꞌa ba hamonei tatalai wagii fei hagua.
7Yeni malagufu na nodigimai watauda sifisifiꞌa, ei rona ware ba Jesus Christ lomi na paꞌi pigiona ei i nomai. Mei ramaꞌa aleꞌei, hia sifisifi ma ana hemea fadugeaa Christ. 8Omaꞌaa hamuꞌou. Apuna fapaꞌaiaa maꞌida ponoꞌa wagii tamanu hamona bigidigia, maꞌuaa ba hamoꞌaa topedugia. 9Mei i auꞌualao naranarana ma lomi na feroilao aꞌa Christ, mei Haidaa lomi aꞌana. Mei na oafaweꞌi aꞌa fei feroia, ana na oafipui aꞌa mei Ama ma mei Naꞌu. 10Nabaa nemea i nomai ma fadugeaa feni feroia, apuna duginaa hia humuu hamuꞌou o taufagutania. 11Mei i taufagutania, ana na fapanapana aꞌa ei hafeloꞌa bigiꞌana.
Aꞌapoo Warea
12Watauda eni ba a neꞌifanaa hamuꞌou, maꞌuaa lomi na nunuminia ba a neꞌi. Agia, nunumiau ba oꞌaa fifanunui ma fiwarewarei ba fei niꞌeniꞌeaa oꞌou neimina bauanai.
 
13Eni losuia yeni, eni rafeiaa mei Haidaa, rona famafufuoinaa hamuꞌou.

3 John3JN3 JOHN
Warefaꞌaia
Feni faꞌodumanuaa neꞌiaa John i aloia aꞌa hefiꞌa. Hia mei bauaniaa fei losuu ma na aloia aꞌa hemeadiai bauaniaa losuu, harana Gaius. John na tenaa Gaius uaa fei hadumana ei narafaweꞌia ma ba inei omaꞌaa anaia aꞌa hemea, harana Diotrephes.

 
 
1
1Yau meni bauaniaa fei losuu.
 
Uꞌei aloaa feni aꞌamu, mena rawaniꞌa tafiu Gaius, mena una haguio wagii fei faꞌuaia.
 
2Mena rawaniꞌa tafiu, una lafulafu ba fei unumu nei rawani ua ma minaa ei gutanamu nei rawani ana aleꞌei ei rawaniꞌa laloo iamu. 3Unamina niꞌeniꞌe uaa hefiꞌa ei lofu, rona nomai ma uꞌu ba ona oafagugu aꞌa fei faꞌuaia ma ana ona tatalai wagii fei faꞌuaia. 4Namina apoidiai fei niꞌeniꞌeau ei a guainia ba ei naꞌuu, rona tatalai wagii fei faꞌuaia.
Gaius, Hia Rawaniꞌa Ramaꞌa
5Mena rawaniꞌa tafiu, ona oafagugu wagii ena bigiꞌamu aꞌa ei lofu ma ei ana lomi onamina apaꞌifarawaninaa roꞌou. 6Rona uꞌufanaa feni losuu yeni fei haguamu. Ena ona fatalainaa roꞌou, ina rawani ba oꞌaa fanaa fei honuaa mei Haidaa aꞌa roꞌou. 7Rona aunutatalai wagii fei Hara ma lomi rona hadumaa roꞌou ei roromaa. 8Siꞌei, onei taufagutanaa ei ramaꞌa aleꞌei ba oꞌaa bigifipui aꞌa roꞌou wagii fei faꞌuaia.
Diotrephes ma Demetrius
9Unadii neꞌi aꞌa fena losuu yena, maꞌuaa Diotrephes, mei i uduginaa hia pafea, lomi na ugainaa fei foraforau. 10Siꞌei, nabaa a nomai, awe faꞌarewaiaa fei bigiꞌana, fei wiwitoiana haiꞌou. Ma inaꞌaida bigiꞌaa hepalo manumanu namina hafelodiai. Sifei ba paꞌaa lomi naꞌaida fagutanaa ei lofu. Ma hepalodiai, naꞌaida pauninaa ei ramaꞌa, ei ba roꞌaa fagutanaa ei lofu. Ma naꞌaida faꞌitaꞌanaa roꞌodu aꞌa fei losuu.
11Mena rawaniꞌa tafiu, apuna neneraa tamanu na hafelo, maꞌuaa tamanu na rawani. Mei i bigiꞌaa ei rawaniꞌa, noramiana aꞌa mei Haidaa. Mei i bigiꞌaa ei hafeloꞌa, lomi na u fanunu mei Haidaa.
Aꞌapoo Warea
12Minaa ei ramaꞌa, rona uꞌugaa fei rawaniꞌaa Demetrius. Ma fei faꞌuaia ana na uniaa ei rawaniꞌana. Haiꞌou ana na uꞌugia ba hia rawaniꞌa ramaꞌa ma hamona aida ba paꞌaa faꞌua ei uꞌugaa haiꞌou.
13Watauda eni ba a neꞌifanio, maꞌuaa lomi na nunuminia ba a neꞌi. 14Nunumiau ba lomi i madii ma awii maꞌa yoi ma agua fiwarewarei.
Gutafarawani. Eni tafii agua yeni, rona famafufuoinawii hamuꞌou. Laꞌaa haraa ena tafii agua yena ma famafufuoinaa hememea roꞌou.

JudeJUDJUDE
Warefaꞌaia
Feni neꞌiaa Jude fi aweinaa ei igoa wagii ei sifisifi feroia, ei rona ware ba roꞌou narafaweꞌia ma ba ronei foꞌaꞌualao wagii fei narafaweꞌia, fei i fanaa ei ramaꞌaa gufuna mei Haidaa.

 
 
1
1Yau Jude, hemea nafii Jesus Christ. Yau ana lofuu James.
 
Feni neꞌiau, i dinaa aꞌa ei rafeia, ei na haguaa roꞌou mei Haidaa, mei hia Ama. I dinaa aꞌa ei ina omaꞌaa roꞌou Jesus Christ:
 
2Faloloaꞌia, gutafarawania ma hagua i oa fabauanai aꞌa hamuꞌou.
Ei Hafeloꞌa ma fei Aree ei Rona Ofadugaa mei Haidaa
3Ena tafiu, unamina refufefu ba a neꞌifaꞌarewaia aꞌa hamuꞌou ba batanai fei telaꞌanaa oꞌou, maꞌuaa una nara ba neidoꞌo neꞌi ba hamonei wagiꞌinaa fei narafaweꞌia, fei nadoꞌo dinaa aꞌa minaa ei apunaiaa mei Haidaa mina. 4Uaa mina, na paꞌi ramaꞌa, ei hefiꞌa na neꞌinaa roꞌou ba roꞌawe to aree roꞌou. [a] Ma ei ba roꞌaa to aree roꞌou, rona fawawadidi dupuaa hamuꞌou. Lomi rona paꞌi maumau mei Haidaa ma rona filoginaa fei rawaniꞌaa mei Haidaniaa oꞌou aleꞌei eꞌeaa pinee roꞌou ba ro bigiꞌaa ei hafeloꞌa nunumiaa roꞌou ma ofadugaa Jesus Christ, mei hia ua Hapara ma Fasuu oꞌou.
5Hamona apaꞌidigaa fei, maꞌuaa unei fanonominaa hamuꞌou ba mei Fasu [b] na fabaguanaa ei maroana yei Egypt, maꞌuaa nenee fei, na fapedugaa ei lomi rona narafaweꞌi. 6Ma ei aloꞌalo, ei lomi rona panarofaa ei gutanaa roꞌou, maꞌuaa rona diꞌininaa fei foraforaa roꞌou i pafea—ina fawiꞌaa roꞌou aꞌa fei roromaa ma roꞌaa roroꞌai aꞌa ei alatai nopaꞌaloo fei dududua wagii fei baua Arewaa. 7Ana aleꞌei, Sodom ma Gomorrah ma ei gufu nanaꞌaa guapaloei, rona faniꞌuaiaa roꞌou aꞌa fei fitatafipaꞌaia ma fihalehaleia. Roꞌou aleꞌei famaꞌamaꞌaa ei roꞌaa tonaa fei fiꞌiaa fei hafi lomi i peretoo.
8Ana aleꞌei, ei aꞌafolo ei, rona faloloaa ei hudi unuu roꞌou, fadugeaa ei forafora ma warefafeloaa ei rona guta i haroo pafea. 9Maꞌuaa mei famamoaa ei aloꞌalo, meni Michael, ei i fiharei aꞌa mei haniꞌu wagii fei hudi unuu Moses, ana lomi na ware ba na bigifatata mei haniꞌu, maꞌuaa ina ware ba, “Mei Fasu i warefawanewaneo!” 10Maꞌuaa ei ramaꞌa ei, rona warefafeloaa tamanu lomi rona apaꞌia; ma aꞌa tamanu manumanu rona nanamuipaꞌia, roꞌou aleꞌei manulelele lomi apaꞌaa roꞌou ma ana siꞌei ei manumanu na fapaꞌainaa roꞌou.
11Rona fagiana! Rona tonaa fei maumau Cain; ba ro to manumanu rona ponitobatafanaa fei tataa Balaam; rona fagiana aꞌa fei barafeaa Korah.
12Ei ramaꞌa ei, aleꞌei nanaa figifigi. Rona waduꞌainaa ei baua hananaa hamuꞌou ma hanafipui aꞌa hamuꞌou ma lomi mamafaa roꞌou—aleꞌei ei omaꞌaa sipsipi ro faguaa ana roꞌou. Roꞌou aleꞌei papalei lomi maunu ma fei lalarena na agisiminaa roꞌou, o ei haihai lomi na fuaa ma na afue—rona maꞌe faguapoai. 13Roꞌou aleꞌei mamauaa fei agi ma na faꞌagigiaa ei mamafaa roꞌou. Aleꞌei ei piꞌu, ei na taletaleꞌualao ma fei paꞌaa roromaa na ude omaꞌaa roꞌou ba ronei oa wagina ranimai ranimai.
14Enoch, mei faꞌoloromeaia nenee Adam, inadii wareaa eꞌei ramaꞌa eꞌei: “Maꞌa, mei Fasu fi nofipuimai aꞌa pufabaꞌa pufabaꞌa apunaiana 15ba i dududuaa minaa ei lomi rona paꞌi maumau mei Haidaa ma uniaa minaa ei ramaꞌaa roromaa ba siꞌei ei hafeloꞌa bigiꞌa rona bigifafelo wagina ma ei warefadugeaa roꞌou hia.” 16Ei ramaꞌa ei, rona bababauꞌu ma labaginaa tataa hefiꞌa; rona neneraa ei hafeloꞌa nunumiaa roꞌou; poronaa roꞌou pafea ma foraiaa pinee hefiꞌa ba fararawanii ana roꞌou.
	[a] 1:4 O, ramaꞌa, ei ina rafeinaa roꞌou ba ro to aree roꞌou.
	[b] 1:5 Hefiꞌa neꞌia mina ba hamuꞌou ba Jesus

Onei Apitai
17Maꞌuaa, ena tafiu, nonominaa ei diwareaa ei apostle mei Fasuu oꞌou Jesus Christ. 18Rona warefanaa hamuꞌou ba, “Laloo ei aꞌapoo arewaa ipowe paꞌi ei warefafeifeia, ei roꞌaa neneraa ei hafeloꞌa nunumiaa roꞌou ma abaa maumau mei Haidaa.” 19Ei ramaꞌa ei, rona fafiꞌalaginaa hamuꞌou. Rona nenegiꞌuaiaa ei nunumiaa ramaꞌa ua ma lomi rona paꞌi fei Spiriti.
20Maꞌuaa hamuꞌou, ena tafiu, fagipeaa fei narafaweꞌiaa hamuꞌou fei na apunai ma lafulafu fininaa fei Spiriti Apuna. 21Hamonei oa aꞌa fei haguaa mei Haidaa ena hamoꞌei omaꞌaa fei faloloaꞌiaa mei Fasuu oꞌou Jesus Christ ba i noduginaa hamuꞌou aꞌa fei harenua lomi i pedutoo.
22Faloloaꞌinaa ei na hamamagua naranaraa roꞌou; 23rapuꞌamii hefiꞌadiai aꞌa fei hafi ma fatelaꞌanaa roꞌou. Aꞌa hefiꞌadiai, faloloaꞌinaa roꞌou fininaa maꞌaua—ma fabidinaa unuu hamuꞌou aꞌa ei finefinee ei hafeloꞌa ramaꞌa.
Warea Hawegia
24I aꞌa mei i wagiꞌinaa hamuꞌou ba hamoneiꞌaa pasi ma neiꞌaa paꞌi hepalo tataa hamuꞌou ma ba i faꞌugaa hamuꞌou inamoaa fei rawaniꞌa hawerana fininaa baua niꞌeniꞌea— 25i aꞌa mei hia ua Haidaa, mei Fatelaꞌanaa oꞌou, i ude fei hawera, hapara, faufau ma forafora uaa Jesus Christ, mei Fasuu oꞌou, mina mina, eꞌeni ma ranimai! Amen.

RevelationREVREVELATION

Fei manumanu opaꞌai, fei na faꞌarewaia mei Haidaa aꞌa John, fei na neꞌi wagii fei au rona haperaraiaa ei rona narafaweꞌi ba Jesus Christ, hia Fasu. Mei neꞌia fi fani oꞌonaia unu ma unuwenuwea ba ronei oafagugu ua wagii ei fiꞌia ma haperaraia.
Namina rata ei haduo laloo feni buꞌu, ei ba uniaa ei narafaweꞌia wagii fei arewaa fei, rona apaꞌia, maꞌuaa aꞌa hefiꞌadiai na udeꞌopaꞌai.
Maꞌuaa fei paꞌaa baua warewarea lalona, sifei ba aꞌa Christ, mei hia Fasu, mei Haidaa i powe muaipedugaa minaa ei bidibidii ununa fipuinaa Satan maꞌuaa aꞌa ei ramaꞌaa gufuna, ei rona oafagugu i fanaa fei manufau haroo pafea ma fei manufau malagufu.

 
Rawarawa Warea
1
1Fei faꞌaꞌarewaa Jesus Christ, fei na fania mei Haidaa ba inei famaꞌaa ei nafina ba tamanu anaa i nomai. Ina faꞌarewaia ei i aloaa mei aloꞌalona dinaa aꞌa mei nafina John, 2mei i uꞌugaa minaa ei na fanunuia—sifei, fei wareaa mei Haidaa ma fei uꞌugaa Jesus Christ. 3Ina paꞌi hawegiana mei i igoaa ei paolaa warea aꞌa feni diwareꞌauga ma na paꞌi hawegiaa ei rona guainia ma fabaroronaa iaa roꞌou fei neꞌia wagina, uaa fei au na rafiꞌi.
Warea aꞌa ei Olorompalo Losuu
4Yau John.
A neꞌinaa aꞌa ei olorompalo losuu laloo fei baua gufu Asia:
 
Fei rawaniꞌa ma fei gutafarawania i dinaa aꞌa hamuꞌou noranamai aꞌa mei fi oa eni, mei na oa mina, mei ba i nomai mawe ei olorompalo spiriti [a] inamoaa fei gutanana, gutaa hapara, 5ma ana noranamai aꞌa Jesus Christ, mei na wewea uꞌugaa ei na fanunuia, mei umaꞌua waninia aꞌa ei maꞌea, mei famamoaa ei haparaa feni malagufu.
 
I aꞌa mei na haguaa oꞌou ma alaraa oꞌou aꞌa ei hafeloꞌa wagii fei namona 6ba onei oa aꞌa fei haparaiana aleꞌei ei bauaniaa humuu mei Haidaa ba oꞌou paniaa panii mei Haidaniana, mei Amana—i aꞌana i ude fei hawera ma fei faufau ranimai ranimai! Amen.
7Maꞌa, ifi nomai wagii ei papalei,
ma minaa ei puda roꞌaa fanunuia,
ma ei rona fatawaia anaa;
ma minaa ei ramaꞌaa feni malagufu rowe faloloaꞌi uaa hia.
Ipowe aleꞌei! Amen.
8Mei Fasu, mei Haidaa, na ware ba, “Yau fei Alpha ma fei Omega, mei fi oa eni, mei na oa mina, mei ba iwe nomai, mei Faufaua.”
	[a] 1:4 O, nomai mawe fei Spiriti na paꞌi olorompalo maumauna

Hemea Aleꞌei Naꞌuu Ramaꞌa
9Yau, John, meni lofu ma tafii hamuꞌou aꞌa fei fiꞌia, fei haparaia ma fei apitaia, eꞌei ona paꞌi aꞌa Jesus. Yau yei aꞌa fei gufu Patmos uaa fei wareaa mei Haidaa ma fei uꞌugaa Jesus. 10Na pasiau fei Spiriti aꞌa fei Arewaa mei Fasu ma una guainaa hefaa baua lao aleꞌei hepalo aigaa maniwa neneu 11ma ina ware: “Neꞌi pafoo hepalo holobenaa tamanu ona fanunuia ma aloia aꞌa ei olorompalo losuu yei Ephesus, Smyrna, Pergamum, Thyatira, Sardis, Philadelphia ma Laodicea.”
12Una momoꞌai ba a maꞌa ba hini mei fi warewaremai aꞌau. A diarai, na fanunupaꞌaa olorompalo udeꞌudee weꞌai, paꞌafina gold 13ma i watolaa ei udeꞌudee weꞌai hemea ramaꞌa “maumauna aleꞌei naꞌuu ramaꞌa,” hawaa uguna na malanaa pinena ma na paꞌi aleꞌei adii niniwaina, paꞌafina gold. 14Fei tabana mawe ei loaa tabana aleꞌei hugoo sipsipi namina poꞌi malewa ma guei pudana aleꞌei nalenaleaa hafi. 15Guei pinena aleꞌei bronze na ro laloo fei hafi ma fei laona aleꞌei memeꞌaiaa mamaua. 16Aꞌa fei panina raudei maꞌau na panarofaa olorompalo piꞌu ma na leleꞌamai poana hepalo wadu guapapa umuna ma namina wararo. Fei pudaa mei, aleꞌei fei halo na weꞌanaꞌinaꞌi.
17Uꞌa fanunuia, na pasi oꞌigoana aleꞌei hemea maꞌea. Ma ina augaa fei panina pepei maꞌau pafou ma ware: “Apuna maꞌau. Yau mei Rawarawa ma ana mei Mugi. 18Yau mei na Oalao; una maꞌe famaꞌa. Fanunu, una oa ranimai ranimai! Ma uꞌei panarofaa ei gigigii fei maꞌea ma Hades.
19“Siꞌei, onei neꞌinaa tamanu ona fanunuia, tamanu aꞌa feni wagieni ma tamanu i nomai nefarani. 20Fei manumanu opaꞌaia wagii ei olorompalo piꞌu, ei ona fanunuia i aꞌa fei paniu pepeni maꞌau mawe ei olorompalo udeꞌudee weꞌai sifeni: Ei olorompalo piꞌu, oloromea aloꞌalo [b] aꞌa ei olorompalo losuu ma ei olorompalo udeꞌudee weꞌai, ei olorompalo losuu.
	[b] 1:20 O, oloromea talai tonaa warea

Warea aꞌa fei Losuu i Ephesus
2
1“Neꞌinaa aꞌa mei aloꞌalo, [c] mei yei aꞌa fei losuu Ephesus ba:
 
Siꞌeni eni wareaa mei i panarofaa ei olorompalo piꞌu raudei maꞌauna, mei i tatalai watolaa ei olorompalo udeꞌudee weꞌai, paꞌafina gold: 2Una apaꞌidigaa ei bigiꞌaa hamuꞌou, fei wewea bigiꞌa ma fei apitaiaa hamuꞌou. Una aida ba lomi hamona nunuminaa ei hafeloꞌa ramaꞌa, ba hamona manimaꞌaiaa ei ba roꞌou apostle maꞌuaa lomi ma hamona apaꞌia ba roꞌou sifisifi. 3Hamona apitainaa ei rarabaa uaa fei harau ma lomi hamona rafilele.
4Maꞌuaa na paꞌi hepalo tataa hamuꞌou i pudau: Hamona diꞌininaa fei rawarawa haguaa hamuꞌou. 5Naraiaa fei imina tare, fei hamona pasirai wagina! Filoginaa naranaraa hamuꞌou ma bigiꞌaa ei hamonadoꞌo bigiꞌia famaꞌa. Nabaa lomi hamoꞌaa filoginaa naranaraa hamuꞌou, apowemii tonaa fei udeꞌudee weꞌai hamuꞌou aꞌa fei udeana. 6Maꞌuaa na paꞌi hepalo rawaniꞌaa hamuꞌou i pudau: Hamona fabidinaa unuu hamuꞌou ei bigiꞌaa ei Nicolatia, ei ana una paꞌi bidiꞌaa unuu wagina.
7Hini na paꞌi adiana nei guainaa tamanu na wareia fei Spiriti aꞌa ei losuu. Aꞌa hini i mua awe ugainia ba i hanana aꞌa fei haihai fei harenua, fei i ude laloo fei fananamaiaa gufuu mei Haidaa.
	[c] 2:1 O, Neꞌinaa aꞌa mei talai tonaa warea; vv. 8, 12 ma 18 anaa.

Warea aꞌa fei Losuu i Smyrna
8“Neꞌinaa aꞌa mei aloꞌaloo fei losuu yei Smyrna ba:
 
Siꞌeni eni wareaa mei Rawarawa, mei ana hia Mugi, mei na maꞌe famaꞌa ma mamaꞌadiai. 9Una apaꞌidigaa ei rarabaa ma gutafafeloaa hamuꞌou—maꞌuaa hamona paꞌi watauda manumanu! Una guaidigaa ei wiwitoiaa ei rona ware ba roꞌou Jew maꞌuaa loꞌe, hamatee roꞌou aꞌa fei synagogue Satan. 10Apuna maꞌau aꞌa fei fiꞌia, fei anaa hamoꞌaa tonia. Uꞌei warefanaa hamuꞌou ba mei haniꞌu iwe aunaa hefiꞌa hamuꞌou humuu boboꞌaia ba i manimaniaa hamuꞌou ma laloo hefua arewaa hamoꞌaa oa i pudaa fei haperararaia ba hamopoꞌo bimaꞌe ua. Oafagugu ua ma a fanaa hamuꞌou fei tao harenua.
11Hini na paꞌi adiana nei guainaa tamanu na wareia fei Spiriti aꞌa ei losuu. Aꞌa hini i mua, lomi ba i fagiana aꞌa fei faguapoaa maꞌea.
Warea aꞌa fei Losuu i Pergamum
12“Neꞌinaa aꞌa mei aloꞌalo, mei yei aꞌa fei losuu Pergamum ba:
 
Siꞌeni eni wareaa mei na paꞌi fei wararoa wadu, fei guapapa umuna. 13Una apaꞌia ba hamona guta hitani—fawelei na ude wagina fei gutanaa Satan, gutaa hapara. Maꞌuaa hamona oafagugu aꞌa fei harau. Lomi hamona farapa aꞌa fei narafaweꞌiaa hamuꞌou aꞌau ma i aꞌa fei au Antipas anaa, mei na oafagugu uaa yau, mei rona foꞌafamaꞌeia aꞌa fei baua gufuu hamuꞌou—fawelei na guta wagina Satan.
14Maꞌuaa na paꞌi hefiꞌa tataa hamuꞌou i pudau: Hamona paꞌi hefiꞌa ramaꞌa yena rona neneraa fei feroiaa Balaam, mei na feroinaa Balak ba nei susuaninaa ei Israel hafeloꞌa wagii ei hanaiaa roꞌou ei duꞌua rona fanaa ei haidaa sifisifi ma ana roi fitatafipaꞌai ua anaa. 15Hepalodiai, hamona paꞌi hefiꞌa rona neneraa ei feroiaa ei Nicolatia. 16Siꞌei, hamonei filoginaa naranaraa hamuꞌou! Nabaa lomi, awe nobatafamai aꞌa hamuꞌou ma foꞌa aꞌa roꞌou wagii fei waduu fei poau.
17Hini na paꞌi adiana nei guainaa tamanu na wareia fei Spiriti aꞌa ei losuu. Aꞌa hini i mua, a fania hefiꞌa manna na udeꞌopaꞌai. Ana a fania fei mugoo na poꞌi, fei ina paꞌi hepalo manufau hara na neꞌi pafona, fei uniaa mei na tonia na aida.
Warea aꞌa fei Losuu i Thyatira
18“Neꞌinaa aꞌa mei aloꞌalo, mei yei aꞌa fei losuu Thyatira ba:
 
Siꞌeni eni wareaa mei naꞌuu mei Haidaa, mei guei pudana na aleꞌei nalenaleaa hafi, mei guei pinena na mareꞌa aleꞌei bronze. 19Una apaꞌidigaa ei bigiꞌaa hamuꞌou, fei hagua, fei narafaweꞌia, fei roaiaa pani, fei apitaia ma ei bigiꞌaa hamuꞌou eni, ei na mua laraa famaꞌa.
20Maꞌuaa hamona paꞌi hepalo tata i pudau: Hamona fafanefaneaa mei pifine Jezebel, mei na ware ba hia mamamaꞌa. Aꞌa ei feroiana ina susuaninaa ei nafiu wagii fei fitatafipaꞌaia ma hanaiaa ei duꞌua, ei rona fanaa ei haidaa sifisifi. 21Una fanidii auna ba nei filoginaa naranarana wagii ei mau hafeloꞌana, maꞌuaa, lomi na nunumiai. 22Siꞌei, a suminia pafoo fei tawaa fiꞌia ma ei rona fiharoharoipaꞌai aꞌana roꞌapaꞌamina nanamuinia hawina rona filoginaa naranaraa roꞌou wagii ei maumau mei pifine mei. 23Awe foꞌafamaꞌeaa ei naꞌuna. Ma aꞌa fei, minaa ei losuu roꞌaa apaꞌau ba yau mei a fanunuꞌapaꞌaa laloo ia ma naranaraa ei ramaꞌa ma a fani ponoꞌaa hememea hamuꞌou aleꞌei ei bigiꞌaa hamuꞌou. 24Ma a warenaa aꞌa hamuꞌou ena dufu yena Thyatira, ena lomi hamona panarofaa ei feroiana ma lomi na to apaꞌa aꞌa ei feroiaa Satan, ei rona ware ba namina walalo (lomi a faꞌawatainaa hamuꞌou aꞌa hepalodiai manumanu): 25Maꞌuaa hamonei panarofaweꞌi aꞌa tamanu hamona paꞌi nopaꞌaloo fei noramiau.
26Hini i mua ma bigiꞌaa fei nunumiau nopaꞌaloo fei pedupeduna, a fania fei forafora aꞌa ei baua gufu—
 
27‘I famamoaa roꞌou aꞌa fei o na paꞌi rarabana;
i famarataiaa roꞌou aleꞌei momo’— [d]
 
ana aleꞌei una tonaa fei forafora aꞌa mei Amau. 28Ana a fania fei piꞌuu arewaa. 29Hini na paꞌi adiana nei guainaa tamanu na wareia fei Spiriti aꞌa ei losuu.
	[d] 2:27 Psalm 2:9

Warea aꞌa fei Losuu i Sardis
3
1“Neꞌinaa aꞌa mei aloꞌalo, [e] mei yei aꞌa fei losuu Sardis ba:
 
Siꞌeni eni wareaa mei i panarofaa ei olorompalo spiritii [f] mei Haidaa ma ei olorompalo piꞌu. Una apaꞌidigaa ei bigiꞌaa hamuꞌou; ei ramaꞌa, rona nara ba hamona werawera, maꞌuaa hamona maꞌe. 2Asiꞌaa! Faweꞌiaa tamanu ifi ude ma anaa i maꞌe, uaa fei bigiꞌaa hamuꞌou, atawe pedufarawani i pudaa mei Haidaa. 3Siꞌei, nonominaa tamanu hamona tonia ma guainia; nenegia ma filoginaa naranaraa hamuꞌou. Maꞌuaa, nabaa lomi hamoꞌaa asiꞌaa, apowe nomai aleꞌei nemea fafanao ma lomi hamoꞌaa apaꞌia ba nahaiga a nomai aꞌa hamuꞌou.
4Maꞌuaa hamona paꞌi hefiꞌa yena Sardis ena lomi rona faloloaa ei susuu roꞌou. Roꞌaa tatalaifipui aꞌau, susuu roꞌou poꞌiaa, uaa rona rawani. 5Hini i mua, i aleꞌei roꞌou, susuna, poꞌiaa. Lomi awe futoaa fei harana aꞌa fei buꞌuu harenua, maꞌuaa a laꞌaa harana i pudaa mei Amau ma ei aloꞌalona. 6Hini na paꞌi adiana nei guainaa tamanu na wareia fei Spiriti aꞌa ei losuu.
	[e] 3:1 O, Neꞌinaa aꞌa mei talai tonaa warea vv. 7 ma 14 anaa.
	[f] 3:1 O, panarofaa fei Spiriti na paꞌi olorompalo maumauna, fei Spiritii

Warea aꞌa fei Losuu i Philadelphia
7“Neꞌinaa aꞌa mei aloꞌalo, mei yei aꞌa fei losuu Philadelphia ba:
 
Siꞌeni eni wareaa mei na apunai ma faꞌuai, mei i panarofaa fei gigigii David. Tamanu hia na gigia, lomi nemea i fareꞌipaꞌia ma tamanu hia na fareꞌia, lomi nemea i gigipaꞌia. 8Una apaꞌidigaa ei bigiꞌaa hamuꞌou. Fanunu, una augia i maꞌaa hamuꞌou hepalo gigei na gigi, fei lomi nemea i fareꞌipaꞌia. Una aida ba lomi hamonamina faufau, maꞌuaa hamona neneraa fei wareau ma lomi hamona diꞌininaa fei harau. 9Ena maroaa fei synagogue Satan, ena rona ware ba roꞌou Jew, maꞌuaa loꞌe, roꞌou sifisifi—a fafaiaa roꞌou ba roneimii fapasi i pinee hamuꞌou ma ware ba una haguaa hamuꞌou. 10Siꞌei ba hamona guainaa fei wareau ba hamonei oa fininaa apitaia, ana a wagiꞌinaa hamuꞌou aꞌa fei au hafelo, fei ba i nomai ma manimaꞌaa minaa eni yeni aꞌa feni ano.
11Anaa a nomai. Panarofaa tamanu hamona paꞌi ba lomi nemea i topaꞌainaa fei tao hamuꞌou. 12Hini i mua, yau a faꞌufalarainia aleꞌei hepalo u humuu mei Haidaniau. Lomidiai ba i diꞌininia. A neꞌinaa fei haraa mei Hadaniau i pafona ma fei haraa fei gufuu mei Haidaniau, fei manufau Jerusalem, fei fi nogio pafea i aꞌa mei Haidaniau; ma ana a neꞌinaa fei manufau harau i pafona. 13Hini na paꞌi adiana nei guainaa tamanu na wareia fei Spiriti aꞌa ei losuu.
Warea aꞌa fei Losuu i Laodicea
14“Neꞌinaa aꞌa mei aloꞌalo, mei yei aꞌa fei losuu Laodicea ba:
 
Siꞌeni eni wareaa mei Amen, mei na oafagugu ma na uꞌufafaꞌuai, mei famamoaa ei famamaraa mei Haidaa. 15Una apaꞌidigaa ei bigiꞌaa hamuꞌou ba lomi hamona magigi ma lomi hamona babai. Nunumiau ba hamuꞌou hepalo guapaloei! 16Siꞌei ba lomi hamonamina babai—abaa babaia o magigia—ana a huwisuminaa hamuꞌou poau. 17Hamona ware ba, ‘Yau na paꞌi watauda manumanu; na paꞌi mugoo poꞌi ma lomi na nunuminaa neꞌa manumanudiai.’ Maꞌuaa lomi hamona aida ba hamona hafelo, oa aꞌa fei faloloaꞌia, lomi na paꞌi manumanu, pudawerai ma alawata. 18A aweinaa hamuꞌou ba hamonei pono gold aꞌau, fei rona fafafaꞌarainaa hafi ba hamonei paꞌi manumanu ma rafe poꞌiaa susu ba hamoꞌaa hawaipaꞌainaa ei alawataa hamuꞌou, ei i famamafaa hamuꞌou; ma au pao pudaa hamuꞌou ba hamoꞌaa fanunupaꞌi.
19Aꞌa ena una haguaa roꞌou, a warefaweꞌi ma sualaparaa roꞌou. Siꞌei, nofarawaninamai ma filoginaa naranaraa hamuꞌou. 20Fanunu! Una u aꞌa fei gigei ma fabaꞌabaꞌa. Hini i guainaa fei laou nei gigia ma a waduꞌaimai ma haiguꞌaa hananafipui.
21Aꞌa hini i mua, a ugainia ba i gutafipui aꞌau pafoo fei gutanau gutaa hapara ana aleꞌei una mua ma gutafipui aꞌa mei Amau pafoo fei gutanana gutaa hapara. 22Hini na paꞌi adiana nei guainaa tamanu na wareia fei Spiriti aꞌa ei losuu.”
Fei Gutanaa Hapara i Gufu Pafea
4
1Nenee fei, una fanunu ma i maꞌau na gigi hepalo gigei i gufu pafea. Fei lao, fei nadoꞌo guainia famaꞌa ei i ware aꞌau aleꞌei maniwa na ware ba, “Nomai yeni pafea ma a famaꞌaio tamanu ba i nomai nenee fei.” 2Ana ei na pasiau fei Spiriti ma i maꞌau na guta hemea pafoo fei gutanaa hapara i gufu pafea. 3Ma mei i guta yei, fei mau fanunuana aleꞌei jasper ma carnelian. Hepalo puaꞌoo, maumauna aleꞌei emerald, na faweloinaa fei gutanaa hapara. 4Enu paꞌania ma obaodiai gutanaa hapara na faweloinaa fei gutanaa hapara fei ma enu paꞌania ma gunaroa forafora mina mina, rona guta wagii roꞌou. Na poꞌi susuu roꞌou ma pafoo tabaa roꞌou na paꞌi tao, paꞌafina gold. 5Aꞌa fei gutanaa hapara na aꞌegimeꞌaimai fei usida, hugugu ma parara. I maꞌaa fei gutanaa hapara olorompalo weꞌai na weguwegu. Eꞌei, ei olorompalo spiritii [g] mei Haidaa. 6Ana i maꞌaa fei gutanaa hapara na fafanunu aleꞌei fei maꞌeaa fei agi na pao ua, namina poꞌi malewa.
I memewana, papaa fei gutanaa hapara na paꞌi gunaroa manumanu rona fawewenai ma namina watauda ei pudaa roꞌou, maꞌa ma mugi. 7Fei rawarawa manumanu, fanunuana aleꞌei lion, fei fahelaguiana aleꞌei budumaꞌao, fei faꞌoꞌoduiana, pudana aleꞌei ramaꞌa ma fei fagunaroana aleꞌei hepalo manuaa na fidufidu. 8Hepapalo aꞌa obaoei, na paꞌi oloroa pau ma namina pepesu ei puda i hudi ununa, haroo pauna anaa. Arewaa ma poi lomi rona fafaa warea ba:
“Apunai, apunai, apunai mei Fasu, mei Faufau Haidaa, mei na oa mina, mei fi oa eni, mei ba i nomai.”
9Ei gunaroa manumanu ei, rona fawewenai. Ma rona fani hawera, honua ma warea ‘ta’ aꞌa mei fi guta pafoo fei gutanaa hapara, mei i oalao ranimai, ranimai. 10Ei roꞌaa bigiꞌaa fei, ei enu paꞌania ma gunaroa forafora mina mina, rona fapasi i maꞌaa mei na guta aꞌa fei gutanaa hapara ma losuinaa mei fi oalao ranimai ranimai. Rona augaa ei tao roꞌou i maꞌana ma ware:
11“Yoi, onamina awata, mena Fasuu haiꞌou, mena Haidaniaa haiꞌou,
ba o tonaa hawera ma honua ma faufau,
uaa ona famamaraiaa minaa ei manumanu,
ma aꞌa ei nunumiamu rona mamara
ma ude.”
	[g] 4:5 O, Eꞌei, fei Spiriti na paꞌi olorompalo maumauna, Spiritii

Fei Holobenaa ma fei Naꞌuu Sipsipi
5
1Ma unawe fanunupaꞌia ba raudei maꞌau, panii mei fi guta pafoo fei gutanaa hapara na paꞌi aleꞌei holobenaa ma mina guapepei na paꞌi neꞌia ma na fapananaa olorompalo banabana. 2Ma una fanunupaꞌaa hemea faufau aloꞌalo fi warefabauanai, “Hini na awata aleꞌei ba i gigiꞌaa ei banabanana ma ufugaa fei holobenaa?” 3Maꞌuaa lomi hemea i pafea o i malagufu, o haroo malagufu ba i ufugaa fei holobenaa o fanunu lalona. 4Unamina aiꞌaifaweꞌi, uaa lomi rona labagipaꞌaa hemea na awata aleꞌei ba i ufugaa fei holobenaa o fanunu lalona. 5I dii, hemea ei forafora mina mina na warenamii aꞌau, “Apuna aiꞌai! Maꞌa, fei lion maroaa ei pai Judah, fei Waraa David, na mua. Hia na awata ba i ufugaa fei holobenaa ma ei olorompalo banabanana.”
6Ma unawe fanunupaꞌaa hepalo Naꞌuu Sipsipi, fanunuana aleꞌei ba rona moroꞌia, na ufalarai i memewaa fei gutanaa hapara, fei rona faweloinia ei gunaroa manumanu mawe ei forafora. Na paꞌi olorompalo waduu tabana ma olorompalo pudana, haduoo ei olorompalo spiritii [h] mei Haidaa, ei na alonaa roꞌou tadiweꞌaiaa fei malagufu. 7Inamii tonaa fei holobenaa i raudei maꞌau panii mei fi guta pafoo fei gutanaa hapara. 8Iꞌa todigia, ei gunaroa manumanu, ei rona fawewenai mawe ei enu paꞌania ma gunaroa forafora mina mina, rona fapasi i maꞌaa fei Naꞌuu Sipsipi. Hememea na paꞌi harp ma rona utabeaa ei lopi, paꞌafina gold ma na pepesu aꞌa ei dufaa hagu, haduoo ei lafulafuaa ei apunaiaa mei Haidaa. 9Ma rona laugaa hepalo manufau lauga:
“Yoi, ona awata ba oꞌaa tonaa fei holobenaa
ma gigiꞌaa ei banabana,
uaa rona foꞌafamaꞌedigio,
ma wagii fei namomu ona ponohadiweꞌinaa ei ramaꞌa
noramiaa roꞌou aꞌa minaa ei pai ramaꞌa, minaa ei wareagufu, minaa ei mau ramaꞌa ma minaa ei baua gufu
ba naꞌuu mei Haidaa.
10Ona nunuminia ba roꞌou aleꞌei ramaꞌaa fei haparaia
ma aleꞌei bauaniaa humuu mei Haidaa,
ba ronei bigi haroo mei Haidaniaa oꞌou
ma tonaa fei hapara yeni malagufu.”
11Ma una fanunulao ma guainaa lao ei watauda aloꞌalo puduu roꞌou pufabaꞌa pufabaꞌa ma watauda pufabaꞌadiai. Rona faweloinaa fei gutanaa hapara ma ei gunaroa manumanu ma ei forafora. 12Rona laugifabauanai ba,
“Na awata fei Naꞌuu Sipsipi, fei rona foꞌafamaꞌeia
ba i tonaa fei forafora ma ei rawaniꞌa manumanu
ma apaꞌa ma faufau
ma honua ma hawera ma udugia!”
13Ma una guainaa minaa ei manumanu pafea ma i malagufu ma haroo malagufu ma pafoo fei agi ma ei i ude i laloo eꞌei, rona laugi ba:
“I aꞌa mei fi guta pafoo fei gutanaa hapara ma aꞌa fei Naꞌuu Sipsipi
i ude fei udugia ma honua ma hawera ma faufau
ranimai ranimai!”
14Ei gunaroa manumanu, ei rona fawewenai, rona ware, “Amen,” ma ei forafora, rona fapasinaa pu ma uduginia.
	[h] 5:6 O, haduoo fei Spiriti na paꞌi olorompalo maumauna, Spiritii

Ei Banabana
6
1A fanunulao, fei Naꞌuu Sipsipi fi gigiꞌaa fei rawarawa banabana aꞌa ei olorompalo. Ma una guainaa hemea ei gunaroa manumanu, ei rona fawewenai, fei laona aleꞌei parara ma na ware ba, “Nomai!” 2Una fanunu ma na paꞌi hepalo poꞌiaa hosi! Mei pafona na paꞌi hio ma na tonaa fei taona ma asiꞌaponilao aleꞌei hemea ba iree mua.
3Iꞌa gigiꞌaa fei faguapaloaa banabana fei Naꞌuu Sipsipi, una guainaa fei faguapaloaa manumanu, fei na fawewenai, ina ware ba, “Nomai!” 4Ma hepalodiai hosi na nomai, maumauna aleꞌei fei hafi na ro. Ma mei pafona na tonaa fei faufau ba i fapedugaa fei gutafarawania ma fafifoꞌainaa ei ramaꞌa i malagufu. Ma na tonaa fei baua wadu.
5Iꞌa gigiꞌaa fei faꞌodumanuaa banabana fei Naꞌuu Sipsipi, una guainaa fei faꞌoꞌoduiaa manumanu na ware ba “Nomai!” Una fanunu ma yei i pudau hepalo hararapaꞌo hosi! Mei pafona na panarofaa hepalo manumanu ba i wareinaa rarabaa ei manumanu. 6Ma una guainaa fei aleꞌei lao na waremai i dupuaa ei gunaroa manumanu, ei rona fawewenai, “Hepalo choinix [i] wheat wagii fei bigiꞌaa heai arewaa, [j] oduai litre barley wagii fei bigiꞌaa heai arewaa [k] ma apuna fafeloaa fei pao ma fei wine!”
7Iꞌa gigiꞌaa fei faꞌobaoaa banabana fei Naꞌuu Sipsipi, una guainaa fei fagunaroaa manumanu na ware ba “Nomai!” 8Una fanunu ma yei i pudau hepalo alaweraa hosi! Mei pafona, harana Maꞌea, ma Hades fi nofararafiꞌimai nenena. Mei Haidaa na fanaa lagua fei faufau aꞌa henono aꞌa obao feni malagufu ba lagunei foꞌafamaꞌenaa roꞌou wadu, mouabiabia, funua ma ei manulelelee podu feni malagufu.
9Iꞌa gigiꞌaa fei fahaipaniaa banabana, una fanunupaꞌia ba i haroo fei tawahafi na apunai na ude ei fawewenii ei rona foꞌafamaꞌeaa roꞌou hefiꞌa hamatee fei wareaa mei Haidaa ma fei uꞌugaa roꞌou wagina. 10Rona haropararaimai ba, “Mena Hapara Fasu, mena ona fafaꞌarai ma faꞌuai nahaiga ba oꞌaa dududuaa ei ramaꞌaa fei malagufu ma fawanewaneaa fei namoo haiꞌou?” 11I dii, hememea roꞌou na tonaa hepapalo poꞌiaa susu ma hemea na warefanaa roꞌou ba ronei fawiwiꞌa maꞌida nopaꞌaloo fei ba na poponai fei puduu ei rarafii roꞌou nafi ma lofu, ei ba roꞌaa foꞌafamaꞌeaa roꞌou hefiꞌa.
12Una fanunulao ma ina ufugaa fei faꞌoloroaa banabana. Ma namina rerere fei malagufu. Fei halo na filoginaa hararapaꞌo aleꞌei susuu faloloaꞌia, bigiꞌaa roꞌou hugoo memee ma minaa fei puda na filoginaa roa, aleꞌei namo 13ma ei piꞌu haroo pafea na pasinaa malagufu, aleꞌei fei fua na marapasi nabaa na paꞌi baua lalarena. 14Fei pumanugawe na folarai aleꞌei holobenaa neꞌia ma minaa ei maugeni ma gufu na afuediꞌininaa ei paꞌaa udeaa roꞌou.
15Ma ei haparaa fei malagufu, ei naꞌuu hapara, ei bauaniaa foꞌaa, ei na paꞌi watauda manumanu, ei faufaua, minaa ei humuwa ma minaa ei abaa humuwa, rona opaꞌai i laloo ei walefoaa ei naꞌa ma dupuaa ei naꞌanaꞌa. 16Rona warefaweꞌi aꞌa ei maugeni ma ei naꞌanaꞌa ba, “Pasi pafoo haiꞌou ma opaꞌainaa haiꞌou aꞌa fei pudaa mei fi guta pafoo fei gutanaa hapara mawe fei sibaa fei Naꞌuu Sipsipi! 17Uaa fei baua arewaa sibaa lagua nawe nomai ma hini i ufalaraipaꞌi?”
	[i] 6:6 Aleꞌena heai litre
	[j] 6:6 Fei mugoo poꞌi denarius aleꞌei ponoꞌaa fei bigiꞌaa heai arewaa.
	[k] 6:6 Ana aleꞌei 6:6b

144,000 Rona Tamaꞌaidii
7
1Nenee fei, na fanunupaꞌaa gunaroei aloꞌalo rona ufalarai aꞌa obaoei walasusuu feni malagufu, rona utofaꞌainaa obaoei lalarenaa fei malagufu ba roꞌaa pauninaa fei lalarena ba neiꞌaa agifaa fei malagufu o fei agi o hepalo haihai. 2I dii, una fanunupaꞌaa hemeadiai aloꞌalo fi norai raudei ana halo ma i aꞌana fei banabanaa mei Haidaa, mei fi oalao. Ina haropararainaa aꞌa gunaroei aloꞌalo, ei rona paꞌi fei faufau ba roꞌaa fagianainaa fei malagufu ma fei agi ma ware ba: 3“Apuna fagianainaa fei malagufu o fei agi o ei haihai nopaꞌaloo fei ba haiꞌouna au tamatama pafoo rawaa ei nafii mei Haidaniaa haiꞌou.” 4Ma una guainaa fei puduu ei rona tamaꞌaidii: 144,000 noramiaa roꞌou aꞌa minaa ei pai Israel.
5Aꞌa fei pai Judah 12,000 na tonaa fei lala,
aꞌa fei pai Reuben 12,000,
aꞌa fei pai Gad 12,000,
6aꞌa fei pai Asher 12,000,
aꞌa fei pai Naphtali 12,000,
aꞌa fei pai Manasseh 12,000,
7aꞌa fei pai Simeon 12,000,
aꞌa fei pai Levi 12,000,
aꞌa fei pai Issachar 12,000,
8aꞌa fei pai Zebulun 12,000,
aꞌa fei pai Joseph 12,000,
aꞌa fei pai Benjamin 12,000.
Fei Baua Gupuu Ramaꞌa, Susuu Roꞌou Poꞌiaa
9Nenee fei, una fanunu ma yei i pudau na pai hepalo baua gupuu ramaꞌa lomi hemea ba i wareipaꞌia. Noramiaa roꞌou aꞌa minaa ei baua gufu, pai, maumau ramaꞌa ma wareagufu ma rona u i maꞌaa fei Naꞌuu Sipsipi. Susuu roꞌou poꞌiaa ua ma rona panarofaa ei habaa haihai i panii roꞌou. 10Ma rona harofabauanai ba:
“Fei telaꞌana, manumanuu fei Naꞌuu Sipsipi
mawe mei Haidaniaa oꞌou,
mei fi guta pafoo fei gutanaa hapara.”
11Minaa ei aloꞌalo, rona ufaweloinaa fei gutanaa hapara ma ei forafora mawe ei gunaroa manumanu, ei rona fawewenai. Rona fapasiꞌoꞌoꞌuinaa pu i maꞌaa fei gutanaa hapara ma losuinaa mei Haidaa, 12ma rona ware:
“Amen!
Udugia ma hawera
ma apaꞌa ma warea ‘ta’ ma honua
ma faufaua
i dinaa aꞌa mei Haidaniaa oꞌou
ranimai, ranimai. Amen!”
13Ma hemea ei forafora na iꞌiginau, “Ei susuu roꞌou poꞌiaa—roꞌou hini ma noramiaa roꞌou hitani?”
14Una ware, “Mena bauana, ona aidadii.”
Ma ina ware, “Eꞌena, ena ronadoꞌo tonaa fei baua haperaraia; rona fesufapoꞌinaa ei susuu roꞌou wagii fei namoo fei Naꞌuu Sipsipi. 15Siꞌei,
“Roꞌaa u i maꞌaa fei gutanaa haparaa mei Haidaa
ba roꞌaa paniaa panina arewaa ma poi laloo fei humuna;
ma mei fi guta pafoo fei gutanaa hapara
i hawainaa roꞌou aꞌa fei palena.
16Lomidiai ba roꞌaa bao ma sigigi.
Lomi ba i famaguhaguaa roꞌou fei halo,
o neꞌa manumanu na babai.
17Uaa fei Naꞌuu Sipsipi i memewaa fei gutanaa hapara
i oanaa omaꞌamaꞌaa roꞌou;
i noduginaa roꞌou aꞌa fei ranuu harenua.
Ma mei Haidaa, i huguaa minaa ei ranuu pudaa roꞌou.”
Fei Faꞌolorompaloaa Tamatama ma fei Hagii Bafu, Paꞌafina Gold
8
1Iꞌa gigiꞌaa fei olorompaloaa banabana, lomi maꞌida waigia i gufu pafea laloo aleꞌei hesuwi hour.
2Ma una fanunupaꞌaa ei oloromea aloꞌalo, ei roꞌei u i maꞌaa mei Haidaa ma rona tonaa olorompalo maniwa.
3Ina nomai hemeadiai aloꞌalo, mei na paꞌi hagii bafuu hafi na dufaa, paꞌafina gold ma namii u i maꞌaa fei tawahafi na apunai. Rona fania ei lafulafuaa ei apunaiaa mei Haidaa fininaa watauda dufaa hagu ba inei fani fana i pafoo fei tawa apunaia paꞌafina gold i maꞌaa fei gutanaa hapara. 4Fei dufaa hagu fininaa ei lafulafuaa ei apunaiaa mei Haidaa na asiꞌaa aꞌa fei panii mei aloꞌalo dinaa pafea i maꞌaa mei Haidaa. 5Ma mei aloꞌalo na tonaa fei hagi, nofinaa hafi aꞌa fei tawahafi na apunai ma bainafaꞌinaa pafoo fei malagufu; ma na paꞌi parara, hugugu, aꞌegimeꞌaiaa usida ma namina rerere fei malagufu.
Ei Maniwa
6Ma ei oloromea aloꞌalo, ei rona paꞌi olorompalo maniwa, ba roꞌaa hugufia.
7Mei rawarawaa aloꞌalo na hugufaa fei maniwana ma na logunaree malagufu ei manumanu aleꞌei ei mugoo fininaa hafi fihafuinaa namo. Na guꞌa heai aꞌa oduai malalaa fei malagufu, heai aꞌa oduai haihai ma minaa ei guana mamarawii.
8Mei fahelaguiaa aloꞌalo na hugufaa fei maniwana ma hepalo manumanu aleꞌei baua maugeni namina guꞌaguꞌa ma ina siminaa laloo agi. Ma heai aꞌa oduai fei agi na filoginaa namo. 9Heai aꞌa oduai manumanu laloo agi na maꞌe ma hepalo aꞌa odumanu wagii minaa ei baua wa na fagiana.
10Mei faꞌoꞌoduiaa aloꞌalo na hugufaa fei maniwana ma hepalo baua piꞌu namina weguwegu aleꞌei ramai na pasigio pafea, pasi pafoo heai aꞌa oduai ei ranu— 11haraa fei piꞌu fei, Paraꞌaa. [l] Heai aꞌa oduai ei baua ma pusuꞌo ranu na filoginaa paraꞌaa ma watauda ramaꞌa rona maꞌe wagii fei ranu na paraꞌa.
12Mei fagunaroaa aloꞌalo na hugufaa fei maniwana ma na hafelo heai aꞌa oduai ei au fei halo, fei puda ma ei piꞌu ba aleꞌei heai aꞌa oduai na filoginaa roromaa. Heai aꞌa oduai ei arewaa na roro ma fei poi anaa.
13Ei a fafanunulao, na guainaa hefaa manuaa fi fidulao ma na harofabauana ba, “Fagiana! Fagiana! Fagiana aꞌa ei rona oa i malagufu, uaa oꞌoduei aloꞌalo ba roꞌaa hugufaa ei maniwa!”
	[l] 8:11 Warea English ba Wormwood

 
9
1Mei fahaipaniaa aloꞌalo na hugufaa fei maniwana ma una fanunupaꞌaa hepalo piꞌu na pasirai pafea dinaa malagufu. Fei piꞌu na tonaa fei gigigii fei walaloa lomi iaꞌiana. 2Iꞌa gigiaa fei walaloa lomi iaꞌiana, fei hagu na asiꞌaa wagina aleꞌei haguu hepalo baua feꞌaa. Fei halo ma fei pumanugawe na roro aꞌa fei haguu fei walaloa lomi iaꞌiana. 3Ma wagii fei haguu ei teraupu na pasinaree feni malagufu ma na fanaa roꞌou fei faufau aleꞌei ei difowai. 4Hemea na ware aꞌa roꞌou ba roneiꞌaa fafeloaa ei guanaa feni malagufu o hepalo haihai maꞌuaa, uniaa ei lomi rona paꞌi fei tamatamaa mei Haidaa pafoo rawaa roꞌou. 5Lomi rona tonaa fei faufau ba roꞌaa foꞌafamaꞌeaa roꞌou, maꞌuaa, ronei haperaraꞌuaiaa roꞌou laloo haipani puda. Ma fei fiꞌiaa roꞌou ana paꞌaa aleꞌei fei taduaa fei difowai. 6Aꞌa ei arewaa ei, ei ramaꞌa, roꞌaa labarai famaꞌemaꞌee roꞌou, maꞌuaa lomi roꞌaa paꞌia; nunumiaa roꞌou ba ro maꞌe, maꞌuaa fei maꞌea lomi i paꞌaa roꞌou.
7Fei maumau ei teraupu aleꞌei ei hosi, ei ba roꞌaa adigupenaa fifoꞌaia. Pafoo tabaa roꞌou, na paꞌi aleꞌei tao, paꞌafina gold ma fei mau pudaa roꞌou aleꞌei ramaꞌa. 8Hugoo tabaa roꞌou aleꞌei hugoo paraa pifine ma difoo roꞌou aleꞌei lion. 9Rona paꞌi rapirapii niniwai, paꞌafina iron ma inaiaa pau roꞌou aleꞌei memeꞌii unuu watauda hosi ma chariot rona adigupenaa fifoꞌaia. 10Wawaa roꞌou na tadu aleꞌei taduaa difowai ma aꞌa ei wawaa roꞌou na paꞌi faufau ba roꞌaa haperaraiaa ei ramaꞌa laloo hapaini puda. 11Mei haparaa roꞌou, mei aloꞌaloo fei walaloa lomi iaꞌiana, harana Abaddon aꞌa fei warea Aramea ma fei harana aꞌa fei warea Greece, Apollyon. [m]
12Fei rawarawa fagianaa na nodigilao; guapalodiai i nomai.
13Mei faꞌoloroaa aloꞌalo na hugufaa fei maniwana ma una guainaa hepalo lao noranamai aꞌa ei manumanu na suarai [n] wagii fei tawahafi na apunai, paꞌafina gold, fei yei i maꞌaa mei Haidaa. 14Ina warenaa aꞌa mei faꞌoloroaa aloꞌalo, mei na paꞌi maniwa ba, “Alaraa gunaroei aloꞌalo, ei rona fau yei aꞌa fei baua ranu Euphrates.” 15Ma gunaroei aloꞌalo, ei ronadoꞌo guta nopaꞌamii fei paꞌaa au fei, fei arewaa laloo fei puda ma igisimasi fei, ronawe ala ba ronei foꞌafamaꞌeaa hemea aꞌa oꞌodui aꞌa minaa ei ramaꞌa. 16Puduu ei foꞌaa rona hugi pafoo ei hosi, aleꞌei enu puꞌu pufabaꞌa pufabaꞌa. Una guainaa fei puduu roꞌou.
17Maumau ei hosi ma ei rapiꞌaa roꞌou laloo fei mefiu aleꞌei ba: Ei rapirapii niniwai roꞌou na ro aleꞌei hafi, paꞌaa marawi ma rewarautao aleꞌei babaiaa mugoo. Maumau tabaa ei hosi aleꞌei tabaa lion ma fei hafi, hagu ma babaiaa mugoo na leleꞌamai poaa roꞌou. 18Ma hemea aꞌa oꞌodui aꞌa minaa ei ramaꞌa na maꞌe wagii odumanu manumanu: fei hafi, fei hagu ma fei babaiaa mugoo, ei na leleꞌamai poaa roꞌou. 19Fei faufau ei hosi na ude i poa ma wawaa roꞌou; uaa ei wawaa roꞌou aleꞌei waꞌa ma na paꞌi tabaa roꞌou ba roꞌaa tadu.
20Ei dufuu ramaꞌa, ei lomi rona maꞌe wagii eꞌei hafeloꞌa eꞌei, ana lomi rona filoginaa naranara o bigiꞌaa roꞌou; rona losuiꞌuaialao ei pigea ma ei manumanu aleꞌei gold, silver, bronze, mugoo—haidaa sifisifi, ei lomi rona fanunupaꞌi, guaipaꞌi o talaipaꞌi. 21Ana lomi rona filoginaa naranara wagii ei foꞌafamaꞌea, bigiꞌaa ei puala, ei fitatafipaꞌaia ma ei fafanaoaa roꞌou.
	[m] 9:11 Abaddon ma Apollyon hanuna ba mei Birosia.
	[n] 9:13 O, hepalo lao noranamai aꞌa ei wadu

Hemei Aloꞌalo ma fei Pusuꞌo Holobenaa
10
1I dii, una fanunupaꞌaa hemeadiai faufau aloꞌalo fi norai pafea. Hawaa uguna, papalei ma na paꞌi puaꞌoo palalaa tabana; mau pudana aleꞌei fei halo ma guei pinena aleꞌei u ma na weguwegu. 2Ina panarofaa hepalo pusuꞌo holobenaa na folorai i panina. Ina faꞌugaa raudei pinena maꞌau i pafoo fei agi ma raudei mauwina, i pafoo fei malagufu 3ma ina memewai aleꞌei hepalo lion. Iꞌa haroharo, ei lao olorompaloei parara na wareware. 4Ma roꞌaa ware olorompaloei parara ba a neꞌi maꞌuaa, una guainaa hepalo lao pafea na ware, “Obainaa tamanu rona wareia ei olorompalo parara ma oneiꞌaa neꞌinia.”
5Ma mei aloꞌalo, mei unadoꞌo fanunupaꞌia na u i pafoo fei agi ma fei malagufu, ina roainaa pafea raudei panina maꞌau. 6Ma ina warefaꞌunai aꞌa mei fi oalao ranimai ranimai, mei na famamaraiaa fei pumanugawe, minaa ei haroo pafea, fei malagufu ma minaa ei wagina, fei agi ma minaa ei lalona ma ina ware, “Lomidiai fawiwiꞌaia! 7Maꞌuaa, laloo ena arewaa na hugufaa fei maniwana mei faꞌoloromeaiaa aloꞌalo, fei opaꞌaiaa mei Haidaa, i powe arewapedu ana aleꞌei idii wareia aꞌa ei nafina, ei mamamaꞌa.”
8Ma fei lao adoꞌo guainia noranarai pafea na ware hepoadiai aꞌau ba: “Re tonaa fei holobenaa, fei na folorai panii mei aloꞌalo, mei na ufalarai pafoo fei agi ma fei malagufu.”
9Siꞌei una dinaa aꞌa mei aloꞌalo ma iꞌiginia ba nei fanau fei pusuꞌo holobenaa. Ina ware aꞌau ba, “Ni. Hanaia. I paraꞌa i laloo pahanamu maꞌuaa laloo poamu i roꞌo aleꞌei musii lao.” 10Una tonaa fei pusuꞌo holobenaa i panii mei aloꞌalo ma hanaia. Namina roꞌo aleꞌei musii lao laloo poau, maꞌuaa a hanapedudigia, namina paraꞌa. 11Ma na warefanau, “Onei diwareꞌaudinaa watauda ramaꞌa ma ei baua gufu, ei ramaꞌaa uꞌugai wareagufu ma ei hapara.”
Helagui Umuia
11
1Hemea na fanau hepalo tatapai aleꞌei manumanuu wawarei puduu malaa manumanu ma na warefanau, “Re tapainaa malaa fei humuu mei Haidaa ma fei tawahafi na apunai ma wareinaa ei losuia lalona. 2Maꞌuaa, fei malalaa humuu i ano; oneiꞌaa tapainia uaa na udenaa aꞌa ei Gentile. Ropowe tatalai pafoo fei gufu apuna laloo gunaroa paꞌania ma guai puda. 3Ma a fani faufau aꞌa laguei umuiaa umuu ma laguwe wareaa ei diwareꞌauga laloo hefa pufabaꞌa ma enu puꞌu ma oloroa paꞌania arewaa ma susuu lagua aleꞌei susuu ei rona faloloaꞌi. 4Laguei, ana siguapaloei haihai olive ma guapaloei udeꞌudee weꞌai yei maꞌaa mei Fasuu feni malagufu. 5Nabaa nemea ba i fafeloaa lagua, i leleꞌamai poaa lagua hafi ma pisiꞌonomaa ei bidibidii unuu lagua. Fei mau maꞌea aleꞌei i tonia mei ba i fafeloaa lagua. 6Na paꞌi faufau lagua ba laguꞌaa fawiꞌaa fei pumanugawe lomi i paꞌi maunu aꞌa fei au laguna wareaa ei diwareꞌauga ma ana paꞌi faufau lagua ba laguꞌaa filoginaa namo fei agi ma fagianainaa feni malagufu aꞌa minaa ei mau funua ana aleꞌei nunumiaa lagua.
7Ena laguna fapedugaa uꞌugaa lagua, fei manulelele na walaꞌanamai aꞌa fei walaloa lomi iaꞌiana ba i fanimaꞌaa lagua ma na fugoinaa lagua ma foꞌafamaꞌeaa lagua. 8Ei hudi unuu lagua na haino ua wagii fei talaa fei baua gufu, fei rona roroihanunuinia ba Sodom ma Egypt, fawelei ana rona fatawaiaa mei Fasuu roꞌou. 9Laloo oduai ma hesuwi arewaa ei ramaꞌa, noramiaa roꞌou aꞌa minaa ei ramaꞌa, ei pai ramaꞌa, minaa ei wareagufu ma ei baua gufu ma roꞌaa uꞌigoaa hudi unuu lagua ma lomi roꞌaa uga ba roꞌaa iꞌifinaa lagua. 10Ei ramaꞌaa malagufu roꞌaa niꞌeniꞌe wagii fei lagii lagua ma hamamani, fifanii fanaa roꞌou, uaa laguei mamamaꞌa laguei, lagunadoꞌo fanimaꞌaa ei rona guta yeni malagufu.
11Maꞌuaa, nenee oduai ma hesuwi arewaa fei fawewenii harenuaa mei Haidaa na waduꞌaa lagua ma laguna asiꞌaꞌunaa pinee lagua ma ronamina maꞌaurerere ei rona fanunuaa lagua. 12Ma lagunawe guainaa hepalo baua lao noramiana pafea na warenaa aꞌa lagua ba, “Nomai yeni pafea.” Ma laguna dinaa pafea wagii hepalo papalei ma rona ufanunulao ei bidibidii unuu lagua.
13Ana aꞌa fei au fei, namina rerefabauana fei malagufu ma hepalo aꞌa hefua wagii minaa ei manumanu laloo fei baua gufu na wataꞌoꞌo. Ma oloromfua pufabaꞌa ramaꞌa, rona maꞌe wagii fei rereaa fei malagufu. Ma ei dufuu ramaꞌa, rona maꞌaufafelo ma fani honua aꞌa mei Haidaniaa fei gufuu pafea.
14Fei faguaiaa fagianaa na nodigilao; lomi i madii ma iwe nomai fei faꞌoduaiaa fagianaa.
Fei Faꞌolorompaloaa Maniwa
15Mei faꞌoloromeaiaa aloꞌalo na hugufaa fei maniwana ma hefiꞌa baua lao i pafea na ware:
“Fei haparaiaa feni ano
nawe oanaa haparaiaa mei Fasuu oꞌou
mawe mei Christ,
ma ipowe oanaa hapara ranimai ranimai.”
16Ma ei enu paꞌania ma gunaroa forafora mina mina, ei rona guta pafoo ei gutanaa roꞌou gutaa hapara i maꞌaa mei Haidaa, rona fapasiꞌoꞌoꞌui ma losuinaa mei Haidaa 17ma rona ware,
“Haiꞌoufi ware ‘ta’ aꞌamu mena Fasu, mena Faufau Haidaa,
yoi mena oifi oa eni ma mina,
uaa onawe tonaa fei baua faufaumu
ma faꞌasiꞌanaa fei haparaiamu.
18Ei baua gufu, rona siba;
ma fei sibamu na nomai.
Na nodigimai fei au ba oꞌaa dududuaa ei maꞌea,
ma ponoꞌaa ei nafimu, ei mamamaꞌa,
ma ei apunaiamu ma ei rona fahonuaa fei haramu,
fipuinaa ei rona paꞌi haraa roꞌou ma ei lomi—
ma ana ba oꞌaa fagianainaa
ei rona fagianainaa feni malagufu.”
19Ma fei humuu mei Haidaa i pafea na gigi ma i laloo humuna una fanunupaꞌaa fei bao fei fiꞌugaiana. Ma na aꞌegimeꞌaimai fei usida ma na memeꞌai fei hugugu ma parara ma na rerere fei malagufu ma na ropa ei weꞌia manumanu aleꞌei mugoo.
Mei Pifine ma fei Dragon
12
1Ma na arewamai i pafea hepalo baua hilala i fananawalaiaa puda: hemea pifine na lalawainaa fei halo ma na ude i haroo pinena fei puda ma tao tabana ei hefua ma guapalo piꞌu. 2Ina wareu ma aifabauana aꞌa fei fiꞌina hamatee ba i wanini. 3Ma hepalodiai hilala na arewamai i pafea: hepalo baua roa dragon na paꞌi olorompalo tabana ma hefua waduu taba ma olorompalo tao ei tabana. 4Fei wawana na rosiminaa hepalo aꞌa odumanu wagii minaa ei piꞌu pafea ma nafaꞌinaa roꞌou i malagufu. Fei dragon na u i maꞌaa mei pifine, mei ba i wanini ba i pisiꞌonomaa mei baduu ena na a waninimai. 5Ina waninaa hemea naꞌu wawane, mei ba i haparainaa minaa ei baua gufu aꞌa fei o, paꞌafina iron. Ma mei baduu hemea na poronaa pafea aꞌa mei Haidaa ma aꞌa fei gutanana, fei gutaa haparaiana. 6Mei pifine na adigupenaa fawelei lomi haihai o guana aꞌa fei gutanana, fei pagiꞌaugaa mei Haidaa, mei ba i wagiꞌinia laloo hefa pufabaꞌa ma enu puꞌu ma oloroa paꞌania arewaa.
7Ma na paꞌi fifoꞌaia i gufu pafea. Michael mawe ei aloꞌalona na fifoꞌai aꞌa fei dragon ma ei aloꞌalona. 8Maꞌuaa lomi ronamina faufau lalau ma rona pasidiꞌininaa fei gutanaa roꞌou i pafea. 9Fei baua dragon, rona bainafaꞌinia pu—fei waꞌa mina mina, harana mei haniꞌu o Satan, mei i susuaninaa minaa feni malagufu. Rona bainafaꞌinia pu fipuinaa ei aloꞌalona.
10Ma una guainaa hefaa baua lao i pafea na ware ba:
“Eꞌeni nawe nomai fei telaꞌana,
fei faufau ma fei haparaiaa mei Haidaniaa oꞌou,
ma fei foraforaa mei Christ.
Uaa mei i ware ba rona tata ei lofuu oꞌou,
mei i ware aleꞌei i pudaa mei Haidaa arewaa ma poi,
rona bainafaꞌinia pu.
11Rona fugoinia
wagii fei namoo fei Naꞌuu Sipsipi
ma wagii fei uꞌugaa roꞌou;
lomi ronamina haguaa ei fawewenii roꞌou
ba roꞌaa maꞌauputoto aꞌa fei maꞌea.
12Siꞌei, hamonei niꞌeniꞌe, hamuꞌou ena haroo pafea
ma hamuꞌou ena hamona guta wagina!
Maꞌuaa, aꞌa fei malagufu ma fei agi, hamuna fagiana,
uaa mei haniꞌu na upunaree aꞌa hamugua.
Inamina siba,
uaa ina aida ba fei auna na gu.”
13Iꞌa fanunupaꞌia fei dragon ba rona bainafaꞌinia malagufu, ina teteaa mei pifine, mei na waniniaa mei baduu wawane. 14Rona fanaa mei pifine guapaloei pau manuaa ba nei fidunaa aꞌa fei gutana, fei na pagiꞌaudii fawelei lomi haihai o guana ba hefiꞌa roꞌadoꞌo omaꞌaia laloo fei au, ei au ma hesuwi au ma i tauhafo panii fei waꞌa. 15Ma na mumunisiminaa watauda ranuu poana fei waꞌa ba i nuguitonaa mei pifine aꞌa fei wanii ununa. 16Maꞌuaa fei malagufu na hadumaa mei pifine mei hamatee na hawainaa poana ma hunumaa fei ranu, fei mumunisimiaa fei dragon i poana. 17Ma fei dragon namina siba aꞌa mei pifine ma na asiꞌaa ba i fifoꞌai aꞌa ei dufuu naꞌuna—ei rona neneraa ei wareaa mei Haidaa ma panarofaa fei uꞌugaa Jesus.
13
1Ma fei dragon na [o] ufalarai yei piye.
	[o] 13:1 Hefiꞌa neꞌia ba Ma yau na

Fei Manulelele na Walaꞌamai Agi
Ma una fanunupaꞌaa hepalo manulelele fi leleꞌamai agi. Ina paꞌi hefua waduu tabana ma olorompalo tabana ma hefua tao, hepalo pafoo hepapalo wadu ma pafoo hepapalo tabana na paꞌi hepalo hara na warefafeloaa mei Haidaa. 2Maumau fei manulelele fanunupaꞌau aleꞌei leopard, maꞌuaa pinena aleꞌei bear ma poana aleꞌei lion. Fei dragon na fanaa fei manulelele fei faufauna, fei gutanana, gutaa hapara ma fei baua forafora. 3Hepalo ei tabaa fei manulelele na paꞌi baua dibaa loralora, dibaa wadu, fei anaa i famaꞌeia, maꞌuaa na mafo fei loralorana. Ma minaa feni ano, ronamina maduofo ma neneraa fei manulelele. 4Ei ramaꞌa, rona losuinaa fei dragon uaa ina fanaa fei forafora aꞌa fei manulelele ma ana rona losuinia ma iꞌigai, “Hini i aleꞌei fei manulelele? Hini i fifoꞌaipaꞌi aꞌana?”
5Hemea na fani poaa fei manulelele ba nei warefaꞌaguꞌagui, warefafeloaa mei Haidaa ma faꞌasiꞌanaa fei foraforana laloo gunaroa paꞌania ma guai puda. 6Ina warefafeloaa mei Haidaa, fei harana, fei gufuna mawe ei rona guta i gufu pafea. 7Ina paꞌi fei faufau ba i fifoꞌai aꞌa ei apunaiaa mei Haidaa ma muainaa roꞌou. Ma na tonaa fei forafora aꞌa minaa ei pai, gufu, ramaꞌa uꞌugai wareagufu ma baua gufu. 8Minaa ei ramaꞌaa malagufu roꞌaa losuinaa fei manulelele—minaa ei lomi haraa roꞌou laloo fei buꞌuu harenua, fei buꞌuu fei Naꞌuu Sipsipi, fei rona foꞌafamaꞌeia wagii fei mamaraiamii feni malagufu. [p]
9Hini na paꞌi adiana nei guai.
10Nabaa nemea ba roꞌaa fawaduꞌainia boboꞌaia,
ipowe waduꞌai.
Nabaa nemea maꞌemaꞌenaa wadu, [q]
fei wadu i foꞌafamaꞌeia.
Wagii fei, ei apunaiaa mei Haidaa, ronei apitai ma oafagugu.
	[p] 13:8 O, laloo fei buꞌu, fei na ude aꞌa fei mamaraiamii feni malagufu, fei buꞌuu harenuaa, fei hapee fei Naꞌuu Sipsipi rona foꞌafamaꞌeia.
	[q] 13:10 Hefiꞌa neꞌia ba Nabaa nemea i foꞌafamaꞌenaa wadu

Na Walaꞌamai Malagufu fei Manulelele
11Ma una fanunupaꞌaa hepalodiai manulelele fi leleꞌamai aꞌa feni malagufu. Ina paꞌi guapalo wadu tabana aleꞌei naꞌuu sipsipi, maꞌuaa na wareware aleꞌei dragon. 12Ina tonaa fei foraforaa fei rawarawa manulelele ba haduhaduna ma ware ba minaa ei ramaꞌaa malagufu nei losuinaa fei rawarawa manulelele, fei nawe mafo fei loralorana, fei anaa i famaꞌeia. 13Ma ina bigiꞌaa ei baua hilalaa foigia ma ana na fapasiaree fei hafi pafea dinaree pu i pudaa ei ramaꞌa. 14Siꞌei ba ina bigiꞌaa ei hilala aꞌa ei faufau fei rawarawa manulelele, ina sifiꞌaa ei ramaꞌaa malagufu. Ina ware ba ronei faꞌufalarainaa hepalo aleꞌei haduo, hepalo ba i fani honua aꞌa fei manulelele, fei na paugia fei wadu maꞌuaa ana fi guta. 15Ina tonaa fei faufau ba i fani faweweni aꞌa fei haduoo fei rawarawa manulelele ba i warepaꞌi ma ware ba hini lomi i losuinaa fei haduo, nei maꞌe. 16Ana ina ware ba hememea nei tonaa fei lala i panina pepei maꞌau o pafoo rawana, minaa ei rona paꞌi haraa roꞌou, o loꞌe, na paꞌi watauda manumanu, o loꞌe, rona humuwai, o loꞌe. 17Ma lomi nemea ba i pono o alo manumanu nabaa lomi na paꞌi fei lala, fei na paꞌi haraa fei manulelele o fei puduu wawarei fei harana.
18Sifeni feni ba onei paꞌi fei apaꞌifarawania. Hini na paꞌi apaꞌana nei wareinaa fei wareiaa fei manulelele, uaa fei, wawarei fei wareiaa hemea ramaꞌa. Fei wareiana, 666.
Fei Naꞌuu Sipsipi ma ei 144,000
14
1Ma una fanunu ma ina u i maꞌau fei Naꞌuu Sipsipi, na u pafoo fei Maugeni Zion ma i aꞌana 144,000, ei rona paꞌi fei harana ma fei haraa mei Amana pafoo rawaa roꞌou. 2Ma una guainaa hepalo manumanu na norai pafea aleꞌei memeꞌii unuu mamaua ma hefaa baua parara. Fei guaiau aleꞌei ei inaiaa ei harp. 3Ma rona laugaa hepalo manufau lauga i maꞌaa fei gutanaa hapara, ei gunaroa manumanu, ei rona fawewenai mawe ei forafora. Lomi nemea na ono fei lauga, uniaa ei 144,000, ei ponohadiweꞌia aꞌa feni malagufu. 4Eꞌei lomi rona faꞌidoꞌidonaa unuu roꞌou aꞌa ei pifine, uaa rona fanimaꞌaiaa ana roꞌou ma fafaꞌarai ma i dinaia fei Naꞌuu Sipsipi, rona nenegia. Ina ponoꞌaa roꞌou dupuaa ramaꞌa ba roꞌou aleꞌei rawarawa fana aꞌa mei Haidaa mawe fei Naꞌuu Sipsipi. 5Lomi hepalo sifiꞌa i leleꞌamai poaa roꞌou; lomi hepalo tataa roꞌou.
Oꞌoduei Aloꞌalo
6Ma una fanunupaꞌaa hemeadiai aloꞌalo na fidufidu haroo pafea ma i aꞌana fei rawaniꞌa warea, fei i udelao ba i uꞌufanaa ei rona guta i malagufu—aꞌa minaa ei gufu, ei pai, ei ramaꞌa uꞌugai wareagufu ma ei mau ramaꞌa. 7Ma ina warefabauana, “Maꞌauaa mei Haidaa ma fani hawera aꞌana, uaa na nodigimai fei au dududuana. Losuinaa mei na famamaraa fei pumanugawe, fei malagufu, fei agi ma minaa ei wediwedii ranu.”
8Mei fahelaguiaa aloꞌalo na neneramai ma ware, “Na pasi! Na pasi fei Baua Gufu Babylon, fei na fahunumaa minaa ei gufu aꞌa fei numana wine, fei i fapoapoainaa roꞌou aꞌa ei fiharoharoipaꞌaiana.”
9Ma mei faꞌoꞌoduiaa aloꞌalo na neneramai ma warefabauana, “Hini i losuinaa fei manulelele ma fei haduona ma tonaa fei tamatamana pafoo rawana o panina, 10hia ana i hunumaa fei wine, fei sibaa mei Haidaa, fei namina rata, fei na ipia laloo fei baraa fei sibana. Mei ramaꞌa mei i fagiana aꞌa fei babaiaa mugoo na guꞌaguꞌa inamoaa ei apunai aloꞌalo mawe fei Naꞌuu Sipsipi. 11Ma fei haguu fei fagianaa roꞌou i asiꞌanaa pafea ranimai ranimai. Lomi hepalo arewaa o poi gutafawenaia aꞌa ei rona losuinaa fei manulelele mawe fei haduona, o ei rona tonaa fei lalaa fei harana.” 12Sifeni hepalo manumanu ba ronei apitai wagina, ei apunaia, ei rona neneraa ei wareaa mei Haidaa ma oafagugufipui aꞌa Jesus.
13Ma una guainaa hepalo lao na norai pafea ma na ware, “Neꞌi: Na paꞌi hawegiaa ei maꞌea, ei roꞌaa maꞌe aꞌa mei Fasu eꞌeni ma nolao.”
Na ware fei Spiriti ba, “Hiꞌi, ropowe fawenai aꞌa fei bigiꞌaa roꞌou, uaa ei bigiꞌaa roꞌou i neneraa roꞌou.”
Fei Au Hufuꞌaa feni Malagufu
14Una fanunu ma i maꞌau na paꞌi hepalo poꞌiaa papalei ma mei “aleꞌei naꞌuu ramaꞌa” na guta pafoo fei papalei ma na paꞌi taona, paꞌafina gold ma na paꞌi hepalo wararoa wadu i panina. 15Ma hemeadiai aloꞌalo na walaꞌamai aꞌa fei humuu mei Haidaa ma harofabauana aꞌa mei fi guta pafoo fei papalei, “Tonaa fei wadumu ma hufu, uaa fei au hufuꞌa na nodigimai, uaa fei malagufu na mara.” 16Siꞌei, mei pafoo fei papalei na lalaninaa fei waduna pafoo feni malagufu ma hufuꞌaa feni malagufu.
17Hemeadiai aloꞌalo na walaꞌamai aꞌa fei humuu mei Haidaa i pafea ma ana na paꞌi wararoa waduna. 18Ma hemeadiai aloꞌalo, mei omaꞌaa fei hafi, noramiana aꞌa fei tawahafi na apunai na warefabauanainaa aꞌa mei hemeadiai na paꞌi fei wararoa wadu ba, “Tonaa fei wararoaa wadumu ma hufuꞌaa ei puroroaa fuaa grape aꞌa fei paꞌapaꞌaa fei malagufu, uaa rona mara.” 19Mei aloꞌalo na lalaninaloo fei waduna aꞌa fei malagufu, na dupuaa ei fua ma siminia aꞌa fei apiaa fofoo wine, fei sibaa mei Haidaa. 20Rona hapunirataiaa roꞌou aꞌa fei apiaa fofoo wine auguu fei baua gufu ma na wigii namo wagii fei apiaa fofoo. Merena na fipupudui aꞌa fei taree tabaa fei hosi, malana aleꞌei 1,600 stadia. [r]
	[r] 14:20 Aleꞌena 300 kilometres

Oloromeai Aloꞌalo aꞌa ei Olorompaloei Mau Funua Hafeloꞌa
15
1I pafea una fanunupaꞌaa hepalodiai paꞌaa baua hilala: oloromea aloꞌalo aꞌa ei olorompalo aꞌapoo funua hafelo. Nenee eꞌei, ipowe pedu fei sibaa mei Haidaa. 2Ma una fanunupaꞌaa fei aleꞌei agi ba ina malewa, fihafuinaa hafi ma ei rona muainaa fei manulelele ma fei haduona ma fei wawarei harana, rona ufalarai yei piye. Mei Haidaa na fanaa roꞌou ei harp 3ma rona laugaa fei laugaa Moses, mei nafii mei Haidaa ma fei laugaa fei Naꞌuu Sipsipi:
“Na bauana ma na rawani ei bigiꞌamu mena Fasu,
mena Faufau Haidaa.
Ei maumaumu na wanewane ma faꞌuai,
mena Hapara aꞌa minaa ei arewaa.
4Hini ba lomi i maꞌauio,
ma lomi i fani hawera aꞌa fei haramu, mena Fasu?
Uaa ana yoi ua, mena na apunai.
Minaa ei baua gufu
rowemii losui i maꞌamu,
uaa ei wanewanea bigiꞌamu nawe arewa.”
5Nenee fei una aranaa pafea ma na gigi fei humuu mei Haidaa poroporo, fei na paꞌi fei Uꞌuga lalona. 6Aꞌa fei humuu mei Haidaa, rona walaꞌamai ei oloromea aloꞌalo fininaa olorompaloei mau funua hafelo. Ei susuu roꞌou namina malewa ua, namina agime ma na paꞌi adii niniwai roꞌou, paꞌafina gold. 7Ma hepalo aꞌa obaoei manumanu, ei rona fawewenai, na fanaa ei oloromea aloꞌalo ei olorompalo lopi paꞌafina gold, ei na pepesu aꞌa fei sibaa mei Haidaa, mei fi oalao ranimai ranimai. 8Ma fei humuu mei Haidaa na pepesu aꞌa fei hagu wagii fei hawerana ma fei faufauna ma lomi hemea ba i waduꞌainaa fei humuu mei Haidaa hawina ba ei olorompaloei mau funua hafelo i aꞌa ei oloromea aloꞌalo na pedu.
Ei Olorompalo Lopii fei Sibaa mei Haidaa
16
1Ma una guainaa hepalo baua lao noramiana wagii fei humuu mei Haidaa ma na warenaa aꞌa ei oloromea aloꞌalo ba, “I pafoo fei malagufu, wi ipiaa ei olorompalo lopi, ei na paꞌi fei sibaa mei Haidaa lalona.”
2Mei rawarawaa aloꞌalo naree ipiaa fei lopina i pafoo fei malagufu ma aꞌa ei rona paꞌi fei lalaa fei manulelele ma losuinaa fei haduona, rona tonaa ei baua loralora ma namina fiꞌifafelo.
3Mei fahelaguiaa aloꞌalo na ipiaa fei lopina pafoo agi ma na filoginaa namo fei agi aleꞌei namoo maꞌea ma minaa ei manumanu laloo agi na maꞌe.
4Mei faꞌoꞌoduiaa aloꞌalo na ipiaa fei lopina i pafoo ei bauanai ma pusuꞌo ranu ma na filoginaa raraa. 5I dii, una guainaa mei aloꞌalo, mei omaꞌaa ei ranu na ware,
“Na wanewane fei dududuamu,
yoi, mena oifi oa eni, mena ona oa mina mina, mena Apunaia,
ma na wanewane fei;
6uaa rona fawiginaa namoo ei mamamaꞌa mawe ei apunaiamu,
ma ona fani numaa roꞌou raraa aleꞌei lagii roꞌou.”
7Ma una guainaa fei tawahafi na apunai na ware:
“Hiꞌi, mena Fasu, mena Faufau Haidaa,
na wanewane ma faꞌuai fei dududuamu.”
8Mei fagunaroaa aloꞌalo na ipiaa fei lopina i pafoo fei halo ma fei halo na tonaa fei faufau ba i faloranaa ei ramaꞌa fei hafi. 9Ronamina rora aꞌa fei babaiaa fei ma rona umuaa fei haraa mei Haidaa, mei na omaꞌaa ei mau hafeloꞌa funua, maꞌuaa, lomi ronaꞌu filoginaa naranaraa roꞌou ma fani udugia aꞌana.
10Mei fahaipaniaa aloꞌalo na ipiaa fei lopina i pafoo fei gutanaa fei manulelele, fei gutanaa hapara ma fei haparaiana nawemina roroma ua. Ronamina taduaa rawerawee roꞌou ei ramaꞌa aꞌa fei fiꞌia 11ma rona umuaa mei Haidaniaa fei gufu pafea, uaa ei fiꞌia ma loraloraa roꞌou, maꞌuaa lomi ronaꞌu filoginaa naranaraa roꞌou wagii ei bigiꞌaa roꞌou.
12Mei faꞌoloroaa aloꞌalo na ipiaa fei lopina i pafoo fei Baua Ranu Euphrates ma fei ranuna na nunu ba ei hapara noramiaa roꞌou anaa halo ronei paꞌi talaa roꞌou. 13Ma una fanunupaꞌaa odumanuei hafeloꞌa [s] spiriti, maumau roꞌou aleꞌei mudau; rona walaꞌamai poaa fei dragon, poaa fei manulelele ma poaa mei sifisifi mamamaꞌa. 14Roꞌou spiritii pigea ma rona bigiꞌaa ei hilalaa foigia ma aununaa aꞌa ei haparaa minaa feni ano ma figupuinaa roꞌou ba ronei foꞌai wagii fei baua arewaa mei Faufau Haidaa.
15“Fanunu, una nomai aleꞌei hemea fafanao! Na paꞌi hawegiana mei i werawera ma na paꞌi susuna ba lomi i alawata ma mamafa.”
16Ma rona figupuinaa ei hapara fawelei rona roroinia Armageddon aꞌa warea Aramea.
17Mei faꞌoloromeaa aloꞌalo na ipiaa fei lopina haroo pafea ma hepalo baua lao noranamai laloo fei humuu mei Haidaa wagii fei gutanaa hapara na ware ba, “Ina haꞌiai!” 18Ma na paꞌi aꞌegimeꞌaiaa fei usida, na oꞌonu fei hugugu, na pararai fei parara ma namina bauanai fei rereaa fei malagufu. Lomi na paꞌi rereaa feni malagufu aleꞌei mina nopaꞌamii fei, namina ratadiai fei rererea fei. 19Fei baua gufu na baꞌatawaranaa odumanu ma ei pusuꞌo gufu laloo ei baua gufu rona pasi. Mei Haidaa na nonominaa fei Baua Gufu Babylon, fei Bauana ma na fania fei bara, fei na mere aꞌa fei wine fei baua sibana. 20Minaa ei gufu i pafoo agi rona paꞌai ua ma ei maugeni ana lomi roꞌou yei. 21I haroo pafea na ropagio i pafoo ei ramaꞌa ei baua mugoo awataa roꞌou aleꞌei 45 kilogram. Ma rona umuaa mei Haidaa wagii fei, uaa fei hafeloꞌa manumanu fei, namina rata.
	[s] 16:13 Warea Greek odumanuei loloaa

Mei Pifine pafoo fei Manulelele
17
1Hemea ei oloromea aloꞌalo, ei rona paꞌi ei olorompalo lopi namii ware aꞌau ba, “Nomai, a famaꞌaio fei lagii mei paꞌaa pifinee tala, mei fi guta pafoo watauda ranu. 2Ei haparaa feni malagufu, rona fiharoharoipaꞌai aꞌana ma ei ramaꞌaa malagufu, rona poapoai aꞌa fei wine wagii ei fiharoharoipaꞌaiana.”
3Aꞌa fei Spiriti mei aloꞌalo na noduginaa yau fawelei lomi haihai o guana. Ma yei una fanunupaꞌaa hemea pifine fi guta pafoo hefaa roa manulelele, fei na pepesu ununa aꞌa ei hara na warefafeloaa mei Haidaa ma na paꞌi olorompalo taba ma hefua wadu wagina. 4Pomaa susuu mei pifine, marawi ma roa ma na agime fininaa gold, ei mau rawani mugoo ma ei pearl. Ina panarofaa hepalo bara, paꞌafina gold, na mere aꞌa ei hafeloꞌa manumanu mawe ei loloaa ei fiharoharoiana. 5Pafoo rawana na paꞌi fei warea fei:
MANUMANU OPAꞌAIA FEI BAUA GUFU BABYLON MEI INAA EI PIFINEE TALA MAWE EI HAFELOꞌAA FENI ANO.
6Una fanunupaꞌia ba mei pifine mei, na hunu poapoai aꞌa ei namoo ei apunaiaa mei Haidaa, ei namoo ei rona harenaa fei uꞌugaa Jesus.
Ei uꞌa fanunuia, namina baꞌarofo. 7Mei aloꞌalo na warenaa aꞌau ba, “Tani omina baꞌarofo? Awe warefaꞌaio fei manumanu opaꞌaia aꞌa mei pifine ma fei manulelele, fei ina hugi pafona, fei na paꞌi olorompalo taba ma hefua wadu. 8Fei manulelele ona fanunuia, mina na paꞌi, maꞌuaa lomi eni ma nefarani iwe walaꞌamai aꞌa fei walaloa lomi iaꞌiana ma tonaa fei arena. Ei ramaꞌaa fei malagufu, ei lomi na paꞌi haraa roꞌou laloo fei buꞌuu harenua wagii fei mamaraiamii feni ano, roꞌaa baꞌarofo ena rona fanunupaꞌaa fei manulelele, uaa mina na paꞌi, maꞌuaa lomi eni ma iwe nomai nefarani.
9“Wagii fei, nei bauanai apaꞌamu. Ei olorompalo taba ei, olorompalo maugeni, ei na guta pafoo roꞌou mei pifine. 10Ana haduoo ei oloromea hapara. Haipani na pasi, hemea fi guta ma hemeadiai ataa nomai; maꞌuaa, ena na nomai, ineidoꞌo guta maꞌida. 11Fei manulelele, fei nadoꞌo paꞌi mina maꞌuaa lomi eni, hia mei fafainaroaa hapara. Hia maroaa ei oloromea ma ipowe dinaa pedupeduna eni.
12“Ena fanunuamu hefua wadu, roꞌou ei hefua hapara, ei ana rotawe tonaa haparaiaa roꞌou, maꞌuaa laloo heai hour ua, roꞌaa to forafora aleꞌei hapara fipui aꞌa fei manulelele. 13Hepalo ua naranaraa roꞌou ma roꞌaa fanaa ei faufau ma foraforaa roꞌou aꞌa fei manulelele. 14Roꞌaa fifoꞌaifipui aꞌa fei Naꞌuu Sipsipi, maꞌuaa, fei Naꞌuu Sipsipi, i muainaa roꞌou, uaa hia mei Fasuu minaa ei fasu ma Haparaa minaa ei hapara—ma roꞌaa oafipui aꞌana ei lalaꞌana, rafeiana mawe ei nenerana, ei rona oafagugu.”
15Ma mei aloꞌalo na warenaa aꞌau ba, “Ei fanunuamu ranu, ei na guta pafona mei pifinee tala, haduoo ei ramaꞌa, gupuu ramaꞌa, baua gufu mawe ramaꞌa uꞌugai wareagufu. 16Fei fanunuamu fei manulelele ma ei hefua wadu, roꞌaa fabidinaa unuu roꞌou mei pifinee tala. Roꞌaa fagianainia ma faꞌalawataia ma diꞌininia; roꞌawe hanaiaa pigiona ma faguꞌanaa hia hafi. 17Uaa mei Haidaa na fafaiaa naranaraa roꞌou ba nei neneraa fei nunumiana wagii fei ugaiana ba i fanaa fei manulelele fei faufau ma foraforaa roꞌou ba nei haparai nopaꞌaloo fei ba nawe nomai ei wareaa mei Haidaa. 18Mei pifine ona fanunuia, haduoo fei baua gufu, fei na famamoaa ei haparaa feni ano.”
Na Pasi Babylon
18
1Nenee fei, una fanunupaꞌaa hemeadiai aloꞌalo fi nogio pafea. Na bauanai foraforana ma feni ano namina weꞌa aꞌa fei agimee ununa. 2Ina harofabauana ba:
“Na pasi! Na pasi fei Baua Gufu Babylon!
Hia nawe oanaa humuu ei pigea
ma pale aꞌa minaa ei hafeloꞌa [t] spiriti,
mawe watauda ei mau loloaa spiriti
mawe ei hafeloꞌa manufifidau.
3Uaa minaa ei baua gufu, rona hunudigaa
fei poapoa wine wagii ei fiharoharoiana.
Ei haparaa feni ano, rona fiharoharoifipui aꞌana,
ma ei ramaꞌa rona aloꞌalo ma ponopono aꞌa feni ano,
rona paꞌi watauda manumanu wagii ei watauda manumanuna.”
4Ma una guainaa hepalodiai lao noramiana pafea na ware ba:
“Walaꞌamai aꞌana, ena gufuu,
ba lomi hamoꞌaa tonaa
ei hafeloꞌana ma ei fagianana;
5uaa ei hafeloꞌana namina dupunaa i gufu pafea ma mei Haidaa na nonominaa ei bigifatatana.
6Fani aꞌana ana aleꞌei hia na fani;
fani faguapoai lagina aꞌa tamanu na bigiꞌia.
Fani faguapoai numana aꞌa fei ana barana.
7Fani fiꞌia ma faloloaꞌia aꞌana
ana aleꞌei fei hawera ma rawaniꞌa ina tonia ana unaia.
I laloo naranarana na famamagugui,
‘Yau na guta aleꞌei pifine hapara;
yau abaa maꞌesuabea,
ma lomi ba awe aiwawasusu.’
8Siꞌei, laloo heai ua arewaa ei hafeloꞌana iwe fuaꞌonia:
maꞌea, aiwawasusu ma mouabiabia.
Fei hafi i guꞌafamatalaia,
uaa na paꞌi faufauna mei i dududuia,
mei Fasu, mei hia Haidaa.
9“Ena rona fanunupaꞌaa fei haguna ei haparaa feni ano, ei rona fiharoharoifipui aꞌana ma tofipui aꞌana ei rawaniꞌa manumanuna, roꞌaa aiꞌaigia ma aiwawasusu. 10Roꞌaa maꞌaufafelo aꞌa fei fagianana ma roꞌaa ufaraua ma mewai ba:
“‘Fagiana! Fagiana, yoi fena baua gufu,
yoi Babylon, fena faufau baua gufu!
Laloo heai ua hour ma ona tonaa fagianamu!’
11“Ei ramaꞌaa aloꞌaloa ma ponoponoꞌa aꞌa feni ano, roꞌawe aiꞌaigia ma aiwawasusu uaa lomi nemea na fai ponodinaa ei manumanuu roꞌou— 12ei manumanu gold, silver, mau rawani mugoo, ei pearl; ei waduduu linen, purple, silk ma roa lawalawa; minaa ei mau haihai citron, ei manumanu ivory, rawaniꞌa haihai, bronze, iron ma marble; 13cinnamon ma spice, dufaa pao, myrrh ma frankincense, wine, pao olive, fei palaua na bauana ponoꞌana, wheat, budumaꞌao ma sipsipi; hosi ma pale na paꞌi welona; ma ei hudi unuu ramaꞌa ma spiriti roꞌou.
14“Roꞌawe ware ba, ‘Ei nunumiamu fua na apaꞌai aꞌamu. Minaa ei manumanumu ma haweramu na apaꞌai, fai lomi owe paꞌia.’ 15Ei ramaꞌa rona aloaa ei manumanu ei ma to mugoo poꞌi aꞌa mei pifine mei, roꞌaa ufaraua ma maꞌaufafelo aꞌa fei fagianana. Roꞌaa aiꞌai ma aiwawasusu 16ma mewai ba:
“‘Fagiana! Fagiana yoi fena baua gufu,
fena ona susuinaa fei linen na bauana ponoꞌana, purple, roa,
agimana aleꞌei gold, ei rawaniꞌa mugoo ma ei pearl!
17Laloo heai ua hour ei watauda manumanu
nawemina hafelopaꞌai!’
“Minaa ei rapiꞌa i agi ma minaa ei rona taletale pafoo ei baua wa mawe minaa ei diaꞌagi, roꞌawe ufaraua. 18Ena rona fanunupaꞌaa fei haguna, roꞌawe ware, ‘Haa, na paꞌi gufu namina rawani aleꞌei mina?’ 19Roꞌawe larosimai piye pafoo tabaa roꞌou fininaa aiꞌaiga ma aiwawasusua ma mewai ba:
“‘Fagiana! Fagiana, yoi fena baua gufu fena,
i aꞌamu minaa ei baua wa agi,
rona to mugoo poꞌii roꞌou!
Laloo heai ua hour ona tonaa fagianamu!
20Onei niꞌeniꞌe wagii fei fagianana, fena gufu pafea!
Niꞌeniꞌe ena apunaiaa mei Haidaa
ma ena apostle mawe ena mamamaꞌa!
Mei Haidaa na dududuia wagii fei bigiꞌana aꞌa hamuꞌou.’”
21I dii, hemea faufau aloꞌalo na poroꞌaa fei baua mugoo lalaꞌana aleꞌei hepalo baua naꞌanaꞌa ma bainafaꞌinaa agi ma ware ba:
“Aꞌa fei mau baꞌananarai pani
roꞌawe siminaa pu fei baua gufu Babylon
ma fai lomi oꞌaa fanunupaꞌidinia.
22Ei laugaa ei hafugaa harp, ei ramaꞌaa lalauga,
ei hugufaa flute ma maniwa,
fai lomi oꞌaa guaipaꞌidinaa roꞌou.
Lomidiai ba nemea bigibigiꞌa
i bigi i lalomu.
Fai lomi oꞌaa guaipaꞌidinaa
roiaa hai.
23Fai lomidiai i weꞌa
ei weꞌai i aꞌamu.
Fai lomidiai ba oꞌaa guaipaꞌidinaa
lao ei wawane ma pifine lalaia.
Ei ramaꞌa aloꞌaloa ma ponoponoꞌa aꞌamu mina,
ronamina mua aꞌa feni ano.
Aꞌa ei maumau puala ona paꞌi,
minaa ei baua gufu na pasi wagina.
24Aꞌa mei pifine mei, na paꞌi fei namoo ei mamamaꞌa
ma ei apunaiaa mei Haidaa,
mawe minaa ei foꞌafamaꞌeaa hefiꞌa yeni malagufu.”
	[t] 18:2 Warea Greek minaa ei loloaa

Hallelujah
19
1Nenee fei, una guainaa fei memeꞌii unuu hefaa baua gupuu ramaꞌa i gufu pafea ba:
“Hallelujah!
Fei telaꞌana ma hawera ma faufau,
manumanuu mei Haidaniaa oꞌou,
2uaa na faꞌuai ma wanewane ei dududuana.
Ina fafagianainaa mei paꞌaa pifinee tala,
mei na fafeloaa feni ano aꞌa ei fiharoharoipaꞌaiana.
Mei Haidaa na fani lagina uaa aꞌa fei namoo ei nafina.”
3Ma rona mewaidiai ba:
“Hallelujah!
Na leleꞌataꞌamai fei hagu
aꞌa mei pifine mei ma dinaa pafea ranimai ranimai.”
4Ei enu paꞌania ma gunaroa forafora mina mina mawe ei gunaroa manumanu na paꞌi fawewenii roꞌou, rona fapasinaa pu ma losuinaa mei Haidaa, mei fi guta pafoo fei gutanaa hapara. Ma rona mewaiware ba:
“Amen, Hallelujah!”
5Ma hepalo lao noranamai aꞌa fei gutanaa hapara na ware ba:
“Uduginaa mei Haidaniaa oꞌou,
minaa hamuꞌou ena nafina,
hamuꞌou ena hamona maꞌauia,
hamuꞌou ena na paꞌi baua haraa hamuꞌou
ma hamuꞌou ena lomi!”
6Ma una guainaa hefaa baua gupuu ramaꞌa, aleꞌei pasiaa mamaua ma parara ma rona mewaiware ba:
“Hallelujah!
Uaa mei Fasu, mei Haidaniaa oꞌou,
mei Faufaua fi haparai.
7Onei niꞌeniꞌe ma wiwiwidi
ma uduginia!
Uaa fei lalaiaa fei Naꞌuu Sipsipi na nodigimai ma mei harona na hawegidii.
8Rona haweginaa mei harona
aꞌa fei linen bauana ponoꞌana,
fei rona pagifarawaninia,
fei na agime ma poꞌi.”
(Fei linen fei, na haduoinaa ei wanewane bigiꞌaa ei apunaiaa mei Haidaa.)
9Ma mei aloꞌalo na warenaa aꞌau ba, “Neꞌi aleꞌei ba: ‘Na paꞌi hawegiaa roꞌou, ei ina lalaꞌaa roꞌou ba ronei nomai aꞌa fei hananaa fei Naꞌuu Sipsipi!’” Ma na warediai ba, “Eꞌeni, eni faꞌuaia wareaa mei Haidaa.”
10Aꞌa fei una fapasi i pinena ba a losuinia. Maꞌuaa ina warenaa aꞌau ba, “Apuna bigiꞌaa fei! Yau ana hemea nafi aleꞌei yoi ma ei lofumu, ei rona panarofaa fei uꞌugaa Jesus. Losuinaa mei Haidaa! Uaa fei uꞌugaa Jesus, sifei fei spiritii fei diwareꞌauga.”
Mei Rapiꞌaa fei Poꞌiaa Hosi
11Una fanunupaꞌaa fei gufu pafea na gigi ma i maꞌau na paꞌi hepalo poꞌiaa hosi, mei rapiꞌa pafona, rona roroinia ba Oafagugu ma Faꞌua. Aꞌa fei wanewanea, i fadududu ma faꞌasiꞌanaa fifoꞌaia. 12Guei pudana aleꞌei weguweguaa hafi ma pafoo tabana na paꞌi watauda tao. Ina neꞌi haraa ununa, fei lomi hemea na apaꞌia, ana unaia. 13Ina hawegi aꞌa hefaa hawaa ugu, fei na paꞌi namo wagina ma fei harana, fei Wareaa mei Haidaa. 14Ei ramaꞌaa foꞌaa i pafea, rona nenegia pafoo ei poꞌiaa hosi ma susuu roꞌou, ei linen bauana ponoꞌana, ei na poꞌi malewa. 15Na leleꞌamai poana fei wararoa wadu, fei ba i fagianainaa ei baua gufu. “I famamoaa roꞌou fininaa fei o hapara, paꞌafina iron.” Ina hapuninaa fei fofoo wine, fei na haduoinaa fei sibaa mei Faufau Haidaa. 16Pafo fei hawaa uguna ma fei hafauna na neꞌi fei hara:
HAPARAA EI HAPARA MA FASUU EI FASU.
17Ma una fanunupaꞌaa hemea aloꞌalo na u laloo fei halo ma na mewaifabauana aꞌa minaa ei manufidufidu, ei roi fifidau haroo pafea ba, “Nomai, figupui ba oꞌaa guta wagii fei baua hananaa mei Haidaa 18ba hamonei hanaiaa ei pigioo ei hapara, bauaniaa foꞌaa, faufau ramaꞌa, ei hosi ma ei rapiꞌaa roꞌou ma pigioo minaa ei ramaꞌa, humuwa ma abaa humuwa, ei rona paꞌi baua haraa roꞌou ma ei lomi.”
19Ma una fanunupaꞌaa fei manulelele ma ei haparaa feni malagufu ma ei foꞌaa roꞌou, rona figupui ba roꞌaa fifoꞌai aꞌa mei rapiꞌa pafoo fei hosi mawe ei foꞌaa i aꞌana. 20Maꞌuaa rona patarofaa fei manulelele fipuinaa mei sifisifi mamamaꞌa, mei nadoꞌo bigiꞌaa ei hilalaa foigia ba i hadumaa fei manulelele. Aꞌa ei hilala ei, ina sifiꞌaa ei rona tonaa fei lalaa fei manulelele ma losuinaa fei haduona. Ana laguꞌei fawewenai ma rona siminaa lagua pu aꞌa fei hafi, fei fi guꞌaguꞌa ma na paꞌi babaiaa mugoo wagina. 21Rona paugifamaꞌenaa ei dufuu roꞌou wagii fei wadu, fei i leleꞌamai poaa mei rapiꞌa pafoo fei hosi ma minaa ei manufidufidu, rona hanafamagu aꞌa ei pigioo roꞌou.
1000 Igisimasi
20
1Ma una fanunupaꞌaa hemea aloꞌalo fi upugio gufu pafea fininaa fei gigigii fei walaloa lomi iaꞌiana ma na paꞌi hepalo baua alatai i panina. 2Ina patarofaa fei dragon, fei waꞌa mina mina, fei hia haniꞌu, o Satan ma na faugia ba nei oa aleꞌei laloo hefa pufabaꞌa igisimasi. 3Ina siminia laloo fei walaloa lomi iaꞌiana, fawiꞌia ma lotomia ba ineiꞌaa sifidinaa ei baua gufu nopaꞌaloo fei iaꞌiaa fei hefa pufabaꞌa igisimasi. Nenee fei, te ropowe alafatatalania maꞌida.
4Una fanunupaꞌaa ei gutanaa hapara, ei rona guta pafona, ei rona tonaa fei forafora ba roꞌaa fadududu. Ma una fanunupaꞌaa ei spiritii ei na mosu huaa roꞌou, uaa fei uꞌugaa roꞌou Jesus ma fei wareaa mei Haidaa. Lomi rona losuinaa fei manulelele o fei haduona ma lomi rona tonaa fei lalana i pafoo rawa o panii roꞌou. Rona weradiai ma haparaifipui aꞌa Christ laloo hefa pufabaꞌa igisimasi. 5(Ei dufu maꞌea, lomi rona weradiai nopaꞌaloo fei iaꞌiaa fei hefa pufabaꞌa igisimasi.) Sifei fei rawarawa asiꞌana. 6Ei ramaꞌa i paꞌi hawegia ma apunaiaa roꞌou wagii fei rawarawa asiꞌana. Fei faguapaloaa maꞌea lomi i famomoaa roꞌou, maꞌuaa rowe aleꞌei ei bauaniaa humuu mei Haidaa ma Christ ma roꞌaa haparaifipui aꞌana laloo hefa pufabaꞌa igisimasi.
Fei Fagianaa Satan
7Iꞌa pedu fei hefa pufabaꞌa igisimasi, ropowe alaraa Satan aꞌa fei boboꞌaiana. 8Ma iwe talaisifiꞌaa ei baua gufu aꞌa obaoei walasusuu feni malagufu—Gog ma Magog—ba i papaꞌifipuinaa roꞌou aꞌa fei fifoꞌaia. Puduu roꞌou aleꞌei ei piyee feni malagufu. 9Rona talaifaweloinaa fawelei rona guta wagina ei apunaia, ei na haguaa roꞌou mei Haidaa, fei na paꞌi ei rafeiana wagina. Na pasigio hafi pafea ma guꞌafamatalaiaa roꞌou. 10Mei haniꞌu, mei na sifiꞌaa roꞌou, mei Haidaa na siminia laloo fei huapu, fei na guꞌaguꞌa ei babaiaa mugoo wagina, ana fei inadoꞌo siminaa fei manulelele ma fei sifisifi mamamaꞌa wagina. Ropowe tonaa fagianaa roꞌou arewaa ma poi ranimai ranimai.
Rona Tonaa Dududua ei Maꞌea
11Ma una fanunupaꞌaa hefaa baua poꞌiaa gutanaa hapara ma mei i guta wagina. Fei malagufu ma fei pumanugawe, laguna apaꞌai inamoana ma lomi gutanaa lagua. 12Ma una fanunupaꞌaa ei maꞌea, ei na paꞌi baua haraa roꞌou ma ei lomi, rona u i maꞌaa fei gutanaa hapara ma ina lamiꞌaa ei buꞌu. Ma ina lamiꞌaa hepalodiai buꞌu, fei buꞌuu harenua. Ma ina dududuaa ei maꞌea ana aleꞌei ei bigiꞌaa roꞌou, ei na pana haraa roꞌou laloo ei buꞌu. 13Ei maꞌea laloo agi, rona leleꞌamai ma ana rona leleꞌamai ei maꞌea aꞌa fei gufuu maꞌea ma Hades ma hememea ramaꞌa na tonaa dududuana ana aleꞌei ei bigiꞌana. 14Ma ina siminaa fei gufuu maꞌea ma Hades i laloo fei hafi. Fei hafi, sifei fei faguapoaa maꞌea. 15Hini lomi harana laloo fei buꞌuu harenua i siminia i laloo fei hafi.
Manufau Jerusalem
21
1Ma una fanunupaꞌaa hepalo manufau pumanugawe ma malagufu, uaa fei rawarawa pumanugawe ma malagufu na apaꞌai ma fai lomi agi. 2Una fanunupaꞌaa fei Gufu Apuna, fei manufau Jerusalem fi nogio pu noranamai pafea aꞌa mei Haidaa ma na hawegidii aleꞌei hemea fananamai pifinee lalaia i nomai aꞌa mei harona. 3Ma una guainaa hepalo baua lao na nomai aꞌa fei gutanaa hapara ma ware, “Eni fei gufuu mei Haidaa i oa aꞌa ei ramaꞌa ma i oafipui aꞌa roꞌou. Roꞌaa oanaa ramaꞌa gufuna. Ma mei Haidaa i oanaa Haidaniaa roꞌou. 4I huguaa ranu pudaa minaa roꞌou. Fai lomi maꞌea o faloloaꞌia o aiꞌaiga o fiꞌia, uaa fei watanai maumau mina, na falogidigilao.”
5Mei fi guta wagii fei gutanaa hapara na ware ba, “Uꞌei famanufaunaa minaa ei manumanu!” Ma ina ware ba, “Neꞌiꞌaugaa feni, uaa eni warea, inapaꞌaa rawani ma faꞌuai.”
6Ina warenaa aꞌau ba: “Ina pedu. Yau fei Alpha ma fei Omega, fei Rawarawa ma fei Pedupedu. Hini na sigigi, a fani numana lomi ponoꞌana aꞌa fei ranuu harenua. 7Hini i mua ipowe tonaa minaa eꞌeni manumanu eꞌeni ma yau a oanaa Haidaniana ma hia, i oanaa naꞌuu. 8Maꞌuaa ei mamaꞌauhafelo, ei abaa narafaweꞌia, ei hafeloꞌa, ei rona foꞌafamaꞌe, ei fitatafipaꞌaia, ei rona bigiꞌaa ei siafa, ei rona losuinaa ei haidaa sifisifi mawe minaa ei sifisifi—gutanaa roꞌou i wagii fei hafi na guꞌaguꞌa fininaa babaiaa mugoo. Sifei, fei faguapoaa maꞌea.”
9Hemea ei oloromea aloꞌalo, mei na paꞌi olorompalo lopi, ei na pepesu aꞌa ei olorompalo aꞌapoo mau funua hafelo namii ware aꞌau, “Nomai, a famaꞌaio mei pifinee lalai, mei haroo fei Naꞌuu Sipsipi.” 10Ma aꞌa fei Spiriti ina poronaa yau aꞌa hefaa baua tarea maugeni ma famaꞌau fei baua gufu apuna, Jerusalem fi nogio noramiana i pafea aꞌa mei Haidaa. 11Ina weꞌa aꞌa fei haweraa mei Haidaa ma fei agimena aleꞌei hepalo paꞌaa rawaniꞌa mugoo aleꞌei jasper, namina malewa aleꞌei crystal. 12Ina paꞌi hepalo baua tarea nono ma hefua ma guapalo poaa fanefane wagina ma hefua ma helagui aloꞌalo aꞌa hepapalo poana. Fei neꞌia wagii ei poaa fanefane, ei haraa ei hefua ma guai pai Israel. 13Odumanu poaa fanefane i pepei rai, odumanu i pepei oala, odumanu i pepei haraꞌuu ma odumanu i pepei hafaa. 14Fei nonoo fei baua gufu na paꞌi hefua ma guapalo fasuꞌufufugoi ma pafoo hepapalo na paꞌi ei haraa ei hefua ma helagui apostle fei Naꞌuu Sipsipi.
15Mei aloꞌalo, mei na fiwarewarei aꞌau, na paꞌi hepalo mau o, paꞌafina gold ba i tapainaa puduu malaa fei gufu, ei poaa fanefanena ma ei nonona. 16Fei baua gufu na paꞌi obao nonona ma malaa hepapalo nonona na fiminaꞌei—manafana ma malana na fiminaꞌei ua. Mei aloꞌalo na tapainaa fei malaa fei gufu ma puduu fei malana aleꞌei 12,000 stadia [u] ma fei manafana ma tarena ana aleꞌei. 17Ina tapainaa fei nono ma fei piꞌoduana [v] aleꞌei 144 cubit [w] —aleꞌei fei tatapai ramaꞌa, fei i tapaina mei aloꞌalo. 18Fei paꞌafii fei nono, paꞌaa jasper ma fei baua gufu, gold ua—lomi maꞌidadiai manumanu wagina ma na ramarama ua. 19Ei fasuꞌufufugoi ei nonoo fei baua gufu, rona haweginaa watauda ei maumau rawaniꞌa mugoo. Fei rawarawa fasuꞌufufugoi, jasper, fei faguaiana, sapphire, fei faꞌoduaiana, chalcedony, fei faꞌobaoana, emerald, 20fei fahaipaniana, sardonyx, fei faꞌoloroana carnelian, fei olorompaloana, chrysolite, fei fafainaroana, beryl, fei fafaimpaloana, topaz, fei fahefuana, chrysoprase, fei fahefuamapaloana, jacinth ma fei fahefua ma guapaloana, amethyst. [x]21Ei hefua ma guapalo poaa fanefane, paꞌafii roꞌou, pearl. Hepapalo poaa fanefane, minaa pearl ua. Fei baua talaa fei baua gufu fei, minaa gold ua ma na ramarama.
22Lomi una fanunupaꞌaa hepalo humuu mei Haidaa laloo fei baua gufu fei, uaa mei Fasu, mei Faufau Haidaa ma fei Naꞌuu Sipsipi, lagua aleꞌei fei humuna. 23Lomi bigiꞌaa fei halo, o fei puda aꞌa fei baua gufu fei ba lagunei faweꞌainia, uaa fei haweraa mei Haidaa na faweꞌainia ma fei Naꞌuu Sipsipi aleꞌei weꞌai lalona. 24Ei ramaꞌaa ei gufu rona talai aꞌa fei weꞌaina ma ei haparaa fei malagufu rowe waduꞌainaa lalona fininaa ei haweraa roꞌou. 25Lomi ba iwe fareꞌi ei poaa fanefanena, uaa lomi i paꞌi poi yei. 26Ei ramaꞌaa ei baua gufu, rowe waduꞌia fininaa ei hawera ma honuaa roꞌou. 27Lomi iwe paꞌi hepalo loloaa manumanu i waduꞌia. Ana lomi i waduꞌia nemea i bigiꞌaa ei maumau famamafaa, o sifisifiꞌa, maꞌuaa, uniaa ei na paꞌi haraa roꞌou laloo fei buꞌuu harenuaa fei Naꞌuu Sipsipi.
	[u] 21:16 Aleꞌena 2,200 kilometres
	[v] 21:17 O, tarena
	[w] 21:17 Aleꞌena 65 metres
	[x] 21:20 Hefiꞌa ei mugoo, lomi rona paꞌaa aida ba batanai ei maumau roꞌou.

Fei Ranu Harenua
22
1I dii, mei aloꞌalo na famaꞌaiau fei udeaa fei baua ranuu harenua, namina malewa aleꞌei crystal ma na wigimai aꞌa fei gutanaa haparaa, fei gutanaa mei Haidaa mawe fei Naꞌuu Sipsipi, 2na wiginaloo memewaa fei baua tala i laloo fei baua gufu. Ma guapepei adii fei ranu na habe fei haihai harenua ma ina paꞌi hefua ma guapalo au hufuꞌa. Hepalo laloo hepapaloo ei hefua ma guapalo puda. Ma ei rau fei haihai, fapedupedu funuaa ei ramaꞌaa ei baua gufu. 3Fai lomi i paꞌi umua. Fei gutanaa haparaa mei Haidaa mawe fei Naꞌuu Sipsipi i ude laloo fei baua gufu ma ei nafina, rowe losuinia. 4Roꞌaa maꞌa pudana ma fei harana i pafoo rawaa roꞌou. 5Fai lomi i paꞌi poi. Fai lomi bigiꞌana fei weꞌai o fei weꞌaa fei halo, uaa mei Fasu, mei Haidaa i weꞌainaa roꞌou. Ma roꞌou aleꞌei hapara ranimai ranimai.
6Ma mei aloꞌalo na warenaa aꞌau ba, “Eni warea eni napaꞌaa rawani ma faꞌuai. Mei Fasu, mei Haidaniaa ei spiritii ei mamamaꞌa na aloaa mei aloꞌalona ba nei famaꞌaa ei nafina tamanu anaa i nomai.”
Jesus fi Nomai
7“Fanunu, anaa a nomai! Na paꞌi hawegiana mei i neneraa ei diwareꞌauga i laloo feni buꞌu.”
8Yau, John, meni na guainaa eni manumanu eni ma fanunuaa eꞌei. Ma ei a guainia ma fanunuia, una fapasi i pinee mei aloꞌalo ba a losuinia, mei na famaꞌaiau eni manumanu. 9Maꞌuaa ina warenaa aꞌau ba, “Apuna bigiꞌaa fei! Yau ana nafi aleꞌena yoi ma ei lofumu, ei roꞌou mamamaꞌa mawe minaa ei rona neneraa ei wareaa feni buꞌu. Losuinaa mei Haidaa!”
10Ma ina warenaa aꞌau ba, “Apuna obainaa ei diwareꞌaugaa feni buꞌu, uaa fei au na rafiꞌi. 11Hini ana fi bigifatata, faninaa nunumiana; hini ana fi bigifafelo, faninaa nunumiana; hini ana fi bigifarawani, faninaa nunumiana; hini ana fi fafaꞌarai faninaa nunumiana.”
 
12“Fanunu, anaa a nomai! Fei ponoꞌa, i aꞌau ma a fani ponoꞌaa hememea ana aleꞌei ei bigiꞌana. 13Yau fei Alpha ma fei Omega, fei Maꞌa ma fei Mugi, fei Rawarawa ma fei Pedupedu.
14“Na paꞌi hawegiaa ei rona fesuaa ei hawaa uguu roꞌou uaa i ugainaa roꞌou mei Haidaa ba ro to aꞌa fei haihai harenua ma waduꞌai aꞌa ei poaa fanefanee fei baua gufu. 15I augu, ei ponoto, ei rona bigiꞌaa ei mau siafa, ei fitatafipaꞌaia, ei rona foꞌafamaꞌe, ei rona losuinaa ei haidaa sifisifi ma minaa ei rona refubigiꞌaa ei sifisifi.
16“Yau, Jesus, una aloawii mei aloꞌalou ba nei uꞌufanio [y] feni uꞌuga aꞌa ei losuu. Yau fei Wara ma Pai David ma fei agimee Piꞌu Arewaa.”
 
17Fei Spiriti ma mei pifine lalaia, laguna ware ba, “Nomai!” Ma hini na guainia, ana nei ware ba, “Nomai!” Hini na sigigi, fanoramai; ma hini na paꞌi nunumiana, nei tonaa fei ranuu harenua, lomi ponoꞌana.
 
18Uꞌei aweinaa minaa ei rona guainaa ei diwareꞌaugaa feni buꞌu: Nabaa nemea i augaa hepalodiai warea pafoo feni, mei Haidaa ana i pafoinaa fagianana wagii ei mau funua hafelo, ei na uꞌudigia feni buꞌu. 19Ma hini na tosiminaa hepalo wareaa wagii feni buꞌuu diwareꞌauga, ana i tohadiweꞌinia aꞌana mei Haidaa, tamanu ina paꞌi wagii fei haihai harenua ma tamanu ina paꞌi laloo fei baua gufu apuna, fei na uꞌudigia feni buꞌu.
20Mei i uꞌugaa eni manumanu eni na ware ba, “Hiꞌi, anaa a nomai eni.”
Amen. Nomai, mena Fasu Jesus.
21Fei rawaniꞌaa mei Fasu Jesus i ude aꞌa ei apunaiaa mei Haidaa. Amen.
	[y] 22:16 ba nei uꞌufanaa hamuꞌou

